
ӘНКӘЙ

Олыгайсаң да, әнкәй, син һаман яшь,

Буй җитсәк тә бала без, бала,

Күпме гомер, үсәр чакны көтеп,

Ике күзең тала иде, тала.

Җиңел түгел иде ул чак дөнья,


Искә төшсә ( көя, җан көя,

Бүген дәле бәхет урынына

Сагыш килеп өя, өскә өя.

Бу чәчләрең күптән агарса да,

Безнең өчен кара, чем-кара,

Егылсак та, чөелсәк тә, әнкәй,

Җыерчыклар сара, йөзең сара.

Әрнисеңдер безнең өчен, тиздән

Оныкларың ата һәм ана,

Олыгайсак та, әнкәй, син һаман яшь,

Кайсыбыз соң бага, сине бага?

Ялгыз калганда да үзең, безне

Ятим итмәдең шул, китмәдең,

Рәхмәт кенә яусын бу тормышка,

Әнкәбездән мәхрүм итмәдең!





1990.

ӘНКӘЙ ҖЫЛЫСЫ

Сагынасыңдыр, әнкәй, балам диеп

Көтәсеңдер бик тә зарыгып,

Алты аккош булып кайтып төшсәк,

Алты тараф китәр ачылып.

Каңгылдашып казлар канат какса,

Тетрәнепме куя күңелең?

Салкын көзне ташлап очар өчен

Канатланып кочтым күк йөзен.

Тәнгә ( суык, туңам, өшим үзем,

Кыйблагамы баккан ике күз?

Хак тәгалә, бир, дип, җанга түзем,(
Тел очында туңып калды сүз.

Илдә ( җылы, өйдә ( кояштыр ла,

Тизрәк кайтым әнкәй янына!

Язлар булып безне каршы алыр,

Яшел яулык бөркәп башына!

«Балам!» — диеп бер сүз әйтү белән

Өшегән тән китәр савыгып...

Чиксез күкне каплап салкын болыт

Ил өстендә тора салынып.





02.09.91.

ЕФӘК ҮЛӘН

Кичеп гомер, бәхетемне

Салдым агар суларга,

Дәшми генә үтәр сулар,

Сеңә барыр ярларга.

Чуер ташта ефәк үлән
Сузылып-сузылып чайкала,

Үтә гомер, итәгенә

Хәтер ябышып бара.

Ни кеше бар, ничә тормыш (
Фатир саен тәрәзә,

Кемнәр ( сөйләп, кемнәр ( кыйнап

Ала бөртек дәрәҗә.

Ник сыпырдың итәгеңне?

Кемнең язмышы иде?

Килер көннәр хисапланды,

Санга кермәдек инде!




18.04.91.

ТЕЛ БИСТӘ

Сөйләгән сүз наз кебек,

Йөзә өстендә чүбек,

Теле арды, туктамады,

Ирен читләре ( күбек.




18.04.91.

ХАТИРӘДӘН

Бер кайгысыз самим бала идем,

Һәм кош идем, һәм дә бер болан,

Уйнап калды күрше малайлары,

Шаулап калды яшел киң алан.

Ә мин киттем кереп яшьлегемә,

Канат кагып очтым күленә,

Болан булып чаптым тугаена,

Килеп кердем кайнар чүленә.

Адаштыммы, әллә бутадыммы

Тарафларны шушы кичемдә?

Күңелемдә ( уты, яше ( күздә,

Ялгыз калдым уйлар читендә.

Син гаепле түгел моңа, бәгырь,

Мин үзем дә аңлыйм хәлеңне,(
Мәхәббәтнең богавына чорнап

Кемнәр алган иде хисеңне?

Бер кайгысыз самим бала идем

Һәм кош идем, һәм дә бер болан,

Канатларым каерылган килеш

Утлы чүлдә мәңгелеккә калам!





17.04.91.

МИН АВЫЛДАН КИТТЕМ

Мин ул көнне үзем чыгып киттем,

Калды авыл җиргә сыенып,

Юлым якын кебек иде дә шул,

Эзем барды арттан уелып.

Зар елапмы яшем тамды анда?

Яңгырлармы басты тузанны?

Куылганнар хисабыннан түгел (
Кире кайта алмыйм узганны.

Мин һаман да атлый бардым алга,

Максат арбасында җан елый!

Туган илдән киткән бәндәләрне

Чит-ят җирләр якын күралмый.

Бәхетемне эзләп бардыммы соң?

Шатлыгыммы көтте юлларда?

Башымнымы югалтырга барам (
Юлым калса әгәр елларда?

Ни чыдамлык белән түзәр җаным?

Ничек кояш чыгар, көн кичәр?

Кайтырмын дип чыгып киткән идем,

Кайталмадым,

Әнекәем нишләр?





23.07.91.

БОРЧЫЛУ

Ышанырга-ышанмаска белмим:

Ничек булды бар да шушылай (
Якты айның көмеш нурларына

Тотындым да йоклап калдым бугай...

Вакыт үткән, килерләре ( кыска,

Кайтарырга һич юк исәбем,

Төймәләрне саныйм: “Аллаһ ( әкбәр!”

Төгәллеккә җитми хисабым.

Кай урында мин адаштым икән?

Ни сәбәпле бар да шушылай?

Көмеш айның якты нурларыннан,

Кул ычкынып, җиргә иңдем бугай!

Бармак бөгеп саный башлыйм кабат (
Адашмаска иде, ялгышмаска!

Соңгы тапкыр өмет тулды җанга (
Сыек акыл әверелде ташка!





24.07.91.

ГАҖИЗЛЕКТӘН

Өметем бар ( ялгыз чаткы күңелемдә:

Өлешемне, тормыш, бирсәнә!

Меңне сорап аһлар ормыйм, беләсеңдер:

Кабул итче, риза берсенә!

Дуслар түре миңа инде тәтемәде,

Ялгыз гына башым, күрсәнә,

Барсына да мең-мең бәхет күле кирәк,

Бер генәсен миңа бирсәнә!

Бу дөньяга килеп, бәндәң, китәм икән,

Җәбер-золымнарын җыйганга (
Тормыш миңа ул көн җаен бирер сыман,

Ут кабынды дөрләп җан-канга!


ШИГЫРЬ ТУУ

Тишелми орлык вакыты җитмичә,

Тумый шигырь йөрәктә пешмичә,

Балкып чәчәктәй аңкытмый моңын

Һәм дә тибрәтми бәндәләр җанын.

Чү!..

Тишелде орлык ( бодай бөртеге,

Сынды күземнең сыңар керфеге!






09.04.91.

ХӘЛЛӘРЕНЕҢ ХӘЛЛӘРЕ

Минем кулда “Туз” һәм “Унлык” кына (
Шушы уен өчен яратылган!

Бу өстәлгә хәзер үзем хуҗа,

Язмышлары инде таратылган.

Мин шаһ бүген һәм дә илнең ханы,

“Туз” һәм “Унлык” уйный кесәләргә,

Минем белән партком кәртле уйный,

Йозак элеп ҮКе
, кәнсәләргә.

Ат бәһасен сорый биш тиенлек

Кенәгәсен сузып алларыма...

Кәртне ачтым, ул пычакка калды,

Ни үтенеч укыр алласына?





26.08.91.

АК-КАРА АЕРМАСЫ

Исәпләсәң, җитми хисап кына,

Ай-һай, әнкәй, тормышмыни бу?

Ак-карага ник өйрәндек икән (
Ак-караны беләмени бу?

Үз җаена гына агар иде,

Мин каршылык түгел бер генә!..

Юк шул, һаман ега, төпкә сала,

Илтеп ташлый чоңгыл авына.

Кыя кебек каршы басканнарның
Кара булгангамы максаты,

Әйләнде дә үтте тормыш суы,

Ак җаннарны төпкә ташлады.





27.08.91.


ЕЛАУ

Килдең-киттең, күрми үттең,

Хәлләрең ни, белмәдем,

Җирне кочып еласам да

Яныңа киләлмәдем,

Кочаклап үбәлмәдем...

Йөрәгемне ватып киттең,

Җыйдырып алалмадым.




27.08.91.

СОҢГЫ СҮЗЕМ

Аңламассың инде мине һич тә,

Яшьлегемне кабул итмәгән

Идең шул син тәүге кичәдә (
Һаман күздә яшең кипмәгән.

Аңла, диеп үтенмим дә кабат,

Сау булсаң ( шул, нигә башкасы?

Картлык аша үтеп, гарешләргә

Бәлки әле бергә ашасы!





Авг., 1991.

ИСӘН БУЛА КҮР

Авырый, дип сине әйтсәләр (
Тетрәп куям шунда кисәктән,

Мең риза бар бәлаңә, Аллаһ,

Өзә күрмә көнен исәптән!

Мин нишләрмен ансыз шушы җирдә (
Яшәешем булыр җәһәннәм,

Бәхет хөкеменнән сөрелгәннәр

Төркеменә китәр бу бәндәң!

Ул кайдадыр яши икән читтә (
Исән булса, нигә башкасы?

Ә барыбер җаннар бергә безнең,

Икебезнең бер шул хатасы!




               Авг., 1991.

ИРТӘЛӘГӘН КӨЗ

Очрашмадык, 

Бер дә сөйләшмәдек (
Бар да хыял булып калдылар,

Язга чыккан идем, инде бүген

Август аен көннәр санадылар.

Көзем белән бәхәсләшеп йөрим,

Юкса, сиңа әйтер сүз иде...

Шунда:

“Үзең гаепле!”( дип, минем

Яңагыма язмыш җиле бирде.





Авг., 1991.

КАНАТ БИРҮЧЕ ХАТ

Сәлам хатка мамык сүзне салып,

Канат бүләк иттем дустыма,

Озакламый үзе килеп җитте (
Дөрләп-пешеп дуслык утына.

Хәл яманын уйлап килгән икән,

Юкса язган идем, яхшы, дип...

Моннан соңда зарны юлга кертмәм,

Сагындырса дуслар шулай бик.






04.09.91.

     ТАТАРЫМ

Курыкканның җаны чыкмый калса,

Куа килә арттан коткысы,

Бу милләтнең, менә күреп торам,

Нидән качкан икән йокысы!

Бар тинтәкләр йоклаган дип йөри

Йокы күрәлмәгән мескенне (
Йөрәгенә аның курку төшкән,

Яңартмакчы була искене!

Үзгәрерлек, дәртләнерлек чакта

Яраргамы кемгә маташа?

Аллага дип, Шайтанга да шунда

Хезмәт итмәк ( сырхау алаша!

Искегә һәм артка юллар ябык,

Ташла шикләнүне, татарым,

Куркып торсаң, хәлең дә үзгәрмәс,

Мин дип йөрсәң иде, батырым!






28.08.91.

ИРЕК ЮЛЫ

Тарих белән киләчәкнең бүген

Очрашкан көне күзгә-күз,

Кичә генә мескен булсак әгәр,

Бүген, хәзер үзгә, бар да ( без!

Миллионнарча татар өчен меңнәр

Мәйданнарны айкап чыктык та

Тәкбир әйтеп изге җиргә килдек,

Урыс калды елап тыкрыкта.

Ул әлегә кушылырга белми,

Кушылмаска белми татарга,

Берсе кала безгә бармак янап,

Икенчесе тели атарга.

Үз иле бар аның, үз дәүләте,

Әмма керә татар эшенә,

Бөекләнеп һаман яшәмәкче

Милләтләрнең сырты өстендә.

Әмма бүген без терелеп чыктык

Кара каберләрнең эченнән,

Чаң тавышын буып-буып тора

Баба әрвахлары күгемнән.

Тәкбир әйтәм, сүзләремне кат-кат

Кабатлыйлар урам һәм йортлар,

Баш ияләр, җиргә чүгәлиләр

Ишелеп төшәр булып таш потлар.

Бу урамнар татарларны суеп

Урыс чыккан чорны күргәннәр,

Мәсҗидләрем мәсхәрәгә калып,

Тәре тоткынында торганнар.

Бүген ( башка, тарих һәм киләчәк

Очраштылар карап күзгә-күз,

Баш күтәреп татар, урыс белән

Килгән чагы каршы сүзгә-сүз.






30.09.91.

ӨМЕТ КИСЕЛГӘНДӘ

Мин ышана идем килер көнгә,

Булыр диеп бар да үзгәчә,

Хакыйкатем мәйданнарда калды,

Юш килмәде минем күрәзә.

Советларым уен гына уйный,

Үз теләген салып теленә,

Мәңге ирек булмас кебек хәзер

Бу татарның олуг иленә.

Без мәйданда ирек яулаганда (
Яулаганны бүлде түрәләр,

Без барчабыз сарык хәлендә шул,

Ә түрәләр инде ( бүреләр.

Мин ышанган идем килер көннең
Булырына күптән үзгәчә,

Юшмы килде шушы юраганым:

Чәч ишелеп төште күзгәчә.






31.08.91.

КИЛЕР КӨН ӨМЕТЕ

Аңларга һәм аңламаска белмим,

Кире кайтып карыйм сүзләрен,

Әмма тормыш тагын алга куя,

Кадаклый да куя безләрен.

Баш тартырга мөмкин түгел хәзер:

Мин ( җиңелгән, алар ( җиңүче,

Алыпларның көчен богауладым

Бу тәнемдә...

Сыймый гына калды җиң очы!

Буйсынасым килми, юкса, минем,

«Азатлык!» — дип мәйдан уралыйм,

Җиң очыннан богау тотып тора,

Үз көнемне үзем коралмыйм.

Килешәм дә, килешмим дә... 

Белә!

Бер карарга кирәк килергә...

Чү!

Җиң очымнан кемдер тартып куйды?

Улым икән,

Миңа яреп ул да үсеп килә!





02.09.91.

ЧИТТӘ КАЛУ

Туган илдә хәлләр үзгәчәдер,

Монда ( суык, көннәр ( томанлы,

Язы-көзе бер фасылда килә,

Сөенечләрем тышау-богаулы.

Кайгыларны ялгыз күтәрәм мин,

Хәл белергә дустым-күршем юк,

Илгә кайтыр идем, юллар ябык,

Монда өсләр ( бөтен, тамак ( тук.

Илдә чыпчык үлми, диләр, каный!

Канатларым кисек, очалмыйм,

Яратса да, якын итсәләр дә,

Җиргә ятып, җирен кочалмыйм.

Илдән читтә гүр иясе булган

Татарларны аңлар өченгә

Шушы хәлгә төштем — тәкъдир кушып,

Үрмәләп кайт, килсә көчеңнән!






04.09.91.
      ГӨНАҺЫ-КӘБАИР

Көнчелек кылып, мәйданга

Чыгардым үчлек атын,

Белмәдем, гәрчә сизмәдем (
Шайтанга булдым якын.

Яманлык кылдым ялганлап,

Чиктем гайбәт чигешен,

Әмма дә үтә алмадым

Буып бәхет инешен.

Мең сорап, ялварып Хактан

Үтендем мин ярдәмен,

Әмма дә салдырды өстән

Киемне, алып, ямен.

Тәнемә ябып җөббәне (
Дәрвиш хәленә калдым,

Сүз йөрткән телемнән язып,

Хак хөкеменә салдым.

Мең гафу сорап килсәм дә

Шәфкатен табалмадым,

Җәннәттән мәхрүм калып мин,

Тәмугтан качалмадым.





03.09.91.
 КИМСЕТЕЛГӘННӘРГӘ НӘСЫЙХӘТ

Берәү әйтсә синең хакта яман сүз,

Ашыкма борчылырга, син бераз түз!

Кем икәнең багып кара ( салып күз,

Акыл диңгезенә кереп бераз йөз!

Сызлансаң әгәр намусың тапталып,

Елама җиргә йөзең капланып.

Авыр, беләм, хәрәм сүзне күтәрү,

Кирәкмәс әмма үзеңне үтерү.

Күр дә аны, кем булуын исәплә,

Лаеклымы-түгел фикрен куәтлә.

Ныгый җанның тән эчендә торышы,

Ишелмәсен юк-барлардан тормышың!

Тартылса кояшны капларга болыт,

Суык килә, учагыңа тиз сал ут!






04.09.91.

БӘХЕТ ҮЗГӘРЕШЕ

Бәхеткә дә намусыбыз ( бәһа,

Кайгыга да...

Килгән кеше шундый,

Сынган камыш булды безнең бәдән,

Хәсрәтләрем егылыплар уңды.

Көлтә-көлтә, катлы-катлы барсы,

Җыя-җыя тәнем дә шабыр тир...

Сабыр, диеп кем нәсыйхәт бирде?

Арада юк бездәй күндәм бер ир!

Бәхетебез кызыл булды кичә,

Бүген инде кызыл бу кайгылар,

Яшен, яшьнәп, җир вә күктә йөрде,

Ни язгандыр безгә андагылар?






04.09.91.

БЕЗНЕҢ ХӘЛЛӘР

Хәбәрләре төксе-төксе хәзер,

Серләренең теле өзелгән,

Керле күлмәк итәкләрен юып,

Рәсәй халкы бауга эленгән.

Без ( ямаулык аңа, язмышыбыз

Шушы кадәр мескен, ни хикмәт,

Авызыма җирне учлап кабам —
Кем бәхетенә үсәсең син, икмәк?

Калач-калач хәсрәт җыйды көнем,

Төн буена айга бактым мин,

Таңга кадәр, җаннар җылынсынга,

Өметемнән учак яктым мин.

Рәсәйләре бер эресен, диеп,

Катмасын, дип, таштай бәгыре...

Учагыма салкын су сиптеләр:

Бозга калма, милләт бавыры!





05-06.09.91.

ДУСЛАРГА ИШАРӘ

Бу яшәеш чиге ( мәңгелекнең
Иң беренче көне булганга (
Үлгәннәрнең кадерләрен белер

Адәмиләр, кереп зур санга.

Җирдә туфрак хәлдә бәдән кала,

Юыгыз, ю, кара керләрне!

Пакь хәлендә җаннар күккә ашса,

Җирдәгеләр юсын тәннәрне!

Бу аларның бөек намус эше,

Сафлануы үлем алдында...

Мәңгелеккә җирдә калам диеп

Берәү чаба, кендек ( кулында.

Болгап кемнең маңгаена сугар?

Сугымчыдай бурсык йөз белән

Ул тагылып калсын яшәештә,

Әйткән икән теләк сүзеннән.

Мин бары тик җан саулыгы телим,

Бәдән калыбында кысандыр,

Мәңгелектә җаннар ирек табар,

Җиде кат күк ( алар өчендер!





11.09.91.

      ИРЕШҮ
Максат аеның каплангач күзе,

Сүнгәч карашы, кая барасы?

Адашып шикләнү зольмәтендә (
Биткә ягылды төннең карасы.

Черек хыял агачын ут итеп

Төндә якканда тормыш учагын,

Явып яңгыр, исеп кара җилләр,

Кер, дип гүрем җәйде киң колачын.

Яшәү тәме тоз һәм балчык кына

Түгел иде җирдә, белмәдемме?

Сүнмәсенгә — хыял кисәвенә

Корбан иттем канлы күлмәгемне.

Төнем үтте сукыр учак белән,

Торып чыктым кояш чыгышына,

Болыт белән туган кара таңда

Тотынып калдым өмет җылысына.






07.09.91.

ШИГЫРЬ УКУ

Шигъри сүз җимешен өзеп каптым,

Ачы җанга татлы ризык таптым.

Күкрәк чоңгылыннан чыкты бер аһ,

Хис дәрьясында бу хәлем саһ-ваһ!

Гүя буй куйды сылу гүзәлем,

Өзелеп төште шунда үзәгем.

Кайтмады акылым, калдым хәйран,

Бүләк булган Ходадан бу бәйрәм.

Тамбур, кубыз, сорнай ( барсы ай-һай,

Кубып уйнады хисемдә һой-һай!

Биедем-җырладым очып-очынып,

Шигырь кузгаткан хисне кочынып.

Инде тындым, оныттым боларны,

Кабат укыдым, чиртеп кылларны.

Ни хикмәт, яңармады хис-тоем,

Барып чыкмады бу юлы туем.




           
01.10.91.

ШИГЪРИ ЯДКӘР

Укыр мине шагыйрь,

Укыр кабих,

Укыр мине барча хислеләр,

Тәнкыйтьчеләр, беркөн җыелышып,

Исемдә ул, телне кистеләр!

Ул көчекләр Тукайга да өргән,

Такташның да тыйган шигырен,

Арагызда ата этләр кая (
Санламаучы күсәк егәрен?

Юкса кытык килә сүзегездән,

Табан асларына үтәсез,

Гасырларга шигырь укыганда

Ник куркышып-качып бетәсез?





01.10.91.

КҮКЛӘРГӘ ИРЕШҮ
Караңгы сүзсезлек диңгезенә

Батты бу мәгърур көймәм,

Көн яшерде йолдызларның серен,

Төйнәлеп калды төймәм.

Уем да юк, фикерем дә тыныч (
Ашты агып чоңгылга,

Мине инде мәңге аңламаслар (
Күзгә төер тыгыла.

Алдым-артым тау-тау кара дулкын,

Дүрт ягымда якты ай,

Адашканнар, юл эзләгез бүген,

Минем кыйблам ( шушылай!

Бу диңгезем чиксезлеккә тоташ,

Җирем калдырдым артта,

Барган саен монда юллар һаман

Тик озынлыкка арта.





02.10.91.


ГАДИ ХАКЫЙКАТЬ

Эшләп-эшләп тә һаман

Учың кызмаса,

Бер җылы сүз ишеттерер

Затлы булмаса (
Төкермә син дөньяларга,

Тормыш бу, аңла,

Электән үзең башлап син

Кешене санла!

Өйрәтмә акыл ( яшәргә,

Яшәтеп күрсәт,

Аяктан алда ишектән

Күренсә корсак,

Үр басып каршы алсалар

Әгәр биекләр,

Җаһиллек кылып алдыңда

Алар биепләр

Җибәрсә әгәр, шушымы

Синең бар эшең
Диеп туктатсын үзеңне

Акылың, кешем!

Эшләп-эшләп тә һаманнар

Учың кызарса,

Яра бәйләргә яныңда

Чүпрәк булмаса,

Төкер син бу дөньяларга,

Шәрә ал-асты,

Сансызлар санлы чагында

Адәм ( албасты!




06.08.91.

ГАШЫЙК ЗАРЫ

Барсы да яшәп үлделәр:

Чибәр, затлы, камилә,

Гыйшык утында яндылар,

Көйделәр бер шәм илә.

Барчасы китап телендә (
Хәлләреннән хәбәр бар,

Әмма минем өскә генә

Койды дөнья җәбер-зар.

Сандугач булып кунганда

Тирәкләргә таң белән,

Мине тоткын кылдылар шул

Күздән койдырып сәйлән.

Инде дә беткәч хәлем һәм

Югалгач йөрәктә дәрт,

Мин мәҗбүр көнем күрергә

Һәм булырга ялгыз карт.




07.08.91.


ХӨКЕМЛЕ

Бу тормышның хакыйкатен аңлап

Һәм белергә теләп асылын,

Мин елларга салдым агызып

Яшьлегемнең алтын балыгын.

Бу тормышны күккә чөю түгел,

Каһәрләргә кирәк чагында

Бәхет болынының чәчәкләрен

Җыеп алдым, чабып чалгыга.

Бу тормыш шул Печән базар икән,

Төртә-төртә бәхет саталар!

Яшьлек хыяллары ( алтын балык,

Күңел төпләрендә ята ла!

Мин хөкемче булсам, закон язып,

Хыялларга киртә утырткан

Урындагы көнчеләрне җыеп,

Итәр идем сукыр кычыткан.





08.08.91.

БЕЗ ҺӘМ СЕЗЛӘР



*Татарстан вакыйгаларыннан
Азатлыкка җаннар өметләнеп

Чыккан чакта мәйдан уртасына,

Без тудырган дәүләт системасы

Мылтык аса, корып, җилкәсенә.

Кемне саклый, кемнән коты очкан,

Ник ишетми, исерек күзләре?

Халык исемен йөрткән парламентлар

Нигә шулай агач бүкәннәре?

Без белмәгән серне белгән кебек

Үзләренә генә ышанганнар,

Халык хакны сорый, алар ( таш сын,

Урындыкларына төпләнгәннәр.

Без һәм сезгә мең бүлендек бүген,

Йодрыкларым күккә чөелделәр,

Без сайлаган олуг парламентлар

Мылтык артларына сыендылар.






08-09.08.91.

   “ИСКӘНДӘР ЗӨЛКАРНӘЙН”

Өметләнеп килер көннәремә,

Үткәннәрдән качып башаяк,

Мин көнемнең зәңгәр болытына

Әфсен укып ыргытканда таяк...

Үз башыма килеп төште шулчак,

Мин мөгезле инде ( “Искәндәр”!

Шайтан диеп дарга элгән чакта

Палачларым мең кат чөмкәйләр.

Төшләренә җәнҗал керер, коткы,

Ак төннәрен шәүлә озатыр,

Өметләнеп килер көннәремә (
Мескен гәүдәм башаякта ятыр.






10.08.91.

ДӘЛИЛ

Хуш!

Мәңгелек фатиха сиңа —

Яшәр көннәреңдә,

Адашмасын бары күңелең,

Адашмасын бары күзләрең...

Хуш!

Мәңгелеккә кереп барышым,

Монда туфрак булып бәдән кала,

Кабер авырлыгы...

Очып барган җанны кем туктатты,

Иманыммы миннән сорадылар?

Борылырга мәҗбүр булып, менә

Бу дөньяга кире кайтамын.

Бәдән инде туфрак арасында,

Өрәк булып йөри кисек җан,

Үлем түшәгенә кабат ятып,

Китәр чакта

Дөнья фатихасын ничек алыйм

Һәм күкләргә кабат

Канатланып кына ничек ашыйм?..





13.08.91.

ТӘГЪБИР

Бик сәер бер төш бутады бүген

Кара таңнан төртеп уятып,

Хәзер, менә аптырашта калдым,

Нәрсә көтә җанны болгатып?

Йөрәк маемнымы сыгып алыр?

Һич юрарлык түгел мәгънәсен!

Әзмәвердәй гәүдә кече калды,

Күкләр салыр ни гамь генәсен?

Авыр тынлык биләп алды җирне (
Күкләр язмышымны хәл итә,

Фәрештәләр, бизмәннәргә куеп,

Хөкем йөртә, изге фал шул, ә?

Мең өметне кайчы кисә алса,

Өзгәләсә язмыш максатны (
Яшәүдән дә үлем кадерлерәк...

Киләчәкне күкләр ваклап сатты!





14.08.91.


КЫЯМӘТНЕ ҮТЕНҮ
Хакыйкатькә дошманлашып йөреп,

Хәрәм хезмәтчесе булганда (
Безнең башлар эленеп торыр әле

Читән башы һәм дә колгада.

Шунда Кыямәткә мохтаҗланып

Үтенербез Аллаһ хөкемен,

Сарык кебек куып китерерләр

Гарасатка халык төркемен.

Зар еларбыз, сәүдәбезне, диеп,

Гүр алмады, кылды мәсхәрә,

Шуның өчен безне ярлыкый күр,

Хак көнеңдә тәннәребез шәрә.

Ишетерме әйткән сүзне Хода?

Миһербанга безнең өмет зур,

Җәһәннәмнең утлы диңгезендә

Кемнәр Шайтан белән булыр хур.

Фарызларны узмый яшәгәннең
Бармы Кыямәткә мохтаҗы?

Казык башларында торган башлар

Мең түземдә киде ут таҗы.





15.08.91.
     ЫШАНГАН ТАУДА НИ БУЛМАС

Синең алга серне салганчы,

Елгаларга гына орсамчы,

Бу кадәр дә оят булмас иде,

Яман икәнсең шул, ялганчы.

Синең алга гына салганчы,

Дусларыма сөйләп алсамчы,

Бу кадәр дә авыр булмас иде,

Булмас идең син дә ялганчы!

Синең алга сүзне куйганчы,

Кирәк булган суга саласым,

Ахмакларга серне китергәндә,

Белеп тапшыр: җыеп аласың!





15-16.08.91.


ХӘБӘРДӘН ХӘБӘР

Мин ( яхшыдан, мин ( хөрмәтле,

Диеп белдереп,

Тормыш чанаңа җиктең син

Өч ат, җилдереп

Гомер юлларын үткәндә,

Калҗа кимереп,

Йортыңа сыймас булдың син —

Шактый симереп.

Бар кеше, бүреген салып,

Сәламен бирде,

Алдыңа ташлап ектың син

Күпме нык ирне,

Хатыннар булды яныңда

Гаурәтен ачкан,

Шайтанга шәрик аталдың (
Иманың качкан.

Көн дә халыкка чыктың син

Өч айгыр җигеп

Һәм суктың бәндә сыртына

Чыбыркы чөеп,

Шушы атларың ( караклык,

Гайбәт, хыянәт...

Тәмугы белән каршылар

Сине Кыямәт!




19.08.91.

ТАТАР ЧАПАНЫ

Мин нәсыйхәт белән шигырь әйткәч,

Зур шагыйрьләр көлеп калдылар;

Мескенлек бу, өтеклек, дип, өскә,

Буй-буй телеп, ямау салдылар.

Чапанның мин нинди булганлыгын

Белеп үскән кеше идемме?

Тәнкыйтьчеләр: “Абый, салып ташла!”(
Диеп тарта хәзер җиңемне.

Килешмиме? Буй-буй чапан, күрәм,

Өсләремдә минем ( татар чак,

Нәсыйхәтләр сөйлим шигырь тезеп,

Йә кайсыгыз мине сатачак?





19.08.91.

ОБОЗЧЫЛАР

Мин сугышта калган татарларның
Хәле өчен бүген кайгырам,

Сезнең батырлыкны таптап үткән

Каралардан акны аерам.

Татар исемен телгә алмас өчен

Ант эчкәннәрмени, югыйсә?

Әллә, каһәр, сугыш күрми калган

Ветераннар гөмбә кебек үсә?

Белмим инде, татар белән бергә

Очрашмаган бәлки ялгыш та,

Окопларда бергә ятмаганнар,

Кермәгәндер бер дә сугышка.

Үзбәк исемен телгә алып сөйли,

Таҗикларны һәм дә башкасын...

Обоз гына ташып тылда калу

Кебек эштән Аллаһ сакласын!





20.08.90.


      КОТКЫ

Дию чыккан кебек курыктылар

Бар адәмнәр, качып үзләренә...

Нинди сәер заманада яшим,

Һәр үзгәреш баса үзәгемә.

Аккош булып очып китәр идем,

Җибәрми җир, яклаучысы кирәк,

Кичә ( яшел, бүген ( кызылланып

Балкый өстә безнең өтек байрак.

Тыйнаклыкка өйрәнмәдек инде,

Тыйтак-тыйтак аксый эшләребез,

Соңгы тапкыр йөрәкләник әле,

Без ул ( халык, тимер түшләребез!

Ник шөлләдем әле калтыранып,

Йөрәгемне тотып кем сөйләшә?

Бүген әнә, ишекләрен бикләп,

Сталин һәм Ленин киңәшә.





20.08.91.


   ЯЛГЫЗЛЫК

Син килмәссең инде миңа кабат,

Син кермәссең кагып ишектән,

Буең белән йортны ямьләндереп

Сүз әйтмәссең, әгәр ишетсәм...

Балкып китәр идем бергә-бергә,

Сөйләр идем шигырь, югыйсә!..

Син килмәссең инде миңа кабат,

Урамнарда суык җил исә.

Үзем барам...

Сине эзләп табам...

Дүрт кенә ич җирнең тарафы!

Еллар аша кичеп, беркөн җитсәм,

Коелмасмы күзең карасы?

Ишеп кенә яңгыр ява торды,

Алыштырды ак кар бураны,

Ничә язны, ничә көзне йөрдем

Бурап гомер дигән бураны.

Картлык йортын салып кердем илдә,

Яшьлегемне сыгып җилектән,

Син килмәссең инде миңа кабат,

Син кермәссең кагып ишектән!





20.08.91.

КӨНЕМ КАРАҢГЫЛАНУ

Кояш белән болыт гел янәшә (
Бер-берсенә дошман булса да,

Җирне сыйпап кояш суын сыга,

Кәлүшләрне ялый тупсада.

Ул да булмый, сыккан суын эчеп,

Ак болытлар шартлап күперә,

Караланып, чыбыркысын сугып,

Җирдә-күктә яңгыр үкерә.

Кояшы да, болыты да кирәк,

Яшәгәндә юк бер артыгы,

Тузган кәлүшләрнең ямавыннан

Аякларга яңгыр саркыды.

Кояш белән болыт гел янәшә,

Көнне буып, каплап куйса да,

Яңгыр бетәр, диеп хөрлек көтә

Күпме малай качып тупсада.

Ә бу яңгыр көзге явым инде,

Кышка кадәр бер дә туктамас,

Балкып торган кояш, яз җиткәнче,

Җир өстенә бик тиз чыгалмас.






20.08.91.


БАЗАРЧАЛЫК

Артыккарак китте шапырыну,

Без намусның чыктык чигенә,

Хөрлек килде диеп, ике тиен

Акча өчен бәндә интегә.

Ни аласы, ни сатасы бар соң?

Авыз ачсаң ( үпкә күренә!

Кеше-бәдән эт-баш адәмнәре

Менеп баскан иле түренә.

Ак-караны инде аңлар вакыт,

Аклар вакыт, сыкрап, караны,

Барча халык бер халәттә бүген,

Дуслар кисә ике араны.

Пәйгамбәрләр кайтмас инде җиргә,

Хак-ялганны илдә аралау

Үзебезгә калыр, и өтек җан,

Өстебезгә күчеп килә тау.

Кем намусның чикләрендә калган,

Аңа, имеш, бирә мәрхәмәт,

Кикрикләрем шиңгән килеш бүген

Санап ятам тәннән җәрәхәт.





20.08.91.

МӘҢГЕЛЕК УТ

Шәмдәлемдә шәмем төннәр буе

Керфек какмый чыкты бөртек тә,

Шигырь язды каләм үкси-үкси,

Дәрте үтте бәдән-җилеккә.

Бүген минем кояш чөеп уйнар,

Канатланыр көнем, әлбәттә,

Туктатмагыз мине һәм тыймагыз

Егылганчы, мәгәр хәл бетсә.

Шәмдәлемдә шәмем яна тагын,

Төн буена чыктым сөйләнеп,

Җаным әрни, үксеп-үксеп елый,

Халкым хәле тора төйнәлеп.






22.08.91.

ҖАН ТӘХЕТЕ

Арка юешләнеп, яңгыр йотам,

Җир белән күк калды тоташып,

Тамчы булып түгел, диңгез кебек

Ишелеп төшә яңгыр ашыгып.

Битне юа, тәнне юа, җирне (
Пакьләнәбез бүген гөнаһтан,

Аллаһ безне үзе ярлыкыймы (
Яшен үтә тишеп колактан!

Җир һәм күккә, күк һәм җиргә гашыйк

Бәндәләрнең бүген ( бәхете!

Нурлар тулып, мең елмаеп балкый

Бу җанымның алтын тәхете.





23.08.91.

           ТӨЧЕ

Нәзекләтер өчен тупас телне,

Ачы камыр аша, диделәр,

Мин ашадым һәм дә ашыйм, әмма

Күәс, диеп мине төйделәр.

Шушы килеш әгәр пешә калсам,

Бу бәдәнем ( ипи калае,

Көйгән күмәч исе килә, диләр,

Харап хәлең, учак малае!

Пешеп чыкты кальбем күмәч-күмәч,

Телем-телем кисә пычагы

Бу тормышның,

Бер дә карап тормый,

Холкымның да бигрәк ип чагы!

Нәзекләтер өчен тупас телне,

Учакларга җанны салдырдым,

Сыйландылар күпләр, әмма төче

Калган булган ипи камырым.






28.08.91.
   МӘХӘББӘТ ХӘЛЛӘРЕ

Ышанма син аңа, ялгышма!

Чыгармас ул сине яхшыга,

Аңамы син кирәк башаяк?

Кайларга күңелең ашыга?

Мәхәббәт болыны ( янар ут,

Көлгәме калырга исәбең?

Өметтә меңнәрме кермәде,

Яндылар, кем белсен хисабын?

Толымы юк аның буйга тиң,

Торса да битендә күркәм миң,

Сөюдән дивана булганчы,

Күзеңә каплап куй ике җиң.

Чыланыр, су булыр, әмма түз,

Еларга бирелгән синең күз,

Калдырма йөрәгең түрендә (
Сөюне башаяк чыгар тиз!

Үзең дә көләрсең хәлеңнән,

Ачылыр карашың шул көннән,

Ышанма син аңа, ялгышма,

Җибәргәч бер кисеп яныңнан.





20.08.91.

КАЕНГА МӘХӘББӘТ

Ак каенның сыек итәкләре

Ертылып кына китә җил белән,

Оялыпмы үзе башын ия,

Нидер әйтеп тыныч тел белән.

Кочакларга белмим, йә дәшәргә,

Нәзек билен урый күзләрем,

Минем кебекләргә ни эшләргә:

Телләр ( төрле, төрле сүзләрем.

Ул ( битемнән сыйпый, мин ( буеннан,

Кем кызы син, Каен, әйт әле?

Ояла да, җавабында шулчак

Ачылып китә нәзек ак тәне.

Минем белән түгел, җилләр белән

Уйный икән, аһ син, шаяным,

Кочагына кереп яттым әле,

Җырын сузды күңел кураем.





23.08.91.

КӨЗ КЫЗЫ

Яфраклар яуган урманга

Көз кызын эзләп килдем,

Якты һәм кояшлы дөнья

Күлмәген өскә кидем.

Җилләргә салып сүземне,

Таулардан тауга чөйдем,

Сәламем сиңа, көз кызы,

Бәхетем бул син минем!

Йөрде яфрак, күчте агач,

Тау белән тау кушылды,

Шәрә калган каенлыкка

Салкын яңгыр ишелде.




03.09.91.

РӘСӘЙ

Башлар ( чүпрәк,

Кашлар ( соры,

Чәч урыны тап-такыр,

Кесә төбен бер тутырып

Шалтыраталмый бакыр.




02.09.91.

   БӨЕК КӨН

Биш йөз еллык көрәш нәтиҗәсез

Муеныма аркан салганда,

Буйсыныгыз, диеп үгет кыла

Башкисәрләр тәхет алганда.

Ә без һаман кирелекне сөреп,

Буйсынуны читкә кагабыз,

Әдәпсезгә, тыңлаусызга чыктык,

Таш сыннары булыр балавыз!





26.08.91.

БӘРЕЛЕШ

Бар да беткән...

Һәм башланган кабат...

Йөрешен Җир кат-кат үзгәрткән,

Мәңге сынмас тәхетләр дә төшкән,

Килер көнне тарих төзәткән.

Сүрелмәслек булып янган йөрәк

Пыскып сүнгән пычкы чүбедәй,

Батырларның кылган гамәлләре (
Чор күчүгә ( шиңгән күбектәй.

Бир, син, бәхет миңа, бир ышаныч,

Кылыч белән кылыч алышыйк,

Бар да беткән, мин ( калучы түгел,

Кемлекне без бүген сынашыйк!





26.08.91.

МӘГЪНӘ

Сук син, сук син!

Очкыннары чыксын (
Кыйшаеп китсен борын һәм авыз...

Кан төкердем мәйдан уртасына,

Очрашырбыз әле, и явыз!

Ирек хакы канга бәрабәр дип

Белә идем, ялгыш уйланган,

Үлем бәһасенә ирек алып,

Милләт ята җирдә ( кыйналган.

Бүген аның җеназасы көне,

Ашыкмагыз гына күмәргә,

Ул бит үлде, Рәсәендә ( бәйрәм,

Каннар саркый сеңгән түмәрдә.

Хәзер инде дошманы да бетте,

Бар да дусты, бар да иптәше,

Итәк күтәргәндә Рәсәенең
Ачылып китә арт як пеләше.

Сатып алган колым түгел идең,

Түшәк сорап кемгә керерсең?

Авропага сибелгәч тә тагын

Татар теләп төшләр күрерсең!





26.08.91.

МӘҢГЕЛЕК САФ СӨЮ

Бу фани дөнья ярыннан чумып диңгезгә,

Наз җыйдым тәнгә, сурәтең килде хәтергә.

Күтәрелеп мендем, гаҗәп: ярда торасың...

“Чык инде, озак коендың, җитәр!”( диясең.

Фанилыктан бакыйлыкка күчтемме шулай?

Белмим, каршымда балкый бу хыял булган ай!







26.04.91.

БӘХЕТЛЕ ҖАН

Күзе кара, диләр, аның,

Ә миңа яшел карый,

Тавышларын — карга, диләр,

Миңа ( сандугач сайрый.

Беләм инде, куркытмагыз,

Андый безгә карамый...

Әмма ни хикмәт, төннәрдә

Төшкә кермичә калмый.




11.05.91.


ҮРТӘЛҮ
Ай-һай күркәм, күрелмәгән нинди зат син?

Насыйбың кем, әлегә җөп, әллә так син?

Күзләреңә бактым исә, йә чумармын,

Чыгалмыйча көнме-төнме күп кунармын?

Аһ бу җилләр, уралганнар билләреңә,

Тагылганнар көпә-көндез итәгеңә...

Урлап качар кебек булып талпыналар,

Булыр да ул, алыр алар, тулпарлылар.

Ә мин ( мескен, үбәр булып авыз сузам,

Кочагыма алып, буең сыйпап узам.

Ни яман хәл: борыныңа төртеләм дә,

Калам шулай ( чак-чак кына үртәләм дә.

Күп хикмәт бар: гөл бакчасы ( тау артында,

Үтеп булмый, торса да ул бик якында.







24.04.86.

СӨЕКЛЕЛӘР

Сер ачкычың салып алларыма:

“Бикле күңелемне ач!”( дидең,

Йозак арты йозак һәм ачылды...

Син миннән дә ялгызрак идең!

Бикләнепме калдым шушы хәлдә (
Хәтер чоңгылына егылдым...

“Күзем йомсам, төсең ( алда!”( дисең...

Йөрәгемә ялгыш кагылдың.





03.05.91.
   ЯЛГЫЗЛЫК ХАТИРӘСЕ

Тормыш диңгезем бик саймы,

Тирәнме, әйтә алмыйм,

Каерыла дулкыннары (
Ялгыз хәлдә калсам мин.

Хәтерләрем куптарыла,

Шаша кала көннәрем,

Тарихымны кузгатмагыз,

Йокы күрми төннәрем.

Тормыш диңгезем бик саймы,

Тирәнме, белә алмыйм,

Каерылган дулкыннарда

Ничек батыплар калмыйм?

Фиргавенгә диңгез төбе (
Алтын тәхет бирелгән...

Очрашуга дәшәмәллә?

Әллә иман китергән?




30.04.91.

    ОЯЛУ

Димәгез бу эшем ( ялган!

Сөйләмәгез кубып зурдан!..

Тоттырдылар бүләкләрен,

Тау иттеләр кочакларын.

Йөзем ( кызыл, оялудан,

Йөрәк төште урыныннан,

Аякларым чыгып тайган,

Ә ник җаным торып калган?




    03.05.91.

    АШЫНУ

Сез барыгыз миннән бәхетлерәк,

Мин барыбер ( сездән!

Нәрсә өчен шулай дисезме?

( Сездән түбәнлектән!..

Чөнки минем

Үземнән дә өстен сүзләр бар!

Мин (
Ялгызым!..

Миңа урын иркен,

Сезгә генә никтер менә тар!





06.05.91.

      КАРА БАЙЛАР

Кичә бар да алтын күреп курыкты,

Бүген исә ( “дай-подай!”, кулын сузды...

Күзләре багып-карап бик зарыкты,

Барсының да тамагыннан аһ узды.

Җыеп алып илт базарга барчасын,

Килгән халык маймылларны карасын...

Шомартып йөртми, күгәртә акчасын,

Әмма чистарта тырнагы карасын.






06.05.91.

СЕРЛӘШҮ СЫРХАВЫ

Сер сорап, сүз бүлешеп, дусларым

Табын корды, салып кара кошларын...

Очырдым фикернең ак күгәрченен,

Белмәдем йөрәкнең аһ түгәчәген.


ЙӨРӘК  ӨНЕ

Килде халәт,

Бушлык хасил булды,

Тынлык хасил булды күңелдә,

Ә аннары хисләр чоңгылына

Мин егылдым,

Йөрәк ( кулымда!

Тыңлап бактым

Буш йөрәкнең чыңын,

Ниләр бар соң синдә чынында?

Үткәннәрдән ( гыйбрәт,

Киләчәккә ( өмет,

Бүгенге көн бар-юк хәлендә!





08.05.91.

   МАКСАТКА ҖИТӘ АЛМАУ ГАЗАБЫ

Сарыланып калдың, күңел, болай ник син?

Өзелдең шул, максат бавым, булсаң да нык.

Җәберләнеп төшәм чоңгыл төпләренә,

Канлы яшем бәреп чыга күзләремә.

Йөз суымны түгә-түгә җилгә сиптем,

Ни хәлем бар, ни моңнарым ( сизенмәдең.

Ике дөнья арасында газиз башым,

Тамагымнан үтми инде газиз ашым.

Төпкә сөйри, болгап китеп гөнаһ ташым,

Үз өстемә коела бу утлы аһым.

Ничек китим бу газаплы чоңгылыннан,

Ышанычым ычкынганмы кулларымнан?







10.05.91.
     КУРКЫНЫЧ ТӨШ

Чү, диеп дәшеп китердең,

Юылды күзең яше,

Ни газап йоттың болай син (
Ярылды түзем ташы!

Чатнады маңгай, тир бәреп,

Су булды калын кием,

Муенга чапты сүз балтаң,

Ныгыттың хәтер өен.

“Кер,( дидең,( кабыз шәмнәрен,

Тәрәзәсен каплама,

Үткәнеңнән килереңә

Томырылып карама!”

Тормышыбыз яхшы була иде,

Була иде бәхет түгәрәк,

Синме, минме ялгышудан уздык (
Бар да барыр иде тәгәрәп...

Чү, диеп дәшеп уятты

Яшәеш көне таңда...

Чумып ихлас түшәгенә

Ярым йоклый янымда.




12.05.91.
       НАМАЗ ДОГАСЫ

Җиде күкнең җиде катына да

Сәламемне юлла, и догам!

Кыямәттән милләтемне сакла...

Беренче кат намазымны чыгам!

Күк капусы ачылган көн бүген,

Колак салган чагы дөньяның,

Сәламемне бөек Хакка җиткер,

Тәүге чагы иман уянуның!

Икенче кат намазымны чыгам,

Тәмуг газабыннан арынып,

Фәрештәләр үтте бер-бер артлы (
Канатлары җанга кагылып.





12.05.91.

КАРТЛЫК



*Суфи Аллаһияр рухына
Ышанмады һичкем синең яшьтә (
Кырыгыннан узган адәмдә,

Шигырь яшәр диеп күңелендә,

Җаның булыр диеп мең гамьдә.

Ышанмады, һичбер уйламады

Һәм барсы да сынды беркөнне,

Кырык узгач синдә шигырь туды,

Кабул итмәделәр беркемне.

Сине укып, барча шагыйрьләрнең
Диваннарын читкә аттылар,

И син, Аллаһ яры, бөек шәхес,

Китабыңны ятлап яттылар.

Кемнәр синең шигыреңә шулай

Күпме еллар зиндан кордылар?

Мең ләгънәт!..

Әгәр үзең икән,

Мең үтенәм гафу, Аллаяр!





27.05.91.

ИП МӘСЬӘЛӘСЕ

Исемен сорап аптыратма син аны,

Исемен куярга онытканнар аның...

Хәлен нигә сорыйсың сүз салып тагын?

Күрмисеңме, ни хәле булсын аның!







04.06.91.

КЫШКЫ ДОГА




*Хәсән Туфан рухына
Яшел яфрак булып чигелдем мин

Шәрә калган дөнья йөзенә,

Ак чәчәкләр булып күпердем мин (
Балкып кереп дөнья күзенә.

Кем хөсетлек кылды, кем табынды,

Мин лаеклы идем барсына,

Ап-ак карлар булып явып торам

Кара кышның шәрә башына.




   
 31.05.91.

ОХШАШЛЫК

Сагышларым зәңгәр минем,

Кайгыларым ( чем кара:

Синең күзең,

Синең чәчең төсе...

Охшашлык та шул гына!

Язмыш мине куып йөртә

Болыт итеп, давыллап...

Күз яшьләрем энҗе-энҗе (
Көлеп торам явымлап.



    

31.05.91.

КҮЗЛӘНҮ
Кызның күзе зәңгәр булса (
Шаян булыр күңеле,

Кызның күзе кара булса (
Авыр булыр күңеле,

Кызның күзе яшел булса (
Йомшак булыр күңеле,

Барсы бергә сиңа булса (
Яшәүләре күңелле!




04.06.91.

ЭҺ СИН, ТОРМЫШ!

Ике авыз сүздән хәл алмашып,

Камиллеккә җитә идек без,

Бозлар китте, саубуллашып калдык,

Аяк бастык җиргә итексез.

Казык кактык, безгә җитәр иде

Мунча кадәр йортның мәйданы,

Байлыгыбыз артык идемени (
Авыл буйлап сипте кем данны?

Без куылдык, иман безнең белән

Күчеп китте ана җиреннән,

Тарих бүген нәни бала кебек,

Кайт, дип тарта минем җиңемнән.

Мин югалттым инде камиллекне,

Ике авыз сүзем калмады,

Саубуллашыйк, кышлар җитеп килә (
Сәламемне заман алмады.






03.06.91.
     СӘЯСӘТНЕҢ КЕЧКЕНӘСЕ

Күсәк белән орган саен, башның
Белгәч ике якка ярыласын,

Ник өметтә һаман яшибез без (
Белә торып күсәк сыналмасын?





          27.08.91.

ЗАМАН КАЧАГЫ

Үзгәрешсез калды олы дөнья,

Шулай яңгыр ява, шул кояш,

Йолдызларны төннәр күккә тезә,

Ай, калыгып, шулай коя яшь.

Һәм шулай ук калды ил язмышы,

Үзгәрмәде ауру халәте,

Күселәре калды, йозак белән

Бикләнсә дә ак май келәте.

Мин үзем тик бүтән инде бүген,

Иман кайтты бозык җаныма,

“Егетчәрләр көе”н даулап-даулап

Мендем огыланнар атына.






04.06.91.


ҖӘННӘТНЕ САГЫНУ

Сөреп-куып китте шаулы дулкын,

Авызын ачып көтте комсыз упкын.

Бөтерелеп, тизлек һаман артып,

Хәзер алыр йоткылыгы тартып.

Тезләр чүктек Аллаһ хакын тартып:

“Бакый йорттан җан калмасын артык!

Анда кояш ( үзе Хак тәгалә,

Җиде күкләр, җиде кат галәмгә!

Шәһитләрнең җаны канат кага,

Бездәй габит түбән катта кала!”





07.06.91.

ЛӘГЪНӘТ ДОГАСЫ

Ни мәгънә сүзне сүстәй үреп

Халык диңгезенә болгауда?

Җене чыгып нәрсә җимерә ала (
Ычкынмагач тәне богаудан?

Фиргавенме үз теләге белән

Тәхетеннән төшеп баш бөккән?

Ирек хакы ( гөлбакчаны ташлап,

Халык сахра-кырны үз иткән!

Югалтырлык малы булмаганмы?

Җаны булмаганмы тәнендә?

Өч тиенлек бәһа өчен әнә

Иман сата бәндә бу көндә!

Сүз үрелде, буды диңгезләрне,

Ризык хакын искә төшереп,

Ашау өчен халык яши икән,

Мәңге күрмәс инде ул ирек.





05.06.91.
    ӘРВАХЛАР РУХЫН САГЫНЫП

Егылган ташны кузгатып,

Борып салсалар,

Өстендә күфи язуын

Укып тапсалар,

Әрвахлар кубып чыгарлар

Күкнең катына,

Ни сөйләр шунда адәмнәр

Хода хакына:

“Җаннарны тотып килдек без,

Алыштыр, диеп,

Юкса гел һаман яшибез

Потка баш иеп!

Ходаем, сиңа сәҗдәгә

Юк һич чарабыз,

Елларны салып иңнәргә (
Батып барабыз!”

Егалган ташны кузгатып,

Бордым да салдым,

Өстендә күфи язуын

Укып таң калдым...

Әрвахлар кубып чыктылар

Күкнең катына,

Көттеләр, әмма халыклар

Килми каршына.

“Дөньябыз ( җәннәт сарай!”( дип

Барсы мактана,

Әрвахлар, күреп, шул хәлдән

Булды дивана...

Могҗиза сере өзелде,

Бозылды язу,

Җаннарга хәзер тәтемәс

Күкләргә ашу!



         07.06.91.


СӘҖДӘ

Дөньялыкның яме булып көнем

Чәчәк атты таңда кояш белән,

И бәхетем, диеп егылдылар

Адәмиләр сәҗдә — теләк теләп.

Сөенергә кирәк иде җирдә,

Кирәк иде терәк яшәештә,

Шуның өчен иман китерделәр,

Әмма һаман меңнәр яше истә.

И киселгән вә изелгән халык,

Күзләреңә энҗеләрне элмә,

Диеп үтенеп багар идем хәзер,

Салынган баш җиргә элмә-элмә!

Дөньялыкның көне булып ямем

Чәчәк атты, кояш баеп бара...

И бәхетем, диеп егылдылар,

Йөзләр ( нурлы, маңгайлары ( кара!





                       12-13.06.91.

ЭЗЛӘНҮ
Кара болыт, офыкларны урап,

Җиде кат күк йөзен алды каплап,

Якты көннәр калды томанланып,

Тик үтмәде яңгырлары пакьләп.

Тузан кубып, күчеп йөрде җилләр,

Сур мөгезен әллә өрделәрме?

Кем бәддога кылды соң безләргә?

Чайкап атып биек күперләрне.

Барча җирне-йортны коймак ясап

Яңгыр үтте — гафилләрне таптап,

Гарасатка килеп егылганда

Нинди дога саклар безне хаклап?






18.06.91.

САБАНТУЙДА

Беләк ныклылыгын сынау өчен

Мәйданнарда көрәш алга чыкты,

Күтәр, егет, күтәр һәм чөй, ташла,

Мин егылдым шунда...

Кемнәр екты?

Күгәргән йөз, сынык билең белән

Ни хаклыкны таба алырсың син?

Мәсҗид-иман чалкан килеп төште,

Катып калды мәйданнарында сын.

Күтәр дә чөй, канлы ләгънәт белән

Бер селкенсен әле ил тарафы!

Мәйданнарда бил алышкан чаклар,

Юк арада адәм битарафы.






17.06.91.

ХАКЫЙКАТЬ АБЗАРЫ

Хакыйкать абзарына кереп, тирескә батсаң,

Аңкып исенә — урамга чыксаң,

Хушбуй диеп иснәсәләр шунда ахмак җаннар,

Сер бирмә, чыгарма йөзгә каннар!

Мөмкин түгел икән инде, абзарыңа син кайт,

Дуңгыз булып ауна ятып-чинап,

Кеше асылы ( сер! Ишәк, синдә инде ул юк,

Шулай да өстең ( бөтен, тамак ( тук!


ЮГАЛГАН ЯКУТ

Мин авылда көн үткәреп ятам,

Ике тиен чагы вакытның,

Буш дөньяда биш тавыклы әтәч

Орлыкларын чүпли бәхетнең.

Келәт асты. Сайгак ярыгыннан

Егылып-егылып төшә бөртекләр,

Кем соң йөри анда? Иясеме?

Каян килсен ( ачык ишекләр!

Әллә кайчан чыгып качкандыр ул,

Бөҗәкнең дә җирдә ирке бар,

Бәхет өчен туган бәндәләрнең
Әллә нигә генә көне тар.

Бөртекнең дә икмәк булып мичтән

Кояш балкып чыгу ( теләге!

Улы кайткан, әтәч шулпасының
Исе дөньяларны биләде.

Мин авылда, көн терәген ташлап,

Ике тиен иттем вакытны,

Кем әтәче чукып алды икән

Бәндәләргә тиеш якутны?





09.07.91.

          ДОГА

Йа Ходаем, өйрәт түземлеккә,

Җаһилләрнең итмә корбаны!..

Бәгыремнән кайнар яшьне сыгып,

Җанга басты дәһри табаны.

Изелеп кенә калган көннәребез,

Теш аралаш чыкмый өннәребез,

Без мәңгелек сәҗдә белән сиңа

Багышладык күпме төннәребез!

Ишетче, Хак, ишет үтенечне,

Кабул итче шушы догамны (
Әллә безләр гомерлеккә инде

Самим мескен булып туганмы?

Чаң кагалар кәлисәләр бүген,

Ә мәсҗидләр тынган, гыйбадәттә!

Ике ара ( йә денсезгә калам,

Йә басамын намаз рәткә!

Йа Ходаем, бирче аң нурыңны!

Наданлыкның итмә корбаны,

Бәгырьләрнең барлык дәртен сыгып,

Җанга чалдым оят чалмамны.





05.10.90.

ОСТАЛАР РУХЫНА



*Әткәм Зәкиҗан Әхмәтлатыйп улы рухына
Өмет уты киселде күңелемдә (
Үз буемнан түбәнәйдем дә менә

Иелде баш, кем юатыр чәч сыйпап?

Һәрбер сүзем ( җанга кадалган энә!

Тереме син, үлеме ( кем кайгысы?

Кирәклекне дәлилләр эшем бармы?

Осталар китсә үпкәләп дөньядан,

Бу илдә кабат белекләр туармы?

Дөньялыкта кадерсезлек җәфасы

Күз алдында кыйнаса берәүне,

Ничек аның юлын эзләр яшь-җилән?

Йортың ( кыеш, куй, соң, терәп терәүне!

Исеңә төшәр: ил эчендә элек

Бар иде ул осталар ( кулы белгән!

Хәзер алар мәңгелеккә күченгән,

Баебыз да эш майтармыйча бөлгән.






05.10.90.

ХАНЫМ ӘФӘНДЕМ

Егылды күз буй-сыныңа аһ булып,

Елады ул ( яшь диңгезе зар тулып.

Кыл миһербан, сал күңелгә якты ай,

Булмасын нәфсем шукланган кара тай.

Өзмәсен кулдагы бу нык йөгәнне,

Кисмәсен теләк балтасы имәнне.

Ныклы акыл шушы, имән, дигәнем,

Югалды каршымнан сын ( аһ дигәнем.

Эзләп бактым, айкадым ни бар җирне,

Күрдем янында затлы бер ирне.

Буе ( ару, йөзгә-биткә күрек ул,

Моңарга, дип уйладым, кыз тиңе шул.

Теләдем: гөр килгән назлы күгәрчен

Миндәй каракошка каба күрмәсен!

Сораганым кабул иде, көн үтеп,

Бу ир кочты чибәремне үз итеп.

Көендем, тик күрмәгәнмен дөресен:

Ачты дөнья миңа хаклык билгесен.

Ир дигәнем булган Иблис, и мәлгунь,

Чәчәкне шиңдергән. Киеп кара тун (
Йөрсә дә халыкка ул хәсрәтем яр,

Әмма күңеленә тулган икән зар.

Очрап аңа, күзем төшсә йөзенә,

Яшь бөртеге бәреп чыга тиз генә.

Дәшми, саулык та сорамый борылып,

Аһ диеп үтә ул ( җанга орынып.






18.10.90.

    ГӨЛЙАР

Бәйләде хис атын язмышым

Бер гүзәл гөлйарның сынына,

Ни бәхет! Усаллык кылычым

Качты тиз мәрхәмәт кынына.

Мең кеше ялынып килгәндә

Башка чак кире сүз әйтсәм дә,

Ә бүген берәүнең ым көче

Кол итте, горурлык эчсәм дә (
Бөгелде һавалы бу башым,

Керфегем каплады күземнең
Дәрт тулы сагышын, булдым мин

Чын яры сабырлык, түземнең!




   
           18.10.90.

ГАРЬЛЕК ДИҢГЕЗЕН КИЧҮ
Чибәргә күз салма, дип киңәш бирделәр,

Мине бу дусларым үз-якын күрделәр.

Ни йөзем, ни буем күркәмлек сыйфатлы

Түгел шул, сүзләре тугыры һәм хаклы.

Җиңемне бизәми энҗеле беләзек,

Бармакны ямьләми солтанат бер йөзек.

Бәй, шулай булгач,  мин лаеклы кемнәргә?

Ут йотып атылдым караңгы төннәргә.

Шагыйрьлек каләмен эзләде күңелем,

Җыр булып төннәрдән көннәргә сөрелдем.

Шәп кемнәр мактанды-макталды түрләрдә,

Мин калдым әмма дә чыгалмый гүрләрдә.

Бүген дә күңелем ышаныч табалмый,

Тик дөнья үзгәреш булмыйча торалмый.

Суктымы сәгате: хакыйкый көн килде,

Түремә бер чибәр, җанашым, дип керде.

Караңгы төсләрем коелды йөземнән,

Елмаю кояшы балкыды үземнән.

Киңәшне тотарлык калмады һич чарам,

Мең гафу! Җанашта бу төндә мин калам!







18.10.90.

ХИКӘЯТЕ ЯПАНЧЫ



*Казанның соңгы баһадиры рухына



1

Җиңелеп Казаны, калтырап саф тәне (
Явыз кулында яшь сыгып наз кыздай (
Калды артта, гарь иде субаш хәле,

Өшеде җаны салкын кара боздай.




2

Умырылып чыкты каргыш (
Бәгырьләрне ертып,

Йа Ходаем, теләдеңме

Бетерергә илне черетеп?

Ай-йа, Тәкъдир, айа без мәхлукны,

Очлы казыгыңа утыртма!..

Ир асылы яу кырында калса,

Кемнәр туар ана карынында?




3

Без ( оядан

Таратылган...

Күч-умарта!




4

Җебеп дәү казаны, эреп-челтәрләнеп,

Җиргә түкте булган бар аш-сый хөрмәтен...

Үлем иде артта, хәзер күр ( янәшә!

Кисте Ходай бөеклектән нур өммәтен...







20.10.90.
     ИЛ ЭЧЕНДӘ

Ил эчендә бар иде дәрвиш, Яхъя атлы үзе,

Горурлык каланчасыннан әйтелде һәрбер сүзе.

Сан алмады, дөньялыкның күрсә дә күп хәсрәтен,

Дин тотуда, гидайлыкта тапты барлык рәхәтен.

Әмма беркөн, ни сәбәптер эчеп хәмер, алданды,

Су диеп капкан иде ул, инде дә авызланды.

Эчкәне тат булды аңа, онытты бар догасын

Һәм турайта алмаслык бөкте тарикать дугасын.

Айныганда ни әйтерлек калмады һичбер сүзе,

Саташты ул, сизми калды, ябылды күңел күзе.

Инде зольмәткә ( тәмугка насыйп булдымы үзе?..

Мәңгелекнең каршысында догага сеңде тезе!

Бу дәрвишне нигә гафу кылмадың, Бөек Ходам?

Аннан мең кат түбәннәрне җәннәтле иттең юктан!

Минем инде ни оҗмахлык, ни тәмуглык эшем юк,

Дөньялыкта яшәп калам, башка барыр төшем юк!








25-28.10.90.

ХАКЫЙКАТЬНЕ ТАНУ

Һәр чорның бар каһәрләнгән улы,

Ә безнеке ( миндер, ахрысы!

Яфракларым ява яшел килеш,

Бу тәнемдә

Ике халәтнең дә баешы:

Берсе ( фани,

Икенчесе ( бакый,

Дөньялыктан күчү насыйпмы?

Яфрак кына түгел, көннәремнең
Чәчәк тәлгәшләре явымлый...

Тыныч кына, сиздермичә генә

Фанилыктан күчү якынлый.

Һәр чорның бар каһәрләнгән улы,

Ә безнеке (
Насыйп үземә!

Бар яшәеш ( туу белән үлем:

Кайнар яшем туңды күземдә.





27.10.90.

ГАЙСӘВИЛӘР ХАКЫНДА

Инҗилеңне укып диндарларың шашты,

Кабул итмәделәр башканы,

Мең ел аша үтеп, чорлар кичеп,

Эреп туңды милләтеңнең каны.

Ишелеп килде егерменче гасыр,

Утызынчы ел басты бавырга,

Кызыл постау әләмнәрең болгап,

Илем, әйтче (
Булдың әле кая барырга?

Бөек ике чорның арасында

Берәр-берәр еллар,

Озын-озын көннәр...

Мең түзем!

Ә арадан иң-иң кызыл

Коммунардан булдым мин үзем!

Бүген тагын заман җиле үзгә,

Йөрешен күчте тормыш корабы,

Тавык тәпиен алтын белән манып,

Гайсәвиләр кисте араны.






02-06.11.90.

ОЯ КАЗЛАР

Оя булып үскән казлар идек,

Таралдык шул, без дә таралдык:

Кыр казлары китеп барды илдән,

Каңгылдашып,

Алар аһыннан

Зәңгәр күкләр ярылып калды әнә,

Калды чуен җаннар ватылып...

Таралдык шул, без дә таралдык.

Без гаилә, бер оя каз идек,

Ап-ак идек тыныч болында,

Шушы болын яшел китап иде,

Хәсрәтем дә иде, шатлык та...

Көзме килде, сарылыкмы, белмим,

Тора-тора дөнья кызарды,

Шул кызыллык, салкын шәүлә булып,

Акылны һәм аңны болгады.

Язлар килде, ят бер телләр белән

Туган йортка кайттык җыелып,

Аңлашырга сүзләр табалмадык,

Үскән идек, юкса,

Ояларга тулып!





06.10.90.

ГЫЙФРИТ КОЧАГЫНДА

Яшьлегеңдә бер ялгышкач,

Картлык төзәтер, димә!

Күзнең яше үткәнеңә

Кире кайтарыр йөздә.

Сабыррак, кешем, сабыррак...

Сабырланып йоклап ук китмә!

Мең ялгышым, кызулыгым беләм,

Син — татар, дип, Ходам, илсез итмә!

Мәгънәсе бар әле үткәнемнең,

Аңлаганга — бик күп гыйбрәте,

Мин бер чүлмәк идем (
Ябылып куйган

Кочагыма урыс гыйфрите.

Кызуладым заман агышларын,

Ватылды шул бу таш күлмәгем,

Инде гыйфрит элде муеныма

Сузылып кына үлем элмәген.

Төзәт, картлык, төзәт ялгышымны,

Төзәт минем гомер агышымны!

Кисте-суйды, изде һәм кулымнан

Тартып алды көмеш кашыгымны...






21.11.90.

САГЫНУ САГЫШЫ

Көн карасы шәм яктысын йомды,

Авырайды хәтер биштәре,

Үткән юллар кайгы-хәсрәт кенә,

Юк йөрәкнең сергә ишләре.

Ялгызлыкта хәсрәт катлы-катлы,

Безләр чит-ят инде мәңгегә,

Килер көннең кояшына өмет,

Томан аша барам сак кына.

Биштәр ( авыр, тезләр ( сыгылганнар,

Үз язмышым, тәүбә коткармый,

Фанилыктан үтеп барган чакта

Гөнаһлардан бәндә буш калмый.

Мәңгелеккә беркөн үтеп беткәч,

Фанилыкны җаннар сагыныр,

Бәлки әле, бәгырь, нечкә билең
Кочагыма килеп сыеныр...





20.01.90.

БЕЗНЕҢ БӘХЕТ

Кем минем бәхет таҗымны

Алды, әйтче, күрүче?

Ярдәмеңнән ташлый күрмә,

Иманны хак белүче?

Әйтте камил, игелек зат:

“Юкка хафалык кылма!

Хактан бәхет иңгән булса,

Кайгырып аһың сузма!”

Үз малың хуҗасын белсә,

Мәңге читтә калмас ул,

Эзләп табар, кайтып керер,

Без ( Аллаһ иркендә кол!





23.10.90.

БАЛА ҺӘМ АНА

Йокысыз баланы тибрәтеп анасы

Арыды, калмады тәнендә һәм көче,

Йомылды күзе дә акрынлап үзенең,

Ә бала, җанашы, йокыны көтүче (
Һаман да уяулы, һаман да черемсез,

Кара төн дә тыныч, хәвефсез-хәтәрсез.

Бишекне кочаклап йоклады әнкәсе (
Баласы хәленнән һич кенә хәбәрсез...

Төш күрде, төшендә бәбкәсе йоклый күк,

Әнисе иркәләп, наз сөеп карый тик!

Ә хакта ( йоклады ул үзе, баласы

Тынычлык саклады йокысын бар итеп.







18.11.90.

ХӘТЕР КИСӘВЕ

“Минем генә төшмә хәтеремә,

Син үзең дә мең кат хәтерлә! (
Догам булды шушы сүзләр, —
Көнем,

Аның күзләреннән яшермә!”

Оятым бар икән, кызар, йөзем!

Бәхетем бар икән, балкы үзең!

Җилләр тиеп үтте әле җанга,

Очкын кочты, килеп,

Хәтер кисәвемнең сукыр күзен!

Аһын орды яралы кош буада (
Шушы гынамы соң минем хәлем?

Таңнар белән яшим, кичләр белән,

Башкасына җитми көч-хәлем!

Бөтер мине, җанны тугла, хәтер,

Бәгырь ташын кузгат, мүкләнмәсен!

Хәтер кисәвенә күз яшь тамды,

Ут һәм судан торам,

Синең күңел, берүк, шикләнмәсен!





18.11.90.

МӘХӘББӘТ ШИГАРЕ

Кемне кочарсың, дип әйтмә, бәгырь,

Бу дөньяда меңләп гүзәл бар,

Барсын үбү максат булса әгәр,

Аның өчен минем кочак тар.

Минме инде ирләр азгыныннан,

Минме инде фәхеш кисәгең?

Кояш туган саен, офыкларга

Таң кызлары элә итәген.

Кемне үбәрсең, дип әйтмә, бәгырь,

Чыгарма син мине азгынга,

Бил каешын утлы караш белән

Чишә алганнары аз гына.

Нарат кебек җәй-кыш яшел чагым,

Ачып куя урман кочагын,

Мәхәббәтнең очкынына салып

Без кабызыйк тормыш учагын.






14.04.91.

МӘХӘББӘТ ҮГЕТЕ

Сине яратам, дип әйтсә берәү,

Сак бул (
Егылып китмә кайнар сүзенә,

Өмет белән балкып, берүк кенә

Килеп кермә аның күзенә!

Мең яшәгән аксакаллар белә

Гыйшык бүлмәсенең хәлләрен,

Акылыңнан язып, мәҗнүн булма (
Каплап йөзгә сагыш шәлләрен.

Сине сөям, диеп әйтсә, берүк,

Кабыза күр акыл шәмнәрен!..

И син йөрәк, бүген тагын гыйшык

Белән балкып китте көннәрең!





06.04.91.

ХИСАП

Әгәр хис диңгезенә

Салмаса берәүне

Садә сүз вә шигырь,

Кемнең монда гаебе?

Синең, шагыйрь әфәнде,

Корып сөйләүне

Бармакка үлчәү һәм

Әйтүләрең кирәкме?



   09.04.91.

УСАК АЛАНЫ

Яшел-яшел яфрак-яфрак күлмәгең,

Бәреп ваттым хәтеремнең чүлмәген!

И кара каш, бөдрәләрең сыйпарым,

Була алсам әгәр дә синең парың!

Яшел-яшел яфрак-яфрак күлмәгем,

Каен түгел, усак бугай бәдәнем,

Кочар өчен буйлар җитәр, күңел ( тар,

Дия-дия, кулым, аңа таба бар.

Килдем, кочтым, җәйде куйды итәген,

Тәнгә сыйпап дәрте тулы күкрәген...

Кара кашым, бөдрә чәчең сыйпадым,

Үз артымнан гайбәт сүз күп ( җыймадым.

Яшел-яшел яфрак-яфрак күлмәгең,

Яз дип йөрдем, җиткән икән көзләрең,

Умырды да усак салды өс-башын,

Искә төште бүген кара ул кашым.






05.08.91.

ЮАТУ

Елаганда күз яшеңне тамдырма, 

Чөнки җиргә янар утлар кабына (
Синең өчен йөрәккәем теленә,

Сөртеп ал тиз, күзгә яшең эленә.

Бер атлам җир ( яхшы-яман арасы,

Түгелмәсен күзкәеңнең карасы,

Олы җиһан авып-түнеп әйләнә,

Йөзең балкып, биткә нурың эленә.

Болыт килгән, һава буйлап йөренә,

Йомшак тамчы көләч йөздән йөгерә,

Кочаклады исә җирне кояшым,

Салаваттан күпер була күз яшем.

Елаган җан керфегендә шук тамчы...

Инде җитәр, сөртеп ал да туктачы!

Чәч сыйпагач, иркә җаным ( якты ай,

Сагышларның диңгезләре калды сай.





   

 05.08.91.

МӘҢГЕЛЕК ХАТИРӘ

Сабан туе киче хәтеремдә,
Кайта-кайта шуны сагынам,

Бөтен авыл тулган куанычка...

Тагын күңелеңә кагылам!

Таудан җырлап төштек, эһ егетләр,

Иңнән-иңгә салып кулларны,

Баянчыбыз шашып-шашып уйный,

Сайлап тормый бер дә көйләрне.

Без авылга килеп кергән идек (
Тарайгандай булды урамнар!

Тормышымның шундый вакытында

Якты көннәребез булганнар!

Сезнең турдан үтеп киттек кенә,

Чиләкләрең төште кулыңнан,

Исемемне атап чакырдың да

Борып алалмадың юлымнан.

Ничек булды, белмим, нигә алай?

Мин шашардай булам мең кабат!

Менә бүген дәшеп алсаң иде,

Шул урамга килдем, шул ук чат!





01-04.08.91.

СОҢГЫ КАГЫНУ

Канатыма алдым, күтәрелеп

Очырырдай булып үзеңне,

Баш әйләнде әллә шул чагында (
Хәзер эзлим җанга түземне.

Кай якларда сине йөртә язмыш?

Кем иркәли сыйпап чәчеңне?

Минем кебек шулай ялгызмы син,

Ничек үткәрерсең кичеңне?

Сорау арты сорау ташып чыга

Гаҗизлектә, син юк, юлдашым,

Әй яңа көн, хәбәрләрен китер (
Өмет белән киләчәккә аштым.

Сыңар канат белән күтәрелеп,

Очырырдай булдым үземне,

Күккә таба җирдән йөгереп барам,

Табалмадым җанга түземне.

“Адашканмы, ялгышканмы?”( диләр,

Аптырашып карап күземә...

Мин ( адашкан, мин ( ялгышкан инде,

Бик соң хәзер, кагын-кагынма!





24.07.91.

НИК БОЛАЙ БУ?

Болай итеп кенә сөйләүләрең
Әллә ялган, әллә хак кына?

Аңлатып бир, юкса, яманлыгың,

Яхшылыгың Аллаһ хакына!

Хакны хаклау элекләрдән килгән,

Башкача юк тормыш терәге,

Бездәй генә бу бәхетсез башны

Иләп алды тормыш иләге.

Үтенечләр кат-кат өйгәч кенә

Җавап бирдең көлеп йөземә:

“Мин шаярттым гына сынау өчен,

Ник ул кадәр җаның өзелә?”

Борылдым да киттем, юлым ( ерак,

Чатлар саен күзлим шәүләңне,

Төсең ( миндә, ә соң, үзең кая?..

Җанга җаннар гына бәйләнде.





07-09.09.91.

КОЯШ ТАБЫ

Ай тотты Кояшны (
Капланды Җир,

Иркәсе сизмәде,

Юк кояш-ир!

Мал үкерде елап,

Шаулады җил,

Намазлык җәйделәр,

Бу ( диндар ил.

Ай кочты Кояшны,

Күрде дә Җир (
Иркәсе, елады:

Аһ яман ир!

Кояшка тап төште,

Кара иңде,

Җир тирәли хәзер

Әйлән инде!



10.09.91.

ИКЕ ЕЛАН

Син ( ак елан, мин ( карасы,

Бәгырь белән шуып барасы,

Ташлы тормыш үрен ярып...

Күземдә ( күзең карасы!

Мин ( еланның карасы,

Агусыздан агулысы,

Синме чактың, и ак елан (
Агулыдан агусызы?

Сагыш-кайгы бу агуың,

Йөрәкне чак тешләдең дә

Бәгырь белән шуып барам,

Тешләсен, дип, иренең дә.

Тормыш үрен кисәк ярып

Үзең төштең тормышыма,

Даруладың йөрәгемне,

Салдың да наз кочагыңа.

Син ( ак елан, мин ( карасы,

Агулы һәм агусызы...

Синме шатлык, минме хәсрәт?

Чакма тик бу юлысы!



       

07.09.91.



СИХЕР

Төн егете кочса мәгәр көн кызын,

Кызарынып тора шәфәкъ ( дәлилгә!

Төн егетен суеп салды көн кызы (
Коелды таң йокы баскан күземә.






07.09.91.


ЙОКЫ

Кочты тынлык юрганы, ябылып өскә,

Бәдән калды, җан какты канат күктә,

Әйләнеп-тугыланып тәмам иректә,

Буемны калдырды егып тынлыкта.

Белмәдем: төн йокысын тапкач тараф,

Күрешәме мәгъшуклар җаны шул чак?

Таң белән җан кайтып, бәдән күз ачты,

Тәнгә-тәннәр сагынышып кочышты.





    
30.09.91.

ТАҢ ҺӘМ КИЯҮ
Яшел йөзең, күзең ( кызыл,

Чәчкәең зәңгәр синең!

Әй Таң кызы, ник күтәрдең
Җыеп-төреп җиңнәрең?

Минем әле йоклар вакыт,

Ә син, тор да тор, дисең,

Күңелдә дәртне кузгатып,

Таратып хезмәт исен.

Ник уятып газаплыйсың (
Эшләремне эшләп куй!

Ә мин бераз черем итәм,

Кузгатырсың җиткәч туй!




03.10.91.

БАКЫР БӘХЕТ

Менә бәхет, диеп күтәреп,

Җирдән иелеп алдым (
Ялтыраган бакыр акча икән...

Күләгәдә төсе ( тонык,

Бар өлешем шул микән?




03.10.91.
    ХУШ, САУ БУЛ, ГӨЛӘП!

Гөл чәчәкле бакча

Булды язның күрке,

Бәхет эзләп, теләп кердем,

Җанымда ( көннең ирке.

Сайрадым ( сандугач,

Кунып чәчәк-гөлгә,

Гүя яшим очып кына

Бу нур тулы илдә.

Ботактан сабакка

Сәяр иттем җыр көйләп,

Әмма күрдем ( өзелеп төште

Шиңгән кызыл бер гөләп!

Ни моңлы җыр, ни көй

Тудырмас аны кабат...

Аңладым: дөнья ( фани ул,

Алып китсә кара ат!




05.10.91.
   ДҮРТ ЙӨЗ ЕЛГА СУЗЫЛГАН МИНУТ



(1552-1991)

Дуамал холык белән эчкә типтең,

Ни үчең бар синең, суык төн?

Тугарылып, таңны көтеп калдым,

Савыктырыр әллә җылы көн?

Таулар белән таулар, аяк тибеп,

Берсен-берсе ишәр, белеп тор!

Елгаларны, килеп, елга буар,

Болыт төшәр, туфан менәр түр.

Бу халәтнең хактан булачагын

Сез белерсез әле көн җиткәч,

Эчкә тибеп дуга ясаган төн,

Сөйләшербез шушы көн җиткәч!

Ә хәзергә мин, минутлар санап,

Мең каргышны төкреп кан белән,

Таңны көтәм сыным сынган килеш,

Кемлегемне танырлармы икән?

Һәм көн килде, таулар тезен чүкте,

Шуышып йөри елга-диңгезләр,

Болыт сеңде җиргә, туфан ( күккә,

Көн вә төнне заман тигезләр.




    

24.09.91.

БӘҺА

Бәһаңне беләсең килсә,

Барма базарга,

Гасырларга кил!

И шагыйрь,

Сине укып

Сукырайды бу ил!




29.09.91.

КУРКУДАН УЗУ

Кояш сәгате иңгәч тә

Таулар артына,

Адашып калдым, кычкырдым

Төннәр ягына.

Уйнап-көлеп килделәр

Мең вә мең җаннар,

Кытыклап-тибеп чөйделәр

Шушы шайтаннар.

Еладым, әнкәй, дип, коткар

Мине җәбердән!

Уянып киттем, якты таң
Кулы тиюдән.

Югалды шайтан вә җеннәр,

Көнем яктырды,

Таңның хәбәрен белдереп

Әтәч кычкырды.

Куркырлык хәлем калмады,

Уйладым ( көлдем,

Урам тузанын туздырып

Туп тибеп чөйдем.

Кояш сәгатен сындыргач,

Егылгач тауга,

Килсәләр шайтаный җаннар

Куптарып гауга?

Бу юлы куркып калырга

Һич юк исәбем,

Шайтаннар әгәр качсалар,

Белмим нишләрем?





29.09.91.

СЫЕНУ

“И балам!”( дисең, әнкәем,
Күңелең сагыш кына,

Шул сагыш утравыңда

Миндер — газизең генә!

И әнкәй, якты көнем син,

Тыныч йокылы кичем,

Үзем ( олы, үзем ( сабый,

Гел дәшәм сыеныр өчен.

Бәла килсә, авырайсам,

Чакырам: “Әнкәй, коткар!”

Кайлардан соң ишетәсең?

Җаныңда нинди көч бар?

Аллаһка тиңдәш түгел дә,

Әмма тиң күрсен Ходай (
Аналарга бөеклекне

Үзе биргәндер шулай!



     
 01.10.91.

ҮЛЕМ СЕРЕ

Каккан ишек ачылып, тиз

Хак таләбен кылсалар,

Баш сыйпап һәм шәфкать биреп,

Җаның тартып алсалар,

Сөрмәсе коелып күзнең,

Авызга су салсалар,

Ефәк кебек бәдәнеңне

Юып, бәзгә сарсалар,

Мәңгелек кебек тоелган

Дөньядан аерсалар,

Мин нишләрмен ( гүргә керсәң,

Миңа казымасалар?

    КҮҢЕЛЕМ ( ГӨЛБАКЧА

Тормыш авырлыгы басып,

Ак тәнгә боз капласа,

Сагыш-сөю күлләреңнең
Төбенә тоз ятмаса,

Хатирәләр урманыннан

Җый, китер чәчәкләрен,

Хис тергезеп, дәрт чакмасын

Төрт җанга, тиз капмаса,

Сүнгән димә мине һич тә,

Эрет бу салкын бозын,

Гөлбакчада син дә, бәгырь,

Төшеңдә гиз таңгача.



   

 20.11.91.
   ЯШЬЛЕГЕМНЕ САГЫНУ ҖЫРЫ

Көянтәңне салып сулар алдың,

Сыгылыплар сынар, дидеңме?


Минем сөю күзе әрсезләнеп

Караганны сизә идеңме?

Борылып кына атлый бирде сукмак,

Бер чайкалса иде суларың!

Урам белән чишмә арасында

Энҗе яшьне түкте күзләрем.

Ат уйнатып чабып узар идем,

Сыгылып калыр иде көянтәң,

Нигә шунда урлап китәлмәдем,

Сүз әйтмәдем алып йөрәктән?

Аһ итеп шул син дә кала идең,

Сизми идеммени карашың?

Бүген менә урлап качар идем,

Ничек үтим гомер арасын?





14.10.91.
     ГЫЙШЫК ХӘБӘРЕННӘН

Көн суынып бара иде, көз килеп,

Җилләр алды җирдән яфрак иелеп.

Бөтерелеп, уйнап соңгы ямьле көн,

Ил өстенә бөркәлде бу кара төн.

Ут алдылар йортлар, урам-багана,

Сүрән-сүрән кеше йөзе шәйләнә.

Тукталышка килеп, сыйнып юлчылар,

Барсы да тиз өйләргә кайтмакчылар.

Әмма кунып шунда ике күгәрчен,

Гөрли-гөрли чөкерди, ни диярсең?

Түшен куеп әле берсе берсенә,

Иреннәрдән назлар өзде үзенә.

Халык тәмам өнсез калып оялды,

Сәгать санын онытып тынды калды.

Эндәшер сүз, сөйләргә тел җитмәде,

Күзләрдән ( яшь, тамактан өн үтмәде.

Күгәрченнәр һаман-һаман гөрләште,

Бер-берсенә сүз энҗесен өләште.

Кул-күкрәге, телләре бәйләнеште,

Ил алдында ике гашыйк ярәште.

Әмма шунда сабый булып үкереп

Аваз салды төн җиле, чикне күреп.

Бу тавыштан айныды пар күгәрчен,

Өнсезләнеп, оялудан, күрәсең.

Көтелгән юл җае да бик тиз килде,

Барсын алып, тарихка кереп иңде.






14.10.91.

КОШ САЛЫШ




*Уен хатирәсе
Мин “кош” көттем, керер диеп учка,

Бәхетемә тисен көмешем!

Учым янды ( “кайнар күмер” төшеп,

Барча дуслар куйды көлешеп.

Тор да йөгер, кыз артыннан калма,

Көткән идең, уен ( гыйбрәтле!

Ә ул очты гына канатланып,

Чыгар кыршавыннан йөрәкне.

Озын чәче йөзне урап алды,

Кайнар сулышыннан исәреп,

Кочагыңа бикләп куялмадың,

Качты “кошчык” кинәт җан кереп.

Пешмәгәннән түгел идең дә шул,

Ояты ни тора, дидеңме?

Инде “кошны” син саласың аңа,

Үбеп алды, тотып үзеңне!






25.10.91.

ТӨНГЕ ЯДКӘР

Төн. Кызыл кар. Яшел күзләр (
Сәер караш елмая,

Алсу йөздән теләмичә

Миләш-миләш яшь ага.

Еракта ( ут, шәүләсеннән

Ак кар кызарып яна,

Учта ( битең, кочагымда

Яшел бөре уяна.

Сөйгәннәрнең сүзе ( төймә,

Җебе-җепкә бәйләнгән,

Еракта ( ут, икебез дә

Кара тапка әйләнгән.

Синең инде ничәнчесе?

Ә минем ( беренче төн!

Кызыл карда яшел караш,

Нәрсә дияр безгә көн?

Яктылыкны каргый-каргый

Дегет тырный кулларың,

Таң атканчы, гөнаһ сизеп,

Каралган капкаларың!




25.10.91.

АХАК КАРЛАР

Ахак карлар көннәремне төрде,

Йөздә ( гыйшык нуры, сәгадәт,

Җим эзләгән чыпчыкларга карап

Буран ята җирдә мүкәләп.

Сәлам сиңа, и кара каш, бәгырь!

Бураннарга язып юлладым,

Ишек шакып йөргән төне буе,

Нигә, ачып, каршы алмадың?

Эт баласымыни, шыңшый-шыңшый,
Нәни кошчыкларга үчләнә,

Нигә атлар түгел бу бураннар?

Утырып очар идем ичмаса!

Ахак карлар ризыкларын күмде,

Кошкайларның юк һич чарасы,

Йөздә гыйшык нуры, ә артыма

Тагылган җил ( гидай чанасы!






06.11.91.

ГЫЙШЫК МӘСЬӘЛӘСЕ

Еландай шуышып килде кара толым,

Булды туктар җир бу ( ара урын.

Йөрәкне тотма син, чибәр, ары орын,

Хикмәте юк, минем ( кара борын.

Җир малаен җебетте шул кара толым,

Болында ак бия сала колын.




     

20.11.91.
     СЫКТАУЛЫ ТАҢ
Чигелде таң хәтфәләнеп

Көн һәм төн арасында,

Йөз агына наз тирәкләр

Ябынды пәрәнҗәгә:

Сыек томан челтәренең
Итәге ( идәнеңдә!

Ут кабынды бу бәндәнең
Җан һәм кан карасына,

Сөрттем төшнең тәгъбирләрен

Йөрәгем ярасына:

Энҗе-мәрҗән чияләнде

Чәчемнең арасында.





21.11.91.
     ИЛАҺИ НӘСЫЙХӘТ

Сөрелмә, кайгырма, күл булма,

Дисең син, ә үзең
Томанга качасың, сөрмәгә

Тартыла наз күзең.

Адашкан җирләргә йолдызлар

Сибәсең, каласың,

Ничек соң карадан ак итеп

Күтәреп аласың?

Бәхеттән мин туймам, син ( җуйма,

Үтенеч шул гына,

Якты көн төренә кичләрдә

Гөнаһым шомына.

Төшемдә юата сакаллы

Ак Хозер, нур салып (
Сөрелгән җиремә каралып

Кайтам мин күл алып.

Карадан калыктым, карага

Салындым ( хакыйкать...

Васыять өчен бу әйтелгән

Илаһи нәсыйхәт!





23.11.91.

ОНЫТМА!

Теләге җитлекмәгән кыз

Ефәккә төренмәс,

Беләге чыныкмаган ир

Гайрәткә үрелмәс,

Мәгәр син бу хакыйкатьне онытсаң,

Көннәрең һичбер кайчан да

Көн булып күренмәс.





26.11.91.

               ГЫЙШЫК ТӨЕРЕ

Күз кабагың япты капка, минме калдым эчендә?

Гаҗиз җаным, аһ ни кылыйм ( ут булдым таң-кичемдә!

Бит очындагы миңеңә минме уралган идем,

Казыкка бәйләнгән төсле тирәсеннән наз җыйдым.

Инде башаяк күтәреп качтым төнем читенә,

Ябалактай тырнак кайрап килмә минем өстемә.

Башым ( салда, киттем агып, җәзаң иреште миңа,

Кереп барам тәүбә аша көнемнең яктысына.

Күктә ( болыт, тотынырдай булып кына үреләм,

Яңгыр явып үтә өскә ( хатирәгә күмеләм.





        


19-20.12.91.

ГЫЙШЫК ГАЛӘМӘТЕ

Чибәрләр күп очрап үтәр юлыңда,

Мәҗнүн булма нур уйнатып күзеңдә!

Бу сихерләр бар да ялган булырлар,

Картлык сукса ( төссезләнеп калырлар.

Көчсез җанга олы мәхәббәт ( терәү,

Куй соң шуны намусыңа ( бәхетең,

Намазлыктыр урын-җир һәм рәхәтең,

Мәңге яшь һәм мәңге чибәр тик Берәү!

Пәйгамбәрләр аны теләп күрергә,

Әзер иде нәүбәт җитми үләргә,

Тик берсенә насыйп булды Нурлы йөз,

Кыямәткә кадәр инде син дә түз!

Гөнаһ аты ияреннән егылсаң,

Җәяүлеләр алдына маңгай орсаң,

Тәүбә бирсә канат очар җиреңә,

Кулың сузма нәзекләрнең биленә.

Чибәр кочса ( җан була кызыл күмер,

Яз аенда кыска тоела гомер;

Юлдан чыгып, Шайтан утына янма,

Күчәр кәрван, берүк, алардан калма!







20.12.91.

    СУКБАЙ

Аяк салып күңелеңә кердем,

Кабул иттең шәрә хәлеңдә,

Тәрәзәгә ике тамчы тамды (
Кем хәтерен алган мәлең, йә?

Орчык кадәр сүзләр бөтерелде,

Урап йөрде салкын араны,

Бәхет өянкесе яфрак койды,

Чәчәк атты песи яраны.

Идәннәргә хәмер дымы сеңде,

Түшәмнәргә балта эленде,

Яланаяк кереп, киенеп чыктым,

Шушы хәлең, әтрәк әләме!




 
 12.12.91.
    ӨЛЕШКӘ ТИГӘН КӨМЕШ

Ышана да идем, юк идем,

Күз яшемә тук идем,

Юылды ике җиңем,

Барсын бәгырьгә җыйдым.

Ышана да идем, юк идем,

Дөнья эчендә яшәдем,

Ә үзем читтә идем,

Гыйбадәттә юк идем.

Ышана да идем, юк идем,

Очалар ( ике кием,

Икесенә бер өлеш,

Тегелми калды җөем.

Ышана да идем, юк идем,

Сайланып кына кидем,

Барсын башыма өйдем,

Тапканым ( ялгыз төен.

Ышана да идем, юк идем,

Очрашуга сүз бирдем,

Ишеген ачып кердем,

Өлешем кемгә бирдең?




     
12.12.91.
      АСЫЛ ЕГЕТ ХӘБӘРЕ

Шәп идем, һай егетләр, күз белән

Ут салып, кызлар күңелен сүз белән

Якты шәмдәй яндырган чаклар булды (
Яраларын ямадылар тоз белән!

Кайсы өскә богавын чөяр иде,

Кайсы аһ дип көн-төнен көяр иде,

Әмма һаман үз хәлемдә мин калдым,

Азатлыкны күңелем сөяр иде!

Сүнде күз һәм тел сүрелде, картайдым,

Нәфсе күлендә ятып күп муртайдым,

Ни хәлем юк төбәп угым атарга,

Нигә шулай белми калдым, картайдым?





      

 01.12.91.
     ЯЗ ГАЛӘМӘТЛӘРЕННӘН

Тәрәзәмне какты чәчәкле май,

Ачып куйдым. Өйгә кер әле!

Терелде мең гонҗә-гөлбөстаным,

Парлы чагым бүген, күр әле!

Мине сыйпый, үбә һәм кочаклый,

Әй гүзәл май, сиңа ни булды?

Ник сорадым, назлы күзләренә

Бәйләм-бәйләм күз яшьләре тулды.

Тәрәзәмне ябып куйдым көнгә,

Тышта ( салкын, өйдә ( җып-җылы,

Тезләремә салып башын-чәчен,

Җанга ятты хәтер-зар җиле.






15.05.91.
    ПАР ГӨЛЛӘР АРАСЫНДА

Сүз сөйләште сер итеп,

Күңелләрен бер итеп

Ике кыз ( ике чибәр (
Гыйшык утында кибәр.

Сөйләштеләр телләре,

Шомырт кара күзләре,

Чиядәй иреннәре,

Язгы бакча ( сүзләре.

Иңнәре дә серләште,

Күкрәкләре биеште,

Сөйләшә бөдрәләр,

Ә безләр ( өзеләләр.



   17.05.91.
     АВЫЛ ТОРМЫШЫ

Күркәмлек каешын чишеп,

Богаулап билбау,

Чалгыны чүкеп һәм янап,

Салып иңгә тау (
Гаилә-көннең күрмеше

Өчен җай алып,

Күңелгә киләчәк өчен

Ышаныч салып

Төштем мин яшел болынга,

Печәне ( билдән,

Җыр сузды күрше кишәрләр,

Наз алдым гөлдән.

Ишелеп барды җай үлән,

Эш килде кулдан,

Теземнәр ияреп барды

Мин салган юлдан.

Гел шулай хезмәт-ял белән

Үтсә гомерләр,

Бәгырьдән юылып төшәр

Сагыш һәм керләр.




17.05.91.

ЯЗДАН КЫШКА

Язлар җитте.

Такыя үрдем гыйшык чәчкәсеннән.

Яшьлек иде.

Булдым ятлар иркәсеннән.

Исәр башым, утлы кисәү ( йөрәк,

Такыя кидем

Җаным-тәнем көйрәп.

Җәйгә иртә... Иреннәрең җиләк.

Мәхәббәт чишмәсеннән суың бир,

Сугар утлы җанны.

Аяк басуыма

Эреде туң җир!

Йолдызларны парлап озата бардык,

Каршыладык таңны (
Икебез тиң сүзгә кергән,

Җырга кергән чакны.

Ак нараттан йорт бурады әткәй,

Тәрәзәсе саен мең кояш,

Туйлар ясап, биеп-җырлап калдык,

Яшьлегемне язлар алып киткәч,

Ишелеп кенә илгә җәй җиткәч.

Билдә ( каеш, ирләр каешы...

Тормыш ( җитү,

Илдә арыш уңды,

Олау белән бергә

Йортка көзләр керде.

Ак чалмамны чалдым,

Ак чапанның
Итәк очы гына ямь-яшел!

Кил син, картлык,

Куркып торма бер дә,

Килеп кенә өсләремә ишел.




 
26.05.91.

ҖӘЙ ИРТӘСЕ

Наз булып уянды ягымлы иртә,

Күңелгә ягылды, хәерле иртә!

Балкып янды шәфәкъ, энҗе һәм якут

Сибелде җиргә, һай илаһи вакыт!

Кошлар-былбыллар шашып җыр сузды,

Бөҗәк, мәхлук, адәмнәр акылдан узды.

Барчасы көйләде белгән телендә,

Бәхет нуры балкыды, күр, илемдә!

Чәчәкле яз йомшак июньгә керде,

Яше-карты Җирнең җәннәтен күрде.

Мәңге шулай калдырсаң, Ходай, Җирне,

Каерып чыгар иде бәндәләр гүрне.







27.05.91.

ГОМЕР

Мамык булып очам зәңгәр күктән (
Гәүдәм җиңел,

Кагылып китә җилләр канатыма

Җиңгел-җиңгел...

Очып барам. Дәшә җирем, чакрып,

Күкләр дәшә,

Барлыгыбыз-юклыгыбыз шушы (
Рәшә-рәшә!






11.06.91.
    МӘХӘББӘТ ЯКТЫСЫ

Мәхәббәт чакмасы чагып

Чәчрәтте үткер очкын,

Кадалды йөрәккә, аһ-аһ,

Зар кочты ( кайнар упкын!

Бәхетем, дип өметтә калдым,

Наз җырым ( кайгым булдың!

Сагышым кыйбласын бозган

Мәхәббәт атлы ул моң.

Ай күчте, йолдызлар күчте,

Кояшым туктап калды,

Тормышым түрләргә дәшә,

Яшьлегем: “Монда кал!”( ди.

Ялгызым караңгы упкын

Төбенә чумдым гына (
Мең нурын мәхәббәт чәчте,

Туендым яктысына!





12.07.91.
     ЭЗЛИМ ӘЛЕ, ЭЗЛИМ МИН

Мин сине кара төндә

Эзләдем йолдызлардан,

Бересе күзен йомды да

Берсендә тибрәде каш...

Йөрәгем ярасыннан

Үләргә үк тиешме мин?

Ләгънәт итеп өстемә

Күк ишелсен ( булып таш!

Мин сине якты таңда

Эзләдем офыклардан,

Бер тарафтан кызыл күз 

Текәлде карап ( кояш!

Йөрәгем ярасыннан

Үләргә үк тиешме мин?

Сиздермичә генә күктән

Чык булып коелды яшь!

Мин сине кара көндә

Эзләдем болытлардан,

Юлыма җәелеп ятты,

Томаланды күз алды...

Йөрәгем ярасыннан

Үләргә үк тиешме мин?

Ләгънәт белән өстемә

Таш коелмыйча калды.

Мин сине кичләрдән дә

Эзләргә тиешме соң?

Әллә йөрәгеңме туң?

Димә миңа: “Инде соң!”

Җаныйкаем ярасын

Савыктырыр кешем ( син!

Ләгънәт белән өстеңә

Утлы таш коелмасын...




13.07.91.

АККОШ САГЫШЛАРЫ

Югалттым шул инде, югалттым,

И җан сөйгән!

Зар булдым, табалмадым,

Канатым ( каерылган:

Аккош сагышлары миндә бар!

Кочаклап алалмадым.

Юрамыйм бәхеткә, юрамыйм (
Төштә күргән!

Өнемнән эзләп карыйм...

Бәгырьләрем сулыкты,

Аккош сагышлары миндә бар,

Инде кайларга барыйм?

Табалмам шул инде, табалмам,

Парың булмам!

Ялгызлыктан качалмам (
Канатым каерылган:

Аккош сагышлары миндә бар,

Кочагыңа кочылмам.




17.07.91.

ТУГАН ИЛДӘ

Койды яз беренче яңгырын

Яшенләп, күпереп һәм ярсып,

Китте ул чүпләрне агызып,

Юылды йөземнән җыерчык!




                17.04.91.

         ЯРАТЫШУ

Кызарды йөз, койдым наз сүз шәрабын,

Кыстатмады, кабул итте тәмамын.

“Оялам!”( дип күзен йомды, мәст булды,

Тән буйлап кан йөгерде, хәмер тулды.

Ай күзенә элеп куйдым кәчтүмем,

Димәдем һич: “Синең алда көчлемен!”

Кыз, җанашым, күкрәк салды учыма,

Иңләп-буйлап нечкә билем кочына.






           19.04.91.

ХИС БЕРӘМЛЕГЕ

Ак челтәрдән күлмәкләрең синең,

Ә чәчләрең ( тора билеңнән,

Бер елмаеп: “Исәнмесез!”( дисәң,

Димәсәң дә үзем баш иям.

Керфегеңә авыр аһны эләм,

Сыпырмасын мамык кулларың!

Өлгермәдем, җиргә егылып төштем,

Күлләр булды инде көннәрем.




  
             23.08.91.

         ҮЛЕМ

Өзелде җеп, язмыш җебе түгел,

Кара җебе килер көннәрнең;

Мин яктыга таба кереп киттем,

Җанда ( өмет: мин дә көләрмен!

Керфек ( кипкән. Таш басса да, миннән

Сыга алмас бөртек күз яшен,

Никтер салкын, бик тә салкын монда,

Кая болыт, кая ут-яшен?

Өзелгән җеп очын барлап барам,

Өшегәннән-өши тән генәм,

Кире таба юллар ябык кына,

Кайтыр өчен юкка талпынам.

Мин мәңгегә шулай үле калдым,

Ак төннәрем зәһәр кыш кебек,

Җылынасы иде, җылынасы!

Уты ( сүрән, тәмуглары ( суык.





               04.08.91.

УЯН, КОЯШ!

Уян, кояш,

Торгыз бу халыкны,

Боегыпмы барсы йоклаган?

Күзен ачсын,

Көн килгәнен күрсен,

Ярый төндә аем саклаган!

Юкса, күптән,

Маллар белән бергә

Куылыр идек ятлар кулына,

Затлыларны тәхет үз иткәндә,

Иминлеген биргән

Бөек Ходай бәндә-колына!

Уян, кояш!

Ник йокыда үзең?

Ник әле мин сине уятам?..

Кулым пешә-пешә

Ирек бирдем сиңа,

Үзем хәзер үле хәлдә ятам!





06.04.91.

АРЫГАЧ

Көч куйсаң да, куймасаң да

Барыбер инде хәзер:

Бу күңелнең сагышларын

Юып алалмас хәмер.

Ышанычым булса дуска,

Салсам серне уртага,

Ни мәгънә таба соң ул (
Ник тырыша бутарга?

Ачылмады ишекләрең,

Килсәм дә сараеңа,

И бәхет, манараңда ( ай,

Йөзкәем уттай яна.

Көч куйдым, тырыштым, юкса,

Чыкты-очты теләгем,

Куа бардым, җитәлмәдем,

Сөяк кенә ( беләгем!




19.04.91.


КАДЕР ХАЛӘТЕ

Иртә торып, пәрдәләрне ачтым,

Килеп керде кояш тәгәрәп,

Әле кичтә яңгыр калган иде

Ишекләрне кагып-бәргәләп.

Хикмәте бар яшәешнең җирдә,

Юк, дисәң дә, бар бер сәбәбе:

Яңгыр керми калган иде кичә,

Бүген менә кояш түрләде.






19.04.91.

      ФАЛ АЧУ

Каен бөресендә мең язмыш бар (
Мең каенның килер язмышы,

Мин берсеме ( шул бөредә орлык?

Илемнең шул батып барышы!

Нухны көтеп ялыкмагыз инде,

Килмәс безгә бер дә пәйгамбәр...

Каен бөреләре кара көйгән,

Фалым өчен шушы дәлил бар!






19.04.91.

КҮҢЕЛ ТУТЫРЫГЫ

Койдым хәмер, бушаттым мул савытны,

Исерде тән, әмма җанны айнытты.

Егылдылар янымдагы күпме ир,

Хәйран булдым ялгызымны күреп бер.

Искә төште синең җирдә барлыгың,

Җиһан-күкне айкап ордым зарлыгым.

Кайнап дәрья, чыкты сулар ярлардан,

Тау ишелеп тергезелде яңадан.

Сурәт-сының яктырды күз алдымда,

Мәст булып җаным егылды тәнемдә.

Шәраб ачысыннан айныр кешеләр,

Сиңа гыйшкымнан айнымам, ширин яр!







28.04.91.

АК ШИГЫРЬ

Бу дөньяда әл дә ашыгыла,

Өлгерәсе килә яшәргә,

Ә аннары (
Ялгышларны ямап,

Күңел сынып,

Җаннар күшегә.



    24.08.91.

СУГЫЛУ

Тәнем кебек авырайды көнем,

Тәкъдир алачыгы утында

Мин янарга тиеш әллә бүген,

Кыйналырга ятып шушында?

Дөнья тулы мәрхәмәтле бәндә,

Изә генә ( тотып сукканда...

Бер исән җир калдырсана тәндә?

Язмыш төште килеп упкынга.

Бөтерелдем, җилләр бутаган көн,

Җилкәннәрнең сынган көне бу!

Кая кыйбла? Кая Казык йолдыз?

Бакыйлыкка күчкән көнме бу?

Бу давылны чыксам, тынар бар да,

Бүселеп китәр җанның коткысы,

Яшәргәндәй булыр дөнья шунда,

Ачылып китәр көннәр капкасы!






28.04.91.
    ТИМЕР ТҮБӘЛЕЛӘР

Өнәмәде җилләр үзгәрешне (
Салам түгел түбә, калайдан,

Кемне хәзер үртәп үтеп була?

Барсы тигез, бар да сайланган.

Хөрмәт өчен табын алларына

Куяр җайлы сүзләр өй тулы,

Ач карынга китап җөмләләре

Кагыйдәле, нокта, өтерле.

Нигезендә черегәнгә кадәр

Торсын йорты баскан урында...

Череде шул нигезенә кадәр,

Түбә ( калай, яңгыр урамда.

Шыр тилереп җилләр генә йөри,

Көзме-җәйме? Кемнәр беләлсен!

Йорт ишелеп, тимер түбәләре

Басып куяр кебек берәрсен.





29.07.91.

        ТАЯНУ

Мин ышанган идем якты айга

Аңлар диеп ул төн серемне,

Мин ышанган идем йолдызларга,

Егылып үптем кара җиремне.

Барсына да мин таянган идем,

Барсына да салдым күңелне,

Бүген менә җан әрнүе белән

Өскә яптым кара күгемне.

Тынычланды бәдән белән җаным,

Ихлас идем, инде яшертен

Генә сүзне җыеп кичә барам

Болынымны ( кагып яшел чың!






30.07.91.

СЫЕНУ



*Татар хәле
Уф Аллам, дип офтанырга

Сулыш сыймады ул чак,

Эч өзелде, авып төштем,

Туфракны кочты кочак.

Җир кайнады-кайнарланды,

Эреде кургаш кебек,

Бер үк халәт икебездә (
Ике мескен без, җебек.

Беребезнең торып китү
Өчен җитми егәре,

Беребезнең күтәрергә

Эреп төшкән үзәге...

Мин суындым, инде суык (
Җирнең җанымы туңды?

Тәнне җыеп күтәрелдем,

Җирем куенга тулды.




29.07.91.

КЫЗЫЛ БӘХЕТ




*Укытучы Тарикъ Шәех улы авызыннан
Бәхет, диләр, бәхет, бәхет, бәхет...

Мең өметтә бөтен Җир шары,

Күрми торып: бәхетсезлек нәрсә?

Аңлашыламыни илдә аның бары?

Кирәклегә санамадык хакны,

Кызыллыкта күрдек бәхетне,

Гөнаһ төсен бөеклеккә куйгач,

Гел кузгатып тордык җәрәхәтне.

Унҗидене, Кырык берне барлап,

Кызыл постау салып алларга,

Хыял белән хакны бутый-бутый,

Кызыл сакал тектек балаларга.

Бар дөньяга акыл сата-сата,

Үзебезгә генә калмаган...

Тәртип белән тыңлап торганнарның
Бүген яман аты чыгымлаган.

Без наданга чыктык, без ( ахмакка...

Ә хаклыкка җитә алмадык!

Бәхет, диләр, бәхетсезлек нәрсә?

Чәч чаларып, хәзер аңладык!





    24.07.91.
   ХӘЛӘЛ ВӘ ХӘРӘМНЕҢ 




ШИГЪРИ МӘГЪНӘСЕ

Дус бар, дошман, икесе дә

Янәшә, минем янда,

Дустым кулын биреп кала

Дошман аяк чалганда.

Кимсенергә өлгерәлмим,

Җитешәлмим көяргә,

Үзем ( чалам, кулны бирәм,

Хәрәм-хәләлем ( бергә!

Егылабыз да торабыз,

Бәгырьдә ( кан, йөз ( якты,

Әле дустым кулын бирде,

Дошманым килеп екты.




17.10.91.

ДӨРЕС ШАГЫЙРЬЛӘР

Миңа менә бүген алар:

“Бөек шагыйрь!”( диделәр,

Ышанмагыз сүзләренә,

Алар нык ялгыштылар!

Бөек шагыйрьләр кемлеген

Коръән язган беләдер!

Кайсыбызның кулдан килә?

Ул ( тиңдәшсез Аллаһ, Бер!

Мең сүз сөйләп, телебездә

Хет берсе булса дөрес —
Шагыйрьләргә Кыямәттә

Миһербаныннан өлеш!

Хис атларын тыялмаган

Бәндәдәме хаклык бар?

Хак сүз йөрткән шагыйрьләрнең
Гомер юллары бик тар.




17.10.91.
     ДИҢГЕЗГӘ БӘЙЛӘНҮ
Мин чүпләндем генә,

Диңгезләрнең
Түрләренә йөзеп кермичә,

Уңайлы җил көттем, ул килмәде,

Дулкын бәреп куа:

“Кит читкә!”

Аякларым канга баткан әллә?

Баса алмыйм чыгып ярына,

Һаман өмет итәм туфаннарны,

Төшәчәкмен урта җиренә!

Әйләндерер, болгар, әмма тәкъдир

Үзәгеннән ерак куймасын,

Ни мәгънә йомычкадай булу (
Мескенлеккә калу язмасын!

Чүплекләре хәзер артта калды,

Җирне-күкне бердәй әйләдем,

Тормыш көймәсен дә, алга үтеп,

Утлы дулкыннарга бәйләдем.





17.10.91.

ГАЛӘМГӘ ОЧУ

Җир шарына утырдым да, менә

Галәм буйлап мин сәяхәт итәм,

Монсы ( Казык йолдыз,

Монсы ( Җидегән...

Бер әйләнеп, барсын узып китәм.

Үтеп инде айны һәм кояшны,

Барам әле, очам еракка,

Авыл калды артта, басу-кырлар,

Җил сызгыра төртеп колакка.

Җир шарына утырдым да, менә

Галәм айкап, өйгә кайтып җитәм,

Монсы ( Җидегән йолдыз,

Монсы ( Казык...

Нәкъ безнең өй түбәсендә икән!






20.10.91.

КӨЗЛӘР ҖИТТЕ

“Көзләр җитте, көзләр җитте!”(
Диеп җилләр елап үтте,

Яфракларны коеп-өеп китте...

“Көзләр җитте, көзләр җитте!”(
Диеп күкләр күз яшь түкте,

Болытлардан җиргә күлләр төште.

Ызаннарга ятып калган

Борчак шытып кабарынган,

Яфракларын кар астына салган.

Бөтен дөнья аклык көтеп,

Сафлык көтеп җаны өтек,

Тәрәзәдән керде кояш төртеп.

Әллә көзем, әллә язым?

Шушы минем яшәр көнем!

Дөньялыкта шушы бар гомерем...





20.10.91.

       ХЕЗМӘТ БӘЯНЕ

Җирдә күпме нигъмәт-ашлык бар исә,

Һәммәбезгә Хак чыгара бер кесә,

Җирдә күпме хәрәм эшләр бар исә,

Һәммәсенең башы ( хәмер, бер кисә!

Кемдә ( гыйлем, кемдә ( шигырь, кемдә ( кул,

Һәммәсенең үз эше, шөгыле, күр!

Фигълиятсез булмас бәндә хайван күк (
Хезмәт белән адәмнең күңеле көр.

Бер чынаяк бәхет суын капласаң,

“Булды!”( дип тамак сикертеп мактасаң,

Түргә менеп, бот чабып әмер бирсәң,

Моннан гына булмас сиңа Хактан сан.

Бүген генә эч катып көлдең исә,

Иртәгә күзеңне кайнар яшь кисә,

Хезмәтеңнән бүген күңел ямьләнеп,

Бәхет белән иртәгә тула кесә.

Әгәр инде эшеңә хак булмаса,

Көч куеп, нечкә эчәгең өзелсә,

Яманлап, килер көннәрең үзгәрмәс,

Барыбер Хак бирер, җан алдырмаса.






22.10.91.

      БӨЕКЛЕК

Рәхмәт, диеп мин тотындым күккә,

Сеңде болыт, кояш китте читкә,

Сидрәдәнме мәләкләре иңде,

Күгәрченнәр чылбыр тезде күктә.

Каны китте йөзнең, буй кыскарды,

Җан һәм тәнем басты янәшә,

Пакьлек белән берсе сугарылды,

Икенчегә якты нур төшә.

Мизгел булды, белмим, әллә гомер (
Такыя-такыя хисләр тезмәсе,

Бәхет җамын мин күтәреп эчтем,

Татлы шигъриятнең сөзмәсе.

Шуннан бирле инде ничә кабат

Киләм Хакка таба боегып,

Теләк белән кул сузуым була,

Нигъмәтләре төшә коелып.

Бу бәхетнең чигеннән мин куркам,

Юкса бүген бакчам гөл генә!

Ни кадәрле сакласаң да, беркөн

Кадаласың үлем сөңгегә.





24.10.91.

     ГАРЬЛЕК

Җебегән кар кебек мәлҗерәгән

Авыр гәүдәм, терәп болытларны,

Күтәрергә исәп итте көнне (
Сыгылып төште авыр томаннары.

Суыккамы, җылыгамы, белмим,

Кызыша каным чигәләрдә чатнап,

Егылмаска җанның терәге юк,

Караңгы төн килә өстән таптап.

Шакмак күзләр, шакмак йөзләр сеңгән

Тартма-тартма өйләр эченә,

Тик өшесә иде селәгәйле

Шушы дөнья, кереп пакь кышына.

Суыныр кан, бозга уралыр да,

Ныгыр буын ( катып үзәгендә,

Изгән болыт буран булып очар,

Йокы тапмас ак кар түшәгендә...

Зур гәүдәмне сөйрәп дөнья гизәм,

Көчсез хәлем, җанга тулган мең гарь,

Бүген нәҗес чагы табигатьнең:

Өстән ( яңгыр, аста ( җебегән кар!






             27.10.91.

        ХӨКЕМ

Елап шигырь язды, димәсеннәр,

Кояш тотып язды, дисеннәр!

Кояш түгел, кече кош тотсам да,

Яшем чыгып, чатнар яшеннәр.

Кем җавапка килер иң беренче,

Намуслары әллә калмаган?

Күк ( хөкемдар, кемгә хөкем кирәк?

Аннан һичкем кача алмаган!

Синме, дәрвиш исемен алыр өчен

Хатыннардан күчкән хатынга?

Синме, даһилыкка ирешү өчен

Атланучы менеп ялкынга?

Берсе аның дегет күзе белән

Гел карадан күрә йөзләрне,

Икенчесе зәңгәр итеп карый,

Алыштырып сүзгә сүзләрне...

Болар килмәс, баскан җирдән генә

Йомышланып калыр ул көндә,

Яшен чатнап-урап күкне җыйды,

Ничә мең бар иде төркемдә?






27.10.91.

    ТӨН АРТЫНДАГЫ КӨННӘН СОҢ
Җәбер күзенә төртелсә көнең,

Каралыр күгәреп якты йөзең, 

Аһ белән күз яше булыр иптәш,

Үлем кебек ул җәбер, карендәш!

Кояшың батып, калыкмас аең,

Очып сайрамас күңел тургаең,

Тумышың гүя моны күрмешкә,

Пәрәнҗә корыр шат күренешкә.

Сабырлык телә, тындыр җаныңны,

Хафалык ( Хактан, тот маңгаеңны,

Кайнаса мәгәр әче таштан эч,

Дару эзләп Саф чишмәсеннән эч.

Пакьлек хакы һич җуймас көнеңне,

Таң килер, куар кара Төнеңне,

Сикермә Хафа чокырын үткәч,

Күз яшен сөртмә Шатлыкка җиткәч.

Елатып берне ( тапма син кирәк,

Бәхетең теше, беләсең, сирәк,

Бүген шатландың, иртәгә ( күз яшь,

Гомергә шатлык җәбергә сүздәш.






27.10.91.

       КЫЯМӘТ

Көн исәбе, дәверләрне үтеп,

Хәтер чоңгылына кадалды,

Җимрек диварларда адашты күз,

Ак бәгырем канап каралды.

Монда бәхет иде, инде ( ләхет,

Күмелеп калган халкым горурлыгы,

Сур мөгезен Исрафилмы өрсә,

Кубарылыр мөселманнар гүре.

Пайтәхетем кайткан кебек булыр,

Азан әйтер җимрек манара,

Мәсҗид эзләп йөгерешер халык,

Дога йөрер бәйләп үзара.

Кыямәтне дәшәм түгелме мин?

Юк, чакырам Җиргә мәңгелекне!

Хисап биреп гамәл хәлләреннән,

Өмет итеп яшим игелекне!





28.10.91.

МАКТАНЧЫКЛЫК

Каерып-селкеп канат, өреп ут,

Ташланып өскә, сытып һәм ярсып,

Күкле-аклы, зәңгәрле-кызыллы

Тәңкә-тәңкә каурыен балкытып

Кунды әтәчтәй сикереп аждаһа,

Кот очты, качтым егыла-ава...
Тотып чөйде бармактан-бармакка,

Охшатып мине ахмак курчакка,

Үзе көлде, күзләрен уйнатып,

Баш боргалады телен шартлатып,

Аннан ялгызымны куеп очты,

Дидем: “Әнә, миннән куркып качты!”






             28.10.91.

ЧИКСЕЗЛЕК ҖИМЕШЕ

Чиксез мәрхәмәтнең бишегендә

Тибрәнгән назлы язмышның
Көнен эзләп гасырларда калдым,

Очын-очка ялгап тормышның.

Яшәешнең кыйбласына бакты

Көн вә төндә кылган мең догам,

Ирешер дип якты өмет җанга,

Укыйм-укыйм да бер моңланам.

Бәхетем һәм бәхетсезлек белән

Бер чикләнеп, ачып юлларын,

Үлем якасында тергезде ул

Колларының сүнгән җаннарын.

Таш бәйләнгәнмени, батып барам

Кара гөнаһ ( кара диңгезгә,

Иңрәп-иңрәп еллар аваз бирә,

Уянам да киләм Тиңсезгә.

Мәрхәмәтле нурын капшап эзлим,

Тотынырга буем җитмиме?

Гасырлардан бу көнемә ерак,

Киләчәгем үтеп китте мине!





31.10.91.
      ҖӘННӘТЛЕ ХИСАБЫННАН

Сөю газабыннан тетрәнгән гөлчәчәк

Кабул итәрме саф җанына башканы?

Кара чәчле, сылу йөзле, буй гәүдәле

Килеп баш исә дә адаштырмас аны.

Үзенеке үз булыр уй-хыялында,

Тетрәтер йөрәген барлык дәшкән сүзе,

Кара булса да асылда бу егете,

Карганы да лачын диеп күрер күзе.

Хаста төшәр җанкаена, гәр аерса

Язмыш боларны ялгыз бер кичәсендә,

Кемнәр мәңге бу газапка дучар икән,

Алар булыр җәннәт хуры исәбендә.






           01.11.91.

ХАКЫЙКАТЬ ГАЗАБЫ

Без өметтә калдык, күзләрдә ( яшь,

Йөрәкләрнең газап күкрәве

Күкләрне дә тетрәтеп торды,

Тәкъдирнеңме безгә үпкәләве?

Чайкалды да гасыр диңгезләре,

Чыгарып атты безне ярына,

Бәхет кораблары китеп барды,

Җил сыланды бәгырь ярасына.

Утлы еллар кочаклады безне,

Тәүбә көтте күкләр түбәнәеп,

Нинди дога белән үтеним соң (
Кабарырмы, рәхмәтләре иңеп?

Безне бәхет гел читләтеп узды,

Биекләрнең кулдан килмәде шул,

Татар сүзе коллар белән тиңдәш,

Таңга таба табылмады бер юл!





                 01.11.91.

ГАЛИМЛЕККӘ ИРЕШҮ
Көн һәм төндә алдымда китап ачылды,

Фикерем тулып, анда нур чәчелде.

Һәм дә мин үзем кояштай яктырып,

Сөендердем, гыйлем утын яктыртып.

Меңгә килдем, сөйнеч тулды аларга,

Җаннар тартмый нәфсе атын куарга.

Шайтанның тегермәне сусыз калды,

Барчаны гыйлем-тәүбә уты алды.

Сафланып, йолдызлар күк нурландылар,

Бергә-бергә җәннәт урнын алдылар.

Бәхетнең кошын янында сайратып,

Йөзләрдә Ходайның нурын уйнатып,

Коръәнне күкрәк эчендә сак тотып,

Хәдисләр мәгънәсеннән тәмен татып,

Булдылар галим, мәгәр ки тиңе кем?

Бердәй барсы, түгел һичкем олы-ким!

Бәндә булсак Ирекленең каршында,

Тигезләндек һәммәбез өч аршында.






03.11.91.

БЕР УТЫРЫШ ЯДКӘРЕ

Без сөйләштек сүзне алга салып,

Киңәшләштек, аңлашалмый калдык,

Себер китәр акылыбыз юк шул,

Фикерләрне генә бәйләп чалдык.

Гает өстәленә куллар сугып

Көрәштердек юан телләрне без:

Хакыйкатькә кемнәр ялчы булды,

Кемнәр кадап-кадап куйды сүзләргә без.

Ә аннары бөтенебез бергә

Телсез калдык. Кая иманыбыз?

Башлар айныр, җилкәләргә басар (
Егып салып җанны

Намусыбыз!





            11.11.91.

          ЫСПАЙЛЫК

Бу егетнең килеше, күр, хикмәт бик,

Өсте-башы ( бөтен һәм әкәмәт бит!

Чәчен майлап, йөзен сылап, шәпләнеп,

Дәрәҗә ала бармак төртеп, гәпләнеп.





                Ноябрь, 1991.

              ЯТИМЛЕКНЕ ТОЮ

Аһ, мин инде мәңгегә ябык ишектә калдыммы?

Күзләремнән яшь тамызып ут, эчендә яндыммы?

Дөрли-көйри, мең кат укып, догада чиктем көнне,

Шул чигешнең чәчәкләре күз тамчысы булдымы?

Аһ вә аһ дип мең офтанып китте-төште күңелем,

Кем соң алыр, җан иркәләп ник соң килми таң җилем?

Сүнгәч инде сүнсен диеп койма, яңгыр, чыда, җан!

Гаҗизлектә-ятимлектә каршы алма, кит, үлем!









11.11.91.

ЧИБӘРДӘН КУРКУ

Нинди матур килде болыт,

Көттең сарып китәр дип,

Өметеңне эсселектән

Шулай хушлы итәр бит.

Көттең бәхет, әмма болыт

Канга болгап китмәсен,

Әнә, кара аждаһадай

Ут чәчә, төчкермәсен!



     

1992.

АВЫЛ БАЛАСЫ

Мин бу көнгә кадәр кәрҗин үрдем

Бер-бер артлы, акча кирәккә,

Чабаталык байлык уч төбендә (
Бәхетләрем генә иләктә.

Маясымы калсын иде шунда,

Ак он икән ( бәхет, көрпәсез...

Моннан соң да кәрҗин үрермен шул,

Тәкъдир чиген атлап үтмәсез.




    

 07.10.91.

    АЧУЛЫ ЧАК

Бер-бер артлы салкын бозлар ага

Тормыш инешенең өстеннән,

Ачуларым ташып-ташып чыкты,

Сулар ( биек, ярның читеннән.

Авыллары белән шәһәрләрен

Иңгә салып әллә китимме?

Чү, сабыр ит, кардыр эри бүген,

Юкка әрәм кылма көчеңне.

Үзәннәргә качар бу ярсуың,

Вак ташларда уйнар сикереп,

Боз күлмәген ертып күтәрелдең
Һәм тынарсың оятыңа кереп.





       09.10.91.

ЧАРАСЫЗДАН ЧАРА

Көннәр ( кыйммәт, җанның очсызлыгы

Кыйнаганда алып якадан,

Үксез ташны баш астына салып,

Йолдыз санап ятам яңадан.

Саташыла, бармак саны җитми...

Карлар төште, инде китәрмен дә

Кебек үзем, ташлап, илемнән,

Төне буе үлек җыеп йөрдем (
Юньле тәгъбир көтмим төшемнән.

Яхшыга дип әмма юрый күңел,

Яманнарны кемнәр теләсен?

Мең шөкерләр бөек Ходаема,

Күрсәтә ул үзем күрәсен.






09.10.91.


      БҮГЕНГЕ КӨН

Акты көн чайкап даһилар язмышын,

Очрашып чәчте болыт яшен ташын.

Кайсы ( башка, кайсы ашка капланды,

Зольмәт һәм ут бергә атка атланды.

Хыял кошы какты канат мәйданда,

Тарих бетеп, тарих башланды анда!






10.10.91.

ХУШ ВАКЫТ

Көн белән төн кавыштылар,

Килде пәрәнҗәле кич,

Шәмәхә ( күкнең йөзе дә,

Җир йөзе күренми һич.

Ни хикмәт, тулгач дөньяга

Як-якны каплап зольмәт,

Ачты куйды төн үз битен,

Ак миң балкытып кинәт.

Йолдызлары ( сипкел генә,

Ак миңе ( тулган ае,

Йокы иңеп җир йөзенә,

Һәркемнең булды җае.




10.10.91.
   ҖАН ВӘ ТӘН КАРШЫЛЫГЫ

Юл адашкан ак болытлар кебек

Уңга-сулга йөреп, каңгырып,

Бу тормышның үткер җилләреннән

Калдым булса кирәк айрылып.

Аккошларга ябышып китәр идем,

Кыйблагамы төбәп очарлар?

Җирләремә төшеп сеңәр идем,

Ак тәнемне ятлар кочарлар.

Шик һәм шөбһә белән йөрәгемнең
Кара табы көлә каралып,

Ак бәдәнгә кара елан төсле

Гөнаһларым тора сарылып.

Сыенганда ( сыендыра алган

Рәхмәтленең әйтеп исемен,

Күпме бәндә җәннәтлегә чыкты

Пакь һәм чиста кылып җисемен.

Юл адашкан көзге болыт белән

Уңлы-суллы килеп еладым,

Бер җәелеп китәлмәдем инде,

Итәкләрне генә җыйнадым.





10.10.91.

ҖАННЫҢ КИТҮЕ

Күкләр иңде бүген, баскыч-баскыч

Болыт куйды алга канатын.

Күтәрел дә саубуллашып эре (
Җир тоталмас җанның хәрәкәтен.






14.10.91.

ДУСЛАРНЫ САГЫНУ

Дусларга ышанып юлладым сәламне,

Нык тотар, дидем мин, кулында иманны,

Ышаныч агачы шау чәчәк дөрләтеп,

Кояшка күз текәп арчыды томанны.

И дөнья, ник болай көннәрең караңгы (
Өзделәр җилләрең дуслардан араны,

Сер тотып салырлык кемнәрдә ак күңел?

Күз яшем каплады сыкраган яраны.

Өметем чикләнде, үтәсе ( үтелгән,

Көннәрем, чукланып, карадан чигелгән,

Кайтасы юлларым тик хәтер тавында,

Ансы да сагышлар суында күмелгән.





   
14.10.91.

КЕМЛЕК БӘЛАСЕ

Без һәм алар булдык әле бүген,

Элек — дуслар, хәзер — күсәк тоткан...

Мин үзем дә инде ике кеше:

Җан ( бөгелгән,

Тәнем уклау йоткан!




     16.10.91.

          ОЧЫНУ

Очынды җан сине күреп, бәбәгем,

Шау чәчәкле болын иде тугаең,

Кереп шунда адашты күбәләгем,

Каплады таң өскә томан юрганын.

Күбәләгем җыйды чәчәк-гөл назын,

Тыңладың син күңел кыллары сазын,

Ачылды көн, күккә элеп томанын,

Кояш булды кызыл табы юрганның.


ӨМЕТ БӘРӘКӘТЕ

Ышандым мин айга-йолдызга,

Сөйләдем серемне аларга,

Төн буе йокыдан мең калгып,

Аһларым тордылар агылып.

Мең өмет, үтенеч ( барсы да

Аштылар. Көн иде каршыда,

Бәхетем, өметем, кайда син?

Нигә дип кайгыга бәйлисең?

Бу кичтән сафландым, ни хикмәт,

Күкләрдән иңдеме мәрхәмәт?

Сабырлык таягы ( кулымда,

Көн саен бу шигырь телемдә:

Тәкъдирнең агышын аударып

Ни кыла алалар бәндәләр?

Доганы күкләргә яудырып

Яхшымы булырлар яманнар?




  
17.03.90.
     ТӘКӘББЕРЛӘР ХӘЛЕ

Теләде суыкны, күтәрмәде кырыктан,

Туңды тән, өшеде колак-бит, казыктан

Болайрак кагылып, языктан

Чыкмадык, тапмадык

Бөеклек Аллаһка коллыктан.

Инде без мәңгегә тәмуглы,

Инде без мәңгегә-мәңгегә

Белмәбез,

Күрмәбез җәннәтне!

Ярлыка, и Хода (
Мәрхәмәт иясе!

Ясама җаннарны

Тәмугның кисәве!

И Илаһ, ярлыка,

Ярлыка... (
Адәмнәр теләге!



         03.02.90.

БАШ БӘЛАСЕ

Аллы-артлы дөньясы,

Башны кая куясы?

Күңел тулы хафасы,

Табылмый тик дәвасы.

Күктә ае-йолдызы,

Күлдә балык-кондызы,

Ярама тоз салма, дустым,

Ашыма сал бу юлы.


БӘДДОГА

Кер эзләмә Коръәннән син,

Төп сере анда булмас,

Шакшы ният тотканнарга

Ак энҗесе табылмас.

Менә, дип алдама кеше,

Шомарган таш күрсәтеп,

Кабереңдә ятарсың шул

Авыз-борын турсайтып.

Янса “Сер”ең, кәефләнсәң
Бу хәлне сөйли-сөйли,

Тәмугта үзең янырсың,

Көн килер, көйри-көйри.

Мең таш атып кусагыз сез

Шайтанны, сөрә-сөрә (
Ялчылары каршы чабып,

Бурзай этләрдәй өрә.

Коръәннән көлгәнче, гафил,

Мәгънә эзләсәң мәгәр,

Кыямәттә җан вә тәнгә

Килмәс идеме егәр?

Күп каралык кылды заман,

Яллап үз хезмәтенә,

Шуның өчен төште милләт

Явызлар михнәтенә!



 

  23.11.91.

НӘСЫЙХӘТЕ ХӘЙДӘРИЯ

Гарь булса хәлең дустыңның кереннән,

Ут тергезгәч чи утын түмәреннән (
Элек аны өреп, биреп җылыңны...

Пешерәме? Йом хәзер куеныңны!

Хастадыр хәле кызынган бәндәнең,

Сынмас инде буе бу әрдәнәнең,

Гер салуга сыртыңа, аһың орма,

Тагын нәрсә эшләр дип карап торма!

Юне юкның яме юк өстәлендә,

Бурыч кайтмас, калыр ул өстә-иңдә,

Гарьлек үзе садакага бәрабәр,

Ташка ашны дуслык өчен бирә бар.






23.11.91.

    ҮТЕНЕЧ УТЫНА ДУЧАРМЫН

Ялыныч утында яндым ничә еллар сер көйрәп,

Телне тотты кабат-кабат бөек исемең сөйрәп.

Ялкынга бастырды дошман, кәеф кураен өреп,

Син гөлбакча бүләк иттең, чәнечкеләргә төреп.

Аекларның аягында хәсрәт ташы эленгән,

Үрлеп алдым, сәрхүшлекнең түренә ай эленгән.

Өметем хәтер талының очына кадәр чыкты,

Кайда ялгыш, беләлмәдем, хәтер иелеп сукты.

Сабагы ( җиңел, җәзасы тәнне токмач ясады,

Инде мәңге үтенечтән телем чакмый башлады.








24.11.91.


         БӘЙРӘМ ИЛЕ

Икейөзле меңчә җаһил бүртенеп: “Аллаһ!”( диде,

Әмма шул ук авыз белән кызарып хәрәм җыйды.

Кызыл билле коммунистлар телендә: “Халык!”( диде,

Әмма дә халыкка менеп, сыртын-җанын кимерде.

Күпме сабый, имчәк капкач, сөенеп: “Әни!” ( диде,

Әмма үсеп, имән булгач, әнкәсен читкә куйды.

Азмы этләр, айга карап, төн туктамыйча өрде,

Ай китүгә, күк йөзенә нур чәчеп кояш килде.

Гәрчә бөҗәк таш астында дөньяны ирке күрде,

Моннан көлеп ахмак башлар: “Һай мескен хәле!”( диде.

Дүсеминең күз алдында бу эшләр хәйран иде,

Мин көендем, меңчә гафил сөенеп: “Бәйрәм!”( диде.









25.11.91.

ХИКМӘТИ ДОГА

Көн кайнады серле күңел кочагында,

Көйде тәннәр кайнар дога учагында,

Фәрештәләр килмәс булды канат кагып,

Күздән чыкты Идел-Чулман тулып агып.

Хакыйкатьнең ак чәчләре коелдылар,

Әллә сабыр канатлары салындылар?

Күздә күзең, сердә серең дуга-дуга,

Араларны бәйләп тора тоташ дога.






26.11.91.


ХИКМӘТ

Сәрхүшләр бервакыт муллалык кылса,

Аракы сатучы ( абыстай булса,

Сүгенгән адәм догага утырса,

Тәһарәт сафландырмас җәсәден.

Әгәр дә өметсез өметкә тулса,

Казага бәндәләр сабырлык кылса,

Бакыйны фанидан аера алса,

Тәһарәт сафландырыр җәсәден!





              26.11.91.

ХАКЫЙКАТЬНЕ ЭЗЛӘҮ
Дәлилгә сүз җайлады күпме галим,

Капчык асып алтын җыйнады залим,

Барыйм, әйтәм, үземә бераз алыйм...

Сүзләрен көчкә заманага ялгыйм.

Уч тутырып хәсрәт чумырдым бары,

Яшәү җирем булды ишәк абзары...

Бөек йортлардан ауды шәкерт зары,

Аңладым: галимнәр ( бидгать, фән ( дары!

Асылын яшәүнең белдерер кәфен,

Гүр күрсәтер гыйлемнең бар хикмәтен,

Кыямәттә үгездәй үкереп елашсаң,

Үпкәләмә, хакыйкатькә җитмәдең!







26.11.91.
    ДӨНЬЯЛЫКНЫҢ ИКЕ ХАКЫ

Дөньялыкта ике хак бар,

Алар сине һәркөн аклар,

Хәсрәт чыксын дисәң, юл тар,

Бөеклек сине дә хаклар.

Тәүге хакны хикмәт ачар,

Икенчесе кереп качар,

Үлем авызын тиз ачар,

Үзеңнән дә булма начар.

Хас, димә, адәмгә ( таю,

Түгелсең мәгәр бер аю,

Өметең көн-төндә ( баю,

Картлык ул, керсә ( сагаю!

Хикмәтнең очы ( орчыкта,

Мәгънәсе ( очар кошчыкта,

Качканы мәгәр ( янчыкта,

Хәсрәте ( безнең җанчыкта!




Ноябрь, 1991.
    ШӘП КЫЗГА ӨЙЛӘНӘМ ДИГӘН


     ЕГЕТ КОЛАГЫНА

Димә, таптым кызның мәгәр ( аруын!

Хатын булгач чыгармасын агуын,

Зөһрәнең дә зәһәр чаклары була,

Зар итмәсен гыйшыкларда януың.

Сыек чыбык, тәнгә суксаң ( ябыша,

Сизгер җан да томаланса ( ялгыша,

Бәдбәхетнең бәхет чаклары була,

Юл адашып суфилар да чалыша.

Тормыш ( бәхет, әмма чиге ( мең өстен,

Яшәештән яшәешкә син күчтең,

Ару кызда илгә җитәр агу бар (
Белми калма: кара еланны кочтың!


   СЕБЕРЕЛҮ
Себеркеләп себерелгән язмышлар

Себерләрдә мәңгелеккә калмышлар,

Яфраклар агач саен меңәрләп,

И юләрләр, җил исә ( кул чапмышлар!

Хәреф саны кимлек белән хикмәтле,

Бөртекләрдән пешерәләр икмәкне,

Себерелеп чыкканда син тузанга,

Уйла ничек Себерләргә җитмәкне.





Ноябрь, 1991.


ИМАН ЯҢАРТУ

Кем әле моңа кадәре белмәде кадереңе,

Ул, килеп, синең каршыңа салды җан сәгыйрене.

“И имам!”( дип, мөридлеккә дәрт булды күпме җаһил,

Нур ягып боек йөзенә сөенде Ислам вә Ил.

“Мең шулай бәхет эчендә яшәргә язсын, Ходай!”(
Дип бүген әйткән әһелнең туңмасын җаны боздай.

Калмасын хәтре җиһанның наданлык чорыбызга,

Иманга килдек, төшермә һәлакәт аһы безгә!







                     04.01.90.
      КЫШ ГАЛӘМӘТЛӘРЕННӘН

Күк йөзен зәңгәр кылды, монарлады,

Җир йөзен элек тәмам ак карлады.

Уйнап-биеп карга йөрде ботактан,

“Кар” да “кар” дип тамак төбен чарлады.

“Яз” да “яз” дип Дүсеми хәйран калды,

Бу хыялын хакыйкать дип алданды.


        КИЛЧЕ

Кил, дип сине чакырам мин,

Кил, дип, яныма,

Чәчләреңнән бер сыйпармын,

Кер кочагыма!

Тезләр тезне сагынганда,

Куллар ( кулларны,

Дәрт хисләрең миңа салсын

Килер юлларны!

Аең булдым, язың идем,

Җәең итмәдең,

Ник, килеп, кайнар яшемне

Күздән сөртмәдең?

Көн-төн янган йөрәгемдә

Лаләләр шытты,

Сиңа алар, җыеп алчы,

Бәгырем уты!

Көл булып янып беткәнче

Килче, кил, ашык!

Яшәешнең терәгедер

Саф хәмер ( гыйшык!



    
Декабрь, 1990.

ҖӘННӘТ ВАКЫЙГАСЫ

Ямь өчен керфек озайтып, сөрмәләп,

Наз өчен ирен читләрен бөрмәләп...

Хис илчесе итеп дәртле шәрабны,

Китердең өстәлгә, өзеп йөрәкне (
Санады аягың адым төймәсен,

Син хурга, Ходаем, күзләр тимәсен!





    
21.12.90.

        КЫЯК ҮЛӘН

Көзге яңгыр кагылып үтте ян тәрәзгә,

Хәбәрләште ( Җанны боек җан сизенеп:

Сызып кына нур җәелде тар тарафтан,

Чыпчык очты бөркет күләгәсен киенеп.

Тән сыенды җиргә, сыланып җилкә-иңнән,

Хәрәкәтсез калган өннәр дә калтырап

Аваз салды таудан-тауларга тибеп-тибеп

Һәм сүнде күз, соңгы нурдан бер ялтырап.

Кайтты дөнья, кичеп кышын үз җаена,

Кабат кунды кояш өйнең кыегына,

Күтәрелде терелеп гәүдә, басты җиргә,

Савыгу килде тәннәрнең сыегына.



КАБЕРДӘ

Чикмән чиктем ал йөземне капларга,

Җил өләште тук сүземне ятларга,

Җим-җим генә җемелдәде ялгыз күз,

Тишек тишеп ник үземне якларга?

Хакларга мөмкин булмады, и туган,

Таш ашамы бу күземне атарга?

    ХАЛЫК ҖЫРЫНДАГЫЧА БУЛУ

Син наз булып исәсең, җил,

Маңгай чәчемне куям!

Минем хәлне аңла, бәгърем,

Янар утларда көям.

Суга салма язмышымны,

Үтенечем шул гына,

Юлларыңа җәймә булыйм,

Насыйп җанашың сиңа.

Басмаларга баскан чакта

Суга карама, җанаш,

Сынды күңлем, күзем ( яшьле,

Дуслар табалмый киңәш.

Ят кулына нигә төштең,

Канатларың каерып?

Исә җилләр, салкын җилләр

Җанны каннан аерып.




16.05.91.
    ТӘҮБӘ ҮТЕНЕП КИЛҮ
Син гафу ит мине еллар өчен...

Ялгызлыкта алар актылар,

Әле сөреп, әле талгын гына

Сагышларын җанга кактылар.

Зур хыялым юкса синең белән

Меңме кабат иде үлчәнгән,

Аңлый гына идеңме соң мине (
Җаннар җанга идек күченгән!

Читкә китмә диеп әйтеп тордың,

Ризыгыммы куды еракка,

Аны җыеп йөргән чакта тормыш

Бүселеп беткән иде һәр якка.

Инде кайтып, туфрагыма аусам,

Кабул итми калмас, ышанам,

Чатлар борылганда авыл күрсәм (
Безнекеме, диеп шашынам.

Гомер чишмәләре урап-урап,

Тыныч кына агып үтәләр (
Тәүбә итеп өлгерәлми күпләр

Бу тормыштан чыгып китәләр.





25-26.02.92.

БӘХЕТ ЙОРТЫ

Бәхетемә сине эзләп килдем:

Аңла да бел, кабул ит мине!

Зәңгәр сагыш пәрдәләрең күтәр,

Өстемә сал теләк җәтмәңне.

Мин үзем бит сиңа җитеп кердем,

Куып чыгармасаң ( китмәмен,

Исеңдәме безнең шатлык төне?

Һичбер вакыт ятим итмәмен!

Пар күгәрчен тотып очырдык без,

Читлекләрдә бушлык елады,

Ә кич иңгәч, тәрәзәгә кабат

Кошкайларым кунып гүләде.

Ышанычтан өйсәк нигезләрне,

Имин булыр йортлар, кайгысыз,

Бәхете дә кошлар кебек икән,

Китә дә ул кайта ялгышсыз!





23.02.92.
     ТАБИГАТЬНЕҢ КЫЗ ЧАГЫ

Ак карларга басты бәсле суык,

Шыгыр-шыгыр ( бәллүр тавышы,

Нурлы кояш энҗе коя күктән,

Күздә уйный төссез балкышы.

Серле чагы бөек табигатьнең,

Йоклый әле хисләр ташкыны...

Бүген февраль соңгы атнасында,

Иртәгә ( март, язның сак көне.





23.02.92.
   ТАТАР ХАТЫННАРЫНА

Данның хакын сорадылар...

Сум биреп, тиен алдым,

Ничек аңлатыйм, сер түгел:

Унның бере мин калдым.

Ирлектә, җилкә киңлектә

Мәйданнар сынаганда,

Күпмеләр сатылмадылар

Хатыннар кыйналганда?

Ничек дип җавап бирербез,

Егетләр, килер көндә?

Татарның хатынын алсаң (
Булыр алдыңда бәндә.

Хатыннар табып бирделәр

Ирлекне ирләренә,

Юккамы сөембикәләр

Тарихы исләремдә!




22.02.92.

СЫКЫ

Канат бирдең, очалмадым,

Кочакка кочалмадым;

Ишекләрең ябык иде,

Тәрәзәң ачалмадым...

“Саумы, бәгырь!”( диеп әйттең,

Торыплар качалмадым

Йә үбеп үч алмадым.




05.02.92.

ТАШ ТОТКЫНЫ

Күңел төбендә ташы бар,

Кузгатма, яра калыр,

Сөям, димә, серең чишмә,

Юкса хәтерең калыр.

Болытларда зәңгәр хыял

Җилләрдән оя корган

Чагымда бәгырь түрендә

Син идең таш калдырган.

Чарасы юк, җавап белән

Төзәлсә иде яра,

Кочакта җан савыкмый шул,

Берәр сүз әйтеп кара...

Җан сүрүен тел энәсе

Тишә-тишә ямады,

Күңелләрем җебеп төште,

Ташы эри алмады.




04-05.02.92.
    ЮБИЛЕЙ ХӨРМӘТЕНӘ

Кичеп гомернең давыллы диңгезен,

Килдегез картлыкның тын култыгына,

Бәхет ирештерде Хода үзегезгә,

Салды нурларын күңел юлпычына.

Чәчеп яшәешкә шатлык орлыкларын,

Насыйп булыр җыярга уңышларын,

Фани дөнья мәгънәсенә төшендереп,

Бакыйлыкта бирмә, Хода, сагышларың!





      16.05.91.

НӘСЫЙХӘТЕ САБЫЯ

Хас кылма, и сабый, күңелне яманга,

Карама һич минем нык таяк тотканга,

Усаллык белән дан табып бу дөньяда,

Димәдем һичвакыт үтенеп: “Йа Алла!”

Ышанып үземә, таянып көчемә,

Егылдым тап булып дошманнар үченә,

Ишелде борыным, сынды нык төз билем,

Тәмамын тапталды горур җан-күңелем.

Таякка таянмый ни чара? Юк көчем,

Сыендым Ходага ( дәрт тулып мин үзем,

Хас кылма, и сабый, күңелне яманга,

Мең җавап сайлама гөнаһка таманга.







24.01.90.
     ГАЛИМНӘР

Җан бәһасе кыйммәт торган чакта,

Мескенлеккә шөкер кылганда,

Милләт хакын, вак тиенгә санап,
Сатып алдым базар булганда.

Милләтчелек ярлыгыннан куркып,

Кызылланып потлар каршында

Сәҗдә иткән чакта, көферләнеп

Егыла калдык тарих алдында.

Бүген инде без дә торып килдек

Җавап мәйданының түренә:

Мәңгелеккә тәмуг тоткыны йә

Иреклебез яшәү көнендә!





Январь, 1990.
    СОҢАРГАН СӘҖДӘ ХӘЛЕ

Гаҗизлектә калган иде янар башым,

Куәт сынып, түгелде һәм газиз ашым.

Ышанычны кисеп көннең яктысыннан,

Мин егылдым өмет итеп яклавыннан.

Төн килде сак, мыштым гына серләр саклап,

Йокы төште күңелемне шомнан аклап.

Кайнарланып шашынган күз яшен йөзеп,

Егылдым нур каршысында гарьгә түзеп.







19.09.91.
    ХАК ВӘ ЯЛГАН ХИКМӘТЕ

Хак сүзеңнең давылыннан чыгып,

Керсәң йомшак ялган күленә,

Чистарыныр тәнем диеп уйлап

Коена күрмә шакшы чүбенә.

Ни кадәрле яхшы күренсә дә
Кара аның суы, дегеттәй,

Ничек кенә авыр тоелмасын,

Хак ат менеп йөр син егеттәй.

Давыллары айкап ташласа да

Сихәтлекне сиңа китерер,

Йомшак ялган хаста итәр җанны

Һәм соңында сытып үтерер.




   
19.03.92.
    НӘСЫЙХӘТ ДӘЛИЛЕ

Авырткан җиргә кем сыласа

Йомшак кул белән май ( ул яхшы,

Сызлаган бәдәнгә еланның
Һәм кортның агуын сөрт ( яхшы!

Кимсенгән күңелне сүз белән

Иркәлә, йөрәкне ( уч тотып,

Хәсрәтле янына килә күр,

Кайгысын уртаклаш ут йотып.

Тезсәң бер чыбыкка сүзләрне,

Дөресен бик тиз югалтырсың,

Кыйшайсаң, ишелер арбаңнан,

Иптәшеңне шунда сагайтырсың.

Кыек юлдан йөреп тә турысын

Сөйләгән бәндәләр кемнәрдер?

Андыйларны күпләп күрдем мин,

Син күрсәң ( күзең акайтырсың!





18.03.92.

ҖАННЫ БУШАТУ

Коткы салынган җан кисмәгендә

Утка куеп пешердем көннәрне,

Кайнар шулпа өмет итте җаһил,

Ботка теләп килде кәфирә.

Тезелешеп утырдылар гына:

“Йә кайсыгыз алдан авыз итә?”

Сыйландылар, бушаттылар җанны,

Телләрен өзә-өзә...




      17.03.92.
    ХӘТЕР КУЗГАЛГАН МИНУТ

Хәтер түрендәге иң изге нур

Балкып китсә әгәр таңнарда,

Елый-елый хәсрәт чикмә берүк,

Хәлләремне тырыш аңларга.

Шәфәкъ нурларында минем төсем,

Бакчаларда булыр минем исем,

Шашкан тургайларда минем хисем,

Һәрберсендә минем дәртле җисем.

Күз яшеңне күреп алырмын да

Ничек түзәрмен соң, бәгырем?

Бу кадәрле булыр диеп белсәм,

Ташлап китмәс иде бу ирең!




    
17.03.92.
     ГОМЕР ЕЛЛАРЫ

Кара елдан мин каралып чыктым,

Кызыл елдан чыктым кызарып,

Яшеленә кердем яшәрергә, (
Яшен сукты чатнап, каралып.

Күккә ашты тәннән качып сак җан,

Тугыланды суынмаска ал кан,

Йөзне бәреп җиргә егылдым да

Дога тоттым ( ут ташына калкан.

Яшел елдан чыктым пакь хәлемдә,

Алда ( сары, зәңгәр, башкасы,

Калыргамы, әллә китәргәме:

Кешнәп тора яшьлек кашкасы!





12.03.91.

РУХИ КӨЧ

Серемне яшердем күңелгә,

Көчемне яшердем җиңемә,

Чыктым мин гидайлар санына,

Гыйбадәт күтәрдем иңемә (
Яшәеш хакына бәрабәр,

Бәхеткә-теләккә тиң килә,

Намазга бөкләнмәс ирләрнең
Бәгъренә, тезенә тоз иңә.

Мин өмет утында утланган,

Мин сөю суыннан тәм алган,

Барсыннан өлешле булсам да
Үземә бәрабәр калмаган.

Серләрем күңелгә тиңләнде,

Көчләрем җиңемдә җиңләнде,

Гыйбадәт тартуның авыры

Җилкәдән җилкәгә иңләнде.




    29.02.-03.03.91.

  КИСӘК

Хыялсыздан шигырь көтмә,

Ялкауларга ярдәм итмә,

Тәүбәсезнең иманы юк,

Гөнаһына кереп китмә!




23.02.92.

   КИРӘКЛЕК

Өшеде җан, елый-елый,

Суык карашыңның зарыннан!
Җылынырга кочагыма алдым:

Канәгатьме үзең барыннан?

Егетләрнең буйларына карап

Бәхетләрең мәгәр тиң булса,

Минем сүзем хәбәр бирә килсен,

Сине салкын яңгырларың екса.

Көзеңә ( яз, кышыңа җәй алып

Керермен мин, хәлең ишетсәм,

Сүзләремнән терәк таба алсаң,

Кулларымны читкә ишмәсәң.

Өшемә, җан, кайнарлыкны сакла,

Аның өчен бардыр кирәгем!

Суык җанны кочагына алды,

Кемнәр тапты кемгә кирәген.




     14-16.03.92.

         ОЯТ

Бушлык. Ак һәм кара дөнья (
Гомеремнең кышкы фасылы,

Элек бар да төрле-төрле иде,

Ачыкланды бу көн асылы.

Мең сыйфатка кереп бизәнсәң дә,

Чын йөзеңә пәрдә япсаң да

Куллар сөйләр, билең һәм аяклар,(
Авызыңа сулар капсаң да.

Бушлык артында ни? Күз ирешми,

Белмименә йөрәк килешми,

Кулны суздым, таулар аша үтте (
Кем тоттырды асыл җимешне?

Нәфсеңне тый, дигән аваз изде

Теләк тулы хыял күәсен,

Оялудан күмәч булып пештем,

Хәзер көтәм тотып кисәсен!





13.03.92.

СЕРНЕ ЧИШҮ
Себер киткән серләребез елап

Кышкы бураннарда кайтканда

Күзнең маен төннәр буе яктым,

Адашкан, дип, якты көн кайда?

Асылына серең якын булган,

Ә мин йөрдем гасыр аралап,

Зәһәр суык, балта тотып барам

Бәке ачарга дип чамалап.





29.02.92.

         ГӨНАҺ
Теләсәң син әгәр олы бер сер,

Кечесенә иреш иң элек,—
Кыз ирене хисне таләп итте,

Эреде баш, тәнем һәм җилек.

Сөрем калды төннең хәтеренә,

Куш теләкне тапты куены,

Бу ялгышу олы серне ачты,

Тәңгәл куеп тәнгә буены.

“Гөнаһысын җилләр алсын!”( диде,

Мине куйды ишек артына...

“Ирлегеңне алып калдым!”( диде,

Әверелдем авыл картына.

Аның өчен мең кат утлар йоттым:

Кемне үстерәдер ялгызы?

Эзләп табып, пар итәсем килде,

Ишетелгәндәй иде авазы.

Бардым, күрдем, ә ул элеккечә

Яшь һәм чибәр, курчак диярсең!

Кичләр саен төннең сагышына

Тотып кайта ирнең берәрсен.




         Февраль, 1992.
  СҮЗНЕҢ БӘГЫРЬГӘ САБАГЫ

Син борчылма, утсыз казанында

Пешәр-пешмәс калган фикерен

Тәкъдим итсә бүлеп, көн каршында:

“Шөкер Аллаһ!”— диеп кикерен.

Сыек чыбык сүзне бәндәләрнең
Йөзләренә бәреп каезлау

Гөнаһ гамәл хисабында йөри:

“Сакла, Ходам!”( диген, җиргә ау!

Шулпасына салып тугыласа,

Мае чыкса әйткән сүзеңнең,

Сабыр тапкан канлы бәгыреңне

Киңәшчең ит килер көнеңнең.




 
 20-22.02.92.

ХӘЕР КИЧӘСЕ

Төш күрде угыл, мәрхүм атасын:

Елмаеп кочты сөеп апасын.

Әйтте: “И кызым, дүртәү идегез,

Чибәрләр булып үсеп җиттегез”.

Апасы диде: “Шөкер Ходайга!

Савыктырды ул мине шулай да.

Табаннарым шеш иделәр, авыр,

Инде барсы да үземнән калыр.

Әмма ялгыштың, әткәм, саныңда,

Түгелдер дүртәү, өч без яныңда!”

...Хәвеф тапты бу төшеннән угыл,

Ничек уйларга күрмәде ул юл.

Нигә апасы санны җыймады?

Янәшәсендә кемне тапмады?

Килде төшләрне белгән затлыга:

“Ни хәбәр төште?”( диде хаклыга.

Әйтте тәгъбирче: “Төшеңдә сер бар!

Дөньялык эче бәндәгә бик тар.

Бәраәт киче иреште бүген,

Садака сорар әткәең бу көн!

Хәер иясе булган бәндәгә

Тапшырсаң, килер шәфкате аңа.

Төшкән бәладән юар ул сине,

Кыскармый калыр киемең җиңе!”

...Бирде садака, тынды күңеле,

Әмма вакыйга тартты җиңене.

Хәвеф-хәтәрне тәкъдир китерде,

Төшнең серенә көнне җиткерде.

Барча балалар җыелды йортка,

Әмма биресе ( еракта, читтә.

Кайтмады шунсы ана янына,

Көтте зарыгып, кертеп санына.

Хәвефләр узды, бәла чигенде,

Ана терелде, акка киенде.

“Әнкәй!”— дип кызы кайтты ул көндә,

Төшнең тәгъбире ачылды шунда.






17.02.92.

ЯЛГАН ШӘЕХ ХӘСРӘТЕ

Күңелгә зар тулса әгәр табарга теләп урын,

Шул вакытта ишелеп китсә бер дигән олы борын,

Җәй-кышларның яме бетсә, таяк тотса кулыңнан,

Син сузарсың акрын гына мәкамдә Коръән җырын.

Шәехләргә бирелер ат, сине утыртып йөртсә,

Кулыңдагы таягың да башларны бәреп тишсә,

Аңлагандай кылансаң да мәгәре диннең серен,

Ни әйтерсең, беркөн килеп, маңгаеңа ат типсә?

Хакмы-юкмы, сафмы-кара ( аермадык күз белән,

Җаннар әле пакь түгелдер, булдык наданлык белән,

Күпмеләр “шәех” дип какты күкрәкләрен каршымда,

Әмма ләкин тапмадым һич Аллаһны алар белән.









14.02.92.
   АЛЛАҺКА РӘХМӘТ!

Берәү әйтер: “Сакла, Аллаһ!”

Икенчесе: “Ярдәм, Аллаһ!”

Өченчесе байлык сорар,

Мин әйтермен: “Рәхмәт, Аллаһ!”

Атам салса, анам алса,

Нәүбәт миңа җитә калса,

Газраилдән йөз чөермәм,

Мин әйтермен: “Рәхмәт, Аллаһ!”

Нурдай балкып күккә чыксам,

Уңын-сулын тәмам чиксәм,

Хак тәгалә йөзен эзләп

Мин әйтермен: “Рәхмәт, Аллаһ!”

Җәбраилны танып алсам,

Сәлам биреп һәм елмайсам,

Рәхимең дип сөендерсә,

Мин әйтермен: “Рәхмәт, Аллаһ!”

Канатына сыендырса,

Күктән җиргә ул китерсә,

Югалмаска кушып китсә,

Мин әйтермен: “Рәхмәт, Аллаһ!”

Кошкай булып канат каксам,

Илне-җирне эзләп тапсам,

Капкабызга килеп кунсам,

Мин әйтермен: “Рәхмәт, Аллаһ!”

Әнкәй чыкса җим күтәреп,

Җиргә сипсә чәчеп-дәшеп,

Ризыкларны җыяр булсам,

Мин әйтермен: “Рәхмәт, Аллаһ!”

Шунда әнкәй танып алса,

Күзләреннән яшьләр тамса,

Йөрәк итем сызланудан

Ничек әйтим: “Рәхмәт, Аллаһ!”
Эшне сизеп әткәй килсә:

“Ник елыйсың болай?”( дисә,

Ничек моңа чыдап торыйм?

Син ( шәфкатьле, Рәхмәтуллаһ!

Алар шунда тотмак булса,

Икесе дә кочак куйса,

Йортым дәшсә, күңел тулса,

Ничек түзим, Рәхмәтуллаһ?

“Улым!”( диеп әткәй килсә,

“Балам!”( диеп әнкәй белсә,

Күктән дәшеп аваз төшсә,

Кая барыйм, Рәхмәтуллаһ?

Карга булып Шайтан йөрсә,

Араларга килеп керсә?

“Ходам, коткар?” ( дия калсам,

Әнкәм нәрсә уйлар, Аллаһ?

Әткәй кулга таяк алыр,

“Көш-көш” диеп куа барыр,

Шайтан шунда янып бетсә,

Мин әйтермен: “Рәхмәт, Аллаһ!”

Җәбраилны күреп алсам,

Кочагына кереп калсам,

Әткәй-әнкәй сизми торса,

Мин әйтермен: “Рәхмәт, Аллаһ!”

Шулай килеп-китеп йөрсәм,

Иминнәрме ( белеп торсам,

Калган эштә ни хафам бар?

Мин әйтермен: “Рәхмәт, Аллаһ!”

Әнкәй дәшәр “балам” диеп,

Күзен сөртер башын иеп,

Юатырга сүзләр юлла,

Мин әйтермен: “Рәхмәт, Аллаһ!”

Әткәм кара гүргә керсә,

Җаны очып күккә менсә,

Сәламләшеп таный калсам,

Мин әйтермен: “Рәхмәт, Аллаһ!”

Бүген аны күрми торсам,

“Әнкәм” диеп елап килсәм,

Йорт эчендә табылмаса,

Ни әйтерсең миңа, Аллаһ?

Әткәй-әнкәй яннарында

Бигрәк җылы җаннарыма,

Бер сүз булыр һаман телдә (
Без әйтербез: “Рәхмәт, Аллаһ!”





13.02.92.
     ҖИРДӘ ЯШӘҮ
Күкнең төбе ( җирнең йөзе,

Түбәнлек кадерендә

Бер көнлек хак, ризык өчен

Мең яра бәгыремдә!

Галәм ( чиксез, читлегендә

Чиләнде чал-чагарлык,

Мең көнлек хак, ризык көчен

Адым саен табарлык.




12.02.92.
     СӨРМӘ ТУФРАГЫ

Җилләр исеп сибәр булса

Янган йөрәкнең көлен,

Гидайларның табанында

Эзли күрсеннәр урын.

Аларның аяк басканын

Сөрмә итәр мөэминнәр,

Сере ачылыр дөньяның,

Бәхет табар ятимнәр.



  
14.02.92.

ЯССӘВИДӘГЕЧӘ

Хыял кылдым, сөйләдем сүз бәйнә-бәйнә,

Өмет белән шәфкатеңә әйлә-бәйлә,

Гыйбадәтне белешергә килгәч мәләк,

Мөмкин булса, тәкать биреп, аны җайла.

Берәүләргә сәер күрнер барча эшең,

Әмма үзең бу юлыңнан читкә тайма,

Диннән китеп сөрелсәң дә динне эзләп,

Халыклардан ялгыз башың читкә калма!






11.02.92.

ЮЛДАШЛЫК

Хикмәт бавын тотып кулга,

Муенчак салып акылга (
Чыккан чакта барыр юлга,

Йөзсәң кереп агымга,

Ни хәсрәт-сагышың бар?

Баш бирсәң дә давылга,

Тормыш көймәң җаен табар,

Иш булырсың кавемгә.





12.02.92.

ҖАН КАДЕРЕ

Юлыңнан күчсә замана,

Сынса дәвер кендеге,

Терәксез калса газиз җан (
Газраил белән сөйләш.

Иманнан язган булсаң да,

Дан алса да кемлегең,

Ышаныч тапсын газиз җан (
Газраил белән сөйләш.

Аңлашырлык сүз юлыкса:

“Шәфкатеңә күм?”( диген,

Күкләргә ашсын газиз җан (
Газраил белән сөйләш.

Элмәккә бауны бәйләмә,

Салма көнлек күлмәген,

Кадерле булсын газиз җан (
Газраил белән сөйләш!




10.02.92.

КЕШЕ ЭЗЛӘҮ
Кешеләрнең күңелендә

Нуры бар ( таба алсаң!

Изеп түгел, өммәт булып, 

Ярдәмең белән ал сан!

Тормышларның авырыннан

Бәгыре таш басылган,

Нуры балкып чыгар иде,

Булса таштан арчылган.

Зәһәр судан тимер эри,

Безгә татлысы кирәк,

Җылы сүздән нур балкыды,

Сагышым калды көйрәп.




07.02.92.

САЙЛАУ

Сан һәм бәя сораганнар

Алтындай саргайганнар,

Көмештәй ялтыраганнар,

Лаекка саналганнар,

Тиешле сан алганнар,

Тик бәясез калганнар —
Берсе, юкса, мең алтынга,

Берсе ( тиен бәрабәр,

Саннар ( тигез, бәһа үзгә,

Татып, белеп, карап ал!




05.02.92.
    ХӘСРӘТ ШОБАГАСЫ

Хәсрәт шобагасы кулда (
Чыктым дәвер артына,

Минме башлыйм барсын кабат?

Итәктән җил тартына!

Фәрештәләр асылына

Уенмы булдым, курчак?

Инде бар да артта калган,

Елым буемнан зур чак.

Чабудан тотып чаптырды

Тарихымнан бүгенгә,

Хәсрәт шобагасы салдым,

Бәхет чыкты күгемдә.




03.02.92.

ҖӨП САН



*Без беребез дә мәңгелек түгел!
Могҗиза таләбен тотсам,

Алдына баш куймасам,

Ни дип сүгәр иде икән

Ул бөек, затлы инсан?

Бер сүз дә әйтмәсме, белмим,

Көләм дә елыйм, үксим,

Дөньяларның ялгызлыгын

Аршынга салып үлчим.

Так була өч, җөп табалмыйм,

Җебеп төшә егәр-им:

Буйга зарлы бәндәнең дә

Булмый гүре өчтән ким!

Җеп очында җемелдәгән

Куш бәхетем бар сыман,

Кушлап кочам ( такны табам,

Бөгеләм, сүнәм, сынам.

Могҗиза җавабы ( так сан,

Башым куенга сыйган,

Җөпләгән җөпсез бурада

Таш бар ( хәтергә куйган!




  31.01.92.
    ТӘҮБӘ ХӘЗИНӘСЕ

Таң аткач та Һарут белән

Марутны алып зольмәт,

Килсә хәсрәт чиккәнемдә

Җәбраил белән хикмәт.

Һәм сорасам: “Ирдән көлгән

Хатыннарга ни газап?”

Әйтер шунда: “Йөзләреннән

Нур качар, янар көйрәп!”

Һәм сорасам: “Иргә суккан

Хатыннарга ни газап?”

Шунда әйтер: “Таштай каткан

Ул йөрер кулын сөйрәп!”

Һәм сорасам: “Ирен колы

Кебек күрсә, ни газап?”

Шунда әйтер: “Җәһәннәмдер

Мондый хатынга азак!”

Әгәр ире кара-каршы

Сугышса, өрсә, көлсә,

Ул вакытта икесенә

Газаплар бергә төшә!

Ишетермен, ялгызлыкның
Аңлармын бөеклеген,

Яман хатын илтер бергә

Тәмугка аек ирен!

Һәм әйтермен: “Тәүбә, тәүбә!!

Су бир шәфкать күлеңнән?

Ул гафу сорап киләлмәс,

Аныкын ишет миннән?”

Кич иңәр илнең өстенә,

Ачылыр күкнең сере,

Тәкъдиремнән хәбәрме бар (
Төшәр йолдыз бер-бере!

Талак хөкемен китерсә

Сурдан иңгән бер аваз,

Җавабым: “Зөһрә урыны

Булсын һарутларга хас!”

Таң атканда алсуланып

Тормаса күкнең чите,

Каралмасмы дөньялыкта

Гөнаһлы хатын бите?




31.01.92.
  ҺӘЛАКӘТ ҺӘМ ТЕРЕКЛЕК

Ышаныч диңгезен күтәр,

Капла җирнең тауларын,

Өметсезлек үзәннәрен,

Куптар, Хак, давылларың!

Күк тоташыр, җан саташыр,

Көн белән төн карашыр,

Хисап тапмас булсам әгәр,

Тәндә җаным адашыр.

Төнем һәм көн кавышырлар,

Парлы сүзләр алышырлар,

Мәхәббәтнең мәгънәсендә

Әмма бездән калышырлар.

Ышаныч диңгезе кайтып,

Ачса җирнең тауларын,

Өметсезлек үзәнендә

Тынар җан давылларым.




29.01.92.

ҖАВАП

Бәхет эзләп аптырама,

Нәрсә икәнлеген әйт,

Мин үзем табып бирермен,

Киткән җирләреңнән кайт.

Сиңа кояш кирәк булса,

Менә ул ( якты йөзем,

Сиңа хаклык кирәк икән,

Менә ул ( туры сүзем:

Эзләмә ерак җирләрдән,

Үз илеңдә барсы да,

Чит кулында кичләнгән кич

Гүрләр булып басыла.

Аһ белмәдем, тәхет икән

Эзләгәнең-көткәнең,

Сүз сараеңны туздыргач,

Ник кирәге үпкәнең?

Мәлик итеп яраткан Ул

Җир йөзенә адәмне,

Татарлыгың үзе мөлкәт,

Җыйма коллыкта гамьне!




29.01.92.

     АГАЧ КАЛЬБЕҢ
Тән юудан файда таптың (
Кальбең саф вә пакь булгач,

Башкалар диңгез йөзеп тә

Тапмады, ак булмагач.

Тыштан ( кояш, эчтән ( Шайтан

Битлеген салалмагач,

Нәфсе куып һәм адашып,

Туры юл табалмагач.

Бер чибәргә меңчә ирнең
Буе җитә алмагач,

Барчасы бер сүз берегеп

Булсалар да сал агач.

Мең ел ятып та суларда

Эчләре эремәгәч,

Әйтерләр: “Пакь бәндә төсле

Кальбеле бәйләм агач!”




27.01.92.
   ДУСЛАРГА ҖАВАП



     *Шигырь ул ( Шайтан чыбыркысы!







(Хәдис)
Шайтан чыбыркысын сөлләп

Шартлаттым ( заман күчте,

Таш йөзләрнең тәрәзәсе

Коелып җиргә төште.

Җыелышып чорлар килде,

Серләрен алга түкте,

Энҗеләрен җыяр өчен

Тезләрем сынып чүкте.

“Намазга дип иелде ул!” (
Өреп торды монафикъ...

Мәгънәсезләр төне килмәс,

Ачылды инде офык!

Орлык чыкты тишеп җирдән,

Күзе кояш күзләде,

Татлы булган җимеш кирәк,

Бар да өлеш эзләде.



        23.01.92.
     ОЛТАН АСТЫННАН ЧЫГУ

Олтан салды заман, дагаландык,

Җирне ашый итек табаннары,

Гүрләрендә яткан бабамнарның
Изелеп кала, юкса, борыннары.

Эз эчендә яңгыр күзе ята,

Элпәләнеп калган карашлары,

Мазут ягып җан җылынамыни?

Кара төтен ( илгә карашлары.

Кан көйрәсә, дегет кебек, диләр,

Күбенеп һәм суела бәгырьләр,

Бавырларым гына көеп калды,

Имгәкләнеп күпме суырырлар?

“Үз тәнендә гайрәт тапмый икән,

Үләр,”( диеп тора духтырлары,

Җеназама өмет тота Мәскәү,

Булыр, диләр, кабер ирекләре!

Юк инде, мин Кыямәтне көтәм,

Кубарылды гүрләр ( күтәрелеп,

Чабатага калды алар хәле,

Дөнья торыр безгә бөтерелеп.




   
23.01.92.
  СҮЗНЕҢ КАДЕРСЕЗ БУЛУЫ

Сүзем сүзгә тезелеп һәм ияреп

Китте үземнән башаяк төянеп,

Колак кагып сөенәсе чагында

Калдым ялгыз шушы хәлдән көенеп.

Энҗесе таланган диңгездәй бөрешеп,

Читләшеп якты дөньядан, түр ишеп

Чумдым хәсрәтемә ( ятимлек чиктем,

Көттем кайтыр диеп сүзем күрешеп.

Галәмнең йөреше үзгә булалмас,

Асылыңнан йөз чөереп эш бармас,

Әйләнеп сүз кайтканда, маңгаеңа

Кәкре таяктай сугып екмый калмас.

Йөзтүбән килеп җир үптем үкереп,

Менде җәбер җилкә аша сикереп...

Ишәк хезмәтен күрдем, ни бер чара?

Гайбәт йөри адәм ара кикереп.


КҮПЕР БАЛЛАДАСЫ

Күпер аша кул биреште ярга яр,

Сөенечләр кушылдылар, зарга ( зар.

Икенче көн шушында суештылар,

Очрашканда гел һаман сугыштылар.

Түзмәде елга хәлләр торышына,

Салды күперне төртеп агышына.

Ярдан ярлар кул селтәп читкә качты,

Шуннан бирле илдә тынлык урнашты.


ТЕЛ БҮРӘНӘСЕ

Ялган сүз йөрткән дусларның берсендә

Лаек булдым бу тел бүрәнәсенә.

Башта ( бурап, аннан ишеп өстемә,

Утыртты бәйләп казык тирәсенә.

Әмәлем юк ташлап-торып чабарга,

Абынам озын тел бүрәнәсенә.






17.01.92.
   ИКЕ КАНАТЛЫ ЧАКТА

Ике иңдә ике канат (
Лачындай күтәрелдем,

Дөньяны тырнакка элеп,

Галәмнән күчерелдем.

Үзгәрде үлчәм, табигать,

Шәүләләр тәнгә сеңде,

Энҗедәй сафлык-гүзәллек

Кеше йөзенә иңде.

Күктән төшми очып йөрим,

Пакь түгелме мин алай?

Күләгәм куып, малайлар

Нишләтмәкчеләр болай?


   ЙӨЗ АКЛЫГЫ

Мин хакмы, ялганмы галәм йөзендә?

Сүз эленде, тамчы яше ( күзендә!

Яңаргач алдымда гамәл-хыялым,

Оятыма нәрсә ул көн куярмын?





18.01.92.
          ТАБЫШУ

Урам юлда урын тармы?

Сукмаклар очраша,

Мин түгел шул, аякларым

Үтә сезнең оч аша.

Каршыгызда татлы кое (
Йөгер дә керт тиз генә...

Ә син ерак чишмә эзләп

Төштең җан-үзәгемә!



  
19.01.92.

ДӨНЬЯ, ДӨНЬЯ

Хушлы дөнья йөзен гүзәл

Дип күрсәң әгәр, җаный,

Ике кара миңе бардыр (
Күз салырга чамалый!

Берсе аның хәтер өчен,

Икенчесе ( җөплеккә,

Ялгыз яраткан башымны

Чыгарма, берүк, чүпкә!

Чүп булып кына түгел дә,

Чар калып күп яшәдем,

Җөп булсынга ялгыз башны

Бәреп ике ясадым.





17.01.92.

КОШ ТОТУ

Кош канатында бәхетем,

Җил сара да җил ала;

Төшкән каурый тамчы булып (
Күзгә яшем урала.

Төнбоектай көн боегам,

Юкса ышанычым бар:

Кыямәтнең көннәре киң,

Тик аңынчы гүрем тар.

Кошны тоттым, канат җыйды,

Кая, китер бәхетем?

Җилләр искән, алып киткән,

Уелды җәрәхәтем.

Төнбоекта көн ачылды,

Таралды, сүнде өмет,

Фәхеш дөнья сафсатасы

Биткә сылады күбек.

Җилдә диеп бәхетеңне

Җилләнүдән ни файда?

Күз яшең саф булса, чәчәк

Шытар, тамса да кайда!





15.01.92.

КӨННЕҢ БӘЯСЕ

Чәч сыйпады кайрылган җил:

Җыерма каш, көн китәр!

Хәтерләрен саклар өчен

Көлдем, әйттеләр: “Юләр!”

Гамь карасы битне якты,

Яңгыр ( юды: “Көл, җитәр!”

Нәсыйхәтен тотар өчен

Елмайдым, хәсрәт үтәр!

Ышаныч, канатын җыеп,

Күңелдә оя корды,

Көелгән чәч, саргайган йөз

Көнемә бәя торды.

    АКЛАНА АЛМАДЫМ

Сыгылып чыккан чишмәнең
Саргайган ташы булмадым,

Кыяда үскән урманның
Саргайган кашы булмадым,

Юлларың борып җибәргән

Саргайган башы булмадым,

Күлмәгең итәген кискән

Саргайган кайчы булмадым,

Бәгырең өстендә торган

Саргайтыр таҗың булмадым

Дип аклана алмадым!

     АДАШУ ГАЛӘМӘТЕ

Шәфкатеңнән өзелдең исә,

Көзлек сарыла йөзгә,

Тәүбәгә өмет йөгертеп,

Маңгай терәлә тезгә.

Җирнең исе яз сулышын

Тын белән тәнгә өрә,

Әмма җаным калтырана (
Эленеп калып сүзгә.

Пар канатын бирсә иде,

Очар идем яз эзләп,

Башкалар чыкканда кышны,

Мин керәм тагын көзгә.




08.01.92.

      ДАРУ

Туу белән үлем арасында

Адашыпмы калган язмышлар?

Канат кагып тәрәзәңә кунар

Күкрәгемнән чыккан аһ-моңнар.

Үрелеп тә, сузылып та кара!

Очкынмы ул, йолдыз ( белмәссең,

Күзләреңә бөртек яшь төртелсә,

Бәгыреңне кайгы телмәсен.

Мин бит синең хәсрәтеңнән түгел,

Мәрхәмәтле күндәм сагышың,

Дару кебек кенә тот син аны,

Еш исеңә алма барысын.

Язмышларны адаштырган тәкъдир

Безнең җайны тоткан, күрәсең,

Авыр чакта хәтеремә килеп,

Син бит миңа куәт бирәсең!





29.12.91.
  БӘХЕТЕМ БАЛАЧАГЫНА СӘЯХӘТ

Төрендем әле кояшка,

Тун кидем йомшак нурдан,

Бәхетем балачагына (
Инешкә төштем үрдән.

Каз бәбкәләре коена (
Буада кошлар туе,

Элек шул ярларга кадәр

Балалар иде тулы.

Үткән тормыш хатирәсен

Болыннар язып алган,

Хәтта бозауга кагылган

Казыклар торып калган.

Бу чокыр һәм бу үрләргә

Малайлар хуҗа идек,

Хәзер барсын үлән баскан,

Хәтере калган кебек.

Су буеннан үргә мендем,

Казлар калды төртешеп,

Каурыйлары нидер язды (
Канатларыннан төшеп.




27.12.91.
    ТОРМЫШ БЕЛӘН БЕРГӘ

Тормыш белән сыртны сыртка куеп

Бәхәсләштек галәм хакында,

Яшәешнең тауларына менеп

Багып тордык дөнья артына.

Гадәтләнгән көннәр аргамагы

Безнең белән чапты болганып,

Гомер узды, йокы алашасы

Йөгәненә калды чолганып.

Тормыш белән бәхәс җиңел барды,

Күрер күзгә хаклы идек без!

Ачылуга сернең капкалары,

Наданнарга чыктык икебез!




    24.12.91.
    ВАКЫЙГАДАН ХӘБӘР

Хәтер узар беркөн бездән алга,

Өмет калыр үткән гомердә,(
Без икебез, җанга җан бөрешеп,

Әверелербез кара күмергә.
Янган хисабында булсак җирдә,

Сүндергәндә назда күз очкынын,

Әрсез теләк әрнү чөеп өскә,

Телгә бирер җавап сүз ачкычын.

Ачып кергән чакта, сергә җитеп,

Җиң очына төшсә кайнар энҗе,

Сәйлән итеп тезеп нурга-нурны,

Бәхетемне югалтмассың инде.

Хәтер белән очрашканда, көннең
Үлчәнгәне килер каршыларга,

Кара күмер очкын бәреп янар,

Өмет кайтыр моннан баш алырга.

Наданга да үз китабы килер,

Кемгә ( сулдан, кемгә һәм уңыннан,

“Укый белдеңме?”— дип сорамаслар,

Сабырлык ал акыл туңыннан!




   

22.12.91.

             ЯҢА ЕЛ ХИКМӘТЕ

Бер-бер артлы үтте еллар тагылып кәрван-кәрван,

Кичте Болгар, китте Сарай, ядкәргә калды Казан...

Еллар аша килер көнгә чакырып дәште азан,

Туктамады, күккә ашты итәген җыеп кәрван.

Кичте бабам, күчте әткәй, кулларга кул тоташкан,

Җеп очын алдым үземә, көнем көнгә кавышкан,

Гасырларның ядкәреннән ялкынга төрелгән җан,

Ак биләүдә туып еллар ( ак бәздә бездән ашкан.

Бу түгелме тасвир, гафил, хакыйкатькә баш иям,

Нур тулып туды яңа ел ( җәннәт исен сизенәм,

Көн чиратын баскыч итеп бәхетемә үреләм,

Күчкән кәрван, күр, әйләнеп татар иленә кергән!








16.12.91.
   КАРГА БУЛЫП БАКЫРГАН



БЕР МУЛЛА КОЛАГЫНА





                      *Хатирәдән
Бакылдаган баканы сайрый дигән мөэминнәр

Кычкырган карганы ( ишан, диделәр.

Денсезлек җаен җайлап бу томана мескеннәр

Башларын Шайтанга ничек иделәр?

Үзләрен диндар һәм китаплы дип сөйләүчеләр

Берүк безгә иярә күрмәсеннәр!







16.12.91.

    КЫШКЫ СУЫК

Кар чүлендә бәс суыгы җанны өтә,

Хикмәте һәм хәле шушымы?

Тәмугларда чиксез утлы чүлләр

Алыр инде минем һушымны.

Тәкъдиремнең дәфтәрендә ни бар:

Язым, җәем, кара көземме?

Кыямәтнең эсселеге кебек

Кыш кызарта минем йөземне.




  
 13.12.91.
    ДУСЛАРНЫҢ ХАСИЯТЕ

Өмет утында янып, дусларның
Тупсасында баш орсаң, газизем,

Ышанычың кош булып очканда,

Китеп яз, килмәсен кара көзең.

Белми калма: тәкъдир бавы чолгап

Муенны тоткан, җибәрми һич тә,

Бу гаҗизлек ( яшәр көн өлеше,

Ташлап китмәсеннәр соңгы кичтә!






14.12.91.

БАРЛЫК-ЮКЛЫК

Тулган булса да мең төскә,

Ялганчыдыр бу дөнья,

Сүз бирсә дә ышана күрмә,

Ышанычсыз бу дөнья.

Шуңа аның исемен дә

Фани дип атаганнар,

Мәңгелеккә ашу өчен

Таянычсыз бу дөнья!




10.10.91.


ИРЕК ҖЫРЫ

Җәбердән ятьмә үреп ыргыттың, каптым,

Сынды канатым, җырымны югалттым,

Телсез кошны кемнәр тотар читлектә (
И дөнья, мине күкләргә аттың.

Сайрадым тел өзелгәнче шашынып,

Болыттан-болытка очып-талпынып...

Күрдем: Сидрә агачының кошлары

Беткәннәр ник гыйбадәттә буталып?

...Гафу ит, ярлыка, бөек Ходаем,

Газазил язмышын бирмә —

Җанны каралтып!






06.12.91.


ТАҢ СУРӘТЕ

Газап таңы өметендә көл булды күпләр,

Кемдер безнең газапларны сәйләнгә чүпләр,

Кояш белән айдамыни галәм яктысы (
Өстебезгә ишелеп тора ничә кат күкләр.

Күзнең яше ( бөртек-бөртек, җиргә сеңәрме (
Күңелдәге әрнүләре беркөн кибәрме?

Сеңсә-кипсә, дөнья ( ялган, хакыйкате юк,

Ахирәткә бу дәлил бар, яшендәй бәрде.

Таралган көл җыелганда бөртеген сайлап,

Тамчы аша үтә алсаң гөнаһын чайкап,

Газап Таңы җәннәт белән ачар ишеген,

Җаннар кайтыр тәнебезгә галәмне айкап.





   

02.12.91.

СӨРМӘ КОЕЛУ




*Партийный булган дус шикаяте
Өрлеккә буйны терәп сөйләшкәндә,

Матчаны селкетердәй көлешкәндә

Белмәгәнмен: Шайтан кәйфен кәефләп

Йөрелгән шул имзалар өләшкәндә.

Хәзер япты көнем кызыл бүлмәне,

Ачты куйды ялгызлык өтермәнне,

Без табынган потлар әйләнеп төште,

Юды көннәр күземдәге сөрмәне.





Декабрь, 1991.

       САН КҮЧЕШЕ

Мин яшьлекне алыштырдым картлык белән,

Аллаһ сүзен телдә тотам саклык белән.

Маңгаемда туфрак эзе, җирне кочам,

Көн-төн намаз һәм доганы төгәл чыгам.

Дуслар уйный кызлар белән хәмер бүлеп,

Шайтаннарга кулны бөгеп әмер биреп,

Кызыл якут иреннәрдән алма җыеп,

Җәннәт диеп бу дөньяны тәмам белеп.

Чакыралар, дәшкән сүздән иман күзлим,

Ныклык өчен шәригатьтән терәк эзлим,

Кунак булу тиеш эш дип белеп сүзлим,

Әмма мин ( карт, яшь табында, белмим, нишлим?

...Гомер үтәр, хакыйкатьтә картлык җитәр,

Нинди явыз ният мине зарда тетәр?

Бирерме көн шунда зая яшьлегемне?

Ә Дүсеми, белсен Хода, шуны көтәр!







29.11.91.

МЕҢ ҖАН

        Поэма-нәкыш
     Җаннар хакында фәлсәфә

Миңа бәхет кирәк иде...

Белмим,

Башкаларга ниләр кирәктер?

Төшенчәләр уртак булсалар да

Мәгънәләре төрле нигәдер!

Мин сафлыкны эзләп килдем җиргә,

Үзем белән аны китердем,

Син аңларлык кешем бул арадан (
Мин бит җиргә сафлык иңдердем!

“Бәхет ( сафлык!”( диеп вәгазь кылдым,

Сафлык ( бәхет! Аңла, кешелек!

Без яшәргә тиеш мәгәр җирдә...

Тере туып,

Булмыйк мең үлек!

Мең җан бит без,

Мең җан төрле-төрле...

Һәрбер җанда меңдер кисәге!

Замананың мәгърур маңгаена

Эзен салган

Тарих кисәве!

Без ( мәңгелек үлек,

Без ( мәңгелек терек,

Тән сафына җирдә мунча бар!

Ә җаннар соң нигә кара безнең?

Тәмугында Сират күпер ( тар!
Шул ялкынмы алыр каралыкны?

Шул ялкынмы бирер сафлыгын?

Ник дөньяга Сират күпер аша

Килмибез соң ( алып аклыгын?

Гөнаһысыз сабый...

Ә башында

Мең уе бар ( аклы-каралы,

Без яшәргә килдек исә җиргә,

Өнәмәсен җаннар караны!

Миңа бәхет кирәк иде...

Шуңа

Шушы җиргә бәхет иңдердем...

Мең җан монда,

Төшенчәләр ( төрле,

Үземнекен

Аңлаталмый мең кат тилмердем.

Кулга кулны тотып очрашканда

Аңлашалмый гаҗиз булганда

Мин дә килдем җиргә,

Мин дә иңдем...

Ялгыз җаным бүген

Дөнья читлегендә болгана!..


Шөлдер-кыңгырау

Ат юыртып йөргән кеше әйтер

Ни ямь бирә шөлдер юлларга!

Башлыйм сүзне шөлдер хакында мин (
Хәтер өчен булсын улларга.

Хәбәрләрне сөйләүчеләр белә:

Телдән-телгә күчкән хәлләрнең
Ни хикмәте барын, ишетсеннәр (
Өзелеп китәр нечкә билләрең!

Йәмәндәме, Багдад, Дамашкада (
Белмим, кайда шөлдер коялар?

Җир белән күк бергә кушылырлык

Итеп алар зеңләп торалар.


Кыңгырау ясаучының хәле
Уянды таң гөл йөзеннән ачып пәрәнҗәсен,

Хикәят кылучы сөйләде бер оста хәлен.

Чиртеп сазның назлы нәзек моңлы дәрт кылларын,

Сикертеп бармак һәм болгап-уйнатып кулларын.

Без тыңлап бактык, күңелләр аһ эчендә калды,

Хикәятче җанны утка, уттан суга салды.


Хикәятче сөйләгән хәбәр
Йәмән чүлләрендә бар ямьле урыннар,

Шәһәр-калалар аша йөри кәрваннар.

Бу җирдә туган бәндәләрнең күңеле

Белмәс дөньяда кайгы-хәсрәт күрүне.

Алачык бар анда ( агач төбендә,

Сандалга чүкеч орыла дәрт көендә.

Ясады беләзек, күчте аңа кояш,

Ясады йөзекне, куйды аңа зур каш!

Сөенде күреп күркәм эшен һәр мөслим,

Ямьле булды бизәнеп, аһ, һәрбер килен.

Күпме тырышса да кулыннан ике эш

Килмәде останың, булмады ул сәрхүш:

Берсе ( кылыч, муен-җилкәне тигезләр,

Икенчесе ( ук, киң күкрәкне каезлар.

Килде аңа хөкемдар, диде: “Чыгармын

Яуга, яса кылыч, алтынга күмәрмен!

Йәзвәсендә кояшның нуры уйнасын,

Селтәнгәндә ун башны бергә җыйнасын!

Ни кыласың, буйсынмый әмергә чараң
Бармы, кем? Булмасын җаның юктан әрәм!”

Өметсез булды оста, күзен яшь алды,

Иртәгә яшәүгә өметсез үк калды.

Төне буе чүкеде чүкеч сандалны,

Сауды яман уй тынмый канны һәм җанны.

Сүнде бәхете, кипте тамып күз яше,

Иртән килгән җәлладның булды шул эше:

Останың башын чаптылар, хөкемне тиз (
Кичектерми йөртеп, кылыч селтәп җитез!

Катил булды оста, күрсәтмәде хаким хөрмәт,

Кызлардан китте шулчак иргә дигән дәрт.

Төн буе оста, күз яше белән кушып

Ясаган иде шөлдер ( җан моңы төшеп.

Хөкемдар алды алачыгын үзенә,

Әмма шөлдер калды төшеп ил күзенә.

Күтәрде аны кулына диндар дәрвиш,

Йомды учын һәм кылды җанын дәрткә иш!


         Дәрвиш хәле
“Әллә Шайтан юлына күндем менә,

Бер ялгыз кызны утырттым түремә.

Чәчен җыйган, тик колагы алкасы

Бердәнбер калган тәненә япмасы.

Ул иреннәр ( бүртеп хистән, тибрәнә,

“Кил!”( дип дәшүенә, җаным тирбәлә.

Ул билләре, беләк, тезе, башкасы,

Бер кагылсам ( җаным күккә ашасы.

Ул күкрәге тулган ике алма тик,

Иренем тисә, аерылмас, балдай бит!

Сузылып килде, еландай ыслады,

Зәһәре бәгырьгә кереп чожлады...”(
Шөлдерне кысты учына ул дәрвиш,

Гүя шәрә кыз кочып булды тәшвиш.

“Йа Хода, гафу кылчы мин колыңны?”(
Дип үтенде, гәр ташламады “кызны”.

Янды-көйде, кайтты һәм яшәү көче,

Тәкъва теле булды кызларга төче.

Аның күз яше тамды болыннарга,

Күмелде барча тараф наз гөлләргә.

Кыңгырау чыңыннан барсына наз төште,

Гүя җәннәт вә дөньялык килеп күреште.


  Чәчәк чыңы
Исеңдәме, чәчәк бүләк иттем?..

Шау чәчәкләр сиңа китердем.

Синең өчен диеп алган идем...

Ят кулларга биреп шиңдердем.
Оялдыммы, әллә каушадыммы...

Ялгыз түгел идең ул чакны!

Нигә шулай көчсез булдым икән?

Нигә шулай йомдым кочакны?
Мин чәчәкне түгел, ялгызлыкны (
Сагышымны йомдым ул чакны.
Челдер... Челдер... Синдер... Бердер...

Күңелемдә шул чәчәкләр чыңы.

Мин гомергә еламамын, дидем,

Күңелем тулы күз яшьләре чыңы!

Буш хыялга хәтер сугып торыр,

Чыккан аһым синең исем булыр.



* * *

Төш күрдем...

Күзләрендә юл-юл яшьләр иде.

Исемемне әйттең:

“Күрәсем бик килә, бәгырь! ( дидең,(
Безнең җаннар ялгыз нишләр инде?”

Төш күрдем: “Чың!..”

Хыял чыңын кагып,

Тавышыннан куркып уяндым.

Синме ул, әй бәгырь?

Минем йөзне:

“Көзгедән дә якты-ямьле!”( диеп,

Бизәк куеп кат-кат буяндың!

Төш күрдем...

Әй!..

Еллар аша үтеп,

Хәтеремне мең кат яңарттым.
Бәгыремдә сагыш чыңы күптән

Авыраеп тора эленеп:

“Чың-ң-ң... Чың-ң-ң!..”

Күзем китте яшькә күмелеп.

Бу ( чың түгел,

Вөҗдан газабы...

Юмый аны хәмер-шәрабы.

Мәхәббәттән качып буламыни?

Кагылмагыз!..

“Чың-ң-ң... Чың-ң-ң!”(
Тавыш бирде

Вөҗдан әрнеп (
Сөю газабы!


  Дан газабы
Бездә дә бар иде ул замана,

Кулда иде дәһшәт-мәрхәмәт,

Безнең алда меңнәр тез чүктеләр,

Күпме сау тән алды җәрәхәт.

Безнең кылыч сынмас төсле иде,

Киселдек тә кистек илләрне,

Кан беләнме без хәкарәт алдык?

Сәҗдә кылып бөктек билләрне.

Тән ( киселгән, җәрәхәтләр әрни,

Тик күңелдә ( җиңү, дан чыңы,

Кичә солтан булып, бүген менә

Кулыбызда хәер янчыгы.


       * * *

Авыраеп калды башым,

Утлы таба булды тән;

Чыда, җаным, ташлап чыкма!

Калтыранма, салкын тын!

Челдер-челдер...

Шөлдер-шөлдер...

Еракта ат тавышымы?

Әллә дошман каргышымы?

... Сахраларны үтеп кәрван килә,

Малмы, нәрсә китерә?

Мал да түгел, хәрәм түгел (
Сихәтемне китерә!

Изге чың бу ( җанны айкаган...

Бабамнармы, илдән-илгә үтеп,

Базарларга шулай кәрван куган?

Без мескеннәр шул каннанмы туган?

Челдер-челдер...

Шөлдер-шөлдер...

Шулдыр-шулдыр...

Җиргә сеңде тыныч кына эңгер,

Дөресләде юлны йолдызлар,

Бүген айның туган көне күктә,

Аккош булдык без дә ( йолкышлар!

Челдер-челдер...

Белдер-белдер...



     * * *

Янды дошманнар хәсәд утында,

Тордым шаһларның ишек катында.

Инде усаллар сүзне йөрттеләр,

Шаһның күңленә утлар төрттеләр.

Куылдым каттан, дәрвиш мин хәзер,

Таякта ( шөлдер, ишем ( мөһаҗир!


             * * *

Чиләкләрең асып суга төшеп,

Борма сукмаклардан үтәсең,

Аһ җаныем-бәгърем, зәңгәр күлмәк,

Йөрәгемә басып китәсең!

Сандугачлар булып, талга кунып,

Сине мактап җырлыйм артыңнан,

Ай-һай җанаш-бәгърем, зәңгәр күлмәк,

Су аласың таллар артыннан.

Салкын чишмә ( бура, бурасында ( улак,

Бөдрәләнеп кенә су ага,

Һай җаныем-бәгърем, зәңгәр күлмәк,

Сине күреп дөнья куана.

Чишмәләрдән иелеп су алганда

Талир тәңкәләрең кагыла,

Һай җаныем-бәгърем, зәңгәр күлмәк,

Йөрәккәем сине сагына.

Кулың сорап яучылар күндердем,

Бүләгемне кабул итеп ал!

Ай-һай бәгърем-җанаш, зәңгәр күлмәк,

Алсу иреннәрең ширбәт-бал!


       * * *

Шөлдер-шөлдер...

Дәште изге хәтер,

Уянып киттем тынган җиремнән.

Урап кайттым үткән көннәремне (
Кочар булып эзләп билеңнән!

Кайда бәгырь?

Кайда татлы җанаш?

Ак аргамак кая юл алды?

Ияр каешын өзеп,

Авызлыгын чәйнәп,

Кара айгыр ( дустым чаптар ат,

Еш-еш сулап,

Биеп чапаланды,

Кая китим туры юл карап?

Шөлдер-шөлдер...

Адашкандыр...

Ул көтәдер...

Ул ялгыздыр...

Шөлдер-чөлдер...



      * * *

“Кара атың йөртмә болай!”( диделәр,

Бәгыреңне һай-һай-һайлап изделәр.

Боларга карап бутама башыңны,

Егып чалма абзардагы атыңны!

“Гыйшык ул ( кайнар күз яше!”( диделәр,

Мәҗнүннәре шулай яши иделәр.

Күрмә алардан, ташлама эшеңне,

Йөз чылатып чыгарма һич яшеңне!



     * * *

Иярләдем, атландым кара айгырга,

Егет булсаң, юк өчен һич кайгырма!

Уйнатып-биетеп чыктым да юлыма,

Бөркет булдым, җаным канат кагына.

Сызгырдым, качты җил, өркеде карга,

Сөендем канымда татарлык барга!

Посты чиркәү, җебеде шәүлә ( тәресе,

Яңарды хәтер, алдым тарих дәресе!


Унынчы гасыр
Кәрван килә ком ерып,

Кәрван килә чүл гизеп,

Йолдызларны аерып,

Диңгезләрне каерып.

Зең-зең...

Зең-зең!..

Әллә Казык йолдыз зеңләп куйды,

Барыр юллар ( Киек каз юлы!
Багдадтан иман китерә киләм,

Әй син, Болгар,

Бул Аллаһның колы!

Туктап куйды әллә йөрәк шунда,

Тын кысылды әллә күкрәктә?

Дәрвиш ауды бөек манара күк

Йөзе түбән шушы халәттә.

Кәрван туктап калды хәрәкәттән,

Аймы-кояш, кайсы тотылды?

Юл ябылды әллә бәрәкәткә?

Кемнәр килеп кулга тотынды?

Кәрван халкы тезен бөкләп тынды,

Ил эчендә мәет, җәмәгать!

Кәфенлектә саф бәндәгә ( рәхәт,

Салкын түгел кабер...
Кабер ( бакча,

Тынлык бакчасы!

Һәркемгә дә тигез,

Әйтеп булмый кайсы ямьлерәк!

Зең-зең!

Кем кыңгырау кага?..

Дәрвиш ташлап киткән

Көмеш шөлдер

Җилдә очып бара...

Зең-зең!

Кем кыңгырау кага?

Ил тарала!..


Уникенче гасыр
Ком өстендә ялтырап китте хәтер (
Ялгыз күзе яшәр көннәрнең,

Ап-ак күзе сукыр безнең гамьнең...

Кул үрелде,

Комнан аралады...

Тәне буйлап суык йөгерде!

Бу ( кыңгырау иде...

Сәмәркандта, Бохар, Харәзмдә (
Белмим, кайда шөлдер коялар,

Җир белән күк бергә кушылырлык

Итеп алар зеңләп торалар.


Унөченче гасыр
Кәрван килә кыңгыравын кагып,

Акҗаектан Урда башлана,

Алтын тәхет, алтын манаралар,

Алтын сарай, алтын таш кала.

Барсы алтын,

Урда иле ( алтын,

Кояшы да урман-кырлары...

Хикмәт белән сүзгә кергән, диләр,

Осталары ( алтын куллары.


      * * *

Кәрвансарай...

Шөлдер йоклый ( телен тоткан да,

Чак-чак кына селкен дисә ( харап,

Бөтен шәһри Сарай уяна.

Ә иртәгә ( базар,

Ә иртәгә

Мал ( хуҗасын табып куана!

  
    Сарай
Тарихларда күзе яше калган

Халыкларның сыктар йөрәгенә

Хәнҗәр белән кадап үчен агыз (
Кол булганчы карак өрәгенә.

Бәхәс өчен ап-ак җәймә салган

Дәфтәремнең йөреп битләреннән,

Син үзеңнең йөзне табар булсаң,

Чыгарсыңмы тарих бикләреннән?

Без күрештек бүген хәлне күреп,

Надан күздә кайнар ялган яше,

Сиңа үпкәм юкка булган, Сарай,

Син түгелсең көннең кара кошы!

Татарларның бәхәс табынында

Буш савытлар бүген тормасыннар,

Сыең тулы өстәл артларыңа

Ялганчылар сүзне кормасыннар.

Кем елатса, бүген белеп торам:

Кимсенгәнне җаным бик кызгана,

Ярдәм өчен диеп кулны сузам,

Килеп керәм утның кызганына.

Әмма бәндә гел ялангач йөреп,

Кием кигән икән нәкъ бүгеннән,

Кемнән талап алганнарын сора,

Гел кимсенү чыкса һәр сүзеннән.

Кичә ( берәү, ә иртәгә ( башка

Кешене ул китәр тиз салдырып,

Бер тарафтан икенчегә җитәр,

Мең халыкны тезгә тезләндереп.

Ә һаман да бер сүз кабатлар ул:

“Мин бит шәрә идем, әй җәмәгать!

Талаганнар булса кирәк, әйе,

Мин ( таламыйм, миндә ( мәрхәмәт!”

Сүзе ялган булыр, гомер буе

Шуңа качып кылыр караклыгын,

Үзенеке атар бар нәрсәне,

Агачларны, хәтта кар аклыгын.

Күз ачылган саен, һаман-һаман

Әйтә торыр: “Мине талаганнар,

Шуңа күрә сезнең өстегездә

Менә шушы мескен аламалар!”

Күтәрел, әй Сарай, хәрәбәдән,

Мөнафикъның күрсәт ялганнарын,

Мескенлектә калган хәлдә бүген

Ник укыйбыз ялган тарихларын?

Әмма нишлим, мин ( җиңелгән халык,

Җиңүчеләр яза тарихларны,

Хакыйкатьтән өмет кистек инде,

Ялган керә кагып колакларны.

Зең-зең...

Зең-зең...

Дең-ң-ң...

Кыңгырау кагып сәүдә килә,

Кәрван-кәрван маллары,

Кайсы илләр сәүдәгәре,

Нигә канлы куллары?

Килде базар, гаҗәп хәл шул,

Танылмый, кемнәр болар?

Нигә шулай кара йөзле

Угыры кебек алар?

Йәмәннәрдән килгән кебек

Товарлары ( хуб-хубы,

Әмма ләкин ни сәбәптән

Күзләре канга тулы?

Җаваплары җитешмичә калды,

Көннең бәрәкәте югалды,

Сәүдә диеп илгә дошман керде,

Якты кояш йөзе каралды.

Зең-ң-ң...

Дең-ң-ң...

Ил эчендә кыңгырау (
Хәтәр хәлләр хәбәре,

Ил эчендә кыңгырау (
Иманымның җәбере!

Еллар саный гасыр ( берәм-берәм,

Акча саныймыни сәүдәгәр!

Кичә Сарай иде, Бүген ( Казан (
Йөзек кашы энҗе вә җәүһәр!




* * *

Әй, гафил калдың, күчте кәрван гөлдер-гөлдер...

Юллары ( ерак, атлан, чаптыр чөлдер-чөлдер!

Алар ( Турга, Турдан ( Болытка, Күккә ашар,

Монда гыйбадәтсез бәндәләр елап шашар.

Анда ( җәннәт, анда нур, бәхет, хикмәт басар,

Монда кәфер асыл телдән мөэминне асар.

Бу кәрванда китте Болгар, Сарай, Казаным,

Син ник гафил хәлдә калдың болай, Дүсеми?

Бәлки җитәрсең тотынып пакь итәгенә,

Ашарсың алар артыннан Аллаһ күркенә?

Ашыктыр куәт атыңны, күрсәтмә буең,

Һавалы бәдән сөрлегеп, сынмасын муен!

Гыйбадәт хәмерен моңарчы капкалап куйсаң,

Инде хәзер чиләкләп аузыңа койсаң,

Нәфсең, айнытып, дөньяның малын күрсәтсә,

Күзләрең, адашып мәгәр, нурын йөгертсә,

Максат юлыңнан аягың читкә йөгерсә,

Синең йөзеңә бәндәләр килеп төкерсә,

Аһ хәлең синең, ваһ, хәлең, сафлыгың төзәт,

Тарихка карап, көннәрнең йөрешен күзәт!


Яхъя түрә хикәяте
Бай иде Яхъя, һай хикмәти Хода,

Түрә иде үзенә күрә монда.

Каршы иде ак һәм кара өйләре,

Сыйлый иде аны кара җирләре.

Кара айгыр җигеп йөрде бер үзе,

Аны күреп калтырый авыл күзе.

Сиртмә арба келтерәтеп үткәндә,

Этләр качып өй артына чүккәндә:

“Кем килә?”( дип авыз күтәрсә гафил,

Өсләренә басар иде шушы фил.

Яхшы нинди малны күрсә, сорады,

Дүрт ягын да байлык белән урады.

Әмма бер кичә ишетте ят аваз,

Тынычлыктан күңеле дә кичте ваз.

Эзләп китте, атна, аен югалтты,

Әмма дә теләгенә ул юлыкты.

Кыңгырау иде бу хәерсез аваз,

Моннан файдалырактыр җизләгән тас.

Сатып алды — биреп алмаш биясен,

Бишкә арттырып кыңгырау бәясен.

Тагып кайтты сөлектәй айгырына,

Зең төште килеп Дүсем авылына.

Юлдагы казлар бәлане сизенде,

Киленнәрнең чиләктән су түгелде.

Сулар гынамы соң, чайкалды тараф,

Бүселде авыл ( читләргә карап.


Кыңгырау хикмәте
Шәригатьтән калган бәян шул бу,

Үз телемә төште сүзгә-сүз:

“Кыңгыраулар таксаң ( эшең харап,

Таралачак бар да, күрерсез!”

Курка калдым, дөреслекме басты

Китереп кенә ике җилкәмә,

Тарихларны кат-кат барлап чыктым,

Килеп кердем көннәр иркенә.

Кыңгырауның истигъмалы ( яман,

Тарата ул төзек-барлыкны,

Мең еллар да җыя алмам инде (
Бер таралгач шушы халыкны!


        Соңгы зең
Соңгы тапкыр без җыелган идек,

Соңгы тапкыр, кая тәүгесе?

Тәрәзәне җан-куенга каплап

Торды тупылларның шәүләсе.

Яңгыр койды, чатнап күк ярылды,

Ә мин, тотып, кактым кыңгырау,

Соңгы звонок, барсы соңгы кабат,

Күңелләрдән чыкты иңерәү.

Мәктәп белән саубуллашу киче (
Гомергә бер һәм дә соңгысы,

Безнең әле алда зур тормышка

Күз бәйләнеп кереп каласы.

Зең-зең!..


* * *
Таң атканчы күкләр бушандылар,

Гөрли-гөрли акты җир йөзе,

Кыңгырауның теле өзелгәнгә

Мин гаепле түгел, ир сүзе!

Урамнарга бүселеп чыгар диеп

Уйланылган иде тавышы,

Теле качты, без таралып беттек,

Тик тупыллар калды сагышлы.

Соңгы звонок чыңы колакларда

Хатирәдәй торыр сакланып,

Хуш, мәктәбем, нигезеңә кадәр

Сүтәчәкләр сине актарып.

Тупылларның сагышларын җыйнап

Китәрмен мин ялгыз башыма,

Агач мәктәп, синең алмашыңа

Кирпеч бина басты каршыма.

Зең-зең...

Иске мәктәп, тәрәз артларыңнан

Тәүге мәхәббәтем ( сагышым

Карап калды кебек, бәгырем

Өзелеп калды шунда авышып.

Зең-зең...


    * * *

Ышанасы килә дөньяга,

Хәерлегә килә юрыйсы,

Өзелгәндә хәтта өметләрем,

Киселгәндә килер көннәремнән,

Яхшыларны бик күрәсем килә...

Яшь сугара озын керфекләрне:

Зең-зең...

Ерак юлдан кемнәр килә?

Дәрвишләр тезмәсеме?

Зең-зең...

Татарлар үтте куылып

Себердән ары таба!

Кырымы калды, Казаны,

Хәсрәт ( Тайга урманнары

Кебек өстемә ава:

Зең-зең...

Куллар ( чылбыр, өзелгәндә

Ул ничек чыңлый икән?

Тышауланган бәндәләрен

Ходай ишетә микән?

Зең-зең...

Тәрәзәмә килеп чиртте:

Куй колагың, хәбәр бар!

Төне буе тыңлап чыктым:

“Зең... Зең...”

Килер бәхетләрең бар!

Килер бәхетләрем бар!

Зең-ң-ң...


(Тәмам)

МӘХӘББӘТ КАЛФАГЫ



    Дастан



Сүз башы
Мәхәббәтнең ишетсәләр бер аһын,

Кайтарыр чөйгән җирдән чәчәк таҗын,

Сүнәр кояш, тынар былбыл, очар кош,

Җиргә килер гүя зәмһәрир ак кыш.

Агар суга чалкан ятар һәм аккош,

Гөрелдәр кичәдә хәсрәтле байгыш.

Чыгарма син иреннән аһ кисәген,

Күз алдыңа китер болар исәбен.

Рәнҗетмә сөйгәнеңне, назлы яр,

Күздән яше агып тормасын зар-зар.

Пар канат бул, калдырма япа-ялгыз,

Бәгъренә ачы җил тимәсен ялгыш!



Базар
Казанда ( базар, базарларда ( товар,

Ни хисабы ( җаның теләгәне бар!

Кәләпүше, калфак, чапан, чалмасы,

Әфлисүне-башкасы, Дунай алмасы.

Ничә төбәк бар дисәк бу дөньяда,

Җыелалар барчасы да Казанда.

Мәртәбәдер сәүдәгәргә бу җирдә

Булганын сөйләү, баргач, гайре илдә.

Билләһи, сәүдә үзәге дөньяда

Булмастыр һичвакыт башка калада. 

Асыл кызлар, гүзәл товар ( һәммәсе

Сатыладыр, хәтта намус шәүләсе.

Барчасына хак-хисап алтын тора,

Сәүдәгәр, бар, базарда алтын көрә!

Әйтерләр: сөннәт эшедер бу сәүдә,

Килеп күрик, тәвәккәлләп җәяүлә!

Монда бар да үз товарын мактыйлар,

Нәрсә генә әйтмиләр дә сатмыйлар.

Гөрҗи, әрмән, яһүд, урыс, хәбәшләр

Тезеп салган малдан файда өлешләр.

Кара тут йөз, юан бит һәм дәү корсак (
Әрмән сата аяк савытын мактап.

Кытайларның ( нәзек-нәфис тукыма

Аршын-аршын алтын бәһа хак кына.

Башкортлар ( бал, мукшылар юкә сата,

Бар арада кигәне киез ката.

Шаулап тора сәүдәләр төркем-төркем,

Алмый-сатмый кузгалмый моннан һичкем.

Казанда ( базар, базарында ( товар,

Эзләп килгән җан теләгәнен табар.


Китап сәүдәгәре
Малчылар, мактап, маллар тоталар,

Галимнәр, бетекләп, китап саталар.

Кайсы торыр сукыр тиен хакына,

Кайсын алалмассың хәтта алтынга.

Шәһәрләр, кәрваннар бәһасе торыр,

Гасырдан гасырга хәбәре калыр!

Әмма һәммәсе очсызга чыгарлар,

Әгәр янына Коръәнне куйсалар.

Аллаһ сүзе сатылмас мең алтынга,

Сатылса да ( галәм-дөнья хак аңа!

Сатылыр каләм һәм кәгазе хакы,

Сатылмас әмма дә сүзе куәте.

И әһле-мөэмин, хисабыңа ал,

Изгелекне табып, күңелеңә сал!

Бар иде сәүдә иясе китапчы,

Үзе ( шагыйрь, үзе ( галим, бетекче.

Атасының малын тотты китапка,

Аның алдында ачылды мең капка.

Дан вә хөрмәт иясе булды яшьтән,

Ямь тапмады үзенә башка эштән.

Күңел җимешен өзеп тәлгәш-тәлгәш,

Китап язды кылып җанын каләмдәш.

Әмма атасыннан васыять иде:

“Кем торсаң да, сәүдәмне сүтмә!”( диде.

Шул сәбәптән ачмады ул мәдрәсә,

Базарда китап сәүдәсе үткәрә.

Эше ( сату, шөгыле ( язу иде,

Бетекчеләргә эшләр табу иде.

Онтып өен, хатынын вә башкасын,

Көн-төн шунда кичте гомре яртысын.

Бу сыйфаты хатынын каты изде,

Мескенем һаман-һаман моңа түзде.

Ни баласы булмады яр-иптәшлек,

Ни дустанә сүзенә юк җәптәшлек.

Көне ялгызлыкта үткән чагында

Керде-калды хәсрәте кочагында.

Чарасыздан яме юк, көне сүрән,

Күңеле ( тулган, әмма дә төбе тирән.

Түгелсә ( диңгез булыр күзе яше,

Ничек моңа зарланмый үзе яши?

Барды хатын, сөйләде әнкәсенә,

Киңәше килеп басты үкчәсенә.

Кайтты, салды өстән озын күлмәген,

Чөйде-ватты саф сабырлык чүлмәген.

Көзгегә басып, чыбыктай уйнаклап

Күзләде үзен, гәүдәсен боргалап.

Ул бит очы гүя ал чәчәк таҗы,

Тулган бәдән-күкрәге, ап-ак тәне.

Җил уралса, адашып, аңсыз калыр,

Хан күрсә мәгәр, аңа бәндә булыр.

Кендегеннән өстә генә миңе бар,

Йөрәгендә ут һәм сагыш тулы зар.

Аһ чыгарып тибрәтсә ул күкрәген,

Тетрәп куяр җиде катлы күкләрең.

Киенде иң затлы киемен сайлап,

Бөтерелеп, буена күлмәк җайлап.

Сөрмә тартты, керфек чикте, буянды,

Иннек-кершән сөртенде һәм куанды.

Болай да чәчәк иде ул бакчада,

Инде гөлләр таҗы булды арада.

Аның йөзе-буена карап көзге

Гашыйк булды, нурлар эчендә гизде.

Йорт сүз бирде чыгармаска ишектән,

Ачкыч төште бикне салган тишектән.

Әмма бар да теләген үтәделәр,

Коллык кылып, җаннарын үртәделәр.

Китерделәр бәндәләре ( тәхетен,

Гамь табалмый кисәр өчен бәхетен.

Аягына авып тузан булдылар,

Өзек гөлләр кебек янып сулдылар.

Тәхетенең ак пәрдәсен яптылар,

Әмере ни ( алларында тоттылар.

Күтәрделәр тәхетендә җилкәгә,

Күрсәтмичә бик сак искән җилгә дә.

Җәһәт-җәһәт базар җиргә җиттеләр,

Башны иеп, тезләренә чүктеләр.

Китап сәүдәгәре дә чыккан иде,

Бу тәхетне ул шунда күргән иде.

Күзләренә күз кавышты, ай-һай җан,

Йөзләренә алсуланып чыкты кан.

Гыйшык хәлләреннән кемнәрдә хәбәр бар,

Алар белә: сөйгән җанга дөнья тар!

Күңел читлегенә былбылны салып,

Калыр, мескен, гамьнән диваналанып.

Кыз карашын япты, китте биредән,

Аһ итте ир үзәге өзелүдән.

Төште каләме кулыннан бөкләнеп,

Ябылды китап ноктасыз бикләнеп.


Күзнең дәрья суы
Сәүдәгәр үзен качырды өенә,

Кермәде кайтып дөньяның көенә.

Көндез-кичен күздән яшьләрен койды,

Кан чыгарып, бәгырен-җанын суйды.

Йөзен сагыш уты килеп каплады,

Тулган айны гүя болыт саклады.

Килеп әйтерләр: “Ни булды, ни яман?

Кемнәр өчен синең хәтерең калган?”

Килде хатын йөз яшереп янына:

“Әйт, бәгырем, кемне җаның сагына?”

Тезләренә утырып билен алды,

Гүя салкын ташка күкрәген салды.

Әмма серне белә иде, хәйләкәр:
“Янсын әле,— диде,— үзе дә мәгәр!”

Кайгырганын белдерде дә иренә,

Әйтте: “Җанаш, серең бармы күренә?”

Сөйләде ир чүпләп энҗе тирәннән,

Гыйшык дәрте бөтергәнне бәгъреннән.

Диде: “Ансыз яши алмамдыр, и яр,

Ялгызыма дөнья ләхет кебек тар!”

Хатыны ишетте бу сүзен, әйтте:

“Яучы ит үземне, бәхетем кайтты!”

Ире диде: “И җаныем, кирәкмәс,

Хатынын ир яучы итеп йөретмәс!

Моңа кадәр чит кызларны күрмәдем,

Хатын диеп алдыңны себермәдем.

Моннан соң да серемне бирер булмам,

Юк-бар хистән кайгыларга да тулмам!”

Торды ир, сагышын өйдә калдырды,

Йөзендә дә көләч утны яндырды.

Килде базарга, ачты сәүдәләрне,

Карамас күз күтәреп бүтәннәрне.


Хатынының кабат килгәне
Хатыны күрде моның горур йөзен,

Хак тәгалә каршында бөкте тезен (
Ярдәм сорап гыйшык утын кичмәктә,

Телем-телем бәгырькәен кисмәктә.

Аңлады ул: болай елап эш булмас,

Гомерендә якты йөзе һич тумас.

Киенде-ясанды кабат бизәнеп

Алтын көмешкә, ефәк уранып.

Кол хатынын дәште, китте базарга,

Тагын бер кат утны ягып карарга.

Буена еландай ефәк сарылды,

Мең кояш йөзендә бердәй чагылды.

Каш җәясе тартылды да нечкәрде,

Аһ угын төбәп очырып җибәрде.

Күпме егет-җиләннәрнең күкрәген

Тишеп үтте, китереп күрәчәген.

Биленә карашлар җилдәй сарылды,

Мескеннәрнең күкрәкләре ярылды.


Хәсрәт базары
Кил, шәрабчы, китер йомшак шәрабны,

Тутырып сал, күрсәт безгә хөрмәтне.

Бәгырьләргә үтеп, җанны айкасын,

Өшегәннең утта каны кайнасын!

Бу Дүсеми сүз шәрабын күтәрде,

Җанын гыйшык кайтавазы үртәде.

Өмет өзеп дөньялыкта бәхеткә,

Җан-тән белән текәлде Ахирәткә.

Ил эченнән хушлашып киткәнеңдә

Онытма син барлыгымны минем дә.

Җыйды китапчы базарын ашыгып,

Кәрван үтәчәк Шәрыкка кагылып.

Кемнәр ( хаҗга, кемнәр эшкә куптылар,

Дога белән тезләнеп кул тоттылар.

Намазны төгәлләп күтәрелгән чак,

Җәмәгать егылмый шунда калды чак.

Хатын үтте каршыдан юллар кисеп,

Гүзәллеген күреп ( куйды җан күчеп.

Кәрван башы хәбәр салды: “Җәмәгать,

Күк катына ирешмәде гыйбадәт!

Юл өзелде, йөкләрне бушатыгыз,

Иртәгә көн кузгалачак барыбыз!”

Юлга әзер сәүдәгәрләр тыелды,

Юл сагышы күңелләрдән юылды.

Күзләр тотып озаттылар гүзәлне,

Өзеп кенә үтте хатын үзәкне.

Барсының да авызлары ачылды,

Аһ чыгарып, акыл кошын очырды.

Ә ул китте, гүя эшне сизмәде,

Буй күрсәтеп сәүдә юлын өзмәде.

Күктә тибрәнеп күбәләк югалса,

Шулай китте нәфсегә баса-баса.

Бакча күреп — былбыл сайрар хушланып,

Кызлар күреп — ирләр калыр кушланып.

Җәннәт төсен сизәр гөлдән бәндәләр,

Гүзәл өчен ирләр җанын бирәләр.

Малга сатып алмак булсаң чибәрне,

Күзеңдә яшь аңа карап кибәрме?

Чибәрлекнең чишмәләре татлыдыр,

Өзеп капсаң ( кара көнең яктыдыр!

Нәфсең әгәр биетсәң итәгендә,

Сорама син соңыннан: “Гаеп кемдә?”

Кузгалганда хис ташкының буеңда,

Бора күрмә уйларыңны уенга.

Җай белгәннең юне бар, дип әйткәннәр (
Ахирәтнең гамәлләрен иккәннәр!

Төче булса сүзләрең тел очында,

Чыгармыйча ябып тот син учыңда.

Әче булса сүзең телең өстендә,

Шайтан керер хәтта синең төшеңдә.

Дәрт атыңны кума уңга һәм сулга,

Кайнарланган тимереңне сал суга.

Тик ни хикмәт ( бу хәлләрне бик беләм,

Әрнү белән сагыш утында көям.

Тәүбә сорап бүген килсәм Аллага,

Иртәгә җан аягыңа егыла.

Кайнап чыга, туглата аңны гыйшык,

Йөрәгемне алыйм соң кисеп ничек?

Ул килсәме әгәр көзге каршына,

Бүлмә тула нурларның балкышына.

Ул килсәме мәгәр елга ярына (
Юлын ташлап, дулкын чәчрәп шашына.

Ул килсәме шулай таулар янына (
Җиргә чүгә, баш куеп аягына.

Алай икән, ә мин каты ташмыни?

Олуг сыйфат минем өчен хасмыни?

Тау ишелсә, сулар чыкса алдына,

Үзе миңа нигә икән буйсына?

Ханлык тотып әгәр халык җыйнасам,

Сүзнең җаен таләпкә төреп куйсам (
Тыңламаса, буйсынмаса барчасы,

Нигә кирәк бу тәхет каланчасы?

Сөйгәнне сөюдән егылып үлүдә

Ни файда ( мәхәббәт җебен өзүдә?

Әгәр салсаң сөенечкә бәгырьне,

Ник казыйсың үзең өчен каберне?

Килде китапчы, чыкты да базардан,

Түзәлмәс булганга сагыш вә зардан.

Өенә кайтуга уена чумды,

Кайгы-хәсрәтен учына йомды.

Күрде: кая, хатыны юк өендә,

Нигә йорты ялгыз калган бу көндә?

Тәрәзәгә ерактан шәүлә чалынды,

Утлы йөрәк янгын булып кабынды.

Керде бүлмәгә, күрде ( йөрмә тәхет,

Тегелгәне барсы да ефәк-бәрхет.

Дәште-чакырды, кеме дә килмәде,

Өендә йорт кызларын да күрмәде.

Таныды тәхетне, аһ итте: “Шушы ул,

Мәйданнан узган кыз шунда иде шул!

Йөрәкне көйдереп салгач гыйшыкка,

Ничекләр тукталган килеп бу йортка?

Әллә дустым, әллә башка бер затмы?

Аның монда булулары да хакмы?”

Килде тәрәзәгә ( тавышлар ишетеп,

Җан-хыялын хәсрәтенә иш итеп.

Бара анда бер төркем ( хурлар гүя,

Бу кызларны күрүгә бәгырь көя.

Аһ итеп күзләде пәрдә күтәреп,

Мәхәббәткә йөрәккәе үртәлеп.

Бәгыре кайнады ялкынлы уттан,

Күкрәге аһ орды чарасы юктан.

Гүзәл затны алганнар да уртага (
Күбәләкләр очамы утка таба,

Әллә назлы гөлме ачкан күзләрен,

Хәйран итеп бакчаларның түрләрен,

Әллә кояш чыккан җиргә җәяүләп,

Әллә аймы йолдызларны әйдәләп?

Кемнәр хаста ( аны күреп савыгыр,

Җаннарына гыйшык уты ягылыр.

Аһ, кем икән, исеме-заты нинди?

Йөрәгеңә йөрәк дәшеп: “Җаный!”( ди.

Йөгреп җитеп тезләнердәй буласың,

Хыял кошын читлектән чыгарасың.

Күзнең ( яше, бәгырь каны савыла,

Назлы сүзе йөрәгеңә кагыла.

Гөлне күреп аһын орса сандугач,

Ничек егет чыдап торыр кыз күргәч?

Чут-чут сайрап былбыл мәгәр шашынса,

Телдән язып егетем тешен кыса.

Ай еласа, йолдызлар егылсалар,

Яңгыр коеп болытлар агылсалар,

Гөл ачылып, күз салса кыз елмаеп,

Кояш чыгар дөньяны нурга манып.

“Бер сүз әйтче йөрәгемне иркәләп,

И ширин яр, китмә җанны изгәләп!

Кулларыңнан сыйпап кына тотармын,

Җилкә очыңнан арыга бармамын.

Бары авыр сүзне салма уртага,

Куып кертмә мин мескенне хатага.

Күздән яшем тамса ( җиргә ут кабар,

Шик ташыны бәгырь өстеннән кубар.

Бу хәлемне аңласаң, мин ( канәгать,

Йөрәк маен сызып — кылма җәрәхәт!”(
Сөйләнде ир сүзне сүзгә ияртеп,

Әллә шашып, әллә инде саташып.

Кулын сузып ( кочар булып иркәләп,

Күзләреннән яшьләр чыкты типкәләп.

Каршысыннан гүзәл сыны китмәде,

Күзләрендә кайнар яше кипмәде.

Хатын ире булуын да онытты,

Ут кабынды, хис шаукымы котыртты.


Хатыннар базары
Елап кайтты хурлыкта хатын янып,

Күз салмады йорт эченә ул айнып.

Кызлар аның көйләделәр көйләрен,

Чиштеләр чәч, күлмәк һәм изүләрен.

Сыенды да ир калды качып артта,

Каплады буен тыныч калкып пәрдә.

Алып хәнҗәр, төртеп тиште күз өчен,

Аһ чыгып көйдерде аның җан-эчен.

Карашы тиз-тиз үтте буй иркәләп,

Ул җилкә-күкрәкләрендә йөргәләп.

Ис керде хуш-хуш кына айкалып,

Мескен ирнең буе китте чайкалып.

Үтеп җанга, тибрәтеп саф хисләрен,

Гүя кушып көненең таң-кичләрен.

Онытты сәүдә-базарның эшләрен,

Төйнәде җыйнап дәртенең биштәрен.

Төртеп чыкты бөредән янар чәчәк,

Һушсыз калмады хәленнән чак-чак.

Җиңен җыеп, бәхетен тотар булды,

Кочакка алып шунда йотар булды.

Шәраб ничек айкаса нык бәдәнне,

Мәхәббәт шулай чайкыйдыр адәмне.

Кыз чишенде, ак тәне ( шәмнәр кебек,

Ирләр иренең хәзер хәлләр җебек.

Төртелде күзе буендагы миңгә...

Ник китми кол хатын — яндагы җиңгә?

Чыгар иде йөгереп каршысына,

Бу хисләрен тоткан юлбашчысына.

Түзәр хәле, бер әмәле калмады,

Җанын салкын акыл биләп алмады.

Тартты, төште пәрдәсе каршысыннан,

Кол кызлар юкка чыкты барсы шуннан.

Җиңгәләре танып алды хуҗаны:

“Рәхимегез!”( калдырып китте җанны.

Аһ итте хатын ире күренүдән,

Сыңар киемсез хәле беленүдән.

Тартты өскә җәймәсен кыен итеп,

Оялды, ак тәннәрен каплар ничек?..

Тарткалашты ( җәймә үзен бирмәде,

Каплар өчен кыз өстенә килмәде.

Гүя газәл капты бөркет авына (
Мескен җаны чыгар булып кагына.

Ирнең күзе янып кайнар күмердәй,

Карашы йөгерде утлы тимердәй.

Хәзер гүя ул чалып ташлар кебек,

Кулындагы хәнҗәрен кадар килеп.

Гөнаһсызны харап итсә ( нишләрсең?

Бәхетенә кулын салса ( үләрсең!
Шәйләп алды кулында ир коралны,

Исе китте, читкә ыргытты аны.

“Бәгырькәем, курыкма бу хәлемнән,

Китермәдем мин сиңа әҗәлеңнән!(
Дип үтенде,( Бу ( мин, ирең буламын,

Синең өчен бу көн үзем үләмен.

Күзем ( сукыр, акылым буш икән, аһ!

Ярым кочып нигә булмаганмын шаһ!

Тәүбә сорыйм, ялгыш уйлар йөрткәнмен,

Сүндерәм дип җанга утны төрткәнмен!

И бәгырем!”( дип тезләнде алдына,

Кыз күтәреп алды аны янына.

Иреннәргә ирен назы ягылды,

Кулларга кул, тәннәргә тән сарылды.

Кочып-үбеп туймас болар бер-берсен,

Талак бетеп, никах тотты икесен.

Урыннарга ак җәймәләр җәелде,

Йозак сынып, кызыл миләш түгелде.

Гүя былбыл тирәктә җәннәт тапты,

Гүя эссе көнне ак болыт япты.

Максатына иреште ике яран,

Бу эшләрнең хөкемен тотты Коръән.


Ирлек базары
Сорады хатыны: “И сөекле ир,

Нигә болай хафа алды йортта түр?

Соратып-туйлатып өйләндең үзең,

Шат идем, кайгыда елады күзем.

Әрнеде яшь йөрәк ( хәсрәтен йотып,

Хыял канатының очларын өтеп.

Кермәдең ятакка, ялгыз кичердем

Төннәрне, хәсрәттә гомер күчердем.

Өйләндең, кочмадың, сәбәбе нидә?

Ямь качты беренче кичәдән өйдә.

Бәхет сорап үтендем хак Ходайдан,

Эзләргә белмәдем тынычлык кайдан.

Нигә болай кимсеттең син үземне?

Нигә бәйләп тоттың теләк күземне?

Лаек түгел идемме сиңа, бәгырь?

Нигә шулай өзелде минем бәгырь?”

Җавап тотты ире, тәүбә үтенеп,

Сер йомгагы тәмам шунда сүтелеп.

Диде: “Ярым, сүзем булды Ходайга —

Үз теләгем белән яшәргә җайга.

Өйләндем тик атам сүзен тотудан,

Васыятенә хилафсызлык итүдән.

Мин тугач һәм син тугач та әткәйләр

Бер-берсенә ант белән сүз әйткәннәр.

Тешләтеп колакларны һәм сөенеп,

Ничә көннәр бәйрәмчәләп киенеп.

Әмма туйның ахырында талашып,

Кылычка-кылыч сугып һәм алышып.

Ачуланып, үпкәләшеп гомерлек,

Киткән алар берсен-берсе җимереп.

Әмма әткәй васыятен хәтерләп,

Язмышымны шунда куйган бөтәрләп.

“Өйлән,— диде,— әмма кызны бик ямьсез

Дип әйтәләр, сөйләр сүзе ( килбәтсез!

Сүземне тот, никахтан соң кавышма,

Талак хөкеме җитешкәнче авышма.

Кайчан сезнең яр түгелне белерләр,

Арагызны ачуланмый бүлерләр.

Син ирекле булып башканы алсаң,

Рухыма тынычлык шунда тапсам,

Сөендерер сине биргән киңәшем,

Ялганга чыкмас минем дә сүз-эшем!

Хак алдында әйткәннәрем үтәлер,

Мине шунда гөнаһым да җибәрер.

Ачуланма, ашыкканмын сөенеп,

Ахырында калдым менә көенеп.

Син өйләнсәң, антым шунда үтәлер,

Талак җиткәч, дошман җаны үртәлер.

Мәгәрем ки, гашыйк булсаң, ни чара,

Әмма, берүк, күзең салма син аңа!”—

Әйтте, китте дөньялыктан, калдырып,

Йөрәгемә янар утлар салдырып.

Өйләндем соратып алып, никахлап,

Йокламадым әмма сине кочаклап.

Эштә тындырдым бу кайнар йөрәкне,

Карамадым йөзеңә һәм өрәкне

Күргән кебек була идем шәүләңнән,

Һич ялган юк минем болай сөйләүдән!

Әмма күреп базарда синең йөзне,

Гашыйк булдым, яшь күмде минем күзне.

Кәрван белән китәргә исәп тоттым,

Талак хөкмен минутлар санап көттем.

Сәүдә юлы вакытларны чигерер,

Дидем үзем, бәлки хәсрәт күмелер!

Әмма бүген чыдамадым кайгымнан,

Сүндерәлми газап чиктем канымнан.

Юлдан килгән кызны син дип белмәдем,

Шуның өчен ятагымны бүлмәдем.

Талак җитсә ( өйләнәм, дидем, аңа,

Диванага бу көннән мине сана!

Качып карап күрдем синең үзеңне,

Беренче кат таныттың син йөзеңне.

Әллә ялгыш күрәмме дип шикләндем,

Әмма хисләр бүлмәсенә бикләндем.

Килеп, сине кочты кочак иркәләп,

Иреннәрем ак алмаңны өзгәләп.

И бәгырем, атам сүзен тотмадым,

Ризалыгын бу көн аның тапмадым!..”

Сөйләгәнен тыңлап яр хәйран иде,

Боек күңле бу сәгать бәйрәм иде.

Диде: “Бәгърем, Хода кушкан эштер бу,

Безгә хәбәр китерүче көндер бу!

Зар хисләрең серен белмәгән идем,

Килмәвеңнән сәбәп күрмәгән идем.

Кырык хәсрәт, мең сагышны кичердем,

Ак-караны күңелемнән качырдым.

Ничек сиңа танытыйм дип үземне (
Иртә-кичтә чишмә иттем күземне!

Инде бу көн мине күрдең, сүзең ни?

Кая куйдың, әйтсәң иде, түземне?

Нигә болай тәкатьсез калды җаның?

Яктырдымы караңгы торган аңың?

Ничек таптың минем бу көн үземне?

Нигә әйтми калдырдың төп сүзеңне?”

Диде ире: “Бәхетем кояшы син,

Гүзәлем, нурым, гомерлек ярым син!

Моннан түбән ялгызыңны калдырмам,

Синең янга көндәшеңне алдырмам!”

Шулай алар кавыштылар сүз биреп,

Берсен-берсе гомерлек ярлар күреп.



Сүз тәмамы
Казаннарда ( базар, ни телисең ( бар!

Кирәк, малдан, кирәк, кыздан ир табар.

Әмма дә сатылмас бәхет-сәгадәт —
Мәсҗидләр тотмаса Хакка гыйбадәт.

Килсә кунак, казаннарның өстәл ( мул,

Авырлыкта бәйләнешә кулга-кул!

Ирләр ( тәкать, хатыннар җан тотарлар,

Шул сәбәпле санда йөри татарлар.

Яртысы ( җәй, яртысы ( кыш гомернең,

Ак һәм яшел шуңа күрә күңелем.

Бүген берәү сүзгә килеп катышса,

Гайбәт белән телгә-телләр алышса,

Кемнәр аны иртәгә дәшеп кертәр?

Гайбәтченең базары тиз көн бетәр.

Карама, яр, дөньяның карасына,

Киенеп йөр мәхәббәт калфагына!

Бу калфакның энҗедер бизәлеше,

Чәчәкләре-чуклары ( күңел эше!



(Тәмам)




29.10.91.( 12.03.92.
...............................

                 ...........................................

                                    ...................................................

КИРТӘ ӨСТЕНДӘ МАЛАЙЛАР

Кичке вакыт тын булды,

Малайлар уйнап туйды.

Утырдылар киртәгә...

“Ничек айга җитәргә?”(
Дип аваз салды Вәли,

Үзе борын әвәли.

Ай бик еракта иде,

Аягы җиргә тиде,

Тау битеннән җай-ипләп

Менеп китте тәпиләп.

Башын кашыды Марат:

“Ну-у,( диеп, айга карап,(
Таптың әйтер сүзеңне,

Ачып кара күзеңне!

Тау башына киләсең,

Аннан айга менәсең!”

“Сөйләмә сүз! ( ди Хафиз,(
Мендең ди шулай бик тиз!

Айның өсте чат боз, ди,

Торып булмый атсыз, ди,

Ат тоягы ( дагалы,

Шулай булгач таямы?”

“Алай-й!”( дип сузды Вәли,

Һаман борын әвәли.

“Юк сүз сөйлисең, Хафиз,

Айның өсте көмеш-җиз!”(
Дип авыз ачты Рафис,

Борынын тартты Тавис...

Аптырашып калдылар,

Баш түбәсен кашыйлар.

Кичке вакыт тын иде,

Чикерткә тавыш бирде.

Тезелешеп киртәгә,

Аяк салып түбәнгә

Утыралар малайлар,

Уңга колак салалар.

Тагын сүз башлый Вәли:

“Әнә чикерткә сайрый!

Иртәгә көн шәп була,

Тагын күлгә каз тула,

Иртәннән су җылына,

Ә абзагыз ( коена!..”

Әйтеп куя Габдулла,

Авызына сүз ала:

“Ә мин җиләккә барам,

Олы чиләкне алам,

Күп-күп итеп тутырам,

Аннан ашап бетерәм,

Каен җиләк тат кына,

Учлап-учлап кап кына!”(
Шулай сөйләп мактана,

Артка китеп каплана.

Барсы аптырап кала:

“Кая китте Габдулла?”

Киртә арты ( кычыткан,

Котырганнан котырган,

Габдулла шунда чумган,

Мактанып онытылган (
Ике кулын күтәргән,

Чалкан китеп егылган!

“Чык, Габдулла, мактанчык,

Булмассың соры чыпчык!”

Ә малайлар күрәләр,

Эчләр катып көләләр,

Ни буласын белмиләр,

Киртә бавын сизмиләр.

Көлә Вәли һәм Марат,

Белмиләр: эшләр ( харап,

Көләләр Тавис, Хафиз,

Уздырып китте Рафис.

Габдулланың хәл ( яман:

Кычытканга уралган!

И көләләр малайлар,

И бииләр шалайлар...

Киртә бавы чишелде,

Бар да артка ишелде.

Кичке вакыт тын калды,

Чикерткә тавыш салды,

Ай күтәрелә бирде...

Кычытканга җан керде.

Габдулла аптырады,

Күз яшен сөртеп алды,

Ни белмәде еларга,

Ни белмәде көләргә,

Бер ерылды авызы,

Бер бөреште ул үзе.

Кычыткан урман иде,

Барсы зәһәрен җыйды.

Калкынды алдан Вәли,

Һаман борын әвәли.

Үрмәләп чыкты Марат,

Кычытканлыкны урап.

Тавис аның белән иш,

Авызы булган бәлиш.

Кая Хафиз?

Юк Рафис!

Тавыш чыгармыйлар һич.

Әйтегезче берәр сүз,

Йоттыгызмы әллә сүс?

Әнә чыкты Хафиз да

Һәм күренде Рафис та (
Авызлары капланган,

Балчык-кычыткан тулган.

Инде вакыт төн җитте,

Малайлар кайтып китте,

Ай күтәрелә бирде,

Чикерткә сайрый иде.




26.03.91.

БИЛГЕЛӘР ӨЛГЕСЕ

Ник “Ике”нең бөкерәйгән зур башы?

Гаҗәп түгел, бу ( кирелек билгесе!

Ник “Берле”нең туры сыны һәм башы?

Гаҗәп түгел, бу ( ахмаклык билгесе!

Саннарның да кешегә бар өлгесе,

“Дүртле” белән “Бишле” булса билгесе!







10.05.91.
    ТЕРСӘКНЕ ТЕШЛӘГӘЧ

Башын бөгеп парлы дус

Исәнләште булып үз,

Йөгерешеп килеп тиз (
Ике колак, ике күз.

“Хәлләр ничек?” ( ди берсе,

“Тишек! ( ди икенчесе,(
Ә синеке ничек?”( ди,

“Ә минеке ( күзлек!”( ди.

Күрештеләр парлы дус,

Сөйләштеләр салып сүз,(
Авыз йомылган чакта,

Телләр иде йозакта!




10.05.91.
   МУШНЫҢ КЫШ КӨНЕ

Муш исемле бер сычкан бар иде,

Урамга чыгып йөремәс үзе.

Үртәгәч аны “өй тавыгы” диеп,

Кимсенмәде Муш һич башын иеп...
Әнкәсе әйтте: “Улым, бар инде,

Чыгып урамга, йөреп кер иде!

Башкалар әнә уйный тау шуып,

Йомшак кар ява ябалак булып!”

Ишетте дә Муш әнкәсе сүзен,

Өйдә торуда аклады үзен:

“Әни,( диде ул,( урамда, дисең,

Кар ява һәм дә ябалак күрдең,

Алай булгач, һич чыгып йөрмәмен,

Ябалакка да килеп кермәмен...

Алып китсә ул, бик еларсың бит,

Әйтмим суык дип, кызарыр йөз-бит!

Эреп бетсен кар ябалак элек,

Күктән карасын кояш та көлеп...

Ябалактан курыкмыйча чыгармын,

Шул вакытта туйганчы бер уйнармын!”







20.01.90.
     КЫШ КӨНЕ

Учак яна көйләнеп,

Үз алдына сөйләнеп,

Аның шушы хәленнән

Дәү мич тора үчләнеп.

Мич башында бөркәнеп

Иске калын толыпка

Утыра бабай өшеп,

Мичне тотып кочакка.

Әби куйгач учакка

Ярма салып чуенга,

Чүлмәктә ботка пеште

Һәм дә өйгә ямь төште.

Кышкы төн суык иде,

Кар-буран уйный бирде...

Урамнар да җылынды,

Салкын кыш кочагына

Буран-җил дә сыенды,

Буран-җил дә җылынды.

Җил-буран өйгән карга

Агач йорт та сыенды,

Агач йорт та җылынды.

Җылы өй кочагына

Иске тун да сыенды,

Иске тун да җылынды.

Иске тун кочагына

Ак бабай да сыенды,

Ак бабай да җылынды.

Ак бабай кочагына

Морҗа-мич тә сыенды,

Морҗа-мич тә җылынды.

Морҗа-мич кочагына

Ут-учак та сыенды,

Ут-учак кочагына

Бер чуен да сыенды,

Шул чуен кочагында

Майлы ботка җылынды.

Барсына да күңелле,

Яраталар җылыны.

Алыйк мичтән чуенны,

Ашыйк майлы ботканы!

Карап тормагыз әле,

Җитеш, алып кап, яле!

Утырдык та ашадык,

Иреннәрне яладык,

Ботка безгә сыенды,

Җаннарыбыз җылынды.

Ботка өстәлдә иде,

Кашык кулларда инде,

Әмма шуны белмәдек,

Чынлап торып күрмәдек:

Әбигә дә калмады,

Бабабыз да капмады,

Үзебезгә чак җитте (
Йөзгә кызыллык китте!





13.11.90.

СЕРЛЕ МАЛАЙ

Минем мактау урыным

Инде сыйныф каршында,

Нигә шулай булмасын?

Начар түгел укуым,

Алдынгыдан мин үзем:

Чабам һәр тәнәфестә,

Артык тынып дәрестә (
Рәтле чыгалмый сүзем...

Минме кем?.. Серле малай!

Аптырап калма болай,

Лаек үзем бишеңә!

Алдан укы, белим дисәң,

Йөрмә сөйләп кешегә!



     
23.10.90.
   ЧИТЕКЛӘР БИЮЕ

Аягымда кайма читек,

Карыйммы соң әллә биеп?

Тып-тып-тып-тып,

Тек-тек-тек-тек,

И-тек, чи-тек,

Чи-тек, и-тек,

Алыйк биеп,

Башны иеп,

Тыпырдатып:

Тек-тек-тек-тек,

Чит-чит-чит-чит!

Чи-тек, чи-тек,

Уңга китеп,

Сулга килеп,

Менә шулай,

Менә болай 

Итеп-итеп,

Кулны чөеп,

Кабат җыеп

Һәм сикереп,

Һәм иелеп:

Чит-чит-чит-чит,

Тек-тек-тек-тек...

Аягымда кайма итек,

Ничек оста

Бии читек:

Тик-тик-тик-тик!

Чет-чет-чет-чет!

Милли читек

Милли итеп

Милли бию

Бии тек-тек...

Чет-чет!

Тып-тып!

Тек-тек!

Чи-тек, и-тек!

Уф, ардым,

Дым-дым-дым,

Тук-тыйк,

Чит-тек!

Һоп!

Сиңа бастым,

Син чык,

Чык-чык-чык,

Кызыл

Ит-тек!



23.10.90.
  ШӘП ЕГЕТЛӘР

Уңган безнең Гайфетдин,

Кирпеч салу остасы,

Аңа ярдәм итәргә,

Кул астына керергә

Бирделәр ике егет.

Егетләр егетме соң?

Егетләр ( гүя җилек!

Гайфетдин кирпеч сала,

Тегеләр карап тора,

Шулай тору туйдыргач,

Эш күреп аптырагач,

Алар тагын эш таба (
Сузылып йоклап ала.

Гайфетдин кирпеч сала,

Эшләр бик әйбәт бара.

Егетләр дә яхшылар,

Осталарга охшыйлар:

Кул астына кермиләр,

Комачаулап йөрмиләр.



   
23.10.90.
  МАШИНА

“Машиналарга машина,

Ай-яй, абый, машинаң!

Шәпнең шәбе билгесе,

Илнең яме, көзгесе...

Начар түгел машинаң,

Аңа кеше күп сыя!

Утырт әле мине дә,

Тарсынмыйча бер генә,

Ырлатмыйча этеңне,

Риза булырмын моңа,

Турыга карап кына

Машинаңда йөрермен (
Ансын күрерсең үзең,”(
Диеп калдым абыйга,

Ычкынды чыгып юлга.

“Утырттымы?”( димәгез,

Кыстатмадым-нитмәдем,

Мин үзем утырмадым!




23.10.90.
      ӨЙ САЛУ

Өй салуның ние бар?

Бер дә авыр эш түгел:

Нигез ташын тезәсең,

Аннан кирпеч өясең (
Берсен куеп берсенә,

Измә салып өстенә.

Күтәргәч диварларын,

Куйгач тезеп түшәмен,

Түбә ясап кыеклап,

Ябасың түл кадаклап,

Аннан мич чыгарасың,

Учагын тергезәсең.

Самавырда чәй куеп,

Коймак-бәлеш пешереп,

Дәшәсең туганнарны

Һәм дә ян күршеләрне,

Бергә бәйрәм итәсең,

Шулай гомер чигәсең!
Ние бар йорт салуның (
Хыялланмый калуның...



     
23.10.90.
   ХИКӘЯТЕ КАДЕР

Елады бер бала

Күзеннән яшь коеп...

Кем тигән?

Кимсеткән?

Белмәдем сүз җыеп.

Ни әйтим,

Ничекләр

Сабыйны юатыйм?

“Елама,( дип назлыйм,(
Бу дөнья ( хафалы!”

Тик бала сүземне

Һаман да аңламый.

Һәм шунда кинәттән

Кояштай нур балкып

Көлде ул,

Аптырап

Калдым мин тукталып.

Сәбәбе нәрсә дип

Белмәдем мең уйлап,

Йөгерде ул сабый

Кемгәдер кул изәп.

Һәм күрдем шунда мин

Икенче бер хәлне:

Улыны кочаклый

Елаган әнине.

“Ни хафаң? ( 

Дип килдем,

Ханымнан сүз сорап,(
Елама инде син

Балаңны кочаклап!

Табылган икән ул (
Сөенү тиешле,

Дөньяда балалар

Бик күпләр һәм ишле!”

Аптырап бу ана

Карады күземә,

Аңладым:

Балага ( анасы,

Анага ( баласы

Бер генә,

Наз гына,(
Сүз димә!

    ПЕСИЛӘРГӘ СЫЙ

Песи борчагын чүпләдек

Һәм кунакка чакырдык

Песиләрнең үзләрен...

Алар килеп иснәделәр,

“Быр-р-р” дип баш селкеделәр,

Ә аннары уңга-сулга

Китеп-качып беттеләр.

Сыйны чебиләр күрде,

Барсы җыелып килде,

Берсен-берсе уздылар,

Борчакны ялт иттеләр.

Хәзер апам белән икәү
Йөрибез тик шым гына...

Әгәр шушы чебиләр

Мыраулый башласалар,

Ни эшләрбез соң менә?



   
21.10.90.
    БЕЗНЕҢ ТУТЫЙ КОШ

Безнең тутый кошыбыз

Такылдарга ярата:

Әти булып сөйли ул,

Әни сүзен көйли ул,

Энем әйткәнне әйтә,

Минем дәшкәнне дәшә...

Тик үз сүзе юк аның,

Әллә шуны белгәнгә,

Кукыраеп: “Дур-рак!”( ди

Тора салып үзенә.




21.10.90.

ГӨМБӘДӘ

Дустым белән гөмбә җыйдык

Көн буена икебез,

Кулларда да гөмбә исе (
Ышанмыйсыз, иснәгез!

Килде яңгыр, тамчылады,

Таптык агач ышыгы,

Коя гына башлыйм дисә (
Кулда яңгыр зонтигы.

Тыпыр-тыпыр ява яңгыр,

Без ( ышыкта икебез,

Инде хәзер гөмбәләр күк

Утырабыз үзебез.

Тик сез генә гөмбә диеп

Безне килеп кисмәгез!

Яңгыр үтәр, йөгрә-йөгрә

Өйгә кайтып китәрбез!



  
 20.10.90.
  ТУЗГАНАК БАБАЙЛАРЫ

Кичә иде бар да сары

Тузганак малайлары,

Бүген алар ап-ак чәчле

Тузганак бабайлары.

Энем җыйды аларны,

Нинди йомшаклар иде...

“Өйгә кайтым, әнигә

Бүләк итәрмен!”( диде.

Шунда җилләр “өф” итте,

Бабайлар очып китте,

Ярый әле шул мәлне

Тотып калдым энемне!

Юкса аларга яреп

Үзе дә очып китсә,

Кайткач ниләр дияр идем,

Хәлне әни ишетсә?


    КИТАП

Күрдем төзек хәрефләрне,

Нидер әйтәләр кебек,

Диңгез дулкыннары төсле

Ташып чыгалар кебек.

Китап ( белем чишмәсе дип

Әйтмиләр икән юкка,

Чиләкләр тотып киләмен

Булмасын, дип, баш юка!

Чишмәсенең улагы юк,

Ни күренми бурасы,

Мондый хәлдә чиләк-чиләк

Ничек белем аласы?

Китап ( белем диңгезе ич,

Онытканмын тыңлап сүз,

Хәрефен танып укыгач,

Тула белем чиләксез!


ЧАНА

“Утыр,( диде әнием,(
Хәзер чират ( чанага!”

Тик ни хикмәт, бу чанам

Уңга-сулга болгана.

Әтигә дә зарландым,

Яхшылады чанамны:

“Тырыш,( диде,( бар якка

Авыштырма син аны!”

Мин бу юлы күрсәттем

Тырышлыкны үземнән,

Артка-алга авышмады,

Матур барды төз юлдан.

Икенче көн дәрестә

Карагач дәфтәремне,

Укытучым мактады

Матур язган чанамны.

“Чана” сүзен генәме соң (
Хәзер барсын төз язам,

Уңга-сулга болгамыйча

Юллардан туры барам!




20.10.90.

КАРАНДАШ

Кызыл балчык изеп иң элек,

Кара күмер онын өстенә

Бутаганнар салып,

Кипкәч менә

Атаганнар “Кара таш” диеп.

Кидергәннәр аңа агач күлмәк (
Нәкъ өстенә үлчәп:

Кулны буямас өчен,

Бөгелеп сынмас өчен...

Ул булды хәзер

“Карандаш”, димәк!

Пәке белән сак кына

Күлмәген салдырабыз,

Якасыннан аз гына

Борынын күрсәтәбез,

Аннан сүзләр язарга да,

Рәсем ясарга да

Өйрәнәбез инде менә

Карандаш ярдәмендә!



  
21.10.90.
  ПЕСИ МИНЕМ ЭНЕКӘШ

Безнең песи баласы

Йокларга бик ярата,

Әнисеннән битләрен,

Муеннарын ялата.

Энекәш тә ярата

Йокларга караватта,

Төшләр күреп ( йөргәнен

Ничек шәп агач атта.

Әйтеп карыйбыз аңа:

“Җитәр инде, уян!( дип,(
Әнә почмак артында

Синнән көлә куян!”( дип.

Ә ул һаман да йоклый,

Торуны бар дип белми,

Ярыша ул песи белән,

Һич тә аңа бирелми.

Ә бер көнне әтиебез

Эш кушты аңа атап...

“Зур үскән энең!”( диеп

Олылап куйды мактап.

Шуннан бирле энебез

Онытты шул йокыны,

Песи кебек чыгып шыла,

Калдырмый һич уенны.

Алдатмады ул үзен,

Отылмады песидән,

Эш кушарга өлгермибез (
Юк та була тиз өйдән!




11.10.90.
   ШӘВӘЛИ ҮПКӘЛӘГӘН

Күмер төшеп пешкән диеп

Сөйләмәгез ялганны,

Мин алай ук ахмак түгел,

Кулда ( кисәү таягы!



      
09.10.90.
   МЫЛТЫКЛЫ МАЛАЙ

Мылтык бүләк иттеләр

Минем туган көнемә,

Туйганчы атам әле

Качып кына өнемә!

Йөрмәсеннәр куркытып,

Мин хәзер батыр малай,

Коралым бар, бик ансат

Җиңәлмәсләр бик алай.

Туйганчы атам әле,

Аткач та атам әле,

Пистон-шырпы кыстырып,

Шартлатып, ут бөркетеп!

Мин шулай шактый аттым,

Күпме җан атып яттым,

Каеш күргәч әтидә (
Урамга чыгып качтым!



     

11.10.90.

ХӘЙЛӘКӘР?

Бардым әле базарга (
Булмасмы кирәк табып?

Сатып кола сыерны,

Алдым мин сукыр тавык.

Бар да төртеп көләләр:

“Тавыкка сыер алмашкан

Юләр син, ахмак!( диләр,(
Акылыннан адашкан!”

Һич белмиләр сәбәбен,

Аңламыйлар хәйләмне,

Киңәш-табыш итешми

Телләр кыйный үземне!

Тигә белмиләр шуны:

Абзардагы сыерны

Көн дә савасылар бар,

Ә хәзер ( тавыгым бар!

Үзе сала күкәйне,

Гамьнәр юк инде, туган...

Белеп алгач хәйләмне,

Базар акылдан узган.




05.10.90.
   КҮЛМӘК ЮГАН

Әнисе сабын биргән,

Кызы күлмәген юган...

Эше беткәч күз салса (
Һаман карасы калган,

Ә куллары — чистарган...

Нигә чиста булмасын,

Шушы шапшак кызыйның
Күлмәк юган кулларын!

      РЕМОНТ

Улымның бар машинасы (
Йөкләр ташый торганы,

Идән уртасына куеп

Як-яктан карый аны.

“Улым, нәрсә югалттың?( дим,(
Миңа шуны әйт әле?”

“Белмим,( ди улым, аптырап,(
Ремонт, мишәйт итмәле!”

    ҮСМӘГӘН

Кызым гөлләр үстерә,

Су сибә дә су сибә...

“Су сипсәм ( үсәрләр!( ди,(
Юкса тамыры кибә!”

Энесе карап тора,

Сүзен колакка элә,

Тустаганны тутырып

Су эчә дә су эчә.

“Инде бүксәм күпте,( ди,(
Нигә һаман үсмим?( ди,(
Бу юлы да үсми калсам,

Бүтән сөт тә эчмим!”( ди.

Инде гөлләр үстеләр,

Тәрәзәгә менделәр,

Улым һаман кечкенә,

Үсеп булмый тиз генә!


КУРЧАК

Зәңгәр күлмәк бүләк итте

Дәү әнисе кызыма...

“Моны кигәч,( ди әбисе,(
Курчак булдың син менә!”

И сөенде кызым минем:

“Рәхмәт,( диде,( дәү әни!

Бик пөхтәләп киярмен дә

Бөгәрләмәм әллә ни!”

Эштән кайтты әнисе дә,

Исе китте кызына:

“Нәрсә булган аңа бүген,

Тик утыра тын гына?”

Биеми дә, сикерми дә,

Йөресә ( бик сак атлый,

Диван башына утырып

Бары тик китап карый.

“Авырдыңмы әллә, кызым?”(
Дип үзем дә борчылдым...

“Юк ла инде!( ди кызыбыз,(
Мин бүген курчак булдым!”





05.10.90.
    КОЯШ ГАЛӘМӘТЛӘРЕ

Кояш черем итте

Ак болытка ятып,

Юрган итеп өскә

Ялкаулыгын ябып.

Шауламадык без дә,

Кояш йоклап алсын!

Качыйк әле аннан,

Безне эзләп тапсын!

Кояш уянды да

Кызыл күлмәк киде,

Безнең белән уйнап

Кичкә кадәр йөрде.




01.06.91.
   ТАШЛАНДЫК БАШМАК

Көннәр буе кояшта кызынган

Урам ташын кочты сәер тынлык,

Ертык башмак һәм мин ( көчек

Калдык читкә сыенып.

Хәлең ничек, кадак тешле иптәш?

Ник дәшмисең, шыңшып куймыйсың?

Ярар, әйтмә,

Җавабыңнан булмас симереп,

Икебез дә бер үк,

Ятыйк, әйдә, тынлык кимереп!

   КОЯШНЫҢ ИРКӘ СЕҢЛЕСЕ

Чык тамчысы кыяк үләнендә

Изрәп кенә, изелеп йоклады

Һәм таң атты,

Чыкты балкып кояш (
Җирне йомшак кына сыйпады.

Керфек какты тамчы (
Үзе кадәр

Олы күзе бакты тын күккә,

Таң кояшы кереп чумган иде

Гүя шушы зәңгәр бөртеккә.

Чык тамчысы балкып күтәрелде

Нәни болыт булып бу мәлдә,

Җитәкләде кояш абыйсын һәм

Көн буена йөрде шул хәлдә.

Кич авышкач, тагын чык бөртеге

Кире кайтты кыяк үләнгә,

Берүк кенә таңнар аткан чакта

Юрган япма аңа, күләгә!





01.06.91.
   БӨЕК КИТАП

Ачык күрсәт гыйлемеңне (
Нурлансын безнең акыл,

Наданлык томаннарын син

Тарат, киңлеккә чакыр!

Ачып күрдем, хәрефләрең
Телгә килеп сөйләде,

Балкыды ябык күңелләр,

Җанны нурга бәйләде!

Өйрәтте зурны, олыны,

Өйрәтте итагатьне,

Өйрәтте юлдан язмаска,

Өйрәтте хакыйкатьне.

Энҗеләр җыйдым синнән мин (
Мең алтынга бәрабәр,

Могҗиза һәм хикмәтләргә

Өйрәтерлек көчең бар!




02.06.91.

АККОШ ТАЛӘП ИТӘМ

Аккош, аккош!

Күрсәт миңа күкне,

Күтәреп мен әле иңеңдә!

Ак канатын ярга салды аккош,

Утыр диеп бирде ишарә:

“Күр, нәрсә бар зәңгәр күгемдә!”

Мең әйләнеп очтым урап-урап

Уңга-сулга аккош йөргәндә,

Күкне түгел, мин җирләрне күрдем,

Бәхетемне күрдем җиремдә!

Аккош, аккош,

Төшер мине анда!

Җирдән генә күкләр күңелле...

Бәхетемне эзләр өчен бүген

Аккош таләп итәм түгелме?





02.06.91.
    ТАҢ КҮГӘРЧЕНЕ

Очты таң күгәрчене

Офык күреп еракта,

Кояшка сәлам китереп,

Моң ишелде колакка.

Уянды таң, чаптар нурлар

Чәчелделәр болынга,

Күкләр йөзен сары шәүлә

Зиннәтләде алтынга.

Бер офыктан икенчегә

Күченде дөнья яме,

Гөлдер-гөлдер ( кич вакыты

Йоклый таң күгәрчене.



      

05.06.91.
   ГАФУ, БАЛА!

Сындырып күңелене,

Бозып йөзене,

Күзеннән коеп сәйләнне (
Битәрләде бала үзене.

“Кояш кирәк аңа”,( диделәр,

Куркыттылар усал карап,

Телләр белән кыйнадылар,

Кемнәр алыр аралап?

Ә урамда шундый аяз иде,

Ә урамда ул көн яз иде,

Кичерә күр, бала, ни гаебең (
Атаң-анаң әле яшь иде!





05.06.91.
   БӘХЕТ ҺОМАЕ

Бәхет һомае, син ( канатлы кош,

Каурыйларың зәңгәр-яшел балкыш,

Нурың салып ничек күңелләргә

Үтәсең син очып балгыш-балгыш.

Очып киттең, сизми калдык шунда (
Күккә таба куллар сузылганнар,

Кай тарафта икән бәхет кошы (
Тынып калган бүген тупыл-таллар.






05.06.91.

КҮЗЛӘР

Зәңгәр булса әгәр күзең,

Зәңгәр буламы дөнья?

Яшел булса әгәр күзең,

Яшел буламы дөнья?

Соры булса әгәр күзең,

Соры буламы дөнья?

Кара булса әгәр күзең,

Кара буламы дөнья?

Дөнья төсе нинди була?

Шат исәң ( кояшлана!

Дөнья төсе нинди була?

Еласаң ( каралана!

Күңел күзе нинди булса,

Дөнья шул төскә тула!




25.07.91.

БУЛДЫ

Балта-пычкы ( икәүләп

Нәрсә белән булыша?

Пычкысы өзә-кисә,

Балтасы суга-вата,

Тирләп-пешеп,

Тавышланып,

Үртәлеп,

Үгетләнеп —

Балта-пычкы бишкуллап

Бер утынга ябыша.

Ничә сәгать мәш килеп,

Кызып-кызып,

Җигелеп —

Җиңәлмиләр утынны...

Кылган эшләр шул булды:

Пычкы ( тештән котылды,

Балта ( сабын сындырды.



Июнь-июль, 1991.
    ДӘРЕС ЯРАТАМ

Кем нәрсәне ярата?

Ә мин дәрес яратам...

Бар да тынып калалар,

Алга таба багалар,

Язалар да укыйлар,

Кагыйдәләр тукыйлар.

Ә миңа ( кирәк түгел,

Минем баш чүлмәк түгел,

Яратсалар ( язсыннар,

Ошаса ( укысыннар,

Тик утыра белмәсәләр,

Әйдә, җәфалансыннар.

Кемгә нәрсә ошый бит,

Миңа болар бар да чит!

Башка эштән табам тәм (
Мөгаллим сорамаган

Дәресләрне яратам,

Рәхәтләнеп тагын да

Шушы сыйныфта калам!

Рөхсәт итсәләр иде,

Күчермәсеннәр инде!

Үчләшерләр әле, күр,

Күчерерләр әле бер.




30.07.91.
    ГАДИ АЛГЕБРА

         Беренче дәрес

Ике тиен ( бер акча,

Өч тиенлек тә акча,

Ике тиен, өч тиен

Бергә булгач биш тиен,

Биш тиеннән алынса

Әгәр дә ике акча,

Калмый хәтта бер тиен,

Нүлгә төшә биш тиен.


Икенче дәрес
Тәпи саен биш бармак (
Санасаң барлап карап!

Баш бармагы ( беренче,

Ә чәнчәсе ( бишенче!

Сыерда-атта ( тояк,

Мәчедә-эттә ( тырнак,

Казларда нәрсә?

Тәпи!

Әтәчнеке дә тәпи!

Тәпи булгач бик яхшы,

Бишәү була бармагы!

“Юк” диеп бәхәсләшмә,

Уйла да чишеп кара!



    30.07.91.
     МӘКТӘПКӘ ӘЗЕРЛЕК

Дәресне хәзерләдем,

Шакмаклы дәфтәр алдым,

“Берле”, “Икеле” яздым,

Бөтен битен тутырдым,

Читлекләргә сыйдырдым,

Ябып шунда калдырдым!

Укытучым сорасын,

Куялмас “Икеле”сен!




01.08.91.

АК ЯҢГЫР

Кара яллы, көмеш чуклы

Ак яңгыр тулпарына

Алтын кояш дуга элде

Салават күпереннән.

Көн җигелде, чәрелдәде

Балалар шөлдер-шөлдер,

Шатлык дилбегәсен тартып,

Әйдә, җилдер дә җилдер!

Үттек басу һәм тауларны,

Ямь-яшел уҗым калды,

Яңгырга эленеп дуга

Һаман да тизлек алды.

Көн арбасы һәм чөелде,

Кинәт янтаеп китте,

Без коелып төшеп калдык,

Яңгыр китте дә китте.

Җәяү кайттык йолдыз санап,

Хыял ( атка бирелгән,

Авыл башы ( дуга күпер,

Бакчы, елга җигелгән!




  24.09.91.

ӘКИЯТ ИЛЕ

Кил, әкият, диеп чакырдылар

Күпме сабый көтеп-зарыгып...

Һәм мин килеп, юк-бар сөйләп киттем,

Киттем хакыйкатькә кагылып!





10.10.91.

ТЕГЕРМӘНЧЕ ӘМИРХАН



       ҺӘМ


КЫШ ТУРЫНДА ӘКИЯТ



               *Малай чагымда сөйләгәннәремнән
Борын-борын заманда

Тау башында бер өйдә

Яшәгән, ди, Әмирхан,

Өе булмаган таштан...

Сөйлим, булмаса, баштан?

( Сөйлә!..

Борын заман булган, ди,

Әмирхан яшәгән, ди,

Булган, ди, өе таштан...

Сөйлимме соң иң баштан?

( Сөйлә!..

Борын-борын заманда

Тау башында бер өйдә

Яшәгән, ди, Әмирхан,

Булмаган өе таштан,

Салынган ул агачтан:

Кыегы текә икән,

Болытка тиеп киткән,

Янында ( тегермәне,

Чыгармыйдыр пилмәнне,

Тарта ул арыш-бодай,

Шуннан он ясый бугай...

Әмирхан иде анда

Бер ончы — тегермәндә!

Көн-төн эше шул икән (
Җил-җилләп тәгәрәгән

Ташка бодайны койган

Һәм онын җыеп алган.

Бай да ярлы бер булып,

Аның хезмәтен күреп

Яшәгәннәр, эшенә

Бик тә канәгать кылып.

Әмма шулай булса да,

Эшләре уң торса да,

Җәфасыз да хафасыз

Булмый дөнья вафасыз.

Көн дә иртән бер болыт

Бик күп җайсызлык кылып,

Тегермән канатларын

Туктатып, күчәрләрен

Сакалына урый, ди,

Моны эшли юри, ди...

Гадәт иткән ул шулай

Яшәргә шәләй-вәләй!

Белми ул, мәганәсез,

Болай кылу ( яраксыз!

Әмирханның эш кала,

Таш хәрәкәтсез тала.

Әмирхан ачулана:

“Кит,( ди,( болыт, ян таба,

Туктатма тәгәрмәчне,

Тындырма,( ди,( җилләрне!”

Ә болыт җавап бирә:

“Нәрсә булган, әйт, нигә

Куалыйсың син мине?

Харап иттем мин нине?

Әгәр моннан ычкынсам,

Сакалымны бушатсам,

Күтәрер дә җил алыр,

Читкә юлымны салыр.

Арытыр ул очыртып,

Уңга-сулга йөретеп,

Яу, дип, яңгыр сыгар ул,

Аннан тагын кубар ул.

Хәлсез калдырыр мине,

Тәмам талдырыр инде,

Тагын куар кирегә,

Томаланырмын җиргә.

Кызган мине, и егет,

Кара чәчең өченгә,

Шомырт күзең төсенә,

Көләч йөзең өченгә!

Кызган мине, әй егет,

Өскә салма син үгет,

Тыңламыйча түзмәмен,

Урынымнан күчмәмен!”

Әмирханның ачуы

Кабарды бу сүзләрдән,

Алды, шунда таш орды,

Ут чыгарып күзеннән.

Әмма болыт үпкәләп

Тартылса да читкәрәк,

Көче аның җитмәде,

Сакалын өзәлмәде,

Чияләнеп бәйләнде,

Уңга-сулга әйләнде,

Тагын да түбән төште,

Җиргә ятты, сузылды.

Әмирхан моны күрде,

Ярдәм чарасын белде,

Тегермән канатыннан

Сакалын сүтеп бирде

Һәм тагын шуны күрде:

Болыт өсте ак икән,

Анда бер сарай җиткән,

Ул сарай алтын икән,

Ничек элек күрмәгән,

Ничек алдан белмәгән?

Менеп карарга иде,

Кереп чыгарга инде!

Башына бу уй төште,

Әмирхан шунда китте,

Болыт уңны сул итте,

Кузгалып очып китте.

Сарай үзе зур иде,

Ак-сары алтын иде,

Ишекләре бик олы,

Төртү белән ачылды...

Эченнән җыр агылды,

Җанны сихергә салды,

Әмирхан түргә үтте,

Ишек ябылып калды.

Бу бүлмә зәңгәр иде,

Гөлләре дә бизәкләр,

Ишекләр һәм тупсалар (
Бары да зәңгәр иде,

Көе дә зәңгәр инде,

Каяндыр килә иде...

Күңелләргә моң сала

Һәм назландыра үзе!
Әмирханның ис китте,

Хәйран-тамаша итте:

Зәңгәр-зәңгәр кошчыклар

Җыр сузып көйли иде.

Әллә җәннәт үзе бу?

Бәхетлеләр йорты бу!

Монда кергән чыгарга

Теләк тотмас, оҗмах бу!

Ишек иде түр башта,

Күңел аңа тартыла,

Әмирхан китте шунда,

Карамады артына.

Ишек тоткасын тотты,

Ишек ачылып китте,

Мондагы тамашага

Егетнең исе китте.
Аһ итмичә нишләсен:

“Йа Хода!”( дип сөйләрсең,

Монда да зур зал иде,

Төсе ямь-яшел инде,

Түшәме иде биек,

Пыяла гөмбәз кебек,

Уртасында ак ае (
Энҗе-мәрҗән нурлары,

Яшел кошлар җыр суза,

Яшел күзле тәрәзәләр

Ямь-наз гына елмая,

Каш биетеп күз кыса.

Һичбер нәрсә булмас бу,

Җәннәт сарай үзе бу!

Монда кергән чыгуны

Уйда тотмас, бәхет бу!

Түрдә иде бер ишек,

Чакыргандай “кил” диеп,

Күңелләргә сихрилек

Сала иде үз итеп.

Әмирхан килде шунда,

Кулын куйды тоткага,

Ишек ачылып китте,

Гүя “кер” диеп әйтте.

Әмирхан үтте залга,

Исләре китте шунда,

Ак мәрмәр стеналар,

Кызыл, төз баганалар,

Төрле-төрле төслеләр (
Бар җирдә ямь бизәкләр!

Зал үзе алсу иде,

Моңнары назлы иде,

Як-якта бүлмә иде:

Аларда зур өстәлләр,

Хәтфә сарган урыннар,

Алтын-көмеш кашыклар,

Бәллүр һәм чин табаклар (
Барсы да ризык тулы,

Күз күрмәгән тәгамьнәр!

Ашарга дип берьюлы 

Тәкатьсез кул сузыла,

Мондыйга кем тыела?

Әмирхан ашый бирде,

Менә нәфсесе тулды,

Эчте татлы суларны,

Зур кунактай сыйланды,

Ялгыз башы үз-үзен

Кыстый-кыстый кыланды.

Аннан соң китте карап,

Юкмы, дип башка урын,

Керде зур бүлмәләргә,

Күрде ятак җир-урын:

Мамык иде мендәрләр,

Йомшак иде юрганнар,

Сайлап иң дәү урынны,

Җыеп тәнгә йокыны

Ятты шунда, йоклады,

Һичнәрсә уйламады,

Һичнәрсә теләмәде,

Йоклады да йоклады.

Сарай икән хурларның 

Яши торган урыны,

Белми икән һич алар

Авыр тормыш зарыны:

Иртән кояш чыкканда

Канат җилпеп нурларда

Алар оча ил буйлап,

Йөреп урман-кырларда (
Китерәләр бәхетләр

Һәм шатлыклар һәр җиргә,

Чәчәкләрне уятып,

Күбәләкләрдәй бергә

Куышып һәм очынып

Кыр-болыннарда йөреп,

Хушланып-сөенешеп...

Җиргә иңгәч кич җиле

Кайталар, ди, сарайга,

Яндыралар шәмнәрне,

Җырлап бәйрәм итәләр,

Бииләр-көлешәләр,

Бәхет җамын эчәләр (
Шулай гомер кичәләр...
Алар кайтканны көтә

Нигьмәт тулы өстәлләр,

Алар ятканны көтә

Йомшак-җылы мендәрләр.

Инде хурлар көлешеп

Керделәр ул сарайга,

Һәр җирдә бәллүр чыңы (
Сарай охшады айга.

Күңелләргә ял алып,

Сый-хөрмәткә куанып

Саф шәраблар эчтеләр,

Шаярышып-кыланып (
Сарай эче гөр килде...

Менә тынлык та иңде,

Нечкә билле кызларның
Үз шөгыле бар инде:

Кайсы чәчләрен тарый,

Кайсы кошларны тыңлый,

Кайсы җыеп барчасын,

Күргән-белгәнне саный.

Шулай алар яшиләр,

Рәхәтләрдә гизәләр,

Җиргә бәхет орлыгын

Берәм-берәм сибәләр.

Бу хурларның барсына

Өлкән бикәләре бар,

Ул ( чибәр һәм бик күркәм,

Тиңдәше юклыктан зар.

Йокы вакыты җиткәч

Ул керде бүлмәсенә,

Гаҗәпләнде, ис китте,

Күренәме күзенә:

Башка берәү ята икән

Аның түр ятагында,

Куркып чыгып йөгерде ул

Башка хурлар янына.

Җыелышып килделәр,

Әмирханны күрделәр,

Барсы аңа: “Тор!( диләр,(
Нишләп ятасың, юләр!”

Шушы җылы урыннан

Ничек торасың инде?

Әмма дә кызлар усал (
Әмирханны тиз җиңде!

Күзен ачса Әмирхан,

Исе китте ( ни булган?

Чын хәл диеп белгәне

Бары татлы төш булган!

Ә тегермән туктаусыз

Он тарткан да он тарткан,

Тегермәнчем йоклады дип

Бер дә туктап тормаган:

Башта тулган киң лары,

Аннан тулган идәне,

Агып чыккан тауга ул

Һәм дә түбән коелган,

Тау итәге ( зур шәһәр,

Ул да он белән тулган...

Әмирханның ис киткән,

Бу хәлләргә аһ иткән,

Бар халыклар җыелган,

Сүз йөгертеп шаулаган,

Ә балалар сөенгән,

Илдә зур бәйрәм булган,

Шатланышып-көлешеп

Чана-чаңгылар шуган!
Шуннан әкият беткән,

Шулай тәүге кыш җиткән.


(Тәмам.)

    МӘКТӘПКӘ БАРУ

Мәктәпкә бара кызым,

Кем илтә бара үзен?

Әбисенең яратканы (
Кызыкае, матуркае,

Бабасының яратканы (
Балакае, куянкае!

Мәктәпкә бара укырга,

Китап-дәфтәр тутыра:

“Бу китап ( “Әлифба” китабы,

Ә монсы ( “Арифметика”,

Бу дәфтәр ( язу дәфтәре,

Ә монсы ( хисапныкы!

Монсы ( каләм,

Монсы — бозгыч,

Ә монысы ( карандаш,

Болары ( сан таяклары,

Булмасын карыным ач!..”

Өчпочмак, пәрәмәч, кабартма

Салды өеп букчага.

Шул чакта сөйләп теле,

Әйтте-куйды әбисе:

“И кызым, кызыкаем,

Синең белән барыйммы

Әллә соң мин дә үзем?..

Бетсә

Өчпочмак, пәрәмәч, кабартма (
Бирермен пешереп тагын!”

Алды он, катык-сөт,

Тоз кисәген

Һәм салды букчасына

Әбисен һәм плитәсен.

Бетеп китсә

Өчпочмак, пәрәмәч, кабартма (
Әбисе тиз

Он тугылап кабарта.

Кызым алды курчагын,

Караватын һәм тагын

Чебеннәр чабалагын.

“Нигә,

Нирәк түгелме?

Кунса чебен-черкиләр,

Тешләмәсен битемне,

Бабам,( диде, ( бабаем,

Минем белән барырсың!”

Диванына утыртып

Букчага салды ансын.

Калдырмады бересен,

Алды тагын әнисен,

Салды барсын букчага,

Чыгып керде бакчага,

Китерде ул кишер дә,

Алмалар да тутырды,

Букчасы зур тау булды,

Хәтта өйне дә салды...

Шуннан китте мәктәпкә,

Торып калганмын эштә...

Кайтсам өйгә,

Өй кая?

Бушаган ишек алды

Үз алдына тын тора.

Барган кызым мәктәпкә,

Бушаткан дәү букчасын,

Әбисе: “Хәзер!”( диеп

Әзерләп куйган онын,

Бабасы: “Әзер!”( диеп,

Кулга тотып чабалак,

Торган чебен сагалап,

Читкә таба куалап...

Әниче дәрес язган,

Ә кызым йоклап алган.

Ачык авыз малайлар (
Ике күзе калайлар

Борын суза тәм сизеп,

Кулда өчпочмак күреп...

Кызлар телләрен ялый

Кабартма карый-карый!

Дәрес бара мәктәптә,

Бар да укый “Әлифба”,

“Ә” хәрефен өйрәнә...

“Ә” хәрефе ( “әни”дә,

“Ә” хәрефе ( “әти”дә,

“Ә” хәрефе ( “әби”дә,

“Бабай”да ( “б” хәрефе,

“Бәби”дә ( “б” хәрефе,

Тагын кайда ( әйтегез,

Нигә тынып калдыгыз?..”

“Б” хәрефе...”( ди кызлар,

“Б-э-э...”( дип суза малайлар...

“Б” хәрефе ( “бәлеш”тә!

Тагын кайда ( әйтегез?”

“Өчпочмак”...

“Пәрәмәч”тә!”(
Дип җаваплый кызыбыз.

Барсы бердәй көлделәр,

“Надан” исемен бирделәр.

“Өчпочмак”та ( бәрәңге,

“Бәрәңге”дә “б” хәрефе!”(
Дип аклана кызыбыз,

Уймак булды күзебез.

“Пәрәмәч”тә бәрәңге юк”,(
Диде аңа апабыз,

Аһлар итте кызыбыз.

“Бәрән ите, бәрән ите!..”(
Дип пышылдый әбисе,

“Бәрән ите, бәрән ите!..”(
Дия аңа бабасы,

“Бәрәңгите, бәрәңге ите!”(
Дип җаваплый кызыбыз,

Аһ-ваһ итте бабасы,

Ай-һай итте әбисе,

Әнисе сүз тапмады,

Кызым күзен каплады.

Пәрәмәч тә кирәкми,

Өчпочмак та кирәкми,

Кабартма да сорамый,

“Бәлеш!”( дип аптыратмый,

Кулга алып букчасын,

Салып дәфтәр-китабын,

Йөгергән өйгә таба,

Артыннан бар да чаба:

Күтәреп плитәсен,

Камырын-пәрәмәчен (
Кайтып килә әбисе,

Тотып диван-журналын,

Чебеннәр чабалагын (
Кайтып килә бабасы,

“Ваһ!”— ди халык барчасы.

Ә өй мәктәптә калган,

Ишектән чыгалмаган...

Өйсез нишләмәк кирәк,

Ничек яшәмәк кирәк?

Бардым, җитәкләп алдым,

Өйне кайтарып салдым!

Шуннан бирле дәрескә

Үзе барып мәктәпкә,

Кызым алмый пәрәмәч

Һәм тутырмый бәлеш тә.

Бабасын да ияртми,

Әбисен дә йөгертми,

Әнисен дә сорамый,

Үзе дәресен карый.

Өчпочмак, пәрәмәч, кабартма (
Дәрес тыңлаган чагында

Искә төшеп аптыратма!


(Бетте.)

ӘБӘК!

Җил-җил-җилә килә,

Җил агай каян килә?

Җил агай каян килмәс,

Җил агай нишләп йөрмәс?

Урам-карны себереп,

Бер болганып, күпереп,

Тыйтак-тыйтак йөгереп,

Чөелеп тә чигенеп

Йөри агай...

( Ни йомыш?

( Сәлам әле,

Ни кылмыш?

Йөри агай йөгереп,

Яулыкларны чөйдереп,

Итәкләрне күтәртеп,

Яба күр изүеңне,

Җил агай үртәр сине!

( Һоп!

Чүт кенә егылмадым...

Исмә, җил, инде җитәр!

Чак җиргә тотынмадым,

Ярый ла тотып калдың!

Шаяртасың икән бит,

Ярый ла аңлап алдым,

Сиңа әбәкләп калдым!

Җил-җил-җилә килә,

Җил агай каян килә?

Малайлар кадак кага,

Малайлар оя кага (
Сыерчыклар килергә

Вакыт инде аз кала,

Малайлар такта кага...

Бик оста алар эшкә,

Чүкеч-кадак дәресен

Беләләр бар да “биш”кә.

Җил-җил-җилә килә,

Җил агай монда килә,

Күктән наз кояш көлә,

Җил агай ни хәл күрә:

Малайлар чүкеч ала,

Малайлар кадак ала,

Ояга такта сала,

Чүкеч шак та шок кага (
Берне суга кадакка,

Икенчесен ( бармакка...

Бутала бармак-кадак!
“Торасың шунда карап!”

Җил агай килеп тота,

Чүкечнең эшләр хутта:

Кизәнеп кенә тарта,

Инде җил агай юк та.

Җил агай йолдыз тоткан (
Күзеннән очып чыккан,

Төз кадак бөкерәйгән,

Башкае кәкерәйгән.

Кеше күреп калмасын,

Тап,булмаса, чарасын!

Түбәтәй салып малай —

Кадакны каплый шулай...

“Берүк дуслар күрмәсен,

Кадагымнан көлмәсен!”

“Кәкре баш кадакны

Түбәтәе каплады!”(
Арада сүзләр китте,

Уты колакны өтте.

Малайлар хәлне күрде,

Күккә түбәтәй чөйде,

Хәйлә кылы өзелде,

Кәкре кадак күренде.

И көләләр малайлар,

Шакы-шокы киләләр,

Чүкеч башлы малайлар:

“Ха-ха-ха!”( дип көләләр.

Оят төсе ( кызыл бит,

Инде чия булды бит,

Акланырга сүз кирәк (
Хәйләгә тапты терәк:

“Күрмисезме, көн җилле,

Кадагыма ул тиде,

Кәкрәйтте дә аны,

Каплады түбәтәйне!..”

Авызлар ачылдылар,

Кош оясы булдылар.

Җилне моннан кудылар,

Әбәк салып куйдылар.

Җил-җил-җилә-җилә —
Җил бик тиз кача белә,

Артыннан бөкре кадак

Ояты куып килә.

“Кая качасың болай?
Әбәк сиңа, җил агай!”

Җил-җил-җилә килә

Мактанып-көлеп кенә,

Җил агай кая килә

Җилпенеп җилә-җилә?

Кызлар чәчәк үстерә,

Җаен белеп су сибә,

Җил агай шунда килә,

Кызлар аңа да сибә.

“Башка алай итмәгез,

Җил агайдан көлмәгез!”

Ә кызлар тыңламыйлар,

Сибүдән туктамыйлар...

Аптырады җил агай,

Үтте җилеккә кадәр

Кызларның сипкән суы,

Бетте шаянның туе.

Очты агай болытка...

Төренде дә толыпка,

Утырды да уйлады,

Ни эшләргә белмәде,

Бизгәктән калтыранды,

Сакалыннан су акты.

Шыбыр-шыбыр тамчы тама:

“Яңгыр ява, яңгыр коя!”(
Йөгерешәләр кызлар

Төрле якларга таба.

Итәкләре су булды,

Күлмәкләре чыланды,

Бу хәлләрне күреп торып

Җил агай да куанды,

Йөткерде-ютәлләде,

Яшеннәр уйнаклады.

Болыт ак мамык иде,

Йокысы камыт киде,

Җил агай күзен йомды,

Туйганчы дип йоклады.

Кызлар аны күрделәр:

“Нишләп ятасың? ( диләр,(
Әбәк сиңа, җил агай,

Йоклама озак алай!”

Җил агай уянуга

Ташланды уңга-сулга,

Җирдә хәзер көз иде,

Сарыга йөзе тиде.

“Әбәк сиңа, җил агай,

Йоклама идең алай!”

Җил-җил-җилә килә...

Апалар ни җилгәрә?

Бодай-арыш җилгәрә,

Җил кирәк, кайчан килә?

“Җил-җил-җилә килә,

Җил агай монда килә!..”(
Апалар такмак әйтә,

Килми җил, читкә китә,

Урамнардан йөгерә,

Агачларга үрелә,

Бер чөелә, бер көлә,

Үз алдына үкерә...

Ындыр эче тын тора,

Апалар борчак куа,

Сүзләр телләргә йокмый:

“Нигә дип җил дә купмый?

Кирәк җирдә йөрми җил...

Үпкәләмә инде, кил!”

Җил-җил, җилә-җилә,

Җил монда таба килә.

Апалар чак өлгерә

Арыш-бодай җилгәрә,

Җилнең тынар хәле юк,

Бертуктаусыз йөгерә,

Эшнең бетәр чиге юк,

Җилнең әйтер теле юк,

Инде исәр хәле юк,

Эштән булды бар да тук.

Җил-җил-җилә килә...

Апалар җилне сүгә:

“Нишләп исми җиләс җил (
Тынып калган бөтен ил!”

Җил агай эшләп арган,

Почмакка кереп калган,

Тынып качып ял итә,

Эш беткән дип уйлаган.

Җил-җил-җилә килә...

Җил агай йоклый бирә.

Нәрсә булды ( уянды?

Эше барын уйланды!

Ындырлар бикле иде,

Апалар киткән иде,

Эшләре беткән иде,

Салкын кыш җиткән инде.

Җил-җил-җилә килә...

Илдә салкын кыш менә,

Җил агай бөтерелә,

Өшенеп сикеренә.

“Әбәк сиңа, җил агай,

Мине ку, мин ( ак буран!

Калтыранма бик алай,

Минем толыпка уран!”

Ак карларны туздырып,

Җылы туннар бөркәнеп

Җил агай куып китте,

Җил агай куып тотты,

Җил агай узып китте.

Җил-җил, җилә-җилә

Кая таба йөгерә?

Сыбызгыдай сызгыра,

Көянтәдәй бөгелә...

“Әбәк сиңа, җил агай,

Йөрмәссең шәләй-вәләй!”

Тынып калды бөтен җир,

Агачлыкка качты җил.

Малайлар чана шуа,

Җил агай шунда чаба,

Бүрекләрен салдыра,

Колакларын кыздыра.

Кызлар өйдән чыгалар,

Кулларында ( чаналар,

Җил агайны күрәләр,

Өйгә кире керәләр (
Чәрелдәшеп чабалар!

“Әбәк сезгә, малайлар!

Әбәк сезгә, кызыйлар!”

Апалар бәке ача,

Апалар сулар ала,

Чиләкләре чайкала,

Суы түгелеп кала.

Кар буран күренүгә

Агай поса тын гына:

“Әбәк сиңа, ак буран,

Бар, кырлардан ку куян!”

Шашты тәмам җил-буран,

Куышалар көнозын...

Әбәк уйный җил-буран (
Куышсыннар, кыш озын!


(Бетте.)

ЯЗ МИЗГЕЛЕ

Яз китерде җиргә нур кояшын,

Күмелде көн-бакча чәчәккә,

Җырлый күңел кошлар кебек чар-чәр,

Өлеш бар һәр бөтен-кисәккә.

Табигатьтә тигез бәндә-бөҗәк,

Тик безләргә якын яз-җәе,

Кара көзе, карлы кышларында

Югалгандай була көн җае.

Ник сөенмим? Язым килде балкып,

Кышлар — калды, көзгә дә ерак...

Тәрәзәмә басып кош тибрәнде,

Сайрамады, алды бер елап.


КӨЗГӘЧӘРӘК

Күңелләргә сагыш тулып, беркөн

Уйлый калсак дөнья барышларын,

Мактанырлык җайны табалмыйча

Без күзлибез кояш баешларын.

Ә ул — тыныч, килер көннең ничек

Булачагын бездән яшергәләп,

Фал ачтыра, гүя әүлиядәй

Сынамышны сөйлим күчергәләп.

Акыл җыйган тарих җөйләп китә,

Инде кала бары сокланырга,

Өйрәтергә кирәк тапкан улын

Бөек халык яшәп сакланырга.

Дөнья — кадим, бара үзгәрешсез,

Ул без генә һаман үзгәрәчәк,

Нәкъ безнеңчә меңнәр яшәп үтте,

Һәм үтәчәк яздан көзгәчәрәк.


ҖИЛ ЮАТУ

Һай елак җил,

Чиртеп тәрәзәмә,

Өнне алып, нишләп йөрисең?

Синнән бүтән юкмы башта борчу,

Нигә әле бүген көлмисең?

Кичә ничек хәтәр идең үзең,

Җир-күкләрне йөрдең болгатып,

Әйдә, хәзер бүре булып ула,

Күрсәт миңа койрык уйнатып.

Күңел бит ул шундый — бүселүчән,

Гел кояшлы булмый күз алды,

Әнә, кара, кәраваннар төсле

Болытлар да күктә кузгалды.

Ку аларны, бераз сагайсыннар,

Артларыннан йөгер өргәләп...

Менә шулай, сынса күңелләрең,

Юатырмын, йөре кергәләп!


ЮГАЛТКАННАН СОҢ
Югалту җиңел үзеңне,

Табуы — авыр...

Гомергә капшап йөрибез

Йөрер юлларны,

Инде дә туры барам дип

Тотып уйларны,

Адашып калды күпмеләр,

Белсәң шуларны,

Ничек сак итәр күңелең,

Күреп туйларны!

Тормышның хәтәр хәленнән

Ташла елауны,

Әйләнеп кайтыр дөньяның
Бәхет олавы,

Җиңелгә килми һичкемгә

Үтү елларны,

Табып та мөмкин югалту

Туры юлларны.


         ТОСТ

Сагындырып йөри дуслар юри

Саргайтырга теләп сагышта,

Айлар кичеп, еллар очраштырса,

Үтә гомер тыныч агышта.

Үтә гомер, кайчак хакы бетә,

Ә кайвакыт арта бәясе,

Очсызланган чакта, кыйммәтсенеп,

Тими китә тормыш бәласе.

Бер күтәрик, әйдә, шәраб бит ул,

Дуслар белән эчсәң — савапка,

Тутырып сал, мәҗлес күркәмләнсен,

Без калмаган шушы савытка.

Сагындырып йөрү гөнаһ түгел,

Хәтер сүнсә, күңел бозыла,

Җырлыйк әле сузып “Карурман”ны — 

Гыйбрәтле ул, гомер — узыла.

Кайтарып һич булмас аны беркөн,

Хәерлегә диеп әйтә кал,

Сагындырып йөрмә моннан түбән,

Бу бокалны тутыр, әйдә, сал!


ХАЛКЫМА

Күңел тулы шик бар, хыялларны

Яндыралар, өтеп ала ла,

Әллә ничек шулай булдым инде,

Хәтерләрем генә кала ла.

Нинди туфрак яраткандыр, белмим,

Бу телемне, бәдән, йөрәкне — 

Акыл җитмәс, кулым килмәс эшкә

Дөнья кыйный-кыйный өйрәтте.

Кыйналганның йөзе — җәрәхәтле,

Ә минеке — йөрәк, ни хикмәт,

Шикләнгәннәр бик сак була, диләр,

Ә мин йөри алмыйм һич ипләп.

Күңел тулы шик бар, яшәрме дип,

Булырмы дип милләт куркусыз?

Бар гамәлне халкым өчен кылам,

Барыбыз да күптән йокысыз!


ВАКЫЙГАДАН

Минем дә бар шашкын вакытларым,

Сабырлар да кайчак кызалар!

Түзеп булмас хәлдә калдырдыгыз,

Салып өскә бәла-казалар.

Йөрәк шул ул батырларда түгел,

Куркакта да барын белегез,

Мин әйтсәмме — кисеп салачакмын,

Кыскарачак шунда телегез!

Бәхәсләшкән булып юк-бар сүздән,

Гаеп эзләп дөрес эшемнән,

Ахмаклыкка мине этәрмәгез,

Ычкындырмам, капсам, тешемнән!

Ә шулай да ни сөйлим соң әле?

Юкка болай ярсып шашынам...

Сабырлыкка керим дә бикләним,

Алар йөрсен, әйдә, кашынып!


КИЛБӘТСЕЗ БЕР СУРӘТ

Ышандырган кешең ялган белән

Үз намусын буяп ялгышса,

Дөреслекнең җирдә бетәсенә

Фалны ачып, төшмә каргышка.

Хакыйкать ул мәңге яшәп кала,

Ялган — китә, күңел ватылгач!

Яшәү сүнде диеп уйлама син,

Дуслар булып дуслар сатылгач.

Кеше хакы тиен торган чакта

Кемнәр хаклар дуслык хакларын?

Хакыйкатькә корсаң тормышыңны,

Сиңа эчрер әрем-какларын.

Кануны шул җирдә кешелекнең,

Һәркемдә дә үзгә мәнфәгать,

Муллалар да үз җайларын эзли:

“Йә бер дога,— диеп,— җәмәгать!”

     ХӘТЕРЕМ БАКЧАСЫ

Язның агар суларыдай

Бүселдем дә еладым...

Ачылды да китте дөньям,

Сиңа хатлар юлладым:

Сыерчык канатларында,

Тургайның моңнарында — 

Җырга тулсын бүген бакчаң
Бу назлы таңнарыңда!

Үтәр гомер, хәерлегә...

Яманга юк юрарым,

Син болай да минем белән,

Аерса да юлларым.

Илдә яшәп ни таптым да

Читләрдә ни югалттым?

Бу язда да күңелемдә

Кабат чәчәкләр аттың!

    ЯТЛАРГА КАЛАСЫДЫР

Заманадан терәк эзлим,

Ул да миңа төбәлгән;

Элек күрми үтә иде,

Хәзер эше күбәйгән.

Заман — әрсез, уңга-сулга

Тартыла, һич тарсынмый,

Яралый милләт баласын,

Ә ул — түзә, ярсынмый.

Без тудырган халыклар бу — 

Урысы да башкасы,

Атага төшә авырлык,

Барсын кабат башласы!

Заманда — юк, бәндәдә — бар,

Терәксез кыен булыр,

Җайга салгач, замананың
Мәйданын ятлар алыр.

      СӘЛАМНӘРСЕЗ ГЕНӘ

Элек шулай була иде:

Кемдер сәлам юллаганнан,

Ишетүгә — шатланасың,

Гүя бәхет артып шуннан.

Бүген мәхрүм калдым аннан,

Кая атам? Нигә анам

Оныткан да бу баласын...

Күзенәме яше тулган?

Юкмы җирем, юкмы ватан,

Кардәш-туган нигә тынган?

Инешләрне буаганнар,

Өсләренә яфрак тулган.

Кошлар оча илдән-илгә,

Җылынасы көннәр сулган...

Язмы-көзме? Кемнәр белсен,

Хәбәре юк уңнан-сулдан.


ДУСЛАР БАРДА

Дуслар барда хурламыйлар

Бу дөньяны,

Җырлыйк-биик сайламыйча,

Ал тальянны...

Гомер үтәр, ни хәл итим,

Сагышланмыйк,

Көлке-уен күмсен әле

Тирә-якны!


АЛЛАҺ БИТ УЛ

Ташласаң да ташламый ул,

Егылсаң да егылдырмый,

Елаганны юата да

Сагынганны сыгылдырмый.

Җиңүчегә җан ачысы,

Җиңелгәнгә шәрәф-шәфкать

Бирә шул ул, ирке булгач,

Ялгышсак та һәр көн кат-кат.

Кемнәр әйтер: “Дога кирәк,

Кабул булыр гыйбадәт, кол!”

Безнең намаз-уразага

Мохтаҗы юк, Аллаһ бит ул!

   АЙ КҮЛӘГӘСЕНДӘ АК КАЕННАР

Бу каеннар мәңге шулай елак,

Үксез булырлардыр, мөгаен,

Үрелепләр сузылалар ничек,

Тотарга дип төннең мул аен.

Ә ул һаман текә карый, купшы,

Исе китми ятлар хәленә,

Күзле дияр мөмкинме соң аны,

Күрми шул ул, йөри җаена.

Үзе өстә, аның бер карашы

Иңләп ала, юкса, дөньяны,

Төндә хәтта, шушы караңгыда

Бар галәмнең гүя ул — ханы!

Ник елыйсыз, ак каеннар, нәүмиз

Айны күреп төндә шулай сез?

Ә барыбер нуры төшә, әмма

Ул барыбер һаман да ялгыз.


ОЛУГ ҮПКӘ

Ул шул үзе ялган белән тулган — 

Эче-тышы, тәмуг кисәве...

Ә син аңа сәлам юллыйсың да

Югала бу көннәр исәбе.

Яратасың, өмет инде күптән

Гадәтеңә кереп бикләнгән,

Сөй һәм ярат... Һичбер гаебе юк,

Дәрвиш бәхетләре — чикмәннән!

Газазил да фәрештәләр өчен

Олуг булган, өлге, мөгаллим,

Бер ялгышкач, мәлгунь аталган ул,

Галимнәр дә була зур залим.

Бу тәмугтан беркөн чыгарылыр

Ялганчылар тәүбә күтәртеп,

Эчең-тышың янгач, нәрсәң калыр — 

Бер кочаклар җирең үткәртеп?


ЯШӘҮ ӨЧЕН ДОГА

Дөреслекне җирдә таба алсак,

Без омтылмас идек күкләргә,

Тарихларга хезмәт итүчеләр

Чыга алмый юкка, чүпләргә.

Югалтсак та олуг гадәтләрне,

Онытсак та олпат затларны,

Тарих беркөн искә төшерәчәк,

Таләп итеп бездән хаклауны.

Татар бай ул, мескен дисәк тә без,

Ханлыкларны тоткан тарихта,

Заманабыз ял биргәндә бу көн,

Үпкәләүме мөмкин чынлыкта?

Киләчәккә томырылган чакта

Бәхет эзләп шушы халкыма,

Кемлекләрне искә төшердем дә

Дога тоттым яшәү хакына.


“ГЫЙБРӘТ”

Кызык эзләп тормыш-яшәештә,

Сәрхушланып туйлар түрендә

Гомер сөргән серсез “дуслар” барда

Калу мөмкин шешә төбендә.

Намус көчен югалтырга була,

Үз-үзеңдә табып канәгать,

Ә шулай да яшиселәр килә

Ризык хакын кылмый хыянәт.

Борынгылар диндә терәк тапкан,

Заманабыз исә — иманда!

Гыйбрәт эзләп мин кызыкка чыктым,

Сәрхушланып — шулай яманга.

Юккамы соң халык атап әйтә

“Гыйбрәт” диеп яман адәмгә?

Юкка чыгып беткән бәндәгә дә

Намус һәм дин килә ярдәмгә.


ГАДИЛӘР ДӘВЕРЕ

Пәйгамбәрләр яшәгәнен беләм,

Әүлияләр, соңрак — даһилар...

Безнең чорга берсе дә калмаган,

Барчабыз да бары гадиләр.

Пәйгамбәрләр иман даулаганнар,

Әүлияләр ачкан серләрне,

Ә даһилар дөнья җимергәннәр,

Дәшеп яулар өчен үрләрне.

Дауланасы иман да калмады

Һәм чишелде серләр казаны,

Яуланасы үрләр дә калмады — 

Уйламыйча бәла-казаны...

“Гадиләрнең заманы да килер!” — 

Дигән сүзләр бармы хәдистә?

“Юк!” дигәннең надан икәненә

Шушы дәлил, минем гел истә!

   ДАҺИЛАР ДӘВЕРЕ КИЧКӘЧ

Эшләремнең күреп дәрәҗәсен,

Әйтә алам: “Даһи түгел мин!”

Ә даһилар җирдә булмадымы?

Ник кәефе китте күңелнең?

Яшәделәр, сарык урынына

Иярттеләр дәшеп-суккалап,

Инде менә, күзләр ачылуга,

Һичкемгә дә булмый үпкәләп.

Килер алар, кабат саташырбыз,

Даһиларга ярмәү мөмкинме?

Мәйданнарга чыгып даулашырбыз:

“Әй, алышыйк, әйдә, кем-кемне!”

Билләр сынар, китәр гореф-гадәт,

Мактанышып күкрәк сугарбыз...

Юк, кирәкми, ярый әле даһи

Булмый калып җиргә туганбыз!


И АВЫЛЫМ!

И авылым, ерак кояшым син,

Җылытасың һаман күңелне,

Синдә яз бит, сабан тургайлары

Тоталардыр саман-күгеңне.

Бер кайтасы, күренәсе килә,

Урамнардан узып иңгә-буй,

Күңелемә сагыш оялады...

Ә мөгаен әле синдә — туй!

Шаулатасың булыр бар очыңны

Икенчегә кадәр җыр белән,

Мин хәтерлим... Синдә үстем шулай,

Хәтерлидер болын, бүз үлән!

Кичләр буе биеп туймас идек,

Сүз сөйләшеп, җырлап, көлешеп,

И авылым, әллә сүндең инде — 

Хат язмыйлар хәл дә белешеп.

Мин кайтсаммы, тагын төннәреңдә

Йокы качар иде күзеңнән,

Кемгә диңгез тубыктандыр, мәгәр

Ә безләргә — чыпчык тезеннән!


ГАМЬ ДӘВАСЫН ЭЗЛӘҮ
Нигә сиңа күңел ихлас икән — 

Үпкәм дә юк төсле, әмма дә

Бу тормышка терәк булалмадың,

Чик куймадың минем гамьгә дә.

Төн йокысын алып саташтырдың,

Йолдыз койды күкләр өстемә,

Ни өчен соң якты кояш булып

Яналмадың үзең һич кенә?

Тормыш үтеп, еллар эзен җуйгач,

Бер әйләнеп карап артыма,

Куанырлык сүзләр җаен эзләп,

Бүген синнән күңел тартына.

Кирәгең юк, ахры, синең, шигырь,

Шушы моңлы-дәртле халкыма!

Тарих үтеп, бар да онытылгач,

Син үзең дә сүнеп кал гына.


КИЧКЕ АЙЛЫ ЧАК

Хәтерлисең булса кирәк, бәлки

Айлы кичләр искә төшерер,

Ак каенның яшел яфракларын

Кузгаткан җил җәяү йөгерер.

Чәч таратып ул шашыныр шулчак

Һәм адашыр менеп күкләргә,

Хәлең ничек? Әллә минем кебек

Син дә калдың мең ят-үкләргә?

Йолдызларның санын хакимнәр дә

Санап-санап бетә алмаган,

Айлы кичтә, йолдыз яңгырында

Йөриселәр генә калмаган.

Хәтерлисең, беләм, син хәтергә

Яхшы идең миннән шактыйга,

Кичләремә ай ияртеп керәм,

Чыксын өчен күңел яктыга.


САН ЮГАЛТУ

Ышандырып миңа әйтсәләр дә

Ышанмыйча торам үземә,

Ничек мөмкин, олуг затларны да

Ега тормыш, сугып тезенә.

Җавап бирми, бөек хаким төсле

Башбаштак ул, хуҗа көнемә,

Йолкыш хәлдә калса да, мескенгә,

Ала белә кагылып өнемә.

Үзебезгә үзебез хуҗа хисап

Һай куабыз ничек дөньяны,

Гүя кулга алган кебек булып

Сөенәбез мактап без аны.

Ә ул — көлә, таптап кына китә,

Колы ясап солтан-ханнарны,

Башны иям, нишли алам инде — 

Мин югалттым олуг саннарны.


ЯШИК, ӘЙДӘ!

Уйлама да, сөйләмә дә...

Уен түгел, туй гына!

Өзгәләнеп китә күңел,

Чыгып бастым юлыңа...

Тиңләшерлек ярлар идек,

Телгә килер хисләрем,

Бәхетемә юрадым да

Тик үземә теләдем.

Ерак юлдан кайтып төшкән

Кошлар кебек сайрашып

Сүз алышыр чак түгелме — 

Күздән җанга карашып?

Уйнап-көлеп гомер көткән

Кебек яшәп, кайнашып,

Туйдан-туйга, уйдан-уйга

Яшик, әйдә, сайрашып.


ГЫЙЛЕМ ДӘРӘҖӘСЕ

Мөэминнәр: “Мәһди килә!” — дип белсәләр,

“Ходай туды!” — дип чаң суга кәлисәләр.


ТИГЕЗЛӘНҮ
Күздән тамган кайнар яшьне

Кан диеп бел, и җанаш!
Кем сине бу чаклы сөйде,

Әй бәгырем, кара каш?

Тиңләшерлек кемнәр бар соң
Дәрт илендә мин белән?

Бу фәхешләр ялганыннан

Чык син тиңгә тиң белән!

Яр сөю хурлык түгелдер,

Азгынлыкка төшмәсәң,

Алдың-артың тигез була — 

Өреп кенә тешләсәң!


ҖЫЛЫ ӨЙДӘ

Кышкы иртә...

Дөнья йоклый чумып,

Ак юрганын ябып өстенә,

Учак белән серләр сөйләшәбез:

Ул олы шул, ә мин — кечкенә...

Акыл бирә, юкса үземдә дә

Булыргадыр тиеш бу кадәр:

“Чыгып йөрмә,— ди ул,— тышта — салкын!”
Чатнап куя дивар-буралар.

Ә мин тора алмыйм өйдә генә,

Утыралмыйм качып суыктан,

Чаңгы шуып, күреп дөньяларны

Кайтыйк әйдә, көнне җылыткан!


ЙОМЫЧКАЛАР

Дулкыннарда батмый йомычкалар,

Ә көймәләр гарык булалар...

Нидән шулай? Шушы юк-бар серне

Чишүчеләр хаким шул алар.

Мин эрегә нәфсе сузды кулын,

Акыл җитмәс эшләр кузгатып,

Кемнәр кемне санга суккан чакта,

Тәнкыйтьчеләр узды тузгытып.

Тузан менде баш-күзләрне каплап,

Арттан килүчеләр юл язды,

Мин үзем дә җәйгә бара идем,

Бутап куйдым шунда көз-язны.

Әле генә кар яумакчы иде,
Бүген чәчәк атты алмагач,

Йомычкалар чүпкә чыга икән,

Заманалар дөрес юл алгач.

    АЯТЬКӘ БЕР АҢЛАТМА

Чумырып ал хакыйкатьнең серен,

Ходай үзе биргән Коръәнен,

Юкка дисезме сез ул ишаннар

Сыпырганнар сакал көрәген?

Тормыш шул ул бүген белән бармый,

Иртәгәсе аның хаталы,

Үткәнемә багып, курыкмыйча,

Бәхетләрне миңа атады!

Тормыш үтми һич тә беленми ул

Бәхетләрнең кайда калганы,

Сиңа урман кирәк, ә күршеңә

Чабу өчен печән аланы.

Болар бар да тормыш ихтыяҗы,

Киләчәге аның, үткәне,

Ә хакыйкать табыш һәм мал түгел,

Ә хакыйкать — кулдан киткәне!


ХАКТАН БӘҺАЛӘНҮ
Көнче ирнең мескен хатыныннан

Гыйбрәт алган затлы миһербан,

Бүген синең бәхет йолдызлыгың
Күзен ачты, үзең ит корбан!

Барча халык җирдә урын тапмас

Һәм югалтмас көчен һичкайчан,

Бәхетеңнең тәрәзәсе ачык,

Ишегеңне дә ач, ичмасам!

Дүрт якның да кыйбла булыр чагы

Бик аз була гомер эчендә,

Нигә болай аптырадың әле — 

Бу бәхетле язның кичендә?

Саныйк әйдә, берәмтекләп кенә,

Вакытларның чиксез чакларын,

Гомерләре кыйммәт күренсә дә,

Бәндәләрнең очсыз хаклары.


ЯЗГЫ ХӘБӘРЛӘШҮ
Ургылып чыккан хис ташкыннары

Ел да язларны илдә уятты,

Син үзең — кояш, мин — шәрык җиле,

Ямьгә ямь килгән көннәрем якты.

Көнеңә кереп адаша калсам,

Тәрәзәң кагып сине уятсам,

Ача күр, бәгырь, бу миндер — җанаш,

Уемда үзең — торсам да ятсам.

Җилдән өермә үтәр, көенмә,

Хисләр ташкынын җыйма күңелгә,

Чыксын ургылып, күкләргә очсын,

Кышлар җитүгә — хисләр күмелә.

Яшьлек уены яшьлектә татлы,

Картлык сафлыгы өлкәнгә яхшы,

Син минем — кояш, мин — самун җиле,

Безнең эш — дөрес, гайбәтче — шакшы!

   БОРЫНГЫЛАРЧА БЕР ҮГЕТ КӘЛИМӘСЕ

Үсмер егетләр йөрсә биләмгә,

Сиңа ни өчен басу келәмгә?

Утыр каршыма, тыңла хәбәрне,

Капла өстеңә акыл китәрне.

Яшәү мәгънәсен белә китаплар,

Надан ахмаклар юлда тыйтаклар.

Үгет сөйләүнең чоры кичелгән,

Даһи-әүлия тәмам күченгән.

Гадәт калмавы — чорның җәфасы,

Ирлек-егетлек — тарих хафасы.

Акыл бирелсә әгәр бәндәгә,

Килер сөенеч, юкка өндәмә.

Картлар сакалын сыйпап утырса,

Акылын егет уйнап котырта.

Өлкән өлгергән эшнең ахыры

Егет өченгә калыр такыры.

Себер китәрлек сердән узганнар

Инде тәмамын бездә тузганнар.

Кайнар йөрәккә акыл казанын

Асып кайнатыр егет үз аңын.

Сүзнең ахыры бетеп туктамас,

Кыска сүз шушы, җитәр, буталмас!

   ШУЛАЙ ГЫНАМЫ ИКӘН?

Хезмәтеңдә җирне күтәр,

Илне күтәр иңеңдә,

Ил онытса, туган туфрак

Саулык бирер үзеңә.

Тормыш — авыр, яшәешнең
Хакыйкате һәркемдә,

Аңлар итеп төшендерә — 

Бар да аның иркендә.

Хәсрәт тула, сагыш килә,

Ялгышлардан каралып,

Югалтканны табып булмый,

Булмый кабат яралып.

Яшәү тәме хезмәт кенә,

Дисәләр дә, дөньяда,

Шулай микән дигән шөбһә

Җан түрендә уяна.

       БҮГЕН-ИРТӘГӘ

Ярамас эш кылып ташлаган бер

Малай кебек күреп бу дөнья,

Сабак биреп торыр дисеңме син — 

Ега сала, ташлый утынга...

Учагында шулай меңнәр янды,

Миллионнарның җаны киселде,

Сугышларны нәрсә диеп белдең — 

Тарихлары шулай кичелде.

Ә иртәгә башка төрле булыр

Дип уйлама ялгыш яхшыга,

Ник бу бәндә тормыш үзгәртәм дип

Кабалана һаман, ашыга?

Юкса үзе бүген яткан җирдән

Бүтән булып торса иртәгә,

Бөтен нәрсә шунда үзгәрәчәк,

Юк тормышны нигә сүтәргә?

    ТОРМЫШ САБАКЛАРЫННАН СОҢ
Син үзеңне белдең һәм тормышны

Өйрәнергә генә башладың,

Ә ул сабак бирү остасы шул,

Исән генә булсын башларың.

Юк кына бер яхшы эшең өчен

Күтәрепләр чөя күкләргә,

Бер ялгышсаң, кыйнап ташлыйлар да,

Чыгара ул сине чүпләргә.

Усалларга усал була ала,

Юашларның изә җилкәсен,

Сөенәбез бүген, ә иртәгә

Белеп булмый нәрсә киләсен.

Сабак биреп тормыш тиз үзгәртә

Кешеләрнең үзен, кемлеген,

Бүген белсәң, ә иртәнге көнгә

Танымыйсың: кем ул, кем үзең?

    ИСКЕ КИТАП КЕБЕК АЧЫЛДЫМ

Мин бер иске китап кебек сөйләп,

Хакыйкатьне илгә ачканда — 

Яңа ирләр керде мәйданнарга...

Мин — ябылам, ә син — ач анда!

Мин ябылам иске сәхифә күк,

Сөйләр сүзне туйгач кабатлап,

Мин ябылам, ә син ачып кара,

Ачып укы, укы син ятлап!

Башка сеңсен, үтсен йөрәгеңә — 

Шулай гына белем табыла,

Тик аңлы бул! Күкне тикшергәннәр

Җир йөзендә бик еш абына!

Абынмыйча яшәү серен ачтым,

Китап кебек сөйләп, замана,

Кем ул анда яңа сүз башлады — 

Тавышларга тавыш ялгана. 

    ТАРИХ УЛ — 
КИЛЕР КӨННӘР КАПКАСЫ

Галимнәрдән хаклык таләп иткән

Замананың аңлыйм борчуын,

Тарихны кем иҗат итеп яза,

Белми алар

Киләчәкне шулай бозуын.

Гаеп итмим, акыл җитмәс эшләр

Булмый калмас, серләр — яшерен,

Кем тарихны белми сөйли икән,

Алар бикли

Килер көннәремнең ишеген!

Әдәп белән ялган бергә йөрми,

Тарих бозу — иң зур җинаять,

Балаларым, оныкларым хакын

Урламагыз,

Ялган тарих язу — хыянәт!

Бар мескенлек — тарих югалудан,

Бар олылык килә хаклыктан,

Уйнамагыз минем тарих белән,

Дөреслек бар — 

Азат итүче көч коллыктан!


КОЯШЫМ

Йолдызлардан, кояштан да якты

Нурлы йөзле сылу, назлы гөл — 

Күңел бакчасының түрендә син,

Мин — елармын, ә син — балкы, көл!

Сагынырмын, хисләр ирексезләп

Адаштырыр акыл-гамәлне,

Син көләрсең һаман, гел шулай бул,

Яулап ал бу мескен галәмне.

Буйсындыр ул мәхлуклар дөньясын,

Чыгар аңа нурың яктысын,

Кояштан да була ятсынучы,

Сине күреп, бәхет татысын.

Биргәненнән боерган аермасы 

Шушыдыр, и җанаш-кояшым,

Болыт булып сиңа каплансам,

Яңгыр булып тама күз яшем.


ТИҢЕМ-МИҢЕМ

Ачтың күңлем таҗларын да,

Гөл булдым, ал-өз мине!

Ничек сөеп иркәләдең,

Син — теләк, йөрәк тиңе!

Ни бәхет бу, ни сөенеч,

Адаштыр, үртә мине!

Мең эзләгән бер ярым син — 

Бит очым кара миңе!


МӘХӘББӘТ СЕРЛӘРЕ

Мәхәббәтнең серен аңлар өчен

Менеп йөрмә янар тауларга,

Сулар кичмә, гаҗиз булма, бәгырь,

Өйрән аны бары сакларга.

Мәхәббәт ул — яшәү чыганагы,

Мәхәббәт ул — бәхет чишмәсе,

Мәхәббәткә җавап эзләп йөрмә,

Һич кирәкми серен чишәсе.

Яратасың, шушы синең ямең,

Яраланса да бу йөрәгең,

Бакчаларда гөлләр үстергәндә

Кисәләр шул аның көйгәнен.

Җавап көтмә бүген һәм иртәгә,

Бары сакла йөрәк түреңдә,

Сагышлан, көй, әмма серең бирмә,

Барсына да җавап — үзеңдә!

Бәхет бит ул Фәрһад кебек сөю,

Мәҗнүн кебек шашып ярату,

Әмма шарты түгел, җавап итеп,

Мәхәббәттә ярны карату.

Шагыйрьләрнең телләрендә генә

“Яратуга” тиңдәш — “карату”,

Мәхәббәтнең канунында түгел

Каратулар белән ярату.

Ярат һәм сөй, гөл бакчасы кебек

Нурлансын бу күңел сараең,

Синең әле тәүге тапкыр шулай

Бу дөньяга аңлап каравың.

Мәхәббәтең юл күрсәтер ничек

Адашмыйча яшәү кирәген,

Таянырлык нокта калмаганда

Мәхәббәтең булыр терәгең.

Бу тормышның ялган матурлыгы

Уңар, әмма бетмәс мәхәббәт,

Ул барында яшәү рәхәт җирдә,

Ул барында — яши мәрхәмәт.

Ярат һәм сөй, яшьлек бүләк иткән

Бәхет бит ул, байлык мәңгелек,

Мин дә шулай сөя белеп сөйдем

Һәм көл булдым янып иң элек.


Ә ШУЛАЙ ДА

Ачуланма, үпкәләмә,

Җилдән торган дөньядыр,

Үпкән-кочкан — булган-беткән,

Беркөн бар да сүнәдер...

Кер, исәнләш, үткәнемдә

Бүгенгенең эзе бар,

Кара шәлле кыз йөзендә

Ахирәт көн, буран, кар...


МӘХӘББӘТ

Ул сине үлеп яратса,

Белдереп күз сирпесә,

Бәгырьләрең киселмәсме — 

Алларыңа иелсә?

Син аны үлеп яратсаң,

Күзен күзгә каратсаң,

Ни хәл кылыр бу дөньялар — 

Яр сөям дип җан атсаң?

Хас колларын белеп сөйгән

Ходайга бәгырь көйгән,

Мәхәббәтеңнән биздермә,

Күз — сукыр, акыл — сүнгән.

    ЧИТЛЕКТӘГЕ КОШЫМ

Гөлдер-гөлдер... 

Кемдер-кемдер?..

Миндер-миндер, бер генәм!

Күгәрченем, асыл кошым,

Бер елыйм да бер көләм:

Күзең — ачык, күңелең — бикле,

Керәлмичә тилмерәм!


ПЕЧӘН ВАКЫТЫ

Тәрәзәдән июль карый көлеп,

Шәһәр урамнарын бушатып,

Печәнгәдер төшкән агай-эне,

Болыннарга, чалгы уйнатып...

Җил йөридер әле әвеш-тәвеш,

Кузгатам дип яңгыр иләген,

Җай килгәндә чама югалткандыр

Әрсезләнеп чебен-кигәвен.

Ир кулында илнең көне бүген,

Һәр җанлының өмет-теләге — 

Тормыш хакын аклау, янып-пешеп

Ардыра ул кулын-беләген.

Мондый вакыт ничек ятыйм ди мин

Шәһәремдә, затлы диванда,

Хәбәр салмый кайтып төштем әле,

Күңел дәште монда, туганга!


ТӨНГЕ СӘФӘР

Тулпарларны тартып йөгәннәре

Чак-чак тыя, чама кадәре...

Уйнап кына алып китәр алар,

Җан-егеттә кызның кадере.

Күз — карашыр, җан сөйләшер серне,

Көчен табар сүзләр хисләрдән,

Таңнарыңа килеп кенә керәм,

Чыгып киткән җирдә кичләрдән.

Чәч тузгытып, шашып, көтелмәгән

Очрашудан кайнап йөрәгең,

Сизенмәссең иңнәреңнән шуып

Төшкәннәрен затлы кигәнең.

Калды урман, болын, кыр, калкулык,

Уйнаган ат талып туктады,

Таң хәбәре — әтәч тавыш бирә,

Мәшрикъ ягын инде ут алды!


КОТЫРТЫЛУ

Кайнарландым — кайгы таптым,

Суындырды — сумала

Хәлендә мин ябышкактыр,

Дус алдында — томана.

Киңәш биреп сер иптәшләр

Ачулана, ялына,

Күңелемә тулган тозны

Оят-бозау ялана.

Сумаланы ут эретә,

Йомшак сүз — кайгыны,

Күздән агып чыккан тоздан

Минем күңел айныды.

Кайнарлансам — кайнап чыгам,

Ташып китеп ачуым,

И якын дус, утка салып,

Әл дә бу көн ачылдың!


ГЫЙШЫК ДӘРТЕ

Күз тукталды үтеп җилкәсеннән,

Куенына кереп, адашып...

Мәгәрем ки йөзгә чибәр, тәнгә,

Җаннар алды җанга карашып.

Кызыл алма коелгандай булды,

Тәгәрәпләр китте йөрәгем,

Кемнәр утта, кемнәр сүздә янды,

Ә мин исә пыскып көйрәдем.

Кәефен тап, диде, киңәш бирде

Сергә кергән дусның акылы,

Аның — кайгы, минем — дәрт сагышы

Ишегемә килеп шакыды.

Мәҗнүннәре белән килеп керде

Мәхәббәтнең меңнәр хадиме,

Һәрберсенең башы салынган һәм

Салмак йөреш, авыр адымы.

   ГАРЕП-ШӘРЫК АРАСЫ

Күңел — җилем, күзең — учак,

Карашыңнан оялам,

Сәлам алам, сәлам салам,

Сүзләремдә югалам.

Карашыңда җен очырып

Кыйнама, җан өзелер,

Миндер — вәйран, хәлем — харап,

Күңел кайчан төзелер?

Шәрыкта — җыр, гарептә — моң,

Тән кайнары — йөрәктән,

Моңым — җырда, җырым — моңда,

Елама су кирәктән.

Кочагына җыеп алса

Мин вәйранны җан-җанаш,

Күңел — җилем, күздә — учак,

Шәрык-гареп тарткалаш.

    ОЧРАШУ НИЯТЕМ БАР

Җиләс җилнең дәрте күчкән

Егетнең йөрәгенә,

Тулпар аты биеп куя

Тартылып йөгәненә.

Сүзе китә, әмер җитә

Егетнең егетләргә...

Кая болай кузгалдылар,

Кемнәрне үгетләргә?

Йөрәк кагып оча атлар

Кырлар-болыннар аша,

Карап кала сылу кызлар

Хисләрдә шаша-шаша.

Син дә көзге алларына

Килеп бас, так зиннәтең,

Үзеңә тартылды күңел,

Сагындым, җәй җәннәтем!


ЮГАЛУ

Сүзең алдым, серем салдым

Телдән телгә,

Ишеттерсен дуслар аны

Бездән сезгә!

Ни хәл булса, җавап килсен

Көннән көндә,

Мин гашыйкның теләге шул —

Язын-көздә.

Кемнәр гыйшык пәрәнҗәсен

Ябар йөзгә,

Кемнәр сөю учакларын

Ягар күзгә...

Мин мәҗнүннең уе-дәрте

Бары сездә,

Мәгъшук җанаш, аңлап үзең,

Күз сал безгә!

Аңлашмаган затлар булмас

Бу дөньяда,

Сүз җитмәсә, күз сөйләшә,

Җан ояла.

Минем серне аңлар ярым — 

Җанаш кайда?

Телдән — сүзем, күздән яшем

Юк-югала.


БЕЛӘМ ДӘ БИТ

Хәтерләрен җуйган халыклар бар,

Китаплылар һәм дә китапсыз,

Мин аларның икесе дә бу көн,

Гөнаһлы да үзем, гөнаһсыз!

Күп кешеләр белеп тарих яза

Һәм язалар уйлап чыгарып,

Мин аларны укып таңга калам,

Хәтерләрем китә чуалып.

Матдә генә шул мин, югыйсә, бер,

Үзәгенә җаным салынган...

Чукынышып китсеннәр дип әйтсәм,

Көнем китәр кебек алдымнан!


ГАЛӘМ БАЛАЛАРЫ

Хәтер изри... Күз адаша төннең
Язмыш серен белгән күгендә,

Төшенәсе килә: ниләр булыр,

Бәхет кайда йөри бу көндә?

Язмыш кулы әгәр сыпырып алса

Күзләрдәге кайнар яшьләрне,

Без башкача итеп яшәр идек,

Уңдырдык шул инде төсләрне!

Изри хәтер, киләчәкнең серен

Белергә дип баксаң фалларга,

Шушы хәлдә, белмим, ничек аны

Үткәнемнән карап барларга?

Атам-бабам җуйган тарихларны,

Ә мин үстем йолдыз күзәтеп,

Хәтер изри, мин фал ачам әле

Галәм кануннарын күзәтеп.


КӨЕН КӨЙЛӘҮ
Ничек бу болай булды,

Җанаш, сөйлә!

Моңсу наз күңелемнең
Көен көйлә...

Ничек түгелеп чыкты

Күлләрдән яшь,

Ничек качты синең
Йөздән кояш?

Җисемең — сау, җаның сихәт

Тапсын хәзер,

Гыйсьян колыңны күр — 

Җанын өзер!

Ник дәшмисең, әллә

Үпкәң бармы,

Әллә алдандым, синең
Күңелең тармы?


ҮТ УРАМНАН

Сүнде күңлем, тынды көннәр,

Җитте кыш, калды буран,

Буй күрсәтеп булмаса бер

Безнең урамнан уран.

“Кем килә?” — дип карап калсын

Ил халкы күзләр салып,

Саташсыннар гайбәтчеләр

Сүзләрен сүзгә чалып.

Хаклыкны Хак сөйгән чакта

Юкны оныт, барны бел,

Буран китереп өйсә дә

Килеп ашый карны җил.

Дәрт тапсын күңлең бу көндә

Илгә язны җиткереп,

Үт ураннан, “аһ!” сүз илә

Калсын бар да тилмереп.

     САГЫНАМ ДА ЗАРЫГАМ

Уйнады бу тормыш, һай уйнады,

Бәхетләрне сынап туймады,

Очраштырды, зарыксыннар диеп,

Аерырга безне уйлады.

Язлар иде, самим күбәләктәй

Болыннарга очтым кагынып:

“Син кая соң, бәгырь?” — дия-дия

Кире кайттым өзелеп сагынып,

“Язда калды,— диләр,— сине көтеп!”

Урамда — көз, юлым — бикләнгән,

Шушы хәлдә кышка керәсем бар,

Җаным өши, күңел шикләнгән.

Шигырь белән чигеп хатлар язам,

Язларыма таба кагынам,

Укырсың да аңларсың, дим, шулай

Сагынам сине, зарыгам!


БАЛАЛАР

Килде көн, тәрәзә шакыды:

“Ятма!” — дип урамга чакырды,

Омтылып һәм шашып йөгердем,

Югалтып юлымда акылны.

Мең рәхмәт, сөенеч ил тулы,

Зәңгәр күк, кояшның бу — туе,

Шатланып, биешеп, җырлашып

Уйнагыз, балалар, көн буе.

Һич дөнья сагышы юк сездә,

Бәхеткә кинәнгән чагыгыз,

Кыш үтте, җәй җитте дөньяга,

Кайгыны белмәсен җаныгыз!


БЕЗ

Яшим, түзәм...

Туза-туза

Җайлы-җайсыз сүзләреннән,

Сыгылып кына төшәм-төшәм,

Аяк чалгач — 

Киселеп китеп тезләремнән.

Торам, китәм...

Уза-уза

Мин йөгерәм күзләреннән,

Ил бутала, идән-түшәм,

Аяк чалгач — 

Киселеп китеп тезләремнән.


ӨР СУРЫҢНЫ

Өр сурыңны, тетрәсен бу

Җир-күкләр тәмам какшап,

Күзләрен ачсын барчасы — 

Йөргәнче болай капшап!

Әйтсеннәр тәүбә итенеп:

“Йа Ходам, гафу, берүк!”

Син дә бу такыр башларны

Шәфкатең белән бер үп!

     КӨННӘР ТАРЛЫГЫНДА

Көн тарлыгы тәннән җанга күчә,

Вакланабыз җайлы-җайсыздан,

Кемнәр йота үч һәм дошманлыкны,

Кемнәр шартлый шунда аңсыздан.

Үз-үзеңнән өстен булып булмый,

Ходай хөкемендә торсак та,

Гафу сорап кемнәр тәүбә итә — 

Ярдәм бирә күкләр шул чакта.

Вакланырга туры килә, тормыш

Кискәләгәч җаен китереп,

Өстен чыккан бәндә кайвакытта

Яши икеләтә тилмереп.

“Җиңелүдә — җиңә белү!” — диеп

Өйрәткәннәр олуг хакимнәр;

“Җиңеп яшә!” — диеп киңәш бирә

Ахмакларга мескен җаһилләр.

     ГАШЫЙК БУЛЫП ЯШӘҮ МӘГЪНӘСЕ

Әгәр мине шулай искә алсаң
Таңда-кичтә көн дә сагынып,

Без һәрвакыт бергә булачакбыз — 

Җаннар киткәч тәннән алынып.

Йөрәк дәртен басып, онытырлык

Җырлар язам атап үзеңә,

Хәтереңне сакла, берүк, бәгырь,

Керә күрмә ятлар сүзенә.

Төрле гайбәт илдән-илгә йөрер,

Көннән-көнгә күчеп-күпереп,

Гашыйкларның гыйшкы — гыйбрәт өчен,

Сөйләр өчен җанга үз күреп.

Тиңләсеннәр безне изгеләргә,

Күзләреннән яшьләр китереп,

Яшик әле гыйбрәт өчен җирдә,

Гашыйк булып тәмам тилереп.


БӘХЕТ ДОГАСЫНДА

Бәхетемнән көнләшерлек итеп

Бер яшисе килә кайчакта!

Еллар үтеп, һаман өмет белән

Буш хыяллар калды кочакта...

Елыйм төндә, көләм көндезләрен,

Үзем — мескен, үзем — әүлия,

Кыш уртасы, салкын яки буран,

Кем — ялангач, ә кем тун кия.

Тигез булмый дөнья, үз бәхетең
Белән мәгәр җиргә тумасаң,

Кешеләрдән көнләшмәслек кенә

Бәхетем бир, Ходам, ичмасам!

Кабул булмый чын йөрәктән чыгып

Әйтелмәсә дога-намазың!

Йөрәкмени, мин үземнән чыгып

Киттем әле, табып азагын!


ХӘЯТ ХАЛӘТЕ

Зарланабыз, дөнья, синнән бары

Зарланырлык хәлгә калганга,

Җаең белеп яшәүчеләр бардыр,

Исе киткән гомер барганга!

Мактанырлык кая — берәр көнен

Күрсәт әле, диеп бәйләнмә,

Онытылган, әллә булмаган да,

Дөнья бит ул — һаман әйләнә.

Туйлар ясап бер биисе килә,

Оялмыйча кеше күзеннән,

Сыйланасы, җырлап җибәрәсе — 

Карамыйча кеше сүзенә.

Булыр әле, бүген белән генә

Бетми бит ул безнең дөньялар,

Кем булсак та, бер үк җиргә илтеп,

Баш очына таш та куярлар.

    ТАНЫШУДАН ГЫЙБРӘТЛӘНҮ
Дәрәҗәне сорый танышканда

Кул сузган һәр кеше, ни хикмәт,

Шуннан нәрсә? Әйттем, авыз ерды,

Әллә үзе, әллә мин тинтәк.

Исем, күлмәк безне танытамы — 

Барсы аның кала үткәндә,

Хөрмәтленең төшә дәрәҗәсе — 

Кулдан хөкем, кадер киткәндә.

Һәркем хаклы, ә хакыйкать — берәү,

Азлар белә аның бәһасен,

Югарыга төбәп атучылар

Нәмруд кебек җыя бәласен.

Дәрәҗәне ташлап китми һичкем,

Дәрәҗәдән бары сөрәләр,

Бәндәләрнең басып бәгыренә

Хөкемдарлар йөри, түрәләр.


САГЫНАСЫҢДЫР

Сагынасыңдыр, бәгырь, өзгәләнеп,

Минем кебек шашып-юксынып,

Тынгы тапмый ярсу йөрәгеңә — 

Күңелләрең тулып һәм сынып.

Сагынасыңдыр ничек ай кояшның
Йөзен күрер өчен зарыга, —

Очар кошлар оя корган вакыт,

Бакчаларга чәчәк сарыла.

Җырга күчә барлык хис-тойгылар,

Сандугачлар сайрый, тургайлар,

Мөмкинме соң, бәгырь, сагынмыйча,

Бүленгәндәй булам урталай.

Әнә аккош, әнә мәҗнүн яры — 

Күңел күлләремдә йөзәләр,

Әйтсәң иде, шундый вакытларда

Гашыйк ярлар ничек түзәләр?


БӘХЕТ ЭЗЛӘГӘНДӘ

Бәхетемне эзләп юллар ярдым,

Җитәкләрлек кемем бар иде?

Ялгышмыйча мөмкин булмагандыр — 

Кыйбласыз да кайчак барылды.

Дуслар белән телгә керелгәндер — 

Сүзләреннән чыккан чагында,

Үпкәләми мөмкин булмагандыр

Ялгыз калгач юллар чатында.

Гамәлләрем дөрес диеп уйлап,

Хакыйкатьне кайчак бозганмын,

Хәйләсез дә мөмкин булмагандыр — 

Үз-үземне ялгыш узганмын.

Тынлык фәлсәфәсе барсын ача

Һәм бәяли аңны үзгәртеп,

Бәхетемне эзләп киләм әле,

Тормыш тора арттан күзәтеп.


ДИВАНА ДӘРВИШЛӘР

Дивана, дип әйтеп, дәрвишләргә

Көлеп караганда бу дөнья,

Мәсҗидләрем ишекләрен япты,

Сатанадан хәзер хөтбә тыңла!

Ул өйрәтсен яшәү серләренә,

Тәмугына юлның турысын,

Бакчаларда җимеш җитешкәндә

Таяк белән сиңа бер орсын.

Кыйнасын ул, ишан камчысыдай

Каезласын, сорап җаныңны,

Диндә җәбер булмый калмый, шулай

Алган чагы бардыр аңыңны.

Сатананың акыл җитеш, әмма

Горурлыгын баса алмаган,

Диванага калган дәрвишләрдән

Сез көләсез, ә мин — оялам!


ҮЗ-ҮЗЕМӘ ҖАВАП ТОТУ

Истәлекләр хәтер биштәремнән

Кичәләрдә бушап кала да,

Әллә ничек кенә күңел тула — 

Яшьлегемне искә алам да.

Бер моңланып җырлар сузган булам,

Көем көйгә китә ялганып,

Сүзләреннән табам үземне һәм

Сагышыма калам алданып.

Еракларны урап очар булам,

Канатланып илнең күгендә,

Мәгърип белән мәшрикъ кушылалар

Аерылмас кебек бу көндә.

Укып беткәч хәтер китабымны,

Ачыла да килер көннәрем,

Серле кичтә җавап бирер өчен

Тагын яшим үртәп җеннәрен.


УЯН ӘЛЕ

Көн килгәндә кояш кебек балкып

Уянганда, иркәм, сагыну

Хисләреңнән сулып китә күрмә,

Инде вакыт хистән арыну.

Яшьлек узды самим хисләр белән

Хыялларны яртеп үзенә,

Дөнья куып мин дә кереп киттем

Язларымнан гомер көзенә.

Кышка — ерак, юлларны карлар күмәр,

Көрәкленең эшен арттырып,

Мин килмәмен, син дә чакырмассың
Күңелең һәм йөзең яктырып.

Сер сандыгы — йөрәк, көймәс бүтән,

Мин дә какмам хыял канатын,

Уян әле, кояш күтәрелә

Яктыртып бу күңел карасын!


АРШЫН САЛСЫН

Мин — ялгыштым, тормыш үзе куеп

Алларыма агын-карасын,

Бизмәненә салды язмышымны,

Иңгә-буйга үлчәп карасын.

Үлчәсен ул ничек сабый чакта

Телем икмәк өчен күз яшен

Түккәнемне, чыгып басып чатка — 

Туңганымны, баткач кояшым.

Үлчәсен ул хәтер булып калган

Яшьлегемнең бәхет кичләрен,

Дәрт тулган бу күңел кылларымның
Түкми калуларын хисләрен.

Үлчәсен ул, мәгәр кирәк икән,

Бизмәненә салсын, аршынга,

Ялгышмыйча гына яшәп булмый,

Гаебем юк дөнья каршында.


ӘНКӘЙГӘ ХАТ

Сәламнәрдән хатны башлап китәм,

Күптән, әнкәй, гафу, язган юк,

Әллә дөнья, әллә көннәрем тар — 

Башланды сүз никтер зардан ук.

Хәл белдереп хәбәр салсаң иде

Ачуланып шушы балаңны:

“Дөнья куган араларда, — диеп, —

Искә алсаң иде анаңны!..”

Җәй күрергә кайтып киткән булам,

Ике атна табып канәгать,

Элек юллар җиңел төсле иде — 

Көзен-кышын йөргәч ничә кат.

Инде хәзер хатлар язарга да

Вакыт тапмый яман малаең,

Шушы шигырь сәлам булсын миннән,

Нурлы булсын, әнкәй, сараең!


СҮЗ БҮЛЕШҮ
Ышанычны минем югалтырга

Булышучы дошман барында,

Дуслар кирәк барып таянырга — 

Эчтәгенең сөйләп барын да.

Бер түгелеп, тагын бер җыелып,

Тузынып һәм янап шул чакта,

Тынычланып калгач, оят табып — 

Каралардан чыгам мин акка.

Акланганны тыңлау кызыктыр ул,

Алдамаса әгәр күңелең,

Күпме җиңү аша үтеп үзем,

Ахырында кабат җиңелдем.

Тормыш бит ул — бөтен кешегә дә

Ошап бетү мөмкин түгелдер...

Җилкәләргә җилкә салдык әле,

Җырла, дустым, ялкын үрелдер!

     ЗАМАНЧА ИНКВИЗИЦИЯ ХАКЫНДА



*“Иман” һәм “Пәйгамбәрләр тарихы”



китапларыма суд ясаган утырышка җавап
Уйнама ут белән — янарсың, дип

Балачактан әйтеп үстерделәр,

Бәхетеңне яндыруы мөмкин,

Янда булса әгәр үз теллеләр.

Моны тота — кем яшәргә тели

Тыныч итеп дөнья йөзендә,

Ул гел шушы сүздән чыкмый йөри,

Әмма терсәк тешли көзендә.

Ә мин кем соң? Уттан туган малай

Түгелдермен, белеп торыгыз!

Туфрак булып тәнем яна калса — 

Инквизиция дип моны белегез!


ТЫНЛЫК ХӘБӘРЕ

Бу карларны хәтерлисең микән,

Исеңдәме? Юктыр, мөгаен,

Минем дә ул истән чыккан булган,

Онытканмын тәкъдир уйнавын.

Бураннарга кереп адашканмын,

Тынычлыгын көннең югалтып,

Яшьлек шулай таләп иткәндерме — 

Карарга дип мине елатып.

Инде тынлык таптым, уйлар кайтты,

Акыл кайтты шушы бәндәңә,

Мең дога һәм мең үтенеч белән

Чакырамын сине ярдәмгә.

Кил, эзләп тап мине, берүк, җанаш,

Хәтерләтмимени ак карлар

Ул чакларны? Нинди серле кыш бу!

Төзәлерләр иде яралар...

    ТОРМЫШЫМ ХАКЫНДА ФӘЛСӘФӘ

Балаларны тормыш серләренә

Өйрәтәбез, гүя үзебез

Ак-карасын белеп бетергәнбез,

Ачык күргән кебек күзебез.

Кемнәр белсен бу дөньяның ничек

Әйләнәсен хәтта иртәгә,

Барчабызны сукыр хәлгә куя,

Якты көннәрендә йөртсә дә.

Ни булыр дип — төшләр күреп юрыйм,

Гел яхшыны тели күңелем,

Менә бүген әллә ничек кенә

Уйламаган җирдән түгелдем.

Бәлки әле минем тормышны да

Бәхетле дип сөйләр тарихлар,

Якты булыр барча сәхифәләр,

Күренмәсләр авыр тарлыклар.


ИНКАРЬ МӘСЬӘЛӘСЕ

“Дөрес сүзнең һичбер китеге юк — 

Җәза бирсәләр дә үзеңә!”—

Шушы хакыйкатьне тукый-тукый

Өйрәттеләр сугып теземә.

Сүзләрендә хаклык йөртсәләр дә,

Гамәлләре нигә хаталы?

Дөрес сүзгә җавап табылмады,

Баш тарттылар уллы-аталы...

Ялганчыга җиңел чыгулары — 

Дөрес сүзең хаклы булса да,

Кайчан әле җирдә җиңгәне бар

Дөрес сүзнең — Коръән булса да?

Дөрес сүзне инкарь итү тигез

Инкарь итү белән Коръәнне!

Хакыйк гамәл биреп алу мөмкин

Боерганын һәм дә биргәнне.


ЕЛАП ТИЛЕРӘМ

Хәсрәт килеп, кайгы баса икән,

Күз алларың — томан, йөрәгең
Сабый бала кебек сулкылдый да

Югалтасың җанга терәгең.

Таянырлык дус һәм иптәш кирәк — 

Ялгыш яшәп булмый дөньяда,

Хәсрәт бит ул башка басып йөри,

Дус — аңламый, кайчак — туган да!

Канун, диләр, олы кайгы арты

Зур шатлыклар килә адәмгә!

Ә мин — беләм: олы кайгы йөрми

Ялгыз гына шушы галәмдә!

Хәсрәт йотып, таянычны җуям,

Сабырсызга чыгып илерәм,

Җан кузгала, күзгә яшьләр тула,

Терәксез мин — елап тилерәм.


         ИЮНЬ

Син — хатирә, җылы, матур аем!

Бар иде шул саташтырган чагың...

Бар иде шул, саташкач та ялгыш,

Калган чагым минем актан-агын.

Хәтеремдә, ничек онытыйм ди?

Мең яшәмим, юкса, бу тормышта,

Хаталарым, дөрес эшләрем дә

Үземнеке бар да — 

Язылмышта!


САТАЕМ БАР

Кәеф сатам, күңел китте,



  ни хәлем бар?

Ил эчендә егет санда



  ни җаем бар?

Илдән чыксам, көтеп торыр



  нужаем бар...

Ни хәсрәтем: алаем — юк,



  сатаем — бар!

   ӨММӘТ ХӘЛЕННӘН

Ни өчен бу дөнья шулай

Хәсрәт белән яшәтә?

Ни өчен бу якты көннәр

Кара күзне яшьләтә?

Ник юк шатлык һәм сөенеч — 

Җырлау-бию мәҗлесе?

Кайгы йоткан һәр тараф та — 

Кемнең кемдә бар эше?

Кайдан булсын ул шатлыклар,

Сөенеч һәм куаныч?

Инде күптән бу дөньяны

Әүлияләр куйган ич!

Ышанычсыз һәм терәксез

Калдык без, кайда Хода?

Керт син безне җәннәтеңә,

Өммәт тәмугта тора!

    ИКЕ ХАЛӘТ ИЯСЕ МИН

Усалланып мөмкин түгел җиңү,

Чыгу мөмкин бары ахмакка — 

Шушы хәлдә ничә кемнәр керде

Яман телгә һәм дә такмакка.

Йомшак булсаң — кортлар баса, диләр,

Корт ашарлык кына тән юкмы?

Әюп пәйгамбәрдән гыйбрәт алсак,

Без күрмәбез хәтта тәмугны.

Кемнәр әйтер: “Урта холыктан да

Яхшырагы юк бу дөньяда!”

Урта халәт — диваналар хәле!

Шулай түгелме соң, йа Хода?

Йомшаклык та, усал чак та була,

Күңел шул ул — төпсез океан,

Мин үзем дә арысландай кайчак,

Ә кайвакыт — куркак бер куян!

    ТОРМЫШНЫҢ ГАЕБЕНӘ ДӘЛИЛ

Дәлил сорап мине тинтерәтмә,

Интектермә, салма җәзага — 

Күңелләре ватык бәндәләрең
Түзә алмас инде казага!

Эһ син, тормыш, ялган һәм ялганчы,

Ышандыргач китеп барасың,

Чибәр кызлар ничек шаяртсалар,

Син дә шулай җанны аласың.

Котлар очып, куркып һәм үпкәләп,

Өмет итеп һаман яхшыны,

Яши-яши гомер уздырабыз,

Җыермасын, диеп, кашыны.

Синдә яшәү үзе дәлил безнең — 

Һаман каза бирдең җәзага,

Хөкеменә мине бастырганда

Ни диярсең икән Ходага?


ДӨНЬЯГА

Хакны сөеп, хаксыз калсаң дөньяда,

Эзләп-эзләп табалмасаң кайда да,

Газиз ата, карендәшне уйга ал — 

Карга булып кычкырмаслар колгада!

Бар аларга, нәсыйхәткә колак сал,

Бәлки үзең керерсең син юлга да?


КЫШКЫ ИРТӘДӘ

Кызыл кояш агач башларыннан

Ак энҗеләр санап, балкытып,

Туңган песнәкләрне йокысыннан

Чак кагылып кына уятып,

Бу дөньяга тулган сихри тынлык

Кылларына чиртеп-шаяртып
Күтәрелде сөңге биеклеге

Һәм авышты кичне чакыртып;

Шул мизгелдә тукталдымы вакыт — 

Кызыл кояш калды эленеп,

Җылы өйне ташлап чыктым әле,

Кояшка бер калыйм күренеп!


КЫШКЫ ЗАР

“Сез үзегез уйлап карагыз һәм

Аңларсыгыз миңа кирәкне!” —

Шәригатьтән килгән сүз дип кенә

Куркытасыз миндәй тинтәкне.

Үлем белән ярышмыйлар, беләм,

Бәхәс кыла торган зат түгел,

Әмма авыр хәбәр килә калса,

Күздән яшьләр коя кыз-угыл.

Без елыйбыз, җаннар бушасын дип

Шулай илерергә ярыймы?

Өлкәннәрне алай түбәнсетеп,

Олылыйбызмы без сабыйны?

Уйланырлык уйны боза уйлар — 

Уелып кына төшкән чаклар бар,

Табигатьне акка төрсә карлар,

Күңелләрне шулай аклар зар.


ГЫЙСЪЯННАР АРАСЫНДА

Ә ул — алдый, ә мин — белеп торам,

Бу ялганнан әле ни зыян?

Ул шул мине генә түгел, хәтта

Үзен алдый мескен гыйсыян!

Ышаныгыз, сезгә дә күңелле,

Көлке булып китәр дөньялар,

Ялганыннан сулар ташымыйлар,

Ишелмиләр таулар-кыялар.

Без кайчандыр өч сум торган чакта

Кадерләрне һичкем белмәде,

Менә хәзер бер тиенгә калдык:

“Көйрәтик?” — дим, шырпы бирмәде.

Булыр әле Хакка кайткан чак та,

Ә хәзергә, әйдә, алданыйк,

Гыйсъяннарның кем икәнен күптән

Күргән юк дип сүзгә ялганыйк.


МӘГӘР ШУЛАЙ БУЛСА

Тормыш бездән бәхет таләп итми,

Бүләк итә үзен бер көнгә,

Әгәр шуның тәмен татып калсак,

Өметтә без тагын бирсенгә.

Ялган белән тулы башларыбыз

Шуны аңлый алмый интегә,

Хакыйкатьнең ике тиен торган

Чагы була, суга битеңә.

Нинди бәхәс мөмкин инде монда — 

Гомер кирәк хакны аңларга,

Төшенмичә үтүчеләр дә бар,

Тел озайтып, кереп саннарга.

Мәгәр шулай үзен бу тормышның
Бүләк итеп алсам бүгенгә,

Иртәгәдән кояш батмас иде

Бәндәләрнең зәңгәр күгендә.


КӘРВАН ҮТКӘЧ

Авыр чагы әле күңелемнең,

Хәтәр төшләр күреп уяндым,

Юрадым да, тормыш сынавына

Бил бирмәмен диеп уйладым.

Ниятләнгәч, көч тапкандай булдым,

Язмыш белән исәп — ярышу!

Хакыйкатьнең базарында бер хак

Адәм башы, һич юк ялгышу.

Галимме ул, шагыйрь йә игенче — 

Барсына да үлчәү бер төрле,

Җаваплары гына башка булыр — 

Кеше сүзе кеше үтерде.

Чарабыз юк, безне инандырыр

Төшләр кертеп гафил чакларда,

Кәрван үтте, нигә торып калдык

Юл адашып шушы чатларда?

         КИТАП УЧАГЫ

Ялганга да ышандыра дөнья,

Дөресе дә чыга ялганга,

Менә бүген сатып алдым әле

Ике китап — утка ягарга.

Табындым мин элек күп аларга,

Ятлап чыктым көн-төн аралаш,

Даһиларның сүзен төшенүләр

Авыр иде, дөрес булмагач.

Инде үзем китап язам хәзер,

Гадиләргә атап гадәттә,

Даһиларның кулына керер дә ул 

Әверелер утка әлбәттә!

Дөрес сүзне сайлап газапланган

Көннәр китеп бара миннән дә,

Мең учаклык бер китабым калса,

Ни сөенеч, дөнья, чыннан да!


ХАКЫЙКАТЬ ҖИҢӘР

Мин үзем дә аңламыймдыр бәлки

Бу тормышка нәрсә кирәген,

Ул үзе дә җаен куеп тормый

Һәм дә белми авыр икәнен.

Башлар салып керә сугышларга

Ир-егетләр, хәтта хатыннар...

Кемгә — ирек, кемгә байлык кирәк,

Миңа кирәк — исән кайтсыннар!

Ирек өчен көрәш бу дөньяда

Хакыйкатьне яклау өчен ул!

Байлык эзләп баса кергән дошман
Юкка әрәм итә көчен, бел!

Ялган мәгәр җиңә калса, димәк

Кешелекнең яшәү хокукы

Юк бу җирдә, ирек өчен мин дә

Көрәшүче илнең хак улы!


ДУСКАЙ

Ул күп белә, әгәр сөйли китсә,

Сәгатьләрнең вакыт санавы

Сизелми дә; яшәү тәме арта,

Бу — бәхетнең мине сынавы!

Рәхмәт сиңа, дустым, бу кадәр дә

Шаян икәнсең шул, телбистә!

Тагын шулай берәр вакыт юри

Хәл белешә кереп чык безгә.

Сөйләшербез дөнья хәлләрен һәм

Истәлекләр искә төшереп,

Кер әле бер, онтып борчуларны,

Вакытларны артка күчереп.

Чәй янына булыр башкасы да —
Икебез дә дөнья бәндәсе;

Каплансын да заман хәсрәтләре,

Ачылсын бу серләр пәрдәсе.


ЯЛГЫЗЛЫК ГЫЙНВАРЫ

Кышкы иртә, юллар томаланган,

Тынып калган төнге бураннар,

Иренеп кенә шәһәр уянганчы

Караңгыга керер урамнар.

Бүлмәгә ут эләм, күңел — моңсу,

Кул сәгате боза тынлыкны,

Үкси-үкси каргыйм ялгызлыкны,

Шушы кышны, шушы аклыкны.


   МАКТАНУ

Бер мактаныйк әле, бездән генә

Калган эшме әллә, җәмәгать?

Юкса безне кемнәр күргәннәр дә

Кемнәр белә иде, әйтмәсәк?

Ничек булды әле ул чакларда?

Саттык күпне күпме саталсак...

Хәзер менә милли горурлыгым

Шул ук хакка мине тотачак!


“ҺУӘЛ-ХАК!”

Ят хисләр һәм серләр били кайчак

Минем дә бу мескен йөрәкне,

Курка калам, төн шәүләсе кебек

Алда күргәч кара өрәкне.

Ни тели дә нәрсә сорый шулай,

Теле юкмы сүзен әйтергә?

Йокы кача, җаным бәргәләнә,

Гөнаһларым килә хәтергә.

Тәүбә сорыйм Коръән укый-укый:

“Мин дә Хакның сөйгән бәндәсе!”

Тынычланып йоклап китәм генә,

Акландым, дип шунда, янәсе!

Әмма уйлар кузгала да кинәт,

Калтыранып-туңып уянам,

Ни гөнаһым бар икән соң шулай — 

Хәсрәт утларында ник янам?

Дөнья үзе бозык булгач, ничек

Бер без генә табыйк чыдамлык?

Кайчагында шушы сүз дә җитә — 

Гасый күңелләрне алдарлык...


ҖӘЗА КӨНЕ

Үпкәләмә миңа һәм гафу ит,

Синең белән түгел, юк, бәгырь,

Үз тормышым белән уйнадым да

Хәзер инде яшәү бик авыр...

Сынаттым шул! Ирләр эшемени

Тәндә-җанда ныклык югалту!

Ил алдында калгач мәсхәрәгә,

Ничек мөмкин җанны юату?

Әйтмәсеннәр: “Җәза анда булыр!..”

Ә мин монда таптым, егетләр,

Йә кайсыгыз тагын аңсыз адәм:

“Сүзеңнән кайт!” — диеп үгетләр?

Сине дә мин үгетләмим, бәгырь,

Тик үземне гафу итәлмим,

Мөмкин булса әгәр, бу башымны

Итәгеңә илтим дә салыйм.


ТӨНГЕ ФӘЛСӘФӘ

Мин ни өчен шушы биеклеккә

Мендем әле диеп кайчакта

Үз-үземнән сорау ала башлыйм...

Йолдыз бакчасында ай сакта.

Сөйләштерә, ә мин сүзләремнең
Татлысыннан эзлим яхшысын,

Белмидер ул, кайчак хәтеремнең
Юган чагы була яктысын.

Онытылган күп хәл, хыял белән

Очын-очка ялгап куйгалыйм,

Кемнәр сүзен сүздән тыя белә,

Ә мин үземне дә ялганлыйм.

Тәнем арый, төнем көнгә керә,

Кояш боза йолдыз бакчасын,

Биекләр дә бөек кебек кенә,

Күтәреп ал, әйдә, барчасын!


          ӘЙ-ЙЕ!

“Яратма!” — дип ничек әйтә алыйм,

Бу кадәрле үзем сагынгач,

Очрашабыз, гөлбакчаңа кергән

Сайрар кошың булам — сандугач!

Гөлдән-гөлгә кунып очкан кебек
Бит очыңнан төшәм ияккә,

Җырлый башлый җаным, адаша да...

Иңнән-иңгә күчәм, беләккә.

Саташыла, тәкъдиремдер шушы,

Яшьлектә без бар да дивана,

Кадерләре гомер үткәч арта,
Тәрәзәмә карлар сылана...


КӨЗГЕДӘН ЮРАУ

Без күптәннән синең белән, бәгырь,

Очрашкан юк туры килешеп,

Болытлар да әллә ничек авыр,

Йөрсәләр дә очып-күченеп.

Шәм кабызам. Көзге алам, юрыйм...

Йөрәкләргә салкын шом үтә,

Сиңа атап сәламнәрне юллыйм,

Мәгънә кала, әмма сүз китә!

Көзгә кереп, көннән көнгә чыгам

Умырткасыз яткан төннәрдән...

Миндә юкны, синдә нинди чыдам?

Саташтыңмы әллә көнләүдән?

Очраштырыр... Кышлар җитсен әле,

Озынайсын әле минутлар,

Хәтердә ул кыска төннәр яме,

Түшәк-ястык булыр болытлар.


КЫШКЫ КОЯШЫМ

Туңды җиһан, өшеде бар тараф,

Кая китте җылың, якты кояш?

Синнән башка мескен бу баш харап,

Нигә болай бүген син дә юаш?

Оялчан кыз кебек алсу йөзең,

Кыенсынып карап аласың да

Акылымнан язам кебек үзем — 

Мәҗнүнеңдәй меңнәр арасында!

Агачларны төргән бәсләр белән

Уйныйсың син үтеп серләренә,

Энҗе-мәрҗән белән дөнья тулган — 

Син күз салгач шулай үзләренә.

Минем күңлем шулар кебек кинәт

Уйнап китә балкып, җем-җем итеп,

Сүнгән табигатьне ничек көйләп

Терелтәсең, үзәгенә җитеп.

Мин дә шулай синең балкышыңнан

Хисләр кочагында саташырмын,

Беркөн качармын да бу кышымнан,

Язларыңа кереп адашырмын.


ЗАМАНАБЫЗ ХАКЫНДА

Томаналар заманасы бүген — 

Ахмак тора эшнең башында,

Ачулан да катлап-катлап сүген,

Ишетмәсен, сугар башыңа.

Хакыйкатьне саклап калыйм дисәң,

Читтәрәк йөр ханнар-солтаннан,

Бер мәртәбә әгәр башың исәң,

Булачаксың мәңге олтаннан.

Солтан белән олтан гел янәшә,

Олтаннарсыз булмый солтаннар,

Тормыш уза башлар-җаннар аша,

Булсак та без куркак-куштаннар.

Буйсынмаган халык хансыз кала,

Илен сөйгән халык — мәңгелек,

Җирдә көнең булсын дисә Хода,

Җанга сала хаклык иң элек!


         БЕЗ БИТ...

Син минем Ләйләм, син минем Ширин,

Мәҗнүн-Фәрһад — мескен йөрәгем;

Белмисеңме боларның бар серен?

Гашыйк җаннарның ни теләген?

Бу дөньяның тәүге сәгатеннән

Кыямәткә кадәр төп канун — 

Мәхәббәттер, чыгарма исеңнән:

Ул — яңгыр һәм кайнар җил — Самун!

Боз капласа безнең йөрәкләрне

Усал кышта зәһәр салкыннан,

Язлар дәшәр кайнар Самун җилне,

Арчылыр бу йөрәк барсыннан.

Әверелер гөлбакчага күңел,

Сагынуларның сыйлар яңгыры,

Без бит Ләйлә-Мәҗнүн генә түгел — 

Үксез язмыш бирмә, Тәңерем!


СЕР МӘХӘББӘТ

Хәтерлим мин, барсы да исемдә!

Зур буталыш иде күкләрдә...

Килеп кердең: “Яңгыр урамымда!” —

Дидең... Әмма минем күздә дә!

Сине сагынып юксынудан шулай

Бозылып киткән иде күңелем,

Кышка килеш, нинди яңгыр алай

Язны эзләп йөрсен, сеңелем?

Саташылса, миндер саташучы,

Табигатьтә булмый хаталар,

Язы — кышның, көзе — җәйнең очы,

Берсен-берсе бушка саталар.

Без сатылмыйк! Мәхәббәтнең хакы

Алтын-көмеш йөзек кенәме?

Нәрсә әйтер Ләйлә-Мәҗнүн җаны?

Җавап сорар язның килгәне!

Хәтерлим мин, барсын күңел саклый,

Дисәләр дә мәгәр — саташкан!

Мәхәббәт ул ялгышларны аклый,

Көеп яна алсак тоташтан.


ТУГАННАР ХӘЛЕ

Кай тарафтан җилләр килсә,

Сорыйм, сәлам юк микән?

Туганнар да илдә, юкса,

Хәбәрсезләр — ник икән?

Яманлыкка төшмәсеннәр,

Яхшыдыр көннәре дә!

Әллә кайчан килер, сөйләр

Иделәр үзләре дә.

... Бүген никтер юанычсыз

Төштән куркып уяндым,

Әллә инде төне шыксыз

Булгангамы сызландым?

Кыш шул инде, юллар — ябык,

Бураннар да адаша,

Сагынулардан күңел ватык,

Төшләрем дә алдаша.

Сәламнәрне юллап кына

Торам, алмыйлар микән?

Тормыш, юкса, чанасына

Барчабызны да җиккән!


БОРЧЫЛМА, БӘГЫРЬ!

Борчылма син, тәкъдир очраштырды,

Аерачак бары тик үлем;

Аңа кадәр — ерак, оя корды

Кошлар кайтып, син дә кил, күрен.

Аерылмадык, җаннар һаман бергә,

Тик хушлаштык кына, шулай бит?

Ничәнче көн киләм шул ук җиргә,

Син дә шунда, берүк, килеп кит!

Уң-сул тараф алды-адаштырды,

Гашыйк җаннар идек, югыйсә!

Шушы урын безне саташтырды,

Мине чакыра иртә һәм кичә.

Сине генә никтер китерми ул,

Аердымы әллә, һай, үлем?

Көтеп-көтеп кенә зарыктым шул,

Исән булсаң, беркөн кил, күрен!


ЯЛГЫЗЛАР АКЛАНУЫ

Алданма син, матур карашының
Төпләрендә ялкын-ут ята,

Очкын салып яндырыр да сине,

Елатыр бу ялгыз ятакта.

Салкын, шыксыз...

Тузан, шакшы бүлмәм

Кояш тоткан көннән ояла,

Бар җылымны юрган ала бара,

Башны япсам, аяк ачыла.

Буем җитми күпме газап чиктем,

Йөресәм дә колга аталып,

Бүген менә тагын җәфаланам

Буй җитмичә буем озаеп.

Алданырга бик тә теләр идем,

Салып китсә мичкә ялкынын,

Нигә шулай ышанам да алам

Үз тәнемә аның салкынын?


ЙОЛДЫЗЛЫ КАРА КӨН

Төнге күктә — чиксез чиктә

“Җиде карак”
 — “Җидегән...”

Сәрхүш затта сырхау сыктау — 

Җилегеннән җебегән.

Дәшә, сөйли, аңлатмакчы

Үз алдына аңгыра,

Күзе — ачык, үзе — йоклый,

Адашкандай акыра.

Шәһәр чите — эт оясы,

Читкә читән куясы!

Йортлар арасыннан уза

Исерек баш гурбасы.

Төнге күктә — “Җиде карак”,

Чүмеченнән чүмер, йә!

Учакларың сүнгән мәллә,

Ут сал, әйдә, күмергә!

Янып калсын, иман — томан,

Гаепләргә Иван бар!

Егылганда йолдыз җыйсаң,

Күккә кара — тагын бар!


АЧУ КИТКӘНДӘ

Сүгенмәгән җирдән сүгенерлек — 

Ташып чыккан чаклар була ул,

Ахмакларны күреп аңсызланам,

Заманалар китте болгавыр.


ДӘРТЛЕ ГЫЙШЫК

Мин — хәйран, аһ,

Син ничек соң?

Хәл-әхвәл сорау — сөннәт!

Яктырды көнем, кара көз

Эчендә таптым җәннәт.

Буй-сының һәм кул йөрешең,

Чәч, ирен, бөртек миңең — 

Барчасы наз, барчасы зар

Күңелемә салды минем.

Җәннәттән килгән хур, әллә

Фәрештә, үзең кем, ә?

Мин, мәгәр, бөркет булыйм да

Ташланыйм синдәй җимгә!

    “КИЕК КАЗ ЮЛЫ”НДА

Кайгырма син, каңгылдама

Ялгызың, мин бар әле,

“Киек каз юлы” беленде — 

Галәмнең-күкнең яме.

Юллар — ерак, еллар — якын,

Адаштык, табышырбыз!

Галәм белән Җир сөйләшә,

Очраша тавышыбыз!

Ул көн килер: куллар — кулда,

Җаннар җанга тоташыр,

Төн үтәр дә, шулчак Таңда

Яныма җаның ашыр!

     ОЧРАШУНЫ СӨЙЛӘШҮ
“Килмә” диеп ничек әйтә алыйм?

Чакырыплар калдым, беләсең!

Икълимнәрне гизеп кошлар кайта,

Чакрымнарны үтеп киләсең!


ЯР ЧИТЕНДӘ

Сөйде һәм елмайды дөнья!

Дәрьяда кудым кораб,

Инде торам яр читендә

Синең килүне карап.

Йә бу көнем очраштыра,

Йә калам маяк белән,

Сагышка тулган көнем бу,

Елыйм да шунда көләм.

Мин түгелме бу дөньяны

Кайчандыр утта тоткан?

Инде хәзер үзем эзлим

Назны бер җылы кулдан.


КҮҢЕЛ АЧЫЛУ

Кар ява... Рәхәт... Тыныч көн!

Дөньяның йомшак мәле!

Җан оча канат кагып һәм

Күңелдә — назы-яме.

Кайчандыр салкын кыштан мин

Куркынып туңа идем,

Күр үземне — тун эчендә:

Киң якам, озын җиңем!

Чык, буран, ятма качып син,

Очыр кар мамыкларын,

Синсез кышның юк кызыгы,

Туңдыр эт колакларын!

... Ява кар... Рәхәт-тыныч көн…

“Рәхмәте Хода!” — дисең,

Бу кырлар, болын-басулар

Көздә уңышлар җыйсын.

Мәгәре амбар-келәтләр

Тук булса, кышым ямьле,

Ничектер кинәт ачылды

Күңелем шушы мәлне.


ИДЕЛ-УРАЛ ХАЛКЫ

Уралларны иңнәрендә тоткан,

Идел-Чулманнарга дәрт биргән,

Саумы, халкым, бөек татарым син,

Шул нәселдән үзем, бу җирдән.

Тарихларда шаның бар бит синең,

Мохитләрдән җиткән мохиткә,

Әмма бүген һәрбер милләттәшем:

“Илем бар шул!” — дигән өметтә.

Мең ятларның бөек булуына

Сокланабыз, мактап сөйлибез,

Рәнҗетелгән чорлар искә төшсә:

“Шөкер!” — дибез... Урысмыни без?

Үчтән уздык, үчләшерлек кенә

Мин-минлек бар, мәгънә күрмибез,

Ваклыклардан өстен чыга алган

Идел-Урал халкы йөрибез!


ЯЗ-КӨЗДӘ

Гөлгә яз җан өрсә, мәгәр

Күңелне мин уяттым,

Мәхәббәт-сагыш богавын

Сиңа дип ул көн аттым.

Әмма ни хәл, бакча-кырлар

Күмелсә дә чәчкәгә,

Мин, мескен, сулдым-саргайдым,

Син дидем көн-төштә дә.

Үтте яз, җәйләр авышты,

Көз керде, кая гөлләр?

Бу якты дөнья йөзенә

Миннәнме күчкән төсләр?

Без бүген тиң килдек бергә

Җан вә тән — минем бәйрәм!

Якты көндә бу форсаттан

Ник әле булдың хәйран?


ЯЛГЫЗ ИР

Дөнья йөзен каплады кар, уйнады җил,

Кичә иде бу мәхшәрләр, бүген син күр:

Кояш чыккан, көн балкыган, җиһан һәм ил!

Ни өчендер бу күңелем караңгы гүр?

Йөрим урам, йорт тирәли урап узам,

Урын табып утырам да, баш салына,

Өскә кигән кием белән бергә тузам,

Ярый әле кояш күреп җан җылына.

Элек мине өркетсәләр салкын җилләр,

Зәмһәрир кыш, кара көзләр кайгысы юк,

Курка-курка кереп бара кышка илләр,

Ватанымда тудым-үстем, сайлыйсым юк.

Җанашым, син кайларда соң, ни җирләрдә?

Нигә калды бу күңелем-көнем гүрдә?

Фатирыма керәм, биге — ишекләрдә!

Кайчан кояш балкыр икән минем гүрдә?


АЛТЫН КӨЗ

Хәйран калдым, көзләр килеп илгә,

Яфракларын сипкәч җирләргә,

Шәрәләнгәч барча агач-тирәк,

Алтын кояш төште безләргә.

Өйләр саен кереп йөрде үзе,

Сәламләшеп, куллар бирешеп,

Без нурландык бәйрәм килгән төсле — 

Йөрәкләргә йөрәк күрешеп.

Дөнья яме бетми икән әле

Җәйләр китеп, тузгач матурлык,

Тук амбарлар, җылы өйләр белән

Килгән көз ул үзе хозурлык.

Ак әбиләр догасының бүген

Кабул булган көне: “Әлхәмдем!..”

Мең рәхмәт, кышлар артык озын

Килсәләр дә җитәр түземем.

Табигатьтә сөекле көз бүген,

Бәндәләрнең көләч вакыты,

Шуңа күрә алтын кояш кереп,

Күңел тәрәзәмне шакыды.


   КАЗАН РИВАЯТЕ



           1

Көнгә ямь бирде кояш, чәчте шатлык,

Осталар калды туктап, тынды халык.

Эш күп иде, армыйча көч түк кенә,

Барчаларның максат — бер, туры килә:

Кала кору тау өстендә, ташпулат,

Сарай, мәсҗид, капкалар торсын зурлап.

Бу шәһәрне “Казан” диеп атарлар,

Диварларны ныгытыплар ясарлар.

Килде хан, әйтте: “Нигез астына,

Йоласы шул, берәр заттан салына!”

Фәрман бирде, китте кире — иркенә,

Кызын дәшеп: “Су китерче бер генә! —

Дип әмерен йөретте,—  Казан-судан,

Бар шушыннан, атлама үзгә юлдан!”



         2

Чиләкләрен тутырып кыз су алды,

Әткәсе кушкан юлдан кире барды.

Осталар күреп аны, хәйран иде,

Теләкләре шулвакыт вәйран иде.

Ничек кызны салсыннар бу нигезгә?

“Гүзәллектә тиңсез зат шул ул бездә!”

Чәчләре ике толым, йөзе — күркәм,

Башында — таҗ, хараптыр аны күргән!

Юл бирделәр, үтте кыз сәлам биреп,

Барсы калды хөрмәтләп башлар иеп.

Китте һәм дә чарасыз осталарга

Ахмак эт чыкты өреп бусагага.

Тотып салдылар нигезнең астына,

Күмделәр, эшкә кереште барсы да.

Шунда хан килде, соравын юллады...

“Эт салдык!” — дип һәммәсе өнсез калды.

Хәйран иде хан боларның эшенә:

“Ник акыл бирмәдең, — ди,— Хак, берсенә?

Илемнән кызымны өстен күрдегез,

Эткә калыр Казаным, сез белегез!”



         3

Дөресме йә ялган шушы хәбәрләр,

Әмма халыкта бу хакта сүзләр бар.

Мин шуларга бары яреп сөйләдем,

Ертык күңел бишмәтемне җөйләдем.

Ханның фалы дөрескә чыкты, диләр,

Казанны “этләр” килеп екты, диләр.

Мин исә бу хәбәрдән гыйбрәт күзлим,

Мескенлегемне белеп, сәбәп эзлим.

Көн килер, дим, күңелем тынгы табар,

Йөрәк ярама шатлык мае тамар.

Эткә калган эттән китәр берзаман,

Барсы да бер килеш тормастыр һаман.


     КАЗАН

Көянтәңне асып, Казан-суга

Төшкән чакта, сылу хан кызы,

Уйладыңмы икән язмышыңны — 

Иңемдә, дип, Казан нигезе?

Синең алда тезен чүкте гавам,

Чыгып баскач йөрер юлыңа,

Чибәр кызлар иле булды Казан,

Әмма калды этләр кулына...

Риваятьләр сөйли тарихыңны,

Чибәр кызларыңа тиң күреп,

И Казаным, кайгым-сөенечем!..

Киләчәккә килеп кер көлеп!

Син — татарның кызы һәм әнкәсе,

Син — терәгем, йөрәк ярасы,

Казан-судан менеп киләм, Казан,

Эткә түгел, безгә каласы!


КАЗАНГА СӘЛАМ СҮЗЕ

Сәлам сиңа, шәһри Казан, күңел нурым,

Тарихлардан килгән ярам, дәртем, җырым!

Диварларың, мәсҗидләрең, китапларың
Терәк булды иманыма! Себер, Кырым,

Хаҗитархан, үзбәк, нугай, казакъларның
Син — учагы булдың, белем-хикмәт нурың
Ирешмәгән төбәк юктыр бу икълимдә,

Татар йорты — җәннәттер ул синең урын!



          * * *

Мәгърифәтнең, гыйлем-фәннең монда башы,

Мәрҗаниләр, Насыйрилар тапты аны.

Тукайларда дәртле халык сагышыдыр,

Һичбер вакыт югалмас бу Казан даны!



         * * *

Сәлам сиңа, шәһри Казан, тарихлардан,

Мөхәммәдьяр, Боерганең, Ибраһимнардан!

Сәлам сиңа бу сибелгән татарыңнан,

Исхакыйлар, Сәгъдиләрең, Акышлардан!

Сәлам сиңа киләчәгең — бәхетеңнән,

Ватанпәрвәр, милләт улы оныклардан!

Кабул итеп ал син шушы сәламнәрне,

Азат кояш күтәрелер офыклардан.


СИН — КОЯШЫМ!

Көн һәм төндә якты кояш

Нурласа күңлем түрен,

Кем дә түгел, алларымда

Син шул ул, бәгърем, үзең!

Дәрт биреп, төреп хисләргә

Адаштырсаң — мең бәхет,

Мәхәббәт таҗы кидең дә

Каршымда тоттың тәхет.

И ханбикәм, мин — бер колың,

Миһербан сорыйм синнән,

Мәхрүм итеп куалама

Мәхәббәт сараеңнан.

Синең өчен җаным фида,

Син генә дип яшимен,

Синең назлы кочагыңда

Мин көн булып эримен!


НАЗЫМСЫҢ
Ак каеннар күптән саргайдылар,

Яфрак коя күңелем агачы,

Сине бүләк иткән җәем кая — 

Ул көннәргә бардыр кайтасы!

Бәхилләшеп, юкса, китмәдең дә,

Очрашуга сүзләр куештык,

Ышанычым — ялгыз яфрак — җилдә,

Эзләп йөрим җанга тынычлык.

Яфрак коя көзем, күңел — салкын,

Яңгырлардан калды күшегеп,

Кышлар бар шул алда — карлы, суык,

Җылыт мине, җылыт, күренеп!

Йөзләреңдә җылы нурлар уйный,

Карашларың — майның кояшы!

Язлар кебек кил дә, күңелемнең
Шаулы яфрак ярсын агачы!

     КАРТЛЫК-ЯШЬЛЕК

Алыр дөнья яшьлегемне,

Бәхетемне, шатлыгымны,

Кара чәчне, кыйгач кашны

Ак бәз ясар, кояшымны

Сүндерер дә ай калдырыр,

Янар йолдыз — күз яшемне

Бит очымда сәйлән кылыр,

Ятим итәр бу башымны.

Кулга — таяк, җанга терәк

Кирәк булыр, бар эшемне

Ташлап, намаз-дога укып

Үткәрермен төн-көнемне.

Ә хәзергә мин яшь әле,

Җанның-тәннең кайнарлыгы — 

Кызлар өчен — назлы кочак,

Дөнья куам, бар байлыгы

Кулга керә, кулдан чыга,

Мин — хәзинә, мин — сандыгы,

Сөенәм дә, көенәм дә,

Ахирәтнең ут ялкыны

Ерак кебек, дөнья — кыйбат!

Гафу, Ходам, кыш салкыны

Миннән, берүк, булсын ерак!


БУЛМАСМЫ?

Була хәлләр, дөнья әйләнешен

Дилбегәдә бәндә тотмый шул,

Шуның белән бәлки хикмәтледер — 

Бар нәрсәгә җитеп бетми кул!

Соңарырга туры килә юлда,

Ашыгырга гамәл-холыкта,

Ике хәлдә дөнья хәсрәте юк:

Гыйбадәттә, берсе — үлектә!

Көтеп торам, ташлап киткән дөнья,

Кире кайтып, мине алмасмы?

Корабында бәлки урын бардыр?..

Ахры, мин дә сөйлим булмасны!


ШУЛАЙ БЕРВАКЫТ

Хәтер сынса, күңел сынуыннан

Хәтәрлерәк, беләсеңдер хет?

“Синсез яши алмам!” — дия-дия

Вәгъдәләшкән кешең идем бит!

Ничек болай бик тиз оныттың да

Чит-ятларга килеп юлыктың?

Ялгышлар күп була бу тормышта,

Мин шуларны уйлап сулыктым.

Ничек кенә тайса да аяклар,

Мәхәббәтем изге иде ул!

Нәрсә-нәрсә, сөю-сәгадәттә

Ялгышмаска тиеш идек шул!

Без — ялгыштык! Бәлки шулай тиеш

Булгандыр бу гасый дөньяда?

Мәгәр алай икән, нигә инде

Күзләрдә яшь миндә-синдә дә?

Тормыш бездән акыллырак булыр,

Очраштырмас кабат йөзгә-йөз,

Син йөрерсең юлың адаштырмый,

Сөйрәлермен шулай төздән-төз.


МЕСКЕННӘР ИЛЕ

Бөек күңелемнең боек чагы — 

Ни хәсрәтем бардыр, югыйсә!

Бу җәберне үзем эзләп таптым,

Телем телеп җанны шул кисә.

Һәлакәтен тапкан бөек милләт,

Ник селтисең кулың анадан?

Телең дә бар иде, нәселең дә,

Кайтырлармы болар яңадан?

Куркак җаннар күкрәк кагып йөрсә,

Батырга да чыгып була бит,

Ни өчен соң шөлләп төштең бүген — 

Буылып-буылып өрә бурлак эт!

Тәрәккыйга тартып китергәнме?

Алдаган ул, чиккә җиткәнбез,

Хакыйкатьне танымадык түгел,

Наданнарны эшкә җиккәнбез.

Бәхеткәме, әллә ямангамы

Барыйк, әйдә, булмый башкача,

Галимнәрең күмер кимерсәләр,

Дан-дәрәҗә илдән тиз кача.


ГЫЙЛЬМАН-ВИЛДАН

И укучым, киңәшем бар, укып үт,

Хакыйкатьнең мәгънәсен таяныч ит!

Әйтер сүзем, аңла, бик тә гадидер:

Сабый каршында булма син усал эт.

Кимсетмә һич, балалар — Вилданга тиң,

Җәннәт хакын аңла, бу да мәгълүм бит.

Бүген каксаң үзен, иртәгәге хәлең бар,

Каршыңдагы ишек аныкыдыр, кит!

Буе карыш иде, матчага җиткән,

Сиңа түгел идеме теге вакыт чит?

Хәзер йөрмә теләнеп, ярдәм көтеп,

Өстеңә җибәрмәсен ул таяк-эт.

Тимә, диләр, тимә һич сабыйларга,

Гыйльман-Вилдан шулар инде, белеп үт!

    АТАМ-АНАМ ХӨРМӘТЕНӘ

Ана-ата кадерен күреп үстек,

Түли китсәк — дөнья бәһасе!

Рәхмәтләрдән артык нәрсә бирдек — 

Үзебез дә бала анасы,

Үзебез дә бала атасы.

Бөек галәм — олуг тәрбияче!

Һәммәсенә дә без бурычлы,

Әмма тормыш биргән ата-ана

Терәк булды һәрчак ышанычлы,

Аклый белү кирәк ышанычны!

     ГҮРГӘ КАДӘР САКЛАНГАН СӨЮ

“Сөйгән ярым, исәнме?..” — дип яздым,

Барып ирешмәгән шикелле...

Әллә юллар бикле булдылармы?

Хатым алмавы да икеле!

Еллар үтте, юллар очраштырды...

“Мин, — диде ул,— җавап китердем!”

Тыңладым да хәйран калдым.

Әйтте:

“Син үлемгә мине җиткердең,

Мин дә сиңа үлем китердем!..”

    ҖӘННӘТ ТУФРАГЫНА СЫЕНУ

Ил алдында, дөнья каршысында

Бер анамдыр — олуг бөек зат!

Иман нурым, тормыш терәгем ул — 

Бер Ходамдыр, олуг бөек Хак!

Мин — бер мескен, елый-елый ашап,

Үзсезләнеп үскән тәүбәсез!

Анам хакы, Ходам хакы — беләм:

Яшәешем, гамәл, тел вә сүз!

Саклый алсам шуны гомер буе,

Ышанычын бирер, рәхәтен,

Хак тәгалә сере ачылачак — 

Ишетә алсам ана рәхмәтен!

Әнкәемнең табан астындадыр

Ходаемның җәннәт туфрагы!

Минем өлеш кайда? Без алтау шул,

Алты бала — алты яфрагы.

Какса җилләр, өзгәләсә безне — 

Ни кылырсың? Ходай тәкъдире!

Әллә ничек булды әле тормыш,

Үзем — елак, үзем — бик кире!


ХӘТЕР КАЛУ

Гасыр җиле хәрәкәтен

Тоя калса агачлар:

Яки шаулап чәчәк ата,

Йә үрли ябалдашлар...

Сизми калдык, чорлар күчте — 

Күпер булдык хыялга,

Кайда йортым, кайда халкым?

Читләр тулган ояга!

Килгән — китми, якын итми,

Үз сүзен йөртмәк була,

Җәбер-золым кыла, белми — 

Имеш, сәгадәт ура.

“Чәчкәнеңне урырсың!”— дип

Әйтмәгәнме бабалар?

Киткән — кайтыр, килгән — китәр,

Ятим калыр балалар.

Үсмер идем, үткен идем,

Үтте хәтер калдырып,

Җырлап карыйм, сөйләп арыйм — 

Телләремне талдырып.


БЕЗГӘ КИРӘК

Мәхшәр, хәсрәт, тәмуг, газап — болар

Бәндәләргә җәза мәйданы;

Хакыйкатьтән йөзен чөючеләр

Ялганнанмы эзли файданы?

Хаксыз яшәү бәхет китерми ул,

Ышанычны салмый йөрәккә,

Хакыйкатькә килеп тезләнәчәк,

Тезләнәчәк тәүбә кирәккә!

Тәүбә кирәк, хакыйкатькә түгел,

Һәркемнең дә кирәк үзенә,

Аллаһыга кирәк булса тәүбәң — 

Шайтан басар иде тезенә!


МӘСҖИДЕМ

Куркытасың, чакырасың,

И бөек мәсҗидем минем!

Гыйбадәткә тезләнәм дә — 

Ачыла күңелем-күзем!

И Ходам, дим, бәхетемнең
Коендыр нурларында,

Ышанычым син, терәгем

Бу тормыш юлларында!

Адашмас кебек йөрибез

Үз башка уңга-сулга,

Салсаң да мине сагышка,

Чыгарма дәһри юлга!

Гыйбадәткә мөэмин сынды,

Хәсрәтле мин, гел янам,

Гөнаһка нәфсем үрелсә,

Иманымнан оялам.

Мәсҗидемдә хөтбә тота

Мулла булып карт агай,

Кичә дөнья кирәк иде,

Бүген Хакка ялагай!


АХЫР СҮЗ

Озын шәүлә, кыска-кыска гәүдә — 

Бүкән кадәр калдык куркышып...

Утын ярган балта каршысында

Ике түмәр куйды төртешеп.

Агач идең кайчан, җил шаулатып — 

Яфрак коя идең көзләрен,

Бүрәнәгә кисеп аударганда:

“Өй булам!”— дип бәхет күзләдең.

Язмыш — уйный, нәфсе — алдый белә,

Хыял канатына утыртып,

Сиңа оя корган мескен карга

Һаман оча кошлар котыртып.

Каркылдый ул, баш очында гына

Газраилнең сүзен битәрли...

Утынга дип турадылар, хәзер

Балта сугар — җаен әзерли.

Озын-озын шәүлә, кыска гәүдә...

Учак яна, бирә җылысын,

Өзгәләнеп беткән чагыңда да

Соңгы сүздән җаннар җылынсын!





КУШ ҖАН ФӘЛСӘФӘСЕ





       Дра​ма​тик поэ​ма

К А Т Н А Ш А Л А Р:

Ш ә м ә к и, ша​гыйрь.

Җ а н.


Бүл​мә. Ак, әм​ма ка​раң​гы ди​вар​лар. Ди​вар​лар кы​рын​да, ян​да​рак — ти​мер ка​ра​ват. Аның өс​тен​дә ак ки​ем​нән, ак урын-җир​дә, юр​ган​га бе​раз кап​ла​нып кем​дер ята. 


Ур​та​да — өс​тәл. Ан​да сү​рән ге​нә шәм яна. Ял​гыз​лык хө​ке​ме. Өс​тәл​дә һәм идән​дә языл​ган, сыз​га​лан​ган, ер​тыл​ган кә​газь​ләр чә​че​леп ята.


Сә​ер моң ише​те​лә. Ка​я​дыр кың​гы​рау шал​ты​ра​вы ки​теп юга​ла. Кем​нәр​нең​дер исе​рек та​вы​шы, каһ​ка​һа​лап кө​лүе ко​лак​лар​ны ярып үтә.


Я​та​гын​нан ке​ше то​рып уты​ра. Ва​кый​га баш​ла​на, ут​лар хә​рә​кәт​кә ки​лә.


Як​ты​лык ка​ра​ват ти​рә​се​нә тук​та​ла. Сөй​ләш​кән, көл​гән та​выш​лар әле кө​чәя, әле ерак​ла​ша, әле ты​нып ка​ла.


И​шек шы​гыр​дап ачы​ла. Ан​нан як​ты​лык тө​шә. Ишек шы​гыр​дап ябы​ла. Җил уй​на​га​ны ише​те​леп ала, ты​на.


Зур тын​лык хө​ке​ме.


Ак​рын​лык бе​лән та​гын да бер озын көй баш​ла​нып, ки​нәт ке​нә өзе​лә.

Ш ә м ә к и (калтыравык үчекләнгән тавыш белән.)


“Йа Аллам” дип башлыйм һәрбер сүземне,


Синнән башка кемгә салыйм күземне?


Аңлаучым син язмышымның аһ-зарын,


Миндәй мескен кая куйсын бер башын?


Киңәшерлек кемем бар да нәрсәм бар?


Кемгә — иркен, кемгә, менә, дөньяң тар!


Иң мескене бу дөньяның мин булсам,


Иң бөеге, әлбәт инде, син — Аллам!


Адәмнәрне җиргә куып, биреп зар:


“Бар,— дисең син,— язмышыңа бәхет сар!”


Һәркемгә дә җитми булгач бәхетең,


Нигә кылдың бөек күктә тәхетең?


Гомер биреп, тәмуг аша үткәндә,


Кан-яшь түгеп эссе утың кичкәндә,


Ярдәм белән кул сузарга ни кала?


Яши-яши бер нәрсәдән наз ала


Торганнарың синең янга җиткәндә


Егылырмы — таяк белән төрткәнгә?


Әллә инде анда да шул мескенлек


Бирмәс миңа яшәр өчен өстенлек?


И бу җаным, нинди синең төсләрең,


Минем кебек мескенме һәм өсләрең?

Җ а н  (тавышы тонык ишетелә, үзе күренми.)


Мескеннәрнең җаны өтек булмас дисеңме?


Яңарт, адәм, яңар хәтер төсеңне!




Тынлык.


Өтек итеп күрәсеңме килә, бәдән?


Үз җаныңны кара, мескен әләм...



Өс​тәл яны​на ут тө​шеп, кү​ре​нә ки, ан​да ях​шы ки​ен​гән кы​я​фәт​ле бе​рәү уты​ра. Үзе чи​бәр, үзе ыс​пай. Бу — Җ а н (Шә​мә​ки​нең җа​ны​дыр ке​бек хис ка​ла, чөн​ки алар бер-бер​се​нә ох​шаш​лар).

Ш ә м ә к и


И адәм, нигә кердең ишегемне какмый?


Вакытым юк, түрем кунак кабул итми!

Җ а н


Мин кунакмы? Бу — минем торган хөҗрәм,


Кайчан телим: йөрим, чыгам, керәм!


Әгәр инде куа калсаң, буш бәдән,


Урын бирми торсаң инде бу түрдән,


Ул вакытта ташлыйм аны һәм китәм,


Кичеп җиһан, күккә ашып ук җитәм!

Ш ә м ә к и


Ул кадәрле иркен йөрерлек булгач,


Ул кадәр дә кургашын яшем тулгач,


Ник түремдә болай торасың — 


Ачык көнне ябып куясың?

Җ а н 


Мин киткәндә үле кала бәдән,


Онытып куйсаң мине, мескен адәм,


Тиеш гомерең була синең әрәм,


Гүр эчендә череп бетәр бу тән!

Ш ә м ә к и


Алдыбызга фикер үлчәвемне эләм,


Тәлинкәсен барлап,


Уй алтынын салам:


Син Газраил булсаң,


Бүтән төсең булыр иде әлбәт,


Бәлки шакшы исең...


Әгәр инде булсаң түбән заттан,


Йөрмәс идең күчеп гарше-күктән!

Җ а н


Адәмиләр гомер шулай инде — 


Өстен күргәннәре тән иде,


Үз җаннарын һич тә танымыйлар,


Мин-минлектән һич тә арынмыйлар!

Ш ә м ә к и


Бу кадәрле купшы булгач җаным,


Ник мескен соң аны йөрткән тәнем?



Ишек шыгырдап ачыла, шапылдап ябыла.



Җил уйнаганы ишетелә.

Ш ә м ә к и 


Кем соң йөри анда ачып-ябып,


Җылы тәнгә салкын җилен ягып?

Җ а н


Монсы инде, бәдән, белеп кал,


Хәтереңә алып, тоем сал:


Ачып япкан — һичбер кеше түгел,


Газраил ул, хәлең белеп йөрер.


Синең күзләр аны күрергә


Көче җитми, сукыр әлегә.


Көтә синнән минем чыкканны,


Гарше күккә менеп киткәнне...


Икенче көн килеп муллалар — 


Гүр эченә илтеп салырлар!

Ш ә м ә к и


Үз җаныңа булма инде хуҗа,


Килеп сиңа, кулын сөртә нужа!

Җ а н


Җан булмаса, 


Өметсезлек күмә адәмне,


Җаны кайтса, сукырая тәмамы.


Бөтен көче, белми әлегә,


Җан булуда бәдән эчендә.


Мин юк икән, мескен бөҗәк шул син,


Бүре өчен татлы азык, ит, җим!

Ш ә м ә к и


Хәзер тагын ишек ачарлар...


Сине кабат килеп карарлар...


Юк, йа Хода, ташламасын бу җан — 


Минем өчен кадерле бу җиһан!


Яшәвем дә бик аз гына әле,


Ташламасын тормышымның яме!

Җ а н


Бу алама бәдән эчендә


Гомергәме миңа яшәргә?


Синең төссез сүрәтеңне күреп,


Китәләр шул өскә шакшы түгеп!


Ә син моңа хәйран итмисең,


Ә син мине бар дип белмисең!


Туйдым, җитәр, инде моннан китәм,


Мескенлектән үзем азат итәм!

Ш ә м ә к и


Миндәме соң гаеп, дөньясы шул,


Кешеләре шундый гамьсезләр,


Тышкы йөздән, кием асылыннан


Бәя таба күпме ямьсезләр.


Ә җаннарны ачып карау түгел,


Санга алу — мактау эше түгел...


Ни кылыйм соң, кемнәр гаепле?


Заманасы шулай саекты!

Җ а н


Бәдән өчен заман гаепле,


Ахмаклыкта заман гаепле,


Мескенлеккә заман гаепле,


Ерткычлыкта заман гаепле...


Юкмы башка, алып җилкәгә


Күтәрерлек барлык гаепне?

Ш ә м ә к и


Син әгәр дә куркак булмасаң,


Кадереңне алга куймасаң,


Сизми торса синең барлыкны,


Сытып китә адәм тарлыкны.


Гомер буе һаман сине саклап


Яши-яши тәмам арыгач,


Хәтерләрен сүтеп, ваклап-ваклап,


Сине алып, гүрләр аергач,


Табып ахыр шунда адәмнәр


Тәмуг ялкынында янарлар.

Җ а н


Мескен бәдән күпләп кылган эшкә


Җавап тотып килә нигә җаны?


Кул кушырып бәдән яткан төшкә


Кем дә килми һәм кузгатмый аны.


Бәдән өчен җан җавапны тота,


Бәдән өчен мең газапны үтә,


Шулмы хаклык, шулмы дөреслек — 


Гүр газабын уртак бирешлек!

Ш ә м ә к и


Җан асырап адәм баласы,


Көн-төн түгеп көчен, акылын,


Эшли-эшли, ә аннары гына


Җыеп ала кулга бакырын.


Шул тиенне саклый-ваклый гына


Җан асырый, юлның такырын


Эзләп багып бата баткакка


Һәм дә чыга беркөн ахмакка!

Җ а н


Җан кадере юк икән кешедә,


Һичшиксез чуала шул төштә,


Әл дә җан бар һәм кадере аның,


Айныта ул


Хәтта йокыдагы кеше аңын!

Ш ә м ә к и


Килешәмен, бәдән һәм җан мине


Кеше итә, яшәр итә инде...


Әмма ләкин


Җан бар хайванда да,


Җан кадердер хәтта борчага да!

Җ а н


Җан кадерен белә калса бәдән — 


Шакшылыкка батмас иде билдән,


Үлемсезлек эзләп йөреп шулай,


Йортын сатып, чыкмас иде илдән.


Мәңгелекнең серен белер өчен


Керми калу кирәк утларга!


Мең алдашу, хәрәм җыеп, мине


Салмау кирәк салкын суларга.


Җан кадерен белде бик аз бәндә,


Тән кадерен күпләр аулады,


Бәхет, дигән булып, бәхетсезлек


Кыяларын өскә аударды.

Ш ә м ә к и


Кеше булу хәлен кичермәгән


Бәндәләрдәме ул хакыйкать?


Яну-көю, кирәк — суга керү,


Ташкын кич син — шушы нәсыйхәт!


Шул чагында мәңгелекне табар,


Биеклеккә менәр һәр бәндә,


Янмый-көйми, сулар кичми икән,


Ул чагында аталмас та санда!


Син тынычлык, тынгы сорый-сорый,


Рәхәт яшәү өмет итәсең!


Шушындамы җәннәт? Әллә инде


Юри миңа ялган әйтәсең?

Җ а н


Кайда ялган? Хакыйкатьтән


Бәндәләр ник оялган?


Бу җиһан — тар, нигә анда


Мескен бәндә җай алган?


Мәңгелек дип исем аулап


Ни таптың да ни җыйдың?


Малың калыр, атаң-анаң,


Яшәр көчеңне җуйдың.

Ш ә м ә к и


Ник җавапсыз калдырдың син соравымны?


Аңлатылмый сөйлисең бозып колагымны!

Җ а н


Аңламыйсың? Син, югыйсә,


Акыллыдан аталдың...


Синдә уй бар, миндә хис һәм


Күз яше бар — аңладың?

Ш ә м ә к и


Акыл — башта, баш — бәдәндә,


Җан миңа нигә кирәк?


Ул вакытта фәлсәфәңне


Ташла, дивана өрәк!


Китсәң, әйдә, бар, китә тор,


Ник куркытып маташтың?


Хиссез яшәү — олуг акыл!


Син — бәхәстә саташтың!

Җ а н


Мәгәр китсәм, нәрсәң калыр?


Җансызлык хәтәрдер ул — 


Күпме бәндә акыл сата,


Хаклыкка җитәме ул!

Ш ә м ә к и


Гомер буе сине саклап йөрдем,


Ни файдаң да кирәк җирең бар?


Акыл белән генә яшәгәндә


Күпме зиннәт, күпме бәхет — яр!


Юкка түктердең син яшемне,


Юкка туктаттың син эшемне!


Калдыр мине, ардым, йоклап алыйм,


Тәнем — авыр, уйлар — ми тулы,


Бу сүзләрнең бер дә чиге булмас,


Калдыр мине, йоклыйм бу юлы!

Җ а н


Ярар, китәм, әмма әмер юктыр


Синнән китеп, кайтып кермәскә,


Син түз инде, бәдән, йончыгансың,


Сүзең бирмә кабат күрмәскә!

    (Китә башлагандай итә. Тынлык иңә.)

Ш ә м ә к и (бераздан.)


Юк-юк, китмә, әллә ничек авыр


Суык төште кинәт тәнемә,


Син барында җылы төсле иде,


Күтәрелдең — ташлап төнемә!

Җ а н (туктый.)

Төн түгел ул, көн сүнмәде һич тә!


Гүр салкыны керде тәнеңә...


Беркөн, ташлап, барыбер китәчәкмен,


Сәлам калдыр миңа, җаныңа!


Үзсүзләнеп бәхәс тоткан булдың,


Кирәкми дип мине этәрдең,


Болай өстен булгач, ни өчен соң

Менә хәзер тавыш күтәрдең?


Кал син ялгыз, ә мин — китим, чыгыйм,


Менеп айкыйм гарше күкләрне,


Сау бул инде, ачу тотма инде миңа,


Ташла читкә юк-бар үпкәңне!


Рәхмәтеннән мине калдырмас Хак,


Инде җитте, авызыңа су кап!

Ш ә м ә к и (мескенләнә.)


Китмә, җаным, үтенепләр сорыйм:


Китмә!..


Бу бәдәнне берүк ятим итмә!


Минем әле җирдә яшисем бар,


Иртә әле, болай ташлап китмә!

Җ а н


Кешедән җан чыгу белән әле


Үлде диеп һичкем уйламас,


Дивана да кеше булып туа,


Хайван кебек яши — аңламас!

Ш ә м ә к и


Ничек алай? Җаны ташлап чыкса —

Кеше үлә, син дә үтермә,


Минем әле утлар чыгасым бар,


Исем калдырасым гасырга!

Җ а н


Ни хикмәте бар соң ул исемнең?


Гыйбрәт калдыр, калдыр хакыйкать!


Бу җиһанда күпме исемсезләр


Торып китте, килеп ничә кат!

Ә син һаман: “Исем-исем!”— дисең,


Җисемеңне һич тә уйламый,


Җисемеңдә хикмәт сакла, дустым,


Хикмәтсездә исем булалмый!

Ш ә м ә к и


Син үзеңне хис иясе дидең,


Ә соң кайдан акыл табасың?


Ник үртисең? Әллә юри шулай


Сынау куеп мине кагасың?


Җырлатучым минем, яшәтүчем,


Кадерлем дә, ханым, теләгем,


Калдырма син ялгыз яшәештә,


Бердәнберем, җаным, терәгем!

Җ а н


Ялгышма син, бәндә,


Бердәнбер ул — 


Бөек Хода үзе җиһанда!


Үзе — терәк,


Үзе — бөек максат,


Коткаручың ахыр туфанда!


Ә мин нәрсә — 


Бер җан,


Мең җаннарның

Бер кисәге генә шул санда!


Аермам — шул, сиңа аталганмын,


Буй җитештем синең бу тәндә!

Ш ә м ә к и


Шулай булгач — рәхмәтләрең кая?


Бик үк артык чөелеп китәсең,


Акыл биргән булып, үгет кылып,


Мине тагын мескен итәсең!


Болай үзең дөрес сөйләшәсең,


Бер дә хәйләң миңа сизелми,


Юкса, карап торам-торам да мин,


Ничек юлың миннән киселми?

Җ а н


Кабатланам — 


Адәм заты шулай


Тән файдасын эзләп саташа!


Җан — ирекле, әмма шунсы да бар:


Аның ирке Бөек Зат аша!


Тели икән Аллаһ, ул аера,


Тели икән — куша кабаттан!


Минем ирек синең алда гына,


Ә мин — колың Ходай каршында!


Синең гаеп миңа җәбер сала,


Синең гөнаһ — миңа зур җәза!


Гел пышылдап торам колагыңа:


Монсы — яхшы эштер, бу — каза!


Тыңламыйсың, үз туксаның — туксан,


Үз теләгең — теләк, ни өчен


Синең кылган эшкә мин җаваплы,


Тән каршында бармы бу көчем?

Ш ә м ә к и


Димәк, иркең — Ходай тәгаләдән


Һәм миннән дә тора, мескен җан?


Шулай булгач нигә буйсынмыйсың?


Без дә — бер үк, димәк, бер үк сан!
Җ а н


Син сәламәт икән, икебез — бер,


Син авыру һәм мин — ирекле!


Телим икән, ашам гарше күккә,


Айкап йөрим очып киңлекне!


Мәгәрем ки шунда терелә калсаң,


Мин кайтырмын — Хакның фәрманы,


Мәңге салкын гүрне тапсаң, бәлки


Мин ирекле, иркем — калганы!


Авыр-авыр салкын тиргә батып,


Тарткалаш син үлем кулында,


Син гөнаһка чумган чакта күпме


Әрнедем мин авырып золымда.


Ни ярдәмең тиде? Һаман-һаман


Миңа йөкне сала бирдең син,


Шәраб кабып, кызлар тәнен кысып,


Дәрткә чумып рәхәт кылдың син!


Инде хәзер золым кайтты кире


Чыккан урынын табып, сөенеп,


Авыр, укшы, хәсрәт йот һәм ут,


Ялкын хәлен төшен көенеп!


Бәлки шунда дөнья ямен аңлап,


Бәхет тәмен татыр бәдәнең,


Кеше булып килгәч шушы Җиргә,


Кеше булып кала белмәдең!


Мең рәхмәтнең мең михнәте бардыр,


Мең михнәтнең бардыр рәхәте,


Гөнаһларың авыру юып алса,


Шушы булыр Ходай хөрмәте,


Шушыдыр ул Аллаһ рәхмәте!

Ш ә м ә к и (тыныч һәм борчулы.)


Куркытасың? Әгәр минем җанны


Син дисәләр Кыямәт көнендә,


Таный алмый гаҗиз булыр идем,


Килеп юата күр төнемдә.


Салкын миңа, авыр бу хәлемдә


Килми һич тә болай китәсем,


Калыйк бергә, калыйк, бәлки әле


Бардыр минем хаклык итәсем?


Гади адәмиләр генәме соң,


Пәйгамбәрләр дә күп ялгышкан,


Аларданмы калмаган бу хәлләр,


Алар да шул сынган ялгыштан!

Җ а н


Ә син, бәдән, пәйгамбәрләр белән


Тиңләшерлек ни эш кылалдың?


Шушы хәлдә ничек телең бара — 


Изге булып күпме кыландың?

Ш ә м ә к и


Изге диеп һич тә мин үземне


Белмәдем дә атап йөртмәдем,


Ничек болай булды әле гомер — 


Нигә телгә җанны кертмәдем?


Ни хикмәтле булыр идем бәлки


Сатылмыйча калсам ким-хурга!


Аһ мин — мескен, ничек шулай тыныч


Йөрдем санап санны мин зурга?

Җ а н


Ела-ела, алда һәм алдан син,


Тәүбәгә кил, әүрел ишәккә,


Дивана бул, илдән илгә йөре


Беткә батып, чумып кибәккә!

Ш ә м ә к и


Көләсең? Кайсы эшем дөрес?


Тәүбә тотсам, кабул итмисең,


Бу сүзләрдән яшерен генә үзең

Серләр эзләп, сергә җитмисең!


Мәгәрем ки бәхәс кылам икән,


Сүзләремнән мәгънә эзлисең,


Акыл биргән кебек маташасың,


Ә ахырда: “Көлке эш!” — дисең.


Гүя синдә генә бу дөреслек,


Гүя үзең Хакның илчесе,


Юктыр-юктыр, ялган сөйлисеңдер,


Ничек соң син аның кечесе?


Аһ, беләм мин, ишеткәнем дә бар:


Адәмнәрнең җаны — бик хәтәр,


Шайтанга да сатылалар алар,


Нинди ялган уен, бик зәһәр!


Шулай-шулай! Төшенәм дә бугай


Җан дигәннең асыл мәгънәсен,


Бәдәннәрне харап итәр өчен


Бу дөньяга үзең килгәнсең!


Борынгыдан калган бәхәстер бу,


Адәм белән Иблис хәленнән,


Син ялганга кереп чумган килеш


Булгансыңдыр аның колыннан!

Җ а н (куркынып.)


Чү-чү, бәдән! Куркытма син мине,


Иң дошманым — Иблис кавеме!


Минем монда иркенлекне күрсә,


Килеп җитәр дию хаины.

Ш ә м ә к и (көлеп.)


Куркындыңмы? Ничек болай әле


Тиз бирешеп калдың сүземә?


Әллә чыннан, әллә шаяртасың,


Күренәсеңме шулай күземә?


Аһ син — җаһил, аһ син — куркак, ничек


Яшисең бу бәдән эчендә?


Хакыйкатьне миңа бәян итеп


Ник сөйлисең, юк һич көчең дә.


Мин ирекле диеп сөенәсең

Һәм куркасың “Иблис” сүзеннән,


Диюләрдән алданырлык булгач,


Сөйләмә һич тетрәп тезеңнән!

Җ а н (үтенечле.)


Миһербансыз бәдән, телең — сөйли,


Ә акылың йоклап калганмы?


Шушы кадәр хаксыз нигә үзең?


Башыңа да чүп-чар тулганмы?


Минсез калсаң, Шайтан кулын салса,


Хайван җанын кертер тәнеңә,


Диванага чыккач нишләрсең соң,


Шайтан — дошман адәм җанына!

Ш ә м ә к и (дуамалланып.)


Сөйлә-сөйлә, җаең килгән саен


Үчекли бир тәнне, хастаны,


Үзең генә өркү җитмәгәнме?


Мине куркыт! Кара — останы!


Бөек булып кылана да, хәзер


Мескенләнә, ни хәл кылырсың?


Тәнгә кереп качмак буласыңмы — 


Чыгам диеп тагын дуларсың?


Юк инде, юк! Бар, кит, кайдан килдең,


Йөре шунда — күктә, гаршедә,


Синнән ирек алам менә бу көн,


Торма болай минем каршыда!


Калтыранма, Шайтан кулы җитәр,


Буе — озын, акыл иясе!


Хак катында хәтта мәләкләргә


Дәрес бирде, белем күәсе


Көчле аның, хәйләсе дә хәтәр,


Тели икән, керде җәннәткә,


Кемнәр аны тыеп кала алды — 


Башы җитте төрле хикмәткә!


Җәһүд-тәрсә — барсы аннан курка,


Өн салды ул мөэмин-өммәткә,


Түгелме соң өстен барчабыздан,


Булмадымы хуҗа милләткә?


Чиксез галәм аннан өркеп тора,


Мескен җаннар аннан курка кала,


Бар фәлсәфә-гыйлем — бер чүп кенә


Каршысында аның, белә — таба!


Олуг зат ул, кече була алмас,


Көчле зат ул, надан була алмас,


Галим зат ул, мескен кала алмас,


Акыллы ул, белми кала алмас!


Горурлыкка — горур һәммәбездән,


Кем иярде — тапты ярдәменнән,


Нәфсең барда — Шайтан синең кулда,


Өлешең ал шәраб-ут тәменнән!


“Иблис” диләр аны һәм “Газазил”,


Һәм мең төрле бардыр исеме,


Дию-җеннәр аңа буйсындылар,


Барсының да бердер җисеме!


Кемнәр җанын фида итте аңа — 


Мәңгелекне алар таптылар,


Чиксез гомер, хәмер, сый вә хөрмәт — 


Ничә ятлар анда шактый бар!


Ә син, җәннәт, дисең, анда — күктә


Үзең өчен җайны эзлисең,


Миңа монда калу кыйммәтлерәк,


Юк-бар сүзең сүз дип сөйлисең.


Тәнем-бәдән тормыш ахырында


Туфрак белән кала укмашып,


Ә син анда кәеф табачаксың,


Башка җаннар белән чолгашып.


Юк-юк, кит син, кермә кире тәнгә,


Оч син гарше күкләр катына,


Йә булмаса Шайтангамы сатыйм


Дәрте бәрабәре хакына?

Җ а н (тыныч һәм мәгърур.)


Ә син, бәдән, нинди миһербансыз,


Нинди ахмак сүзләр сөйлисең?


Бар кылучы Хакны ник онтасың?


Син — Шайтанның көен көйлисең!


Ничек телең бара, сүзең әйттең,


Хак тәгалә — белеп торучы!


Бу гамәлең өчен җавап тотып


Син булырсың әле килүче!

Ш ә м ә к и (үз алдына сөйләнгәндәй.)


Кыямәткә — ерак, белмим түгел,


Ә аннан соң — Сират, җәннәте...


Барлы-юклы күпме гомер калды,


Миңа кирәк тәннең сихәте!


Байлык, хөрмәт — барсын бирер Иблис,


Ул бит олуг заттыр, галәмнән,


Хак тәгалә аны шулай кылгач,


Ник гаепле булсын адәмнән?

Җ а н (үгетләп.)


Бар да дөрес, белеп сөйлисең, тик


Мәгънә гыйльме синдә саерак,


Аң һәм белем, акыл гына түгел,


Мәгънә кирәк, ансыз син — дурак!


Аллаһ белән Шайтан ярышырлык


Затлармы соң, мескен бәндәчек?


Аллаһ — бөек, бар нәрсәдән өстен,


Шуны төшен инде, адәмчек!


Шайтан үзе — Хак тәгалә колы,


Ни кылса да җавап тотачак,


Иблис белән Ходай ярышмады,


Иягә кол тездә торачак!


Шайтан шул ул миңа-сиңа дошман,


Ничек дошман иде Адәмгә,


Аңа яреп азмы китүчеләр,


Батучылар язык-хәрәмгә?

Ш ә м ә к и (айныгандай.)


Тукта-тукта, мәгънә җебен өздең,


Хикмәтеңә акыл төшенми...


Ничек алай? Шайтан — олуг бер зат,


Адәмиләр — мескен кешеңме?


Шулай икән, ничек ярышырлык


Булсын алар? Көчләр — төрлечә,


Димәк, дөнья тигез түгел һәм дә


Дөрес түгел болай минемчә!

Җ а н


Бөек ия тигез итеп кылды


Җир йөзендә байны-ярлыны,


Әмма кемгә кысан булды тормыш,


Кемгә — иркен, язмыш ярлыгы.


Шайтан белән Адәм дошман иде,


Әмма тигез түгел көчләре,


Шуңа бирде бәндәләргә Хода


Пәйгамбәрлек, олы хисләрне.


Фәрештәләр яклаучысы булды


Әүлия һәм нәби затларның,


Бүген дә шул канун дәвам итә:


Кемнәр изге — таба хакларын!

Ш ә м ә к и


Берәүләрен куды, йортын сүтте,


Берәүләрне җыйды, якын итте,


Берәүләрдә амбар-амбар маллар,


Ә берәүләр ятып идән ялар!

Җ а н


Барсы дөрес, әмма мәгънә бардыр


Бу эшләрнең башы-ахырда,


Кем җыелды — алар дошманлашты,


Кем таралды — дуслар барсы да.


Яшәешнең кануннары шулай,


Таралуда һич юк таркаулык,


Бер-береңә тарлык кылдың исә,


Тынычлык та бетә һәм саулык!

Ш ә м ә к и


Син дә миннән баш тартмадың түгел,


Качарга дип сәбәп эзләдең,


Син дә миңа тугыры булмый калгач,


Кем таяныч, хакмы сүзләрем?

Җ а н


Сүз хаклыгы өчен гамәл кирәк,


Эшнең кирәк дөрес булуы,


Сөйләү шул ул — гади хыял гына


Һәм уйларның сүзгә чыгуы.


Даһилардан калган гыйбрәтләр бар,


Хикмәтләр бар дөнья йөзендә,


Һәр бәндәнең акыл чүмече бар


Барсын булдырырга үзендә.


Сөзеп ал син, акыл — бәһа тора,


Сатар өчен базар — китабың!


Әмма гамәл кирәк, шунда файда!

Киңәш итеп әйтим ни тагын?

Ш ә м ә к и


Син сөйләргә оста анысы, беләм,


Акыл бирү мәгәр исәбең,


Әмма хистә нинди акыл булсын,


Син шул бары — җаным, кисәгем!

Җ а н (сөенеп.)


Синдә — гамәл, миндә дәрт һәм хис бар,


Синдә хәл бар, миндә — терәге,


Шулай булгач, ничек итеп чит-ят


Кала алабыз без, күр әле!

Ш ә м ә к и (мәгърурланып.)


Юк-юк, кит, бар, йөрмә комачаулап,


Оч гаршеңә, күккә, җәннәткә,


Мин үземә күрә яшим әле,


Хыянәткә кердең бигрәк тә.


Синең белән кала аламмы соң — 


Сатыл, әнә, китеп, Шайтанга,


Тәмугына алып олаксыннар,


Ә мин калыйм монда — туфракта!


Җәсәдемнең асыл ватаны ул,


Тудыручым һәм дә алучым,


Куенына керим, шунда тынгы,


Шунда сүнәр минем ачуым!

Җ а н


Киреләнмә, ялындырма! Нигә


Бу кадәрле юкны сөйләргә?


Туфрак кайчан тудыручың булды?


Анаң булды? Калды көләргә!


Ата каны, ана сөте синдә,


Тәнең — туфрак, тәкъдир — Ходайдан,


Ничек итеп шушы яшькә җиттең,


Алалмагач мәгънә болардан?


Хакыйкатьнең сере һәрчак гади,


Моның өчен башмы зур кирәк?


Акыл ирешмәгән күп эшләрне


Хисләр белән табу җиңелрәк!

Ш ә м ә к и (тагын боегып.)


Сиңа — рәхәт, син — китәсе анда,


Гарше күккә менеп җитәсе,


Миңа монда калу язган булгач,


Ничек моңа риза итәсе?

Җ а н


Ялган сүз ул, юкны сөйлисең син,


Авыру тәнең шулай котыра,


Тән шул тәмам җансыз калу белән


Акылың да миңа күченә.

Ш ә м ә к и


Ничек алай? Син шул җаным гына,


Тәнем — шушы, шулай яшәдем,


Үлем өчен иртә әле, тукта,


Ничек сиңа күчәм? Җәсәдем?

Җ а н


Анысы — күлмәк кебек, саласың да


Минем белән бергә буласың!


Туфрак — кала, рух — күккә аша,


Ни теләсәң — шуны кыласың!


Моңа кадәр җирдә атлап йөрдең

Һәм көнләштең очкан кошлардан,


Әмма миндә олуг гыйбрәтләр бар,


Тик куркам мин кара көчләрдән.


Тәүбәңә кил, газап уты сине


Төреп ялкынына салганчы,


Өмет тулы күкрәгеңне, килеп,


Соры кортлар сарып алганчы.


Дөнья йөзе — җәбер-гөнаһ урын,


Син дә савап кына кылмадың,


Әйдә киттек, анда — яшәү көтә,


Син дә монда үлми калмадың.


Һәркем шулай үз тәкъдире белән


Килер-китәр, ничек язылган,


Кара туфрак булып таралачак


Хәтта синең кайнар кызыл кан.

Ш ә м ә к и (аптырашта.)


Аңламадым, кем син? Җаным икән,


Мондый сүзләр сөйләр идеңме?


Шушы кадәр бозык, сасы тәндә


Бу гомерләр торыр идеңме?


Юк, син — Шайтан, әйе, Иблис үзе!


Юри шулай килеп сөйләндең!


Мин бит тере, юкса бу тәнемнән


Чыккан булсаң!.. Син ник теләндең?


Иблис кенә моны эшли ала


Керү өчен күккә, җәннәткә,


Аһ мин ахмак, менә яңа гына


Төшенеп киләм бугай хикмәткә!


Сакла, Ходам! Янсын Иблис мәлгунь


Һәм югалсын күзем каршыннан!


Авыру ясап, юри саташтырып,


Өлеш тапмакчысың җанымнан!


Юк-юк! Бирмим! Ул үземә кирәк,


Ышандырма юк-бар сүзеңә,


Кара әле, ничек сөйләштереп,


Үзем булып күренә күземә!

Җ а н (мәгърур.)


Җитәр-җитәр! Артык шашынма син,


Сыендыручың, имеш, бер Аллаһ,


Хәйләмне тиз тотып кала алдың,


Икенче юл болай һич булмас!


Синнән калдым, балаларың бардыр,


Мин барыбер җаен табармын,


Бер мескеннең җанын урлап, тотып,


Бәгыренә кадәр үтәрмен!


Шаштырырмын аның акылларын,


Пәйгамбәрлек аңа бирермен,


Һичкем белмәс ул мин икәнемне,


Бәндәләрне бозып йөрермен!

Ш ә м ә к и


Аһ син — явыз! Ләгънәт сиңа, ләгънәт,


Югал күздән янып-тәгәрәп,


Бөек Ходай, ярдәмеңне юлла!


Таш атыпмы куам? Сүккәләп?..

Җ а н


Китәм-китәм! Синең алда көчсез,


Күрәсең бит, мескен мин хәзер!


Күрешербез бәлки тәмугта без,


Моны килер көннәр күрсәтер!



Яшен яшьни. Җ а н  юкка чыга.

Ш ә м ә к и (уянып тора.)


Нинди якты, нинди рәхәт дөнья!


Тукта әле, миңа ни кылды?


Әллә өнем, әллә төшем иде?..


Ярар, бетте!


Булган икән — булды!



(Тәмам.)




ХАН КЫЗЫ, ЯКИ ГАШЫЙК ШАГЫЙРЬ






Драматик поэма

К а т н а ш а л а р:

М ә м ә д ь я р, гашыйк шагыйрь, сәид улы.

С ө н б и к ә, хан кызы.

М и ң л е г а я н, Мәмәдьярның әнисе, бай сәид хатыны.

Җ а н с а к л а р, яшь егет, Мәмәдьярның шәхси сакчысы.

Җ а р и я, хезмәтче кыз.

Ш ә е х, мулла, галим кеше.

С а б ы р, сәүдәгәр, йомышчы.

К ы з л а р, Сөнбикәнең хезмәтендә торучы бай кызлары.

Б е р е н ч е  к ы з, һавалырак.

И к е н ч е  к ы з, күндәм.

Ө ч е н ч е  к ы з, җитди.

Д ү р т е н ч е  к ы з, яхшылыклы.

К а з а н  х а н ы, Казан ханы Габдулла.

И л ч е.

Х е з м ә т ч е л ә р.

Г а с к ә р и л ә р.






БЕРЕНЧЕ ФАСЫЛ


Баш​лам: Ва​кый​га хан​лык​лар чо​рын​да ба​ра. Тар​кау​лык​тан һәм тар​хан-тү​рә​ләр​нең баш​баш​так​лы​гын​нан Ур​да тә​мам ары​ган. Бө​тен ха​лык та ди​яр​лек кис​кен үз​гә​реш​ләр​не те​ләп һәм си​зе​неп яши. Ка​зан исә, шу​шы кар​шы​лык​лар эчен​дә бу​та​лып кал​мый​ча, җы​е​ла​рак төш​кән ке​бек. Әм​ма бу алай ук тү​гел. Шу​лай да Идел бу​ен​да​гы ха​лык​лар Ка​зан ягы​на тар​ты​ла, ан​да үз​лә​ре​нә ыша​ныч һәм те​рәк кү​рә. Чөн​ки мон​да мә​дә​ни​ят, фән, җи​теш​те​рү-сәү​дә ал​га ки​тә ба​ра. Укы​мыш​лы ир​лә​ре бү​тән тө​бәк​ләр​дә дә аб​руй ка​за​на. Ка​зан хал​кы тор​мыш-көн​кү​реш​тә, баш​ка ур​да​лар бе​лән ча​гыш​тыр​ган​да, юга​ры​рак кү​тә​ре​лә. Әм​ма ул да ил​дә​ге баш​баш​так​лык​лар​дан ал​җый, алар​дан ко​ты​ла ал​мый​ча га​зап​ла​на. Тү​рә​ләр Мәс​кәү яки Тө​рек сә​я​сә​тен ку​ер​та. Ха​лык үз ире​ген ны​гы​тыр​га ты​ры​ша, ил​нең имин​ле​ген те​ли, хан​нар​дан да шу​ны та​ләп итә.


О​луг-Мө​хәм​мәд хан​га ка​дәр​ге Ка​зан хан​лы​гы (Яңа Бол​гар) хал​кы әле чит мәм​лә​кәт​ләр​нең яу бе​лән ки​лү​лә​ре​нә кар​шы көч туп​лый, әле бар дөнь​я​сын оны​тып бәй​рәм итә.


ХY йөз ба​шы.






ТӘҮГЕ КҮРЕНЕШ


Таш йорт. Эч​ке ягы. Тар, озын тә​рә​зә​ләр. Ке​ләм. Аның өс​тен​дә тә​бә​нәк язу өс​тә​ле. Кә​газь​ләр. Яшь егет, ша​гыйрь М ә м ә д ь я р,  шун​да ак​та​ры​на, тук​тап ка​ла.

М ә м ә д ь я р (үз алдына сөйли.)


Күңелемдә нинди моң бар — 



Һич беләлмим,


Бер югала,


Ә аннары тагын килә,


Дулкын булып куба,


Күтәрә дә мине,


Кочагына алып кереп китә...


Үзәгемә үтә...


Елларыма,


Торыр көннәремә сәер


Зарларым бар күңелемдә,


Җырларым бар — 


Сөйләсәм дә бетмәс, беләм,


Дәрья ташыр,


Бар дөньялар шаулап, кинәт


Туфан шашар!


Бу моңымны


Чыгарырмы җаннан берәр җыр?..


Бер моңым бар,


Сүзгә күчерә калсам


Бар җылысын татлы хисләремнең,


Югалтырмын төсле барсын түгеп...


Сагышы ул шушы кичләремнең!



Өстәл тирәли йөренә, якыная, ерагая.



Пауза-тынлык.
М ә м ә д ь я р (тәрәзәдән төбәлеп.)


Көннәремнең ямен алып китәр


Соры көзләр,


Күңелем өркеп бетәр,


Сандугачлар, сайрар кошлар тынар,


Чыпчыкларның туе шунда җитәр...


Нишләрмен мин гөлләр шиңсәләр?


Нишләрмен мин


Җанның ялкыннары


Җылытмаса шушы


Кышка барган тормыш көннәрен?..


Шагыйрь, кем син,


Кемгә бу кирәгең?


Синең шигырь шулай торгызырмы


Нык ирләрне — илләр терәген?


Әллә инде юашланып китәрсең дә


Һәр җансызны җанлы диеп мактап


Безелдәрсең гүя кигәвен?


Юк инде, юк!..


Күңелемдә очкын,


Туктамамын һич тә җырлаудан,


Үз халкының язмыш-тормышына


Аяк чалганнарны хурлаудан!


Шагыйрь булып туган икән җаның,


Ул түзәрме, әйтми калырмы


Бернең меңне харап иткәнен,


Әҗәл тырнагына илткәнен?


Күтәрәлми күңелем сүзләрен дә


Хурлык белән тулган җаннарны...


Аллаһ уты яшен кебек сугып,


Кисәү итәр идем аларны!



Яшен яшьни. Бүлмә яктырып ала. Күк күкри.


Ничәнче көн яңгыр!


Әле бозы төшә,


Әле ярлары


Елгаларны тыя алмый кочагында...


Көннәрем болытлы,


Ә күңелем — 


Чәнечкеле гөлләр кочагында!



Мәмәдьярның әнисе  М и ң л е г а я н  керә.

М и ң л е г а я н (борчулы, улын җиңеннән ала.)


Улым,


Нурлы йөзләреңдә борчу күрәм,


Сагышланып нидән үртәлдең?


Кирәкмәстер!


Моңлы бала булсаң,


Якты көннәреңне хәсрәт алып,


Авыр болытларга сарырсың...


Табигатем аннан башка да


Моңлы-сагышлы чагы!


Су болай да ташый,


Менә


Яңгыр килә тагын...



Яшен уйнап ала. Күкләр күкри.


Улым!..


Йа Раббым, үзең сакла,


Бәндәләрең шушы ихатаңда


Азмы җәбер тарта?



Улына карап сөйли.


Илнең тәне керле булса кирәк,


Яңгырларга чиге килер иде...


Ярый,


Анысын Ходай үзе белә,


Ярлыкасын инде!

М ә м ә д ь я р (читләшеп, кулына каләм ала.)


Бөек анам,


Илнең йөзе керле дисеңме син?


Кем соң аңа шакшы буяган?


Игенчеме?


Көн-төн эшкә салган


Бар күңелен, барча көчләрен!


Көтүчеме?


Явым асларында калып,


Таратмаучы җилгә малларын!
М и ң л е г а я н


Улым,


Нинди уйлар керттең башларыңа?..


Үзең сәид заты!


Бабаларың, изге атаңның

Урыннары тәхет янында


Булган!..



Күзен яулык белән сөртә.

Йа Раббым,


Урыннарын яса җәннәттә!


(Улына.)


Ата-бабаларың

Изгеләрнең исемен йөртә!

М ә м ә д ь я р


Исемнәре ( изге...


Ә эшләре?..

М и ң л е г а я н (ашкынып, ачуланып.)

Ни сүзең бу, улым?


Хан коткысы!


Ата-бабаң иде ил терәге,


Дошманнарга көнен бирмәде.



Җ а р и я  керә.
Җ а р и я (кыска паузадан соң.)

Байбикәм,


Йортыбызга мосафирлар төште...


Сарай аша килә юллары,


Сәлам алгач,


Никтер күңел күчте...

М и ң л е г а я н (кул аркасы белән генә ишарә итеп.)

Боерам!..


Сабыр атлы юлчылары булса,


Барысына ваклап-ваклап кына


Җылы кымыз биреп сый кылырга!


Җанбәк атлы кәраванчы булса,


Ашыктырма, үзем чыгармын.


Ә башкалар ишек каккан булса,


Ни эшләргә


Ат караучы яхшы беләдер.


Әйттер,


Коры урын булыр һич югында,


Юеш төндә кунып чыгарга...


Үтә!

Җ а р и я


Рәхимегез, байбикәм!



(Иелгән башын күтәрмичә, шома гына артка китә-китә чыга.)
М и ң л е г а я н (ак чәч толымының тәңкәләрен җайлап.)

Авырая көннәр, тора салып


Алтын тәңкәләрем чуала...


Чуарланыр, ахры, тормыш,


Никтер әрни җаным бу ара.


Яман икән тормыш (

Яшәү көнең

Озын булса балаң гомереннән!


Йа Раббым, үзең сакла


Нәселемне дошман-бүре явызыннан!



(Чыгып китә. Борылып керә. Борчулы.)

Тәмам хәтерләрем буталган, улым!


Бар иде бераз сүзем...


Ярар,


Мосафирларны күрәм дә


Керәм.


Кунакларны капка каты тоту


Игелеккә, бәрәкәткә зарар!



(Китә.)
М ә м ә д ь я р (үз алдына.)

Шашкан дөнья, алтын-маллар өчен


Җан аямый гомер сөрәләр,


Төкерә алар халык йөзенә дә,


Сатып алып, бакыр бирсәләр.



Яшь егет  Җ а н с а к л а у  керә.
Җ а н с а к л а у (баш ия.)

Рөхсәтме, түрәм?
М ә м ә д ь я р (кискен.)


Күпме әйттем,


Ишетеп, инде кайчан


Колакларың кызарып беткәннәр,


Башың иеп сүз сөйләүдән булсаң,


Килмә янга, ирек,


Түрәң булсын башка-бүтәннәр!

Җ а н с а к л а у (түбәнсенеп.)

Гадәт шулай,


Байбикәдән әмер!


Булдыралмыйм,

Тугыры җаным,


Ике түгел йөзем,


Бары бер!

М ә м ә д ь я р (тагын да кискенрәк.)

Югал күздән!


Күренмә бүтән, бел!



Җ а н с а к л а у  чыгып бара.

М ә м ә д ь я р 


Йә, тукта!


Сөйлә, ник килдең?


Кирәк иде


Йомышыңны калдырып китүең!

Җ а н с а к л а у (тукталып һәм үтенеп.)

Түрәм, кума үз катыңнан,


Күрәсеңдер ( тугыры хезмәтем!

М ә м ә д ь я р (ике кулын да күккә таба күтәреп.)

Йа Раббым, тигез колларың без


Булсак та бу эне-агалар,


Мескеннәрдән мескенлеккә төшеп,


Намусларын гына ваталар!



Кыска пауза.

Йә әйт, ни сөйләрең,


Тик вакыт тар,


Күңелемә ятса, тыңлармын...


Әйт, нинди зар?

Җ а н с а к л а у (тыныч.)

Зарым бар, әйтәм, түрәм,


Кәрван белән гарәп мылтыклары килгән...


Затлы хөрмәт ( алтын кулдан!


Бодай башын салгач,


Ханның, затлар җыеп,


Кәеф алыр чагы җитә аудан.

М ә м ә д ь я р


Ә сиңа соң, нәрсә?


Исәп мәллә


Түрәң өчен үзең барырга?


Төшенмимең сүзең:


Кайсы баштан,


Ничек аңларга?

Җ а н с а к л а у (үтенеп.)

Кичерегез, түрәм...


Мин дә беләм, күрәм:


Хан кызына күпләр җан ата!


Һәммәсендә килеш,


Һәммәсендә килбәт,


Ә хан,


Кичерегез, түрәм,


Байлык-күркәмлекне ярата!



Кечкенә пауза.
М ә м ә д ь я р


Ярый,


Эшең шулмы?


Булыр,


Ә хәзергә калдыр үземне!



Җ а н с а к л а у  китә.

Бозык дөнья,


Ялтыравык халык,


Һәммәсенә нигә дан кирәк?


Әрсез җаннар (

Шактый түбән халык,


Бер-берсенә төбәп ук атар!



М и ң л е г а я н  байбикә керә.
М и ң л е г а я н


Сәүдәгәрләр килгән,


Коры урын


Җаннарының барча теләге,


Кәрвансарай халык белән тулы...


Юк көтелгән Сабыр,


Юк Җанбәге!

М ә м ә д ь я р


Сәүдәгәрләр?!.


Сәүдәгәрләр хөрмәт яраталар,


Кирәк иде бераз яхшы сүзең

Белән җаннарына үтәргә,


Кирәк иде бераз кымыз белән,


Гадәтеңчә,


Сыең белән хөрмәт итәргә.

М и ң л е г а я н  (тагын да кабатланып.)

Сый-хөрмәтең?


Азмы алар, белсәң,


Аны гына йортта күрделәр!


Болай оста булсаң,


Ал кулыңа тормыш олавын!


Җитәр!


Күпме йөртер идең,


Җитәр,


Ир-ат белән әңгәмәгә кереп...


Аллаһ белә (

Гөнаһы күп булды мөслимәнең,


Бу анаңның!

М ә м ә д ь я р (тыныч.)

Ташла инде, әнкәй!


И әнием!


Күңелем тартмый бу хафалы


Сез иңләгән тормыш эшенә!


Күреп торам


Ул шартлаткан чыбыркыңның очы


Кире кайтып төшә үзеңә!


Вак борчулар белән тулган тормышларны,


Зур эшләргә бөтереп алып,


Дәрт итәсе иде, яшәешнең

Сүлпәнләнгән дулкыннарын ярып,


Көне-төне җаннарны биләгән вак эшләр


Тиз сүтелә.


Шуңа сезнең өчен


Авыр үткән төсле вакыт...


Ә үзегез, имеш, бик өлгерләр,


Имеш, 


Ил тормышы безнең иңдә генә!


Йөзләрегез һаман ай кебек якты булса да


Ут йөртәсез астан гына (

Җәбер-җәфалары төшә кем өстенә?


Сезнең акыл


Золым белән тулган,


Купшы сөйли белә...

М и ң л е г а я н (сәерсенеп.)

Ни сөйлисең, угылым?


Хаҗи төсле


Диндарланып вәгазь укыйсың...


Күпме үземә сүзләр куйган идем:


Шәех дустың кертмим катка дип,


Аның коткысында тәмам черегәнсең!


Юк, җитте!


Башка укымыйсың китапларың

Һәм язмассың бүтән


Моңсу бәетләрең!


Күрәм,


Шушы якка китсә уйларың,


Синнән сәид заты чыкмас, мөгаен!


(Таркау кәгазьләрне җыештыра.)

Утка атам боларын!

М ә м ә д ь я р (алга атлап.)

Аллаһ хакы өчен үтенәм, әнкәм,


Алар минем бәгырь энҗеләрем!



Җ а н с а к л а у  керә.
Җ а н с а к л а у (түбәнчелек белән  б и к ә  каршында баш ия. Күзләрен күтәрми, башы салынган килеш кала.)

Байлар бае нурлы бикә!..


Игътибарыгызга сүз китердем,


Сүзем ( бәккә!


Шәех дусты килде,


Махсус хәбәр белән


Килгәнлеге


Ашыгуыннан ук сизелә!

М и ң л е г а я н (М ә м ә д ь я р г а .)

Ярар, керсен!


Әйтеп җибәр аның үзенә:


Рөхсәт юк, диген,


Атам урынына калган,


Көнемне көн иткән анамнан,


Килмәсен дә


Күренмәсен бүтән күземә!




(Китә.)
М ә м ә д ь я р (кәгазьләрен җыеп ала,  Җ а н с а к л а у н ы  ашыктырып, аңа әмерне үтәргә кул ишарәләре ясый.)

Йөгер!..


Керсен, ашыксын!



Җ а н с а к л а у  китә.
М ә м ә д ь я р


Үскән саен


Кешеләрнең холкы гына ныгый,


Ә мин


Үз-үземә кыйбла табалмыйм...


Дустым,


Нинди хәбәр алып килдең тагын?


Ничек итеп


Пыскып янган йөрәгемә су салыйм да


Сүндерим?


Җан дустымнан башка кемнәр аңлар


Күңелемдә тулган сагыш серләрен?



Ш ә е х  керә.
М ә м ә д ь я р  (каршы алып килә.)

Шәйхелислам дустым!


Кайда булдың?



Утырышалар.
Ш ә е х (ашыкмыйча сөйли.)

Соңгы көннәр зур уйларда үтте...


Минем өчен кирәк


Фәлсәфәле


Гарәп китап белән төн кунылды,


“Җазирател-фәлсәфә” дә аз инде!


Яңабаштан аркылыга-буйга укып чыктым,


Тик фикергә бүтән нокта кирәк...


Менә бүген генә


Сәүдәгәрләр килеп,


Атам өчен диеп


Затлы китап биреп киттеләр...


Бер егерме битен укыдым (

Шаккаттыргыч!


Борынгылар хезмәтеннән!


Шуннан менә сиңа йөгереп килдем!


Безнең карашларга


Туры килә кебек фәлсәфәсе!


Җан ( бер якта,


Ә тирә-як мохит (

Кешелекнең икенче тормышы!


Бөтен хәтәр шунда,


Ә чишелеш (

Безнең күптән килгән


Фикерләргә кереш:


Яшәештә буйсындыру кирәк


Бар тормышны җанның теләгенә!



Пауза.

М ә м ә д ь я р (уйланып.)

Димәк, безнең уйларга


Бары менә шушы ( нәтиҗә!


Инде күптән билгеле булган фикер


Тулган ахмак башлар эченә?

Ш ә е х (елмаеп.)

Тулысынча алай түгел шул!..


Минем фикер менә шушы турга җитте:


Безнең кылган барлык бәхәсләрнең

Бар, күрәсең, олуг нигезе!


Кабул итик шушы җимешне...


Әмма күрәм,


Аның өлгерәсе,


Пешеп җитүенә


Вакыт кирәк әле!


Син беләсең:


Коры фәлсәфә


Бик азларның

Күңеленә кереп ирешә!


Ә син ( шагыйрь, дустым!


Бәетләрең аша


Галимнең дә,


Җыр сөюче гади фәллахның да


Күңеленә үтеп керәсең...


Шагыйрь сүзе ( үтә!


Бай-ярлыны бер итә дә


Күңеленә ялкын салып китә!

М ә м ә д ь я р


Әйтүләре ( җиңел,


Әмма ул моң-шигырь


Уйнап кына туа дисеңме?


Аңа нигез кирәк!


Мәганә!


Ул бар


Һәм табылган да кебек иде,


Әмма...


Килеп менә әйттең сүзеңне (

Челпәрәмә килде бар фикерләр,


Таралды да китте бу нигез!


Белмим,


Яңадан туа алырмы инде?

Ш ә е х


Юкка хафаландың,


Хикмәт шунда (

Без таптык бит шул уйларның очын,


Менә инде фикер чылбырларын


Бәйлә дә кит,


Үстер шулардан!

М ә м ә д ь я р


Күпләр өчен таныш булган үгет


Юатыр дисеңме


Нәүмиз җаннарны?


Тормыш күптән иске түгел,


Яңа!


Килешерме соң иске ямау,


Боза шул ул яңа җиләнне!


Һич аңламыйм,


Кабул итми җаным бу якны!

Ш ә е х (канәгатьсез.)

Ашыкма син, шигырь өчен нигез


Булала ул иске фикер дә,


Ә аннары мөмкин түгелме соң

Ул фәлсәфи сүзне борырга?


Әйтик,


Җанны буйсындырсаң

Тормыш теләгенә?

М ә м ә д ь я р


Ярлы-ябагайга күптән инде


Шушы фәлсәфәне


Ханнар-байлар китереп такканнар


Һәм монысы билгеле фикер,


Ә шулай да...


Кем әйтер соң?..


Беләм, алар әйтер:


Безләр шуннан бәхет күргәннәр...

Ш ә е х


Ашыкма син, шагыйрь дустым,


Эш болайрак күренә минем күзгә:


Килдем төрле фәлсәфәнең дәвамына...


Әйтик,


Җанны буйсындырдык та ди


Тормыш-яшәешнең таләбенә


Һәм дә


Алга таба барсак нәрсә була?


Бар хикмәт тә шушы (

Хан-әмирләр,


Олуг хаким,


Тиречеләр-күнчеләр,


Уракчылар-көтүчеләр (

Һәммәсе дә,


Һәммәсенең җаны


Тормыш таләбенә буйсына,


Барсы бердәй тигез,


Димәк,


Аллаһ,


Рәсүлебез каршында!

М ә м ә д ь я р


Ә мисалы — шушы:


Чаптар атны тотып яп та кысан утарына,


Тот бик озак шунда


Һәм бәйгегә шулай әзерлә!


Нәрсә кала инде аңарда?

Ш ә е х (елмаеп.)

Ә без, тотабыз да,


Тагын алга таба китәбез...


Димәк, тормыш нәрсә?


Мең җаннарның бергә кайнавы!


Шуннан килсәк, димәк,


Яхшы тормыш (

Мең җаннарның өмет-теләге!


Ә хан, түрә?


Берәү, икәү, өчәү!


Шулай булгач (

Берәүләргә мең җаннарның

Теләгенә буйсынмаудан нәрсә кала?


Тик бу бары


Җирдә яшәүчегә кагыла!

М ә м ә д ь я р


Анысы шулай булсын,


Бераз төзекләнде кебек


Фәлсәфәнең нигез ташлары...


Ә соң үзе


Нәрсәләргә генә таянды?

Ш ә е х


Соң, нәрсәгә булсын?


Хикмәте шул (

Яшәү өчен,


Торыр өчен җирдә,


Иңдерелгән Коръән нигезенә


Таянылган бер фәлсәфә кирәк


Бүген көндә!


Бу буталчык дөнья, шулай итеп,


Алсын тәртип бераз үзенә!



Пауза.

М ә м ә д ь я р


Ярый,


Шулай икәнлеген алда тотып,


Ил өчен гамәлгә куәт алып


Керештек...


Фикер нигезенә әле яңа


Төшенеп җиттек сыман...


Мин фәйләсүф түгел синең кебек,


Әмма шагыйрьнең дә фикер көченә


Таянырга ныклы нокта кирәк!


Уйлыйм-уйлыйм да исәплим:


Колгалиләр заманында күпкә җиңел булган,


Халык әле яңа Коръән телен аңлап,


Әле яңа тоеп кына килгән,


Мондый чакта таләбе дә гади...


Кулда тотып берәр шәхес,


Баһадирга


Дан җырласаң,


Бүтән бер нәрсә дә


Һич кирәкми.


Заманасы шундый,


Чор таләбе ( шушы соралган!


Ә бүген


Алга таба алып барыр өчен


Халыкны һәм илне,


Танытырга көчен


Фикри ныклык,


Тугырылык кирәк!

Ш ә е х (дустына карап сөйли.)

Безнең инанулар уртак,


Иман уртак,


Хәзер кайтам, утырам язуга!


Тәмам итәр китабым да күптән


Соңгы җөмлә,


Соңгы нокталарын көтә.


Без уйлаган сүзләр,


Без омтылган тормыш


Өчен әле эшләр башланмаган,


Кирәк зур борылыш...


Ныклы нигез кирәк,


Аны корсак,


Ныклы бина күтәрелер күккә!


Атам, бөек Ислам колы, казый


Беркөн шушы сүзен җиткерде:


Безнең көтепханә шактый гына


Бай һәм ис китәрлек


Күркәм тарихлы.


Борынгыдан килгән китаплардан


Бозау тиресенә язылган сүрәләр,


Хан Алмушның үз кулына тигән


Гарәп-төрки китаплары һәм бар!


Укы гына,


Укы,


Фикер ал!

М ә м ә д ь я р (уйлана.)

Онытылып, бар дөньядан кичеп,


Әбу-Гали Сина шикелле


Качасыйде шул дөньяга кереп,


Табасыйде ныклы белемне!



Пауза.


Йә ярый, күп сүз булды,


Чыктык очына...

Ш ә е х


Инде китәргә дә вакыт, эшем көтә,


Мәдрәсәгә төшеп,


Гарәп фәлсәфәсе хакында


Дәресем бар...


Шомбайларның бераз


Күзен ачыйм,


Такырлана төшкән


Акылларын бераз языйм да...

М ә м ә д ь я р (китәргә дип күтәрелгән дустын туктатып.)

Ә ханлыкта нинди хәлләр?


Ә хан кызы?..


Сүзләр сүзгә кермәгәнгә күптән,


Бу арада


Исемә төшеп шактый йөдәтте.

Ш ә е х (елмаеп.)

Әй син, гыйшык,


Нигә утыңда


Көйдерәсең шагыйрь дустымны?

М ә м ә д ь я р (үпкә белдереп.)

Нигә инде җанны кыйнарга?


Синнән башка


Бүтәннәр дә аны булдыра!

Ш ә е х


Ярый-ярый, мин, шул, болай гына,


Якын итеп,


Көлмим, уйлама...



Кечкенә пауза.


Эшләр болай тора:


Хан олгайды,


Ә ханлыкны кулына алырга


Малайлары булмый калганга


Соңгы вакыт бик тә хафалана.


Үзе дә ул яхшы аңлый кирәк,


Шундый вакыт: илгә булган терәк (

Хансыз бармы ныклык?


Хан булмаса каты беләкле,


Каушатачак илне һәр өрәк!

М ә м ә д ь я р (ашыгып.)

Ә Сөнбикә?


Аның тирәсендә нинди сүзләр?


Үзе ничек?


Һич юк хәбәре...

Ш ә е х


Ничектер ул,


Ат өстендә йөрергә чыккан чакта


Яңгырдамы калып,


Бераз гына салкын тидергән.


Авырган да, диләр.


Хан кызының көне,


Ишетелде,


Борчу белән тулган.


Бөек ханның барча исәбе (

Хан затыннан кияү табарга...


Көз булмаса,


Язда туй килер, ди, халык...


Кем икәне болай билгеле дә төсле...


Кырымлыдан диеп


Фараз кыла олуг...


Ярый, соңардым да бугай,


Китим,


Хуш иттек!


Фәлсәфә чикләвегенең

Төшен ватып ашаргадыр вакыт!

М ә м ә д ь я р (моңсу.)

Хуш!


Онытып бетермичә килсәң иде,


Ә юк!..


Әнекәем бүген сүз катты:


Минем борчуларны синнән күрә,


Нишләтәсең,


Тормыш арбасына тотын, ди.

Ш ә е х (елмаеп.)

Ата-ана, дөрес әйтмәсә дә,


Яхшылыкта барча теләге!

М ә м ә д ь я р (озатып килә.)

Ярый, хуш!


Һич булмаса үзем килеп


Чыгармын...


Котылалмыйм, берүк,


Берәр ничек хан кызына тапшыр!



Ш ә е х к ә  китапчык бирә.

Аны күрми, беләм, басылмастыр


Йөрәктә ут!


Савыктырмас йөрәк бизгәге!



Саубуллашалар.
М ә м ә д ь я р (үзе генә калып.)

Йөрәгемнең, кемнәр аңлар,


Яраланган чагы,


И Сөнбикә, бәгърем, самим гөлем,


Былбылыңнан сине аердылар...


Авыргансың...


Нинди утлар җылысына кочынып


Терелгәнсең, белмим...


Күптән инде очрашмаган


Йөрәкләр һәм күзләр


Яшь эчендә...


Ни гөнаһым?


Канатымны каердылар!..



М и ң л е г а я н  керә.


Начар идеме соң атам-агам (

Сәер үлем белән киткәннәр...


Хан өчен дип күпме яу чабалар,


Хан өчен дип шәһит калалар (

Үзләренә нинди дан алганнар?



(Әнисен күреп ала.)
М и ң л е г а я н (якын килеп.)


Кирәкмәс иде, улым,


Тимә үлгәннәргә!


Гаебе һич юк бит аларның!

М ә м ә д ь я р (кискен.)

Ханлык өчен андый кешеләр


Аз-санаулы гына булганнар,


Ә шулай да


Һәр эшләрдә алда барганнар...


Әйтегезче,


Кем аңлата ала:


Нигә кирәк булган атама


Хан өчен дип яуга чабарга?


Җитмәгәнме җире-урманы?


Нәрсә калган Кыпчак даласында?


Нәрсә булды моның азагы?


Кыргый халык, төнлә килеп кереп,


Барысын суеп-үтереп киткәннәр,


Шуннан бирле нәсел җыя алмый


Башына төшкән бәла-казаны.


Шуннан бирле ханлык капкалары


Минем өчен ябык,


Чыгып, бераз


Сәяр кыла аламмы соң мин Казанны?

М и ң л е г а я н (юатып.)

Кирәкмәс, улым,


Тимә, тынычлан,


Сиңа диеп ханлыктан илче килгән,


Яшь шагыйрь һәм әдипләрне хан


Үз янына җыярга дип фәрман кылган.

М ә м ә д ь я р (сәерсенеп.)

Ничек?


Өнемме бу, әллә төшемме?


Мин ханлыкка керергә тиешле?

М и ң л е г а я н (үтенеп.)

Кире какчы ул сүзләрен, улым,


Якын барма ханның сараена,


Ханны мактап кына гомерең үтәр,


Хуҗа кирәк, үзең ( йортыңа!


Ә мин инде шактый картайдым,


Кич авышкач, ятып алганда


Ачык итеп шундый төш күрдем:


Атаң килгән икән...


Менә, дия,


Бик зиннәтле арба ясадым,


Ишекләрен куям, ә аннары


Килермен дә алып китәрмен!


Кал йортыңда, балам!


Хан сарае


Сәид затына игелек бирмәде,


Ташла китапларың, аннан башка


Тормыш олавы шактый тараулы.


Күр үзеңнең торыш-килбәтең,


Синең сараеңмы аннан ким?



Пауза.


Кыска түгел


Гомер кичердем,


Һәртөрлесен күрдем ханнарның:


Яхшы атлы,


Начар,


Хаксызын!


Барысының уртак ягы шунда (

Мактанырга,


Мактатырга гына


Тора алар,


Шуның белән генә яшиләр!

М ә м ә д ь я р


Мин андыйдан түгел,


Тора салып


Ахмакмы мин аны мактарга?


Белмисең шул нигә бу омтылу?


Булырмы ямь миңа башкача?


Көткән бәхет инде күренә төсле,


Нигә аңа аяк чалырга?

М и ң л е г а я н


Ә мин тагын, угылым сау башына


Акыл җыеп үсә, дигән булам...


Юкка икән, күрәм, Сабырны да


Җибәрүем Алтын тәхеткә.


Инде күптән китеп югалды да


Ни хаты юк, ни бер хәбәре!


Аның соңда олуг сәүдәгәрдән


Җанбәккә дә куштым йомышлар.


Кемнәр күргән? Бәлки исәндер


Йә әтиең, яки агаең?


Ике ятып бер төшемә керми,


Нинди бала булып үстеңдер?

М ә м ә д ь я р


Ялгыз балаң идем,


Рәхмәт, әнкәй,


Ялгызлыктан мине сакладың,


Инде үстем, ачуланма,


Моңлы балаң булдым,


Шул моңыма тугыры калсам, беләм,


Бик әллә ни рәхәт күрмәмен.


Табигатем миңа моңын биргән,


Үлгәндә дә, ахры, теләгем шул,


Моңлы шагыйрь булып үләрмен.

М и ң л е г а я н (хафада.)

Йа Раббым, улым, ни сөйлисең,


Ничек кенә төштең күземнән,


Кайчан, белмим, күрми дә калганмын,


Шагыйрь булып яшәр булсаң әгәр,


Булмас инде мондый бай йортың.


Тормышың да тыныч тормыш булмас,


Йөрәгең дә күзен салыр ятка...


Аһ син, балам, ниләр өчен генә...


Ниләр биреп,


Үз йортыма сине кайтарыйм?

М ә м ә д ь я р


Мин бит әле беркая да китмим,


Йортымнан юк чыгып киткәнем...

М и ң л е г а я н


Йортта, имеш...


Күрәм-тоямын:


Синең өчен бу йорт ( сайрар кошның

Иреген алган ябык бер читлек.


Уеңа да кереп чыкмый, беләм,


Йорт хәлләре, тормыш шартлары...


Бар дөньяны читкә ташлап кына


Шигырь белән торып буламы?

М ә м ә д ь я р (сөенеп.)

Була икән!.. 


Күңел ярасына


Тик бер генә дәва бар икән,


Ә ул ( шигырь!


Күңелләрне җылытырлык


Һәм назларлык шигырь.


Көнем үтми, тынычлана алмыйм


Бер-бер шигырь әгәр язмасам.


Нинди җандыр миндә,


Һич сәбәпсез


Иртә таңнан җайлый ул көен,


Әллә ничек кенә була шунда,


Моң дулкыны кочып ала да


Исәрләнәм кебек, онытылам,


Мең җәфалар күңелем кичә дә,


Йә җыр туа, яки бер шигырь.


Элгәррәк төшенми дә идем,


Аңламый да идем ( ни сәбәп?


Ахрысы, шагыйрь булып туган,


Моңлы булып туган бу йөрәк!


Әгәр инде чыксам бу юлымнан,


Яши алмам кебек,


Чүп булырмын (

Андый тормыш миңа ник кирәк?


Тормыш...


Нинди тормыш?


Кем тормышы?


Холыксызның көне үтә (

Үз гаебе:


Бер орылып күсәккә,


Бер чәнчелеп сәнәккә,—


Мескен җаны күмелеп шакшыга.


Усал булсам, күрәм, миңа да


Орылмыйча калмас күсәкләр,


Юаш булсам ( таптап китәрләр!


Нәрсә кала? Язам китабым,


Әйтер сүзгә башка җайны


Һич таба да алмадым...

М и ң л е г а я н (һаман борчулы.)

Угылым!


Бу көннәрдә соңгы чиккә килеп


Борчылуым


Түгел икән бер дә сәбәпсез...



Кечкенә пауза.


Инде ярар, Алла язганнан


Һич тә узып булмас, мөгаен.


Төш күрүем ( дөрес,


Шуннан бирле


Атаңның да


Исән түгеленә ышандым...


Юкка булган, 


Сиңа әйтми генә,


Яшереп кенә аны эзләттем.


Сәүдә эшебез, бәлки беләсеңдер,


Шактый гына инде таркалды.


Акча кими барган саен, менә


Күңелләр дә нечкә-тар калды.


Синең үсеп җиткәнеңне көттем,


Тик өметем ( бушка,


Күңелеңне шайтан моңы алды...



Җ а р и я  керә.
Җ а р и я (түбәнчелек белән.)

Мөхтәрәмле байбикәм!


Сабыр кайтты...

М и ң л е г а я н


Йөгер,


Чакырт тизрәк шушында!



Җ а р и я  китә.

Сабыр кайткан, әмма соң инде...


Нәрсә булыр әмма телендә?



С а б ы р  керә.
С а б ы р (тезләнеп.)

Исәнлек сезгә, байбикә!


Угылан бәк!

М и ң л е г а я н


Сөйлә, зираты кайда?

С а б ы р


Сулышым капты,


Һични әйтәлмим...

М ә м ә д ь я р


Ашыктырма, әнкәй,


Тәртип белән генә сөйләсен...


Биш ел илдән читтә,


Юлда йөргән кешең...


Әйтер сүзе күптер, беләсең!

С а б ы р


Биш елымның һәрбер сәгатен


Синең йомышка, бикәм, юлладым,


Сарайны да күрдем, сартларны да,


Далаларны йөрдем-айкадым,


Һич кенә бер хәбәр тапмадым.


Инде өметемне өзгән идем...


Ике ел элек ханнан илче килде,


Олуг ханга, Сарай ханына...


Безнең ханнан берничәләп әмер


Йөкләтелгән булган өстенә,


Шуның берсе ( минем йомыш күк...

М и ң л е г а я н


Аты ничек, әйт, ул илченең?

С а б ы р


Җанбәк, диләр.

М и ң л е г а я н (сәерсенеп.)

Җанбәк?..


Менә ничек!


Хезмәт итә


Берьюлыда ике кешегә?


Димәк, бер алганда ала алтын


Ике кулдан,


Бер йомышка ике кесәсе....


Үзе кайда?

С а б ы р


Аның юлы ( ерак, башта — Бохар,


Аннан — гарәпкә...


Быел көзгә кайтыр шикелле.

М ә м ә д ь я р (үтенеп.)

Сөйлә, Сабыр,


Табалдыңмы газиз атамны?

С а б ы р


Таптым...


Зиратта...


Болгар шәһәрендә!


Мин илемә


Тәмам өмет өзеп


Кайтып җиттем һәм дә тукталдым


Аллаһ кушып бөек Болгарга,


Керер иттем кабер сагына...


Сүз аралаш сүз чыкты да шунда,


Аңламадым, тоттым, сөйләдем —


Нинди йомыш белән кайда булдым...


Ә кабердә сакчы  ( олуг кеше,


Бер зиратка мине китерде...


Шушы иде


Олуг бәкнең бөек кабере!

М и ң л е г а я н


Ничек?


Ничек алай?


Минем ирем Болгар җирендә?

С а б ы р


Әйе, олуг бикә!


Эшнең башы болай:


Төн караңгы булган, огыланнар


Саек авылына кадәрле


Китергәннәр инде яралы,


Үлем түшәгенә


Аяк сузган олуг бәкне,


Сәид атаны...


Янда сакчыларны калдырып,


Огыланнар киткән яу кырына...


Сакчылар да яралылар булган,


Ә киткәннәр кире кайтмаган.


Иртән якта олуг бәкнең тәмам


Авырайган хәле,


Кичкә җаны чыккан...


Халык зурлап


Болгар иленә китереп җирләгән,


Ә атнадан ике көн узгачтыр,


Канга туймас вәхши гаскәрләр


Болгар тирәсендә булган авыл-йортны,


Килеп, яндырып ук киткәннәр.


Кабер сакчысының бар белгәне,


Сөйләгәне ( шушы.


Әмма кабер


Олуг бәкнеке булу билгеле!

М и ң л е г а я н


Ә нигә соң кабер сакчысы


Казаннарга хәбәр бирмәгән?

С а б ы р


Сәбәп шунда:


Илләр таркау вакыт,


Кемнәр белсен кемнәр кем яклы!


Халык тәмам туйган,


Бу таркаулык


Кара болыт булып өскә ятты.

М ә м ә д ь я р


Таркаулык ( черек шикелле,


Җәелә генә бара,


Күңелләрне ( яшь,


Йөрәкләрне курку ала,


Илнең

Көне белән төне алмаша,


Игелек китә...

С а б ы р


Һәм дә дөрес, кече бәк!



Җ а н с а к л а у  керә.

Җ а н с а к л а у


Сүзем сезгә,


Ханнан илче килгән,


Бәкне үзенә дәштерә!


Китми, көтә!

М ә м ә д ь я р


Ярый, хәзер әзер булам,


Рәхмәт, Сабыр,


Шактый көч түккәнсең,


Инде атам каберенә барып,


Зарым сөйли, зират кыла алам...


Рәхмәт, анам!


Игелек телә...


Мин шат булам, сөенечтә калсаң!


Ярый,


Көне кичкә таба авышты,


Киттем...



(Саубуллаша.)



М ә м ә д ь я р  һәм  Җ а н с а к л а у  китәләр.
М и ң л е г а я н (тәрәзәгә багып.)

Аяза да бугай...


Кояш күзен ачкан...


Ничә көннәр яуды һәм бүген


Уйларыма бераз ачыклык керде,


Күз алларым бераз яктырды.


Улым Мәмәдьяр,


Ничек синең язмыш?


Акылың бар, ансын сизәмен,


Мин Алладан соңгы көнемә кадәр


Синең өчен игелек теләрмен!


Байлыкларның күбе җилгә очты,


Сәид заты инде коры бәк...


Күп яшәдем, әмма алтын биреп,


Бәхетләрне сатып алмадым.


Ирем калды дала төбендә,


Олы угылларым үлде яуда,


Инде соңгы өмет нуры булып


Син яшисең, улым,


Исән торсам,


Һич җибәрмәм сине янымнан...


(С а б ы р г а.)

Ярый, Сабыр, мин канәгать калдым,


Тияр алтыннарың алырсың...


Калган акчаларга олуг бәккә


Таш куйдырам —


Затлы, яхшысын.


Бир, Ходаем,


Тыныч кына җаным


Төп йорт-утарыңа күченсен!



ПӘРДӘ.



ИКЕНЧЕ ФАСЫЛ


Хан бакчасы. Яшь агачлар үскән урын. Уртадарак ( җәйге күшек, аннан ерак түгел хан тирмәсе корылган. Зур биналар һәм күккә ашкан озын мәсҗид манаралары күренеп тора. Якында ( таган. Көз.

М ә м ә д ь я р  белән  С ө н б и к ә  күренәләр.
С ө н б и к ә (та​ган​га уты​рып). Әгәр дә син ми​нем шәх​си ша​гый​рем бу​лу​ың​ны бе​рәр хан​би​кә си​зен​сә, эче яну​дан үз зәһәренә үзе агу​ла​ныр иде...  Мин, мин ( дөнья йө​зен​дә​ге бар​лык чи​бәр​ләр​дән дә чи​бәр, гү​зәл​ләр​дән дә гү​зәл! Чөн​ки ми​нем ян​га ку​нып был​был сай​рый... Эһ, гөл бул​гач, гөл бу​лыр​га иде!.. (М ә ​м ә д ь ​я р ​г а.) Әй, ша​гыйрь, ни​гә бо​е​гып кал​дың? Был​был​лар​га бо​е​гу ки​леш​ми! Мес​кен ша​гыйрь, ши​гырь язып кы​на ке​ше был​был бу​ла ала​мы ин​де?!.

М ә м ә д ь я р (үртәлеп.)


Үртә-үртә, үртәләмен рәхәтләнеп,


Җаным сыктап үртәләмен!


И гөл чәчәге, синең янда былбыл,


Әйт, сайрасын!


Сайрар кошның да тавышы


Калтырана


Моң сарганга җанын!


И чәчәк! Чәчәкме син,


Көннәрдә нур булмаса,


И чибәр, чибәрме син,


Бер шагыйрьнең гыйшкы төшеп,


Бәхет белән сине төрмәсә?

С ө н б и к ә (тагын да үртәп.)


Җитте-җитте! Шагыйрь колым минем,


Аңлашылды, моңың ирек бирми,


Юкса бүген үк күкләрдә


Талпынып очар идең!

М ә м ә д ь я р (шаяртуга күчкәндәй.)


Кол шагыйрь!.. Кол шагыйрь?


Әйтә алсаң, әйт, ханбикә!


Шагыйрь җансыз булаламы?


Җан ирексез булаламы?..


Җан ирексез булалмагач,


Шагыйрьләр кол булаламы?

С ө н б и к ә (шаяртып.)


Аһ тупас! Әгәр дә мин сине...


Әгәр дә син мине яратмасаң,


Мондый сүзләреңә, сак өчен


Күптән астырыр идем инде!



(М ә м ә д ь я р  үпкәли,  С ө н б и к ә каушый, үз сүзләреннән үзе ояла.)

Күзләреңә багам, нигә инде


Яшердең? Чү!


Әллә яшьләнгәнме,


Әллә моңланганмы?


Нәрсә булды, бәгърем, яшең кочкан


Бүләк итеп биргән яулыгымны!



(М ә м ә д ь я р н ы ң  кулыннан яулыгын алмакчы була. Егет сизенеп кала. Икенче талпыну һәм яулык  С ө н б и к ә  кулында.)

Әйдә, йөгер, тот, тотсаң, инде


Мин синең ярың мәңге!



(Көлә. Тынлык. Пауза. С ө н б и к ә н е ң һаман да көлү авазы яңгырап куйгалый. Көй. М ә м ә д ь я р дәртләнеп алга атыла. 
С ө н б и к ә  һәм  М ә м ә д ь я р  алга чыгалар, бергә җырлыйлар.)
М ә м ә д ь я р


Сагышларым булдың син мәңгелек,


Кайгыларым булдың гомерлек,


Әмма болыт алган көннәремне


Син ачасың килеп, көйдерәсең,


Ут тулганмы әллә күңелем?

С ө н б и к ә


Сагышларың синең булалам,


Кайгыларың синең булалам,


Ут булам да, телим икән, керәм куеныңа,


Бел, күңелеңне синең көйдерә алам!



(Сәхнәдә төсләр алмашына. Каяндыр тавышлар ишетелә.)
С ө н б и к ә (М ә м ә д ь я р н ы ң  кочагына сыенып.)

Бәгырем, сөеклем минем, гөлем былбылы!


Үпкәләмә юкка, атам төшә аркылы арабызга...


Сөям, өзелеп сөям! Тик син генә


Күзең салма башкаларның күзләренә!


Җаным белән сизәм,


Аллаһыдан көн дә үтенәм:


Вакыт килер, балкыр безнең бәхет,


Тик ашыкма, син дә көтә бел!


Балкыр бәхет,


Басып үтеп зарыбызга!

М ә м ә д ь я р


Сөнбикәм, бәгърем, ниләр өчен генә


Алып кердең сөю кочагына?


Көннәремнең-төннәремнең

Тынычлыгы китте, менә


Ут эчендә йөрәк сыкрана!

С ө н б и к ә


Минем яратуым-януларым


Синең сагышлардан-моңнардан


Түбән дисеңмени?


Мин инде әзер!


Синең өчен,


Сине яратканга шулкадәр,


Ханша түгел,


Мескен бикә генә булырга!


Әмма күңелемә никтер шик төшә:


Бикә генә булганнар


Сиңа тиңләшә алырмы?


Былбыл өчен кунып сайрарга


Гөл булуда минем кадер...



Кечкенә пауза.

Мәмәдьярым, бәгырь, ә былбыллар


Тик бер генә гөлдә сайрамый,


Әле берсен коча, әле берсен...


Синеңчә дә ( чын шагыйрьләр


Былбыл язмышына сокланалар!


... Ник дәшмисең, әйт бер сүзеңне!



(А л л а һ ы г а  дога итеп.)

Йа Раббым, бу шагыйрьнең җаны,


Олы йөрәге


Бары мине генә сөйсен?!.


Мине генә...

Бакчада кызларның шат тавышлары ишетелә.


Йа Раббым, изге сәгатеңдә булып,


Ишет мөслимәңнең зар сүзен...



Кызлар якынлашалар.
К ы з л а р  җ ы р ы (тыныч, озын көй):


Иделләргә төштек, су чайкала,


Чиләкләргә тутырыплар алдык,


Сулар гына ла алдык...


Чайкалган чиләкләрне күтәреп барулары,


Ай-һай егет, бигрәк авыр ла,


Ник юлыма шулай күз салдың?

Б е р е н ч е  к ы з (җилкенеп.)

Кызлар! Матурларым, әгәр дә мин


Ханның кызы булсам тик бер көнгә,


Белер идем кемне сөяргә һәм


Белер идем нидән көяргә!


Минем алда тез чүгәрләр иде


Егет ханнар, оглан, түрәләр,


Ә мин...


Беләсезме, ә мин...

И к е н ч е  к ы з (шаяртып.)

Әйтче-әйтче... Нинди теләгең?


Кайсын сайлар иде йөрәгең?

Ө ч е н ч е  к ы з (көлеп.)

Син түрәләр-огланнарга күз дә салмас идең,


Ханнарны да атлап үтү, беләм, исәбең...

Д ү р т е н ч е  к ы з (җитди.)

Аһ, ханшабыз!



(Мактанчык  Б е р е н ч е  к ы з  каршысында туктала, тезләнә.)


Мин ( ерактан илче,


Сезгә изге хәбәр китердем:


Сездәй сылу, сездәй чибәргә!


Мин бары тик


Солтаннарны гына тиң күрдем!


Сез ( Аллаһның колы,


Тиңсез яратылган,


Тәкъдирегез куша сезгә солтанның

Тугызынчы хатыны булырга...


Шулай язган!

Б е р е н ч е  к ы з (һаваланып.)

Мин ( солтанның иң яшь, иң чибәр


Һәм тиңдәшсез, сөйгән хатыны!



Кызлар көлешәләр.
Д ү р т е н ч е  к ы з (җитди.)

Ә мин солтанга да, ханнарга да (

Берсенә дә һич кызыкмас идем,


Сөяр идем җылы-олы җанлы


Гайрәт чәчәр батыр егетне!



К ы з л а р  моңаешып тынычланалар. Сагышланып җыр сузалар.
К ы з л а р  җ ы р ы:


Гөл-чәчәкләр тибрәнәләр, 


Ник бер күбәләк кунсын,


Ник бер күбәләк кунсын да


Бит очларыннан үпсен...


Сагышланган иреннәргә


Ник наз кагылып үтсен...


Сәлам тапшырдык җилләргә:


Сөеклем кайтып килсен!



К ы з л а р  шун​да  С ө н б и к ә  бе​лән  М ә м ә д ь я р н ы  кү​реп ала​лар.  С ө н б и к ә  ал​дын​да баш​ла​рын иеп, итәк​лә​рен җы​еп тез​лә​нә​ләр.
С ө н б и к ә (хөкемле тавыш белән.)

Гөлләр бакчасында шыткан чүпләр төсле


Нинди мәкер белән яшисез?

Сылукайлар булып йөрисез дә


Мине әле


Курчак итеп, күрәм, уйныйсыз!


Оят кирәк, сүзем юк сезгә,


Югалыгыз күздән, барыгыз!



К ы з л а р  йөгереп югалалар.

Менә мине сөеп, минем белән үскән


Шушы кызлар дөнья алдында


Миннән көлеп торган була тагын,


Башкаларга инде ни кала?

М ә м ә д ь я р (тыныч.)

Кеше күңеле ( көзге,


Бер нурлана,


Хыял белән тулып балкый да,


Җитешмәгән ягын читкә куеп,


Үзен күрә бөек янында...


Гаеплеме булыр шыткан чәчәк (

Иртә таңда кочынып җилләргә


Тибрәнер булса?


Гаеплеме булыр назлы гөлләр


Иркә күбәләкнең ирененә


Ирен кочар булса?

С ө н б и к ә (көнләшеп.)


Мәмәдьярым, бәгырь, шагыйрем,


Синең өчен җирдә, бакчада


Бары бер гөл, бары бер чәчәк (

Бары мин бар! Ә башкалар нигә?


Син ( минеке! Колым! Хәтта заман


Минем кулдан китеп барса да!

М ә м ә д ь я р (үртәп һәм үртәлеп.)


Колың? Һаман шул сүз ( колың...


Синең гүзәллегең алдында


Хискә чумган йөрәк, беләм, колың!


Синең хозурлыгың алдында


Җырлап торган таушым, беләм, колың!


Һаман шул сүз: колың, колың!


Ханнар өчен шулай инде ул (

Һәркем аңа колы!


Алар күптән


Башкаларга көлеп кенә карап,


Дәрәҗәле булып күнеккән.


Әмма мин ( ир!


Ир-егетләр өчен


Йөрәктә хис булу киртәме?


Ир-егетнең дәрте ялкыннарын


Сөю сагышы каплап китәрме?

С ө н б и к ә


Горур!.. Серен бирмәс өчен


Нинди генә дәлил китерми!


Әйтче, бәгърем, әллә инде


Бу йөрәгең

Ул кадәрле ярсып сөймиме?

М ә м ә д ь я р (тыныч.)

Сөя, ярсып сөя!..


Йокыларым ( саташулы!


Бары соңгы вакыт күзем ачылды:


Ни булса да синең өчен мин ( кол,


Ә мәхәббәт коллык ярасын


Ныгыта гына төшә!


Шуңа җаным


Өшеп китте...


Аңладым да төсле:


Йөрәгем дә кол язмышын


Сайламады.



Пауза.


Арыдым,


Соңгы чиккә җитеп арыдым,


Илне төрле яктан ураган


Тәртипсезлек, 


Мин-минлектән...


Һәркемгә дә дәрәҗә кирәк,


Кирәк ихтирам!


Инде менә йөрәккә дә үткән


Җанаш


Иң изге кол булуымны таләп итә,


Үтенә миннән...


Кол булырга әзер үзем, әмма нишлим:


Тән буйсына, җан буйсынмый (

Кеше җаны бөегрәк буй-сыныннан!


Мәхәббәтем алдында мин кол булалам,


Түбәнлекме


Сөйгәнеңә колы булып буйсынудан?

С ө н б и к ә (талпынып.)


Җитте...


Үтенеп сорыйм, җитте!..


Сәид заты кол булмасын белдем инде!

М ә м ә д ь я р 

Иң изге ашкыну белән мин сине сөйдем, сөям,


Әмма синең каршыңда затым мескен икән, күрәм!

С ө н б и к ә (егеткә якыная.)

Бәгърем, чү!.. 


Тавышланма!..


Куркып очар бакчамның

Иң сөекле сандугачы,


Шигъри җанлы былбылы...


Син минем колым түгелсең,


Бу бары тик бер сынау


Һәм шуны бел (

Шул сынауга сынаткан кешем дә,


Үлеп сөйгән ярым да, күр,


Син бу (

Үзең!

М ә м ә д ь я р (сөенеп.)

Хак сүзеңме, Сөнбикәм, бәгырь?


Хак сүз булса,


Әйдә, китик бу сарайдан,


Табыйк тормыш ямен, бәгырь, сөю-сөелүдә!

С ө н б и к ә


Ә сарайда торып сөю-сөелү ярамыймы?


Мәхәббәтем өчен бар дәрәҗәмне биримме?


Миңа бәхет килер, дисеңме,


Мескен шагыйрь белән көн күрүдән?

М ә м ә д ь я р (көенеп.)


Әле генә, сөям, дидең,


Инде хәзер


Бар сүзеңнән үзең баш тартырга әзер!

С ө н б и к ә (уйланып.)

Мәмәдьярым, бәгырь, чү, ашыкма!


Бу да сынау иде...

М ә м ә д ь я р (борчулы.)

Сынау?.. Сынау иде? Нәрсә өчен?


Мәхәббәтне шулай ахмакларча


Таштан ташка атып сыныйлармы?


Болай да изелгән җанны


Сугып-егып кыйныйлармы?


Сөю утында янып язган шигырьләрне


Синең хакта язган өчен генә,


Тоталар да, иясенә, кол, диләрме?

С ө н б и к ә


Кол, диләр!


Ханнар өчен сарай шагыйрьләре


Кол булмыйча тагын кем булсын?


Мәхәббәтен җырга салып көйләгән


Шагыйрьләр тагын кем булсын?

М ә м ә д ь я р


Һаман шул ук сүзләр, шул ук борчу (

Ханнар өчен генә бөтен иле


Коллар иле булып күренә!


Данлык өчен генә түрә-ханнар


Шагыйрьләргә,


Түшәк җәеп, 


Урын бирә түренә!


Шул кармакта күпме затлы харап булган,


Саф сүзләрен ялган белән корып куйган...


Ә арадан берәү чыгып, барыбер


Хакыйкатьне язып куйган.



С ө н б и к ә  үпкәли. Китә башлый.

Ә мин ( ике ут эчендә,


Бер ягымнан, йөрәгемнең иң түреннән


Дәшә сөю:


“Коллык үзе дәрәҗә ул


Сөйгәнеңнең табанында,


Ул җанашың була калса үз яныңда!”


Шигъри җаным дәшә бүтән яктан:


“Шагыйрьләргә кол булу килешми,


Шагыйрь ( иман, халык түрендә!”

С ө н б и к ә (үпкәләп.)

Шагыйрь, имеш, такмак-бәетче!


Мәхәббәтең корбан итеп шунда


Үз-үзеңә бәхет яулаучы.



(Китә.)
М ә м ә д ь я р (йөгереп килер җирдән таптанып.)


Сөнбикәм, ашыкма әле, бәгырь,


Бәхәс белән бозмыйк араны!



Пауза.

Китте...


Өзелде мәхәббәтнең нечкә җебе,


Аһ син, шагыйрь...


Шагыйрь!

К ы з л а р  җ ы р ы (ишетелә):


Сөю сагышлары ялкын булып дөрләде дә күңелемдә,


Инде дәрьяларның суы да сүндерәлмәс гомеремә,


Яна. Хисләр ярсып ташый-кайный, йа Раббым Аллаһ,


Гыйшык ялкыныннан көчле утлар булмас тәмугыңда!


Ай-һай гына Идел ташкыны,


Сиңа тиңдер хисләр ашкыны.

М ә м ә д ь я р


Хан кызы... Нигә соң син хан кызы,


Нигә гади кыз түгел,


Гөл чәчәге таҗы!



Сөн​би​кә​нең әти​се  К а з а н  х а н ы  Г а б д у л л а  ке​рә, ар​тын​нан кә​ни​зәк​лә​ре-ял​чы​ла​ры ки​лә, бер​се​нең ку​лын​да җил​бә​зәк, ак​рын гы​на тиб​рә​теп ба​ра. Бе​раз чит​тә вә​зир​лә​ре дә бар.





К а з а н  х а н ы,  К ы р ы м  и л ч е с е.
К а з а н  х а н ы (Кырым илчесе белән сөйләшә.)

Госманлылар каршысында татар аты


Көчсез булу уңайлырак,


Алар шуңа


Сөенеп кенә карый


Олы илнең таркавына,


Ә без черегәннән черибез, таркалабыз,


Тәкъдиребез шул, ахры, килер көндә.


Торгызуы мөмкин булмас инде илне,


Минем халык ( болгар инде, нишли алам,


Каны белән кабул итми татарлыкны.


Урыс өчен татар булса булыр,


Әмма халык тугры тота болгар атны.

И л ч е


Котылырга вакыт инде бу уйлардан,


Кемгә яхшы тарткалану төрле яктан?


Ил хуҗасыз тормас, хуҗа кая (

Халык ( көтү, шул тарафка барыр арттан!

К а з а н  х а н ы


Шунда инде бөтен сәбәп, эшнең башы,


Тәвәккәллек уятала тынган җанны,


Туктаганда — иске фикер уянучан,


Уйлый башлый һәр зат: кем ул, нинди каны?


Әмма соңгы вакыт илгә ханы түгел,


Мәргән-җикләр хуҗа була,


Күкрәк кагып йөри башлады...


Шундый вакыт (

Халык күңеленә


Кечек фикер тула башлады!

И л ч е


Тергезергә вакыт илне һәм җыйнарга (

Шушы уйда минем бөек ханым!

К а з а н  х а н ы


Әмма бер киселгән кисәк


Ялганырмы тагын?

И л ч е


Ялганмаса, бар ул чарасы (

Камырыннан тугылап әвәлисең!


Казаныңа кара, үзе мисал,


Җимерелде Болгар һәм күтәрде Казан


Гәүдәсен!



Ераклаша баралар.
К а з а н  х а н ы


Уйлар бер үк булгач, эшнең башы (

Ныгытырга кирәк араны!


Ханзадәне үзенә якын күреп


Сайлый калса кызым,


Мин тыймамын аны!


Әмма ләкин күңлем сизеп тора:


Төбендә ( таш, әллә күз яше...


Әллә...



Китәләр.
М ә м ә д ь я р (үзалдына югалып торганнан соң.)

Ил атаның ни кыласын алдан


Белеп булмас заман, йа Хода!


Нинди бәлаләргә тарырбыз да


Нинди гөнаһ безгә килеп ора?


Тагын башлар китә,


Идел, мескен,


Дулкыннарың җыеп алырга


Көнең җитми калыр,


Менә тагын


Шәүлә төшә


Бөек ханлыгыңның өстенә.


Кырым, имеш,


Таралып беткән батырларның

Өйләренә кайтуларын көтә...


Ишетмичә калдым, нидер сөйләштеләр,


Күңелем тулган чагым иде,


Нәрсә соң бу?


Хисләр генә бөтереп ала да


Югалыплар калам,


Ниндидер моң тота акылны,


Ниндидер моң килә алдыма,


Үзе белән мине алып китә,


Җаным, җирне ташлап,


Күчә Ходаемның иркенә


Һәм җыр туа


Күңел дәфтәремнең читендә.



Пауза.

К ы з л а р н ы ң  көлгәне ишетелә.

Күңелем сизә, яхшылыктан йөрмәс,


Никтер хәйлә тулы күзләре...


Илче илгә гозер белән килгән,


Ә мин ( ахмак,


Нигә әле аннан җәбер көтәм?


Яу түгел ич,


Кырым туганнардан илче кергән.



Пауза.


Күңелләрең назга туймас булса,


Эзлә аны,


Мәхәббәттән сугар шушы тынмас җанны,


Шытып чыгар чәчәк булып бәхетләрең,


Җуйма гына гыйшык хисен,


Югалтсаң да санны.



С ө н б и к ә  күренә.
С ө н б и к ә (көлеп җибәрә.)

Бакчамдагы сандугачның, менә күрәм,


Җырга сусап күңеле тулган...


Чү, нәрсә булган?


Сөмсерләре чәчәк таҗы кебек


Нигә болай җиргә коелган?


Чү, кайнар яшьме күзләреңә тулган?


Син сөясе чәчкә-гөлгә


Әллә инде башка былбыл кунган?

М ә м ә д ь я р


Ә мин шигырь яздым...

С ө н б и к ә


Шуңамыдыр болай сөендең?

М ә м ә д ь я р  (аңламыйчарак.)

Ә мин шигырь яздым (

Көнем аязланды,


Күңел тәрәзәсе ачылды,


Ханым минем!

С ө н б и к ә


Синең ханың? (Шаяртып.)

Шагыйрьләрнең ханы булу өчен


Бакчадагы чәчәк булу аз,


Күрке булып шушы бар дөньяның,


Такыясы булу гына аз...


Шагыйрьләрнең ханы булу өчен


Ерактагы кояш булу кирәк,


Төннәрендә якты айлар кебек


Нурга чумып балкый белү кирәк!


Шагыйрьләрнең ханы булу өчен


Куен җылысын табу кирәкми,


Шагыйрьләрнең җанын нурга төреп,


Сөенеп-янып тору кирәкле...



(Көлә.)

М ә м ә д ь я р (оятлы булуын тоя, әмма сер бирмәскә тырыша.)


Былбыл өчен гөлләр бакча саен,


Былбыл өчен тирәк тә ярый,


Балкып торса ае ( кояш сүнә,


Күзен ачып-йомып йолдыз карый.


Гөлләрен гөл, әмма угы


Йөрәгемә кадый!

С ө н б и к ә (горурлыгын җуя.)

Мәмәдьярым, Мәмәдьярым!..


Ара


Ташкын-елга белән аерыла,



Ә син һаман горур килеш калып,


Мескенлегеңне яшерер өчен


Күкрәгеңә сугып-кагып,


Мин дә мин дип шәрран ярасың...


Аерыла ара ( шуны аңла!



Пау​за.



К а з а н  х а н ы  ке​рә.  М ә м ә д ь я р,  аның кил​гә​нен кү​реп, чит​кә ки​тә.

К а з а н  х а н ы (С ө н б и к ә н е  үз янына алып.)


Сөнбикә кызым!


Бакчамның нәфис гөле!


Күземнең нуры, көнем кояшы!


Бөек нәселләргә, горур диңгезгә


Кушыласы елгадыр без, ахрысы!


Ак төшмәсен илем күзенә,


Шәфкать бирсен дөнья йөзенә...

С ө н б и к ә


Хәбәрләрең ил колагын ачар,


Теле-телгә йокмас сүзсезнең,


Ни сөйләрең алдан белеп торам,


Суы саекканмы диңгезнең?


Безнең елга алар дәрьясына


Су коймаса, нәрсә була соң?


Кырымнарның, килер көннәреңдә,


Миңа әйтер сүзе бармы соң?


Әллә инде еллар аргамагы


Уятканмы кешнәп үзләрен?


Эзләп-багып күзен акайтканмы,


Тапкан кебек гүя кирәген?

К а з а н  х а н ы


Алар өчен Казан кызы түгел,


Алар өчен ханнар заты кирәк,


Моны гына аңлар дәрәҗәдә


Һәркем бездә, картның сакал сирәк!


Илчеләре килгән сулар гизеп…


Җимерек Сарай рухы яши икән,


Дуслашмаска нигә кыз биреп?


Кырым иле ( аңа солтан якын,


Аның өчен алар күршедә,


Хан кызлары үз бәхетен таба


Мәхәббәтен ташлап илендә.

С ө н б и к ә


Ризалыкны сорау һич кирәкми


Дисең инде, хак шул, и атам!


Хан кызына өстенлекләр кая?


Хан кызына...


Белмим, шаккатам…

Йөрәгемне, бәгырь кисәгемне


Өзеп калдырамын илемдә,


Бурычымны үтәр өчен өзеп


Таҗын чәчте анда гөлем дә...

К а з а н  х а н ы


Аңла, кызым! Ирнең урыны ( яуда,


Кызның урыны ( ирле булуда,


Сәясәттән корган бу тормышның

Үзәк җебен кулда тотуда!


Ханнар шулай ил тоткыны инде,


Ил язмышын алар хәл итә,


Кемне-кемне, хәтта кызларын да


Сәясәтнең корбаннары итә.

С ө н б и к ә


Атам, нигә мине,


Нигә башка түгел?


Юкмы синең илдә чибәрләр?


Бер карашы, куе чәче белән


Ханлыкларны алган гүзәлләр?

К а з а н  х а н ы


Аңла, кызым, илдән киткән кеше


Йә кол була читләр кулында,


Яки инде, азыгын-урынын бүлеп,


Бәхет таба тормыш юлында.


Ил чибәре гидай бәндә булса,


Сатлык көмеш хакы бер торыр,


Ил чибәре синдәй ханша булса,


Ил файдасы мең хәзинә торыр!

С ө н б и к ә


Күз керфегең идем, аең идем


Мәсҗедеңнең гөмбәз очында,


Хәзер инде миңа бары кала


Ерак йолдыз булу учыңда.

К а з а н  х а н ы


Рәхмәт, кызым, бүтән чарам да юк,


Тик өмет бар, анысы ( үзеңдә!


Син дә китсәң, минем илемә


Шаһзадәләр кайтыр, куйныңда


Үсәр алар, илең өчен үсәр,


Кичәр заманалар ничә кат,


Барлык өмет ( синдә,


Бакчаңда


Фикерем гөле үсәр!


Тыныч түгел күршем, хәсәд ( дөнья,


Юанулар өчен урын юк,


Таянырга яхшы иптәш кирәк,


Көнем булыр иде шунда тук.

С ө н б и к ә


Ярый, атам, баш өсте!

К а з а н  х а н ы


Рәхмәт, кызым, барсын аңладың,


Күзләремнән пәрәнҗәне ачтың,


Йөрәгемне сөю белән кочтың,


Сүзләремне аңлап зурладың...



       Пауза.


Инде хәстәреңә әмер бир,


Илче белән бергә китәргә,


Вакытында максат диңгезенә


Теләк белән барып җитәргә!

С ө н б и к ә


Ярый, атам, баш өсте!



К а з а н  х а н ы  китә.
С ө н б и к ә (чарасыз.)


Ил белән ил, туган белән туган


Бер-берсенә ят дип карар чак,


Изгелеге бетте бу җиһанның,


Яныңдагы кеше, һич белмәссең,


Әллә дошман, әллә синең сак.


Күчте туфан. Ил китте,


Үтте тәртип, иман бетте,


Кечек җаннар, белер-белмәс килеш,


Хуҗасына карап өрә бирде.


Яманланды дөнья, су саекты,


Күз керфеген каргыш көйдерде,


Елый-елый чиккән көннәр нурын


Чайкаганда — Идел юып алды.


Батыр иде олуг җаннар,


Саекты гыйльме-хәят,


Һәркем килеп, ил өстенә


Ташлап китә җәрәхәтләп таяк...

К ы з л а р  җ ы р ы (ишетелә):


Идел өсте куе томан, тын дәрья,


Ник шулкадәр уйга чумдың син, дәрья?..



К ы з л а р  шун​да  С ө н б и к ә  яны​на ки​лә​ләр. Аны үзәк​кә алып, әй​лә​нә ясап җыр​лый би​рә​ләр.


Идел өсте куе томан, таралыр,


Кәрван-кәрван тын көймәләр юл алыр,


Аккош булып үсеп, оясыннан,


Бер көн килеп, кыз да айрылыр.


Көтәр аны җан дип сөяр яры,


Кочар аны, иркә назын татыр,


Көн кояшы булып һәркөн иртән


Бәхет кошы балкып каршы алыр.

С ө н б и к ә (кызларына җавабы.)

Китәм инде, китәм, нуркайларым,


Китәм инде, китәм, җанкайларым,


Идел өстен сагыш биләп алса,


Сагынуымдыр шушы, дускайларым!


Ил егете яуда батыр булыр,


Ил анасы йортка терәк булыр,


Миндәй генә самим хан кызлары


Иле өчен ятка килен барыр.

К ы з л а р  җ ы р ы:


Кайгырма, и җанаш, илнең күрке,


Йөзеңә бәхет пәрдәсен бөрке,


Синең өчен саулык теләп Хактан,


Сәлам әйтеп торыр хан бүрке!



К ы з л а р  һәм  С ө н б и к ә  шушы җыр агышы белән чыгып китәләр.
М ә м ә д ь я р (үзалдына шигырен укый.)

Ак йөзеңдә кояш нуры булып,


Энҗе чиктем илнең күгенә,


Ярым ае булып кичләреңнең,


Сагышың булдым, бәхет үзеңә...



          Пауза.


Ходай белсен, әллә нинди уйлар,


Әллә нинди хисләр җан били,


Шат көнемнең дәртле елмаюын


Сагыш иләкләре ник или?


Сөнбикәмне төшләремдә күреп,


Аккош кебек парлап йөзгәндә,


Әллә каян гына җил кузгалып,


Өскә, янап, курку куганда —


Камышларның арасына кереп


Посар идек, көннәр ачылганда —


Йөзәр идек зәңгәр күлләрдә...


Шушы төшем күпме сөендерде,


Инде, килеп, сагыш юлыкты,


Бәхетем дип кочар аккошымны


Салкын җилләр килеп куркытты,


Очып китте...


Төшем нинди яман,


Ялгыз башы ничек кычкырды,


Тавышыннан җаннар теленеп китеп,


Күзләремне минем томан күмде...


Нигә юрыйм, кемгә барып сөйлим,


Кем бар сагышымны аңларлык?


Ялгыз башны кая куярга соң (

Юк туганнар бәхет теләрлек...



Ш ә е х  керә.
М ә м ә д ь я р (аның кергәнен күрми, үзалдына боегып сөйли.)

Ай йөзеңә кояш нуры булып,


Энҗе чиктем илнең күркенә,


Ярым ае булып кичләреңнең,


Нуры булдым бәхет күгеңдә...



    Пауза.



(Ш ә е х н е  күрә, каршылап килә.)


Ә, дустым, бәндәләрнең күркен саклаучы,


Син булмасаң, бездәй ахмакларны


Булыр иде тормыш каклаучы!

Ш ә е х (аптырап һәм шикләнеп.)


Нәрсә булды сарай шагыйренә,


Ник бу кадәр өзелә күңеле?


Ахмак, дисең, башсыз мин, дисең,


Нәрсә даулый бәгырь-йөрәгең?



       Пауза.


Әйтмә, кирәкми, үзем дә беләм,


Илче илгә хәбәр китерде...


Бүген ( никах… Сөнбикәне Кырым


Ханы үзенә бәхет иттерде.

М ә м ә д ь я р (юләрләнгәндәй.)


Нәрсә-нәрсә, дустым?


Инде бар да риза булганмы?


Сөнбикә дә, күңелем кояшы,


Кырым илен якын күргәнме?


Алларында сайрар бер кош идем,


Читлек куеп мине кертте дә,


Инде менә тоткын кошын ташлап,


Уе хәзер моннан китүдә...

Ш ә е х (аны беләгеннән тотып.)

Тукта, дустым, тый күңел атыңны,


Бергә-бергә үстек, белеп-күреп,


Бармы анда гөнаһ, бармы бер яман уй (

Энҗедәй саф ул,


Үзең белдең күреп!

М ә м ә д ь я р (акылын җыя алмагандай.)


Ул да белде, көлде хисләремнән,


Ә кайчакта килеп сыена иде,


Наз табам дип җылы кочагымнан...


Ялган булган бар да, дөнья ялган,


Ташлагандыр шуңа Хода да,


Адәмнәре ялган белән калган...

Ш ә е х (тынычландырырга теләп.)

Тынычлан, дустым, бәрмә дулкыныңны


Гөнаһасыз текә ярларга,


Мәхәббәтнең асылы кавышу түгел,


Бәхет теләү сөйгән ярларга...



       Пауза.


Аңла, дустым, хан кызына


Синдәй шагыйрь бик пар килсә дә,


Әмма алар сәясәтнең колы,


Хезмәтчеләр иле өченгә...


Ир сайларлык чагы түгел аның,


Илең өчен мәхәббәтең корбан...


Берегү кирәк, ныгу, башкача ( юк!


Бу никахтан илләр булыр туган...


Сәясәткә хисне кушып үрсәң,


Күзләр күркен ялган пәрдә каплар,


Хан әмере түгел, ил теләге,


Синдәй егет моны яхшы аңлар...



        Пауза.


Мә​мәдь​яр уй​ла​на, шун​да  С ө н б и к ә н е ң  кил​гә​нен кү​реп,  Ш ә е х  тиз ара чы​гып ки​тә. С ө н б и к ә  ал​га үтә.  М ә м ә д ь я р  да аны кү​реп ала. шун​да   С ө н б и к ә    М ә м ә д ә я р н ы ң ко​ча​гы​на таш​ла​на. Ирен​нә​ре ка​вы​ша. К ы з  ки​нәт  е г е т  ко​ча​гын​нан чы​га, як-ягы​на ка​ра​на. Та​гын да  е г е т ко​ча​гы​на ке​рә һәм се​рен аң​ла​та.

С ө н б и к ә


Унөч яшьтән гашыйк булып,


Син дип яшәгән идем,


Төшләремдә сине күреп,


Пар аккош булган идек...


Насыйп түгел безгә яр булырга,


Насыйп түгел оя корырга,


Аңла, җаным, аңла, бәгырькәем,


Ятлар өчен


Язган миңа, бәгырь, наз булырга!


Хан, димә син, хан кызы һәм улы (

Барсы сәясәтнең коллары,


Ә калганнар: шәех, сәид, мирза,


Ярлы-гидай, мескен-ятимнәр (

Алар инде Аллаһ коллары...


Тик шагыйрьләр генә,


Мәмәдьярым, бәгырь, мәхәббәтем...


Аера синнән


Сәясәтнең хиссез канатлары!



С ө н б и к ә  шун​да  М ә м ә д ь я р н ы  үбә һәм тиз ге​нә чы​гып ки​тә. М ә м ә д ь я р  аһ итеп ка​ла, бо​лыт​лар ки​нәт ур​та​лай яры​лып, күз​ләр ча​гы​ла һәм көн та​гын ка​раң​гы​ла​нып ки​тә... Ты​ныч кы​на таң ата баш​лый.





ЯҢА КҮРЕНЕШ


Ка​бер таш​ла​ры һәм төр​бә​ләр ара​сын​нан  М ә м ә д ь я р  ак​рын гы​на аяк​ла​ры​на ба​са. Тын​лык. Ир​тән​ге эң​гер​не уя​тып сан​ду​гач җыр тар​та.
М ә м ә д ь я р (тыныч.)

Үкседе дә үкседе дөнья,


Тынып калды гасыр иңендә,


Гомерем буе сөйгән ярны көттем


Кайтыр диеп туган иленә...


Комнар күчте, Идел күчте,


Тамырлары тарайды,


Каберлекләр арасында


Данлы җаным тын алды...


Кичтем сагыш диңгезен,


Эчтем сөю шәрабын,


Сагышымны аңлар кешем,


Кайда китеп югалдың?


Гомерем буе сагынам сине,


Эзләп таба алмадым...



   Пауза.



Ир​тән​ге тын​лык​та яу​га куз​гал​ган гас​кә​ри​ләр​нең шәү​лә​лә​ре кү​ре​нә. Ин​де алар​ның иге-чи​ге юк. Һа​ман ба​ра​лар-ба​ра​лар, агы​ла​лар.

М ә м ә д ь я р (диваналы.)


Илне тагын яу чаптырып


Яшәтерме хан шулай?


Тармы дөнья, ни бүләләр?


Күзләрен ач, йа Ходай!


      Пауза.

Гомерем буе сине яратып та


Мәхәббәттән качар булдым мин,


Шигырьләрдән башым тарттым,


Җыр ишетсәм, еладым мин.


Пар аккошлар булып йөзәр идек


Ил күлендә, Сөнбикәм,


Мәңге газап чигәр өчен


Яратылдым шул, иркәм...



Көн үз​гәр​гән ке​бек бу​ла.  С ө н б и к ә н е ң  шәү​лә​се кү​ре​нә. Дөнья ты​на.

С ө н б и к ә н е ң  т а в ы ш ы:


Гомерең буе  мине сөй, иркәм,


Гомерең буе мине сагын, иркәм,


Әгәр дә син сагынмасаң,


Әгәр дә син яратмасаң,


Бу дөрләгән йөрәгемә


Дәва табылмас, иркәм...



   Пауза.


Кил әле, кил, сыеныймчы,


И былбыл, куеныңа!


Синең иркәң булалмадым


Бу дөнья куенында...

М ә м ә д ь я р (ашкынып.)

Сөнбикәм, бәгырем минем,


Очрашу бәхетенә


Мең сусап яшәгән идем,


Рәхмәт Тәңремә!

С ө н б и к ә (аңа якынайгандай.)


Очрашу мизгел эчендә,


Әйтим, дим, сүзне, җанаш:

Шигырьләрең яз син, бәгырь,


Меңнәрнең күңелен ач!


И бәгырем, 


Керергә куеныңа,


Синең назны көтеп яшим,


Иреннәрем ал яулыгы белән


Сөртеп алыйм күзең яшен мин!

М ә м ә д ь я р (кулларын суза.)

Пар аккошлар булып очалмадык


Тыныч илнең зәңгәр күгендә,


Бәгырькәем, Хакка мең рәхмәт,


Очраштырды гомер читендә.

Ко​ча​гы​на  С ө н б и к ә н е ң  шәү​лә​сен ала. Са​та​ша, үп​кән​дәй итә. 



​Көн ка​раң​гы​ла​на. Кы​лыч-сөң​ге та​выш​ла​ры ише​те​лә. Орыш аһы та​ра​ла. Күк​ләр яры​лып ки​тә.  М ә м ә д ь я р  шул хә​лен​дә таш​тай ка​тып ка​ла.




ПӘРДӘ.










Дүсем ( Казан,










1986-89 нчы еллар.






МӨХӘММӘДЬЯР






 Дра​ма​тик поэ​ма

К а т н а ш а л а р:

М ө х ә м м ә д ь я р, ша​гыйрь, Мәх​мүт бәк​нең улы.

С а ф а г ә р ә й  х а н, 30 яшь​лә​рен​дә, ур​та​ча буй​лы, чи​бәр һәм үт​кен. Ка​зан хан​лы​гы​ның ха​ны.

С ө е м б и к ә, 22 яшь​лә​рен​дә, чи​бәр һәм мө​ла​ем, Са​фа​гә​рәй​нең ха​ты​ны.

Г ә ү һ ә р ш а д (Г ә ү һ ә р  б и к ә), 60 яшь​лә​рен​дә, юан​тык гәү​дә​ле хан​би​кә. Са​фа​гә​рәй​нең карт ха​ты​ны, ре​ген​ты.

Б о е р г а н, Ка​зан сә​ид​лә​ре​нең бер​се.

И б р а һ и м  ш ә е х, ша​гыйрь, Әх​мәт Яс​сә​ви та​ри​ка​тен​дә​ге дан​лык​лы әү​лия, ша​гыйрь Ка​сыйм шә​ех​нең ата​сы.

Ю л б а р ы с  б ә к (Б ә й б а р с), Ка​зан әмир​лә​рен​нән бер​се, яу ба​шы.

Б у л а т  Ш и р и н, Ка​зан бә​ге, Гәү​һәр​шад ке​ше​се.

Б а у б ә к, Ка​зан әми​ре.

Ч у р а  Н а р ы к о в, Ка​зан бә​ге, Гәү​һәр​шад ке​ше​се.

Х е з м ә т ч е л ә р,  г а с к ә р и л ә р,  с а к ч ы л а р  һ.б.

      Хә​бәр. 1535 ел​ның 25 сен​тяб​рен​дә Ка​зан​да, Мәс​кәү та​ра​фын​нан ку​ел​ган Җан​га​ли хан, 50 яшь​лә​рен​дә ча​гын​да, хө​кем ите​леп үтер​те​лә. Бу эш​не Гәү​һәр​шад (Гәү​һәр би​кә) һәм Бу​лат бәк Ши​рин оеш​ты​ра​лар. Җан​га​ли​нең үз ке​ше​лә​ре Адай, Ка​дыш, Кот​лык Бу​лат, Йәү​тәк, Чу​ра На​ры​ков, Бау​бәк хәл​нең асы​лын бел​ми​чә ка​ла​лар.


Ка​зан​да ко​рыл​тай җы​е​ла, ан​да әмир​ләр, бәк​ләр, мор​за​лар, мул​ла​лар, сә​ид​ләр кат​на​ша. Та​ри​хи хә​бәр​ләр​гә ка​ра​ган​да, ва​кыт​лы хө​кү​мәт бе​лән Бо​ер​ган сә​ид ида​рә итә. Алар исә Гәү​һәр​шад​ны ре​гент итеп сай​лый​лар һәм шул ел​ның кө​зен​дә тә​хет​кә Са​фа​гә​рәй​не, Кы​рым​нан ча​кыр​тып ал​ды​рып, хан итеп кү​тә​рә​ләр.


Са​фа​гә​рәй​нең әү​вәл​ге ха​ты​ны но​гай мор​за​сы Мо​най​ның кы​зы бу​луы та​рих​лар​дан ях​шы мәгъ​лүм. Са​фа​гә​рәй​гә Ка​зан тә​хе​те​нә утыр​ган​да ни​ба​ры​сы 24 яшь ке​нә икән​ле​ге дә бил​ге​ле.


Җан​га​ли​дән тол кал​ган, аның бе​лән ба​ры тик ике ел гы​на яшәп кал​ган 16 яшь​лек Сө​ем​би​кә​не һәм 54 яшь​лек Гәү​һәр​шад​ны Са​фа​гә​рәй хан ха​тын​лык​ка алыр​га ти​еш бу​ла. Гәү​һәр​шад ре​гент итеп бил​ге​лән​сә дә, Са​фа​гә​рәй аны тә​хет​тән чит​ләш​те​рә. Та​рих​лар​дан шу​лар да мәгъ​лүм, Сө​ем​би​кә бе​рен​че кү​ре​шү​лә​рен​дә үк Са​фа​гә​рәй​гә га​шыйк бу​ла, аның өчен хәт​та ата​сы, но​гай мор​за​ла​рын​нан бул​ган Йо​сыф бе​лән дә бә​хәс​ләр​гә кер​гә​ли, ире​нең чын мәгъ​нә​сен​дә җан​да​шы​на әве​ре​лә.


1535 нче ел​да князь Ва​си​лий уры​на, аның үле​ме сә​бәп​ле, 3 яшь​лек улы Иван (Явыз) утыр​ты​ла. Са​фа​гә​рәй Мәс​кәү ягы​на яу ча​ба баш​лый һәм Тү​бән Нов​го​род ти​рә​лә​рен үзе​нә буй​сын​ды​ра. 24 де​кабрь​дән 6 гыйн​вар​га​ча шак​тый күп җи​ңү​ләр​гә ире​шә. Шу​шы су​гыш​ла​ры нә​ти​җә​сен​дә Ка​зан хан​лы​гы​ның бу​шап кал​ган каз​на​сы ка​бат ту​тыр​ты​ла. Ул Ба​лах (Вол​хов) җир​лә​рен дә ба​сып ала. Му​ром​га ба​рып җи​тә. Әм​ма тал​чык​кан гас​кә​ре тук​та​ты​ла, шә​һәр тө​бен​дә бе​раз тор​ган​нан соң, хан Ка​зан​га кай​тып ки​тә.


Са​фа​гә​рәй та​гын да 1540 ел​да Вла​ди​мир та​ра​фы​на яу ча​ба һәм, ул җир​ләр​дән шак​тый күп мал җы​еп, каз​на​ны та​гын да ту​лы​лан​ды​ра.


Мө​хәм​мәдь​яр “Төх​фәи-мәр​дан” поэ​ма​сын шу​шы җи​ңү​ләр тәэ​си​рен​дә 1539 ел​ның 21 де​каб​рен​дә яза баш​лый һәм 1540 ел​ның 9 гыйн​ва​рын​да тә​мам​лый.


Ка​зан​ның Кил​мө​хәм​мәд һәм Ис​мә​гыйль мир​за​ла​ры, Мәс​кәү​гә са​ты​лып, та​тар хәл​лә​рен дош​ман​нар​га җит​ке​реп то​ра​лар. 1541 ел​да Са​фа​гә​рәй​гә кар​шы Ка​зан әмир​лә​ре баш кал​кы​та. Тә​хет​тән чит​ләш​те​рел​гән Гәү​һәр​шад бу төр​кем​гә җи​тәк​че​лек итә. Ка​зан​ның 72 бә​ге, әми​ре һәм мор​за​сы аңа ия​рә. Алар Мәс​кәү сә​я​сә​тен як​лый​лар. Төп ке​ше​лә​ре Бу​лат Ши​рин һәм Чу​ра На​ры​ков бу​ла. Алар Иван​га Ка​зан​ны алыр​га өн​дәп хат​лар яза​лар. Иван исә, фор​сат​тан фай​да​ла​нып, гас​кәр​лә​рен кү​тә​рә, сө​е​неп, Ка​зан өс​те​нә ки​лә.


Кы​рым хан​ны Сә​хип​гә​рәй​гә, яр​дә​ме​нә ыша​ныч то​тып, Са​фа​гә​рәй ил​че​лек җи​бә​рә. Ша​гыйрь Мө​хәм​мәдь​яр иб​не Мәх​мүт “Ну​ры-со​дур” поэ​ма​сын Сә​хип​гә​рәй​гә атап яза һәм ки​ная бе​лән аңа бар​лык хәл​ләр​не сөй​ли. Ул Кы​рым​га ил​че бу​ла​рак җи​бә​ре​лә. Әм​ма ки​ре кайт​кан​да ка​зак​лар ку​лы​на тө​шә. Поэ​ма​сын 1542 ел​ның 8 ма​ен​да тә​мам​лый.


Сә​хип​гә​рәй тиз ара​да гас​кә​рен кү​тә​рә, кур​ка кал​ган урыс гас​кәр​лә​ре, Ка​зан​га ки​леп җит​ми​чә тук​тый​лар һәм ки​ре бо​ры​ла​лар. Бу ва​кый​га​лар нә​ти​җә​се бу​ла​рак 1542 ел​да Мәс​кәү бе​лән Ка​зан ара​сын​да со​лых тө​зе​лә.


Гәү​һәр​шад​ның оп​по​зи​ци​я​се 1545 ел​да Са​фа​гә​рәй та​ра​фын​нан юк ите​лә. Чу​ра На​ры​ков, Ка​дыш әмир, Бау​бәк һәм баш​ка​лар​ның баш​ла​рын ча​ба​лар. Ка​зан​ның 76 дә​рә​җә​ле әми​ре, бә​ге һәм мор​за​ла​ры Мәс​кәү​гә ка​ча​лар, Иван (Явыз)​да сы​е​ну та​ба​лар.


Са​фа​гә​рәй 1549 ел​ның мар​тын​да шу​шы пар​тия кал​дык​ла​ры та​ра​фын​нан мә​кер​ле төс​тә үтер​те​лә. Ка​зан​га аның Кы​рым​да​гы улы Бү​ләк​не ча​кыр​та​лар. Әм​ма шу​шы мак​сат​лар​да Бак​ча​са​рай​га 30 мор​за һәм ях​шы гас​кәр бе​лән кит​кән Юл​ба​рыс (Бәй​барс) бәк ка​зак​лар ку​лы​на элә​гә.


Кы​рым мор​за​сы Кош​чак бе​лән ки​ңә​шеп, Сө​ем​би​кә Ка​зан тә​хе​тен үз ку​лы​на ала. Са​фа​гә​рәй​нең 1547 ел​да ту​ган улы Үтә​меш​гә​рәй хан итеп кү​тә​ре​лә. Әм​ма Мәс​кәү​гә кач​кан мор​за һәм бәк-әмир​ләр урыс​лар​ны Ка​зан​ны алыр​га ки​лер​гә ко​тыр​ту​ла​рын дә​вам ит​те​рә​ләр. Ка​зан ка​бат​тан ут боҗ​ра​сы эчен​дә ка​ла.


Мө​хәм​мәдь​яр Мәс​кәү зин​дан​на​рын​да күп җә​бер​ләр кү​рә, ахыр​да сал​кын​нан һәм ач​лык​тан һә​лак бу​ла.

Ва​кый​га​лар Ка​зан хан​лы​гын​да ба​ра.

Ка​зан ка​ла​сы​ның 1539-1542 нче ел​лар​да​гы кү​ре​не​ше. Ал​гы як​та зин​нәт​ле бак​ча​са​рай. Уң​да - ша​гыйрь хөҗ​рә​се, ак ко​лон​на ике як​тан тү​шә​мен то​та. Ки​тап​лар, төр​гәк​ләр һәм яз​ма​лар шак​тый. Сәх​нә​нең сул ягын​да ян кү​ре​неш​ләр​не би​рер өчен шу​лай ук зат​лы са​рай эче кү​ре​не​ше би​рел​гән. Та​ма​ша​да кат​на​шу​чы​лар сәх​нә​гә ур​та​дан чы​га​лар.


ТӨП КҮРЕНЕШ

Ша​гыйрь үз хөҗ​рә​сен​дә. М ө х ә м м ә д ь я р уты​ра. Ал​дын​да​гы ки​тап​ны ак​та​ра, моң​лы азан та​вы​шы ише​те​лә.

М ө х ә м м ә д ь я р  кү​тә​ре​лә.

М ө х ә м м ә д ь я р (үзенең “Төхфәи-мәрдан” поэмасыннан мөнәҗәтне укый.)


Илаһи, юмартсың, ризык бирүче,

Бер син, бар син, безне гафу итүче!

Хәсрәтленең сердәш дусты, яры Син,

Һәр мескенне дәвалаучы табип Син.

Яхшылыкта күтәр мине туфрактан,

Аеручы караны Үзең актан.

Рәхим белән рәхмәтеңдә бир абруй,

Шәфкатеңдә гөнаһымны читкә куй.

Кавышуда бу җанымны шатландыр,

Күңелемне гамь-кайгыдан арындыр.

Серебезне белүче Син, Бөек Зат,

Гөнаһларны гафу итеп, Юмарт Зат!

Барлык мәзлүм-мескенгә таяныч Син,

Гаепләрне кичерүче Аллаһ Син!

Сайланган рәсүлең Мөхәммәд хакына,

Бүләк иттең җәннәтеңне син аңа.

Дога багышлап кулларын күтәрә.

Дөнья диңгезендә Фәкыйри — йөзәм,

Бозык, фетнә афәтендә ил гизәм.

Мәрхәмәтең күңелне шатландырсын,

Җиде тамуг утыннан азат кылсын.

Аер кайгыдан, күңелне шатландыр,

Бәла, рәнҗү, михнәтләрдән котылдыр.

Биргәнеңә күп шөкерләр, Илаһым,

Кылган хатам өчен кичер, Илаһым!



Амин тота.

Эшкә утыра. Кәгазь-каләм ала. Көйләп укый.

Утыруга сиздем кәеф харабын —
Бер-бер артлы йотып кайгы шәрабын,

Күңел уты янды, борчу китерде,

Мин мескенне харап итте, бетерде.

 — Күпме,— дидем, — мине, Күңлем, көйдереп,

Китәрсең һәм ялгызымны калдырып?
Әйтте Күңел: — Мин ташламыйм сине,— дип,

— Мине сиңа Аллаһ биргән үзе!”— дип.

Бу дөньяда күпләр сөйләп кичтеләр,

Сүзләрендә энҗе-мәрҗән чәчтеләр.

Акылың бар — җирдә калдыр сүзеңне,

Укыганнар ахыр данлар үзеңне!..


Сөйли.
Мин буламын бу шәһәрдә бер фәкыйрь,

Ил күзендә көчсез вә хур, вә хакыйрь.

Миңа оят әрсезләнеп йөрергә,

Олуг затлар санына да керергә.

Бу шәһәрнең, гаҗәптер, тулган эче,

Шагыйрь монда барчасы, олы-кече...


Б о е р г а н  керә. М ө х ә м м ә д ь я р   урыныннан куба.
М ө х ә м м ә д ь я р
Боерган дус, сәламәгаләйкүм,

Ни хәсрәттә болай моңланып

Калдың әле? Хәлең яман, әллә

Йөрәккәең ала сызланып?
    (Үз кә​е​фе​нең ях​шы​лы​гын сиз​де​реп ел​мая. Б о е р г а н н ы ң  җит​ди​ле​ген кү​реп са​гая.)

Б о е р г а н (кул бирешеп исәнләшәләр, утырып дога япкач.)

Мөхәммәдьяр, синең шагыйрьлекнең
Даны кыйтгаларга иреште,

Олы-кече, барча моңлы халык

Сиңа сокланырга кереште.

Әйтмәсәм дә белеп торасыңдыр,

Казан эче тагын буталды.

Гәүһәршадны әйтәм, ни җитмидер,

Акылы китеп, эчен ут алды.

Ханша бит ул, ник уйламый илен?

Элек Җангалине үтертте,

Хәзер, әнә, Сафагәрәйне дә

Кудырмакчы... Акыллары китте.

М ө х ә м м ә д ь я р (борчылып.)
Казан эче кайнар казан кебек,

Кайната ул, хәтта көйдерә,

Ничә җаннар харап булды монда,

Ничә тәннәр кәфен төрдерә…
Б о е р г а н (бераздан, уфтанып.)

Киләчәге көннең начар булыр…

Сафагәрәй кемгә ышана?

Ник Гәүһәргә ирек куя, белмим,

Ә тегесе һаман шашына.

Тәхетендә ялгыз калачагын

Аңламыймы, халык каршында

Ышанычны гел югалта бара,

Исем китә, кайныйм барсына.

Җәннәт туфрагына сыйнып кына

Яшәр идек юкса, җай килми,

Тәхет белән уйныйлар шул һаман,

Бихәбәр хан, һични дә сизми.

Анда саклык бетте, тынычланды,

Буталды ак-кара, һәр сантый

Үз кәефен алга куйды хәзер,

Болай булса — иман да калмый!
М ө х ә м м ә д ь я р (бераз ачулы.)

Боерган дус, халык гаеплеме?

Әллә ханмы?.. Уйлап карасаң,

Гаделлекне урнаштыру кирәк,

Җавабым шул, миннән сорасаң.

Б о е р г а н (бераз көлеп.)

Мөхәммәдьяр, син дә хаклы, беләм,

Китаптагы кебек сөйлисең,

Аңлыйм, әмма алар төшенмиләр…

Алар белән нәрсә эшлисең?

Шаһгалине әйтер идем инде,

Касыймына гына сыялмый,

Казан белән уйнап яткан була,

Гәүһәршадны бутый, ялганлый...

Бүләк юллый, илче, хаты килә,

Ә монысы — тинтәк, аңламый...
М ө х ә м м ә д ь я р (ачулы.)
Үзен артык өстен куя, шуңа

Ханны, халыкны да санламый.

Ханша, имеш, Сафагәрәй ханны

Казан тәхетенә утыртты,

Хәзер үзе башын ашамакчы!
Шаһгалиме шулай котыртты?

Ничәнче ел ханның догачысы

Булып хезмәт иттем үзенә,

Соңгы вакыт сүзгә колак салмый,

Тәкәбберлек артты төсендә.
Б о е р г а н (киңәш итеп.)

Әллә кинаяләп әйтәсеңме,

Казан хәлен сөйләп, аңлатып?

Даның олуг, сүзеңә колак салыр,

Гәүһәр ята барсын болгатып.
М ө х ә м м ә д ь я р (аптырап.)

И Боерган сәид, Коръән сүзе

Белән хәтта әйтеп каралды,

Киңәшләргә исе китми хәзер,

Кемдер бутый акны-караны.
Б о е р г а н (бүлдереп диярлек.)

Мөхәммәдьяр, ә син шигырь белән

Әйтеп кара, намә бетекләп,

Илнең хәлен сөйлә, нәрсә кирәк

Халкыбызга, аңлат бөртекләп.

Ханны әйтер идем, Надир бәкнең
Ник чаптырды инде муенын,

Вакыты ул түгел... Гәүһәршадның
Кешесе иде, мәхшәр туеның...

Хәзер Гәүһәр хәсрәт чигә булыр,

Ханша бит ул, сүзе үтемле,

Сафагәрәй ханлык өчен кирәк,

Кемгә дә ул тәхет төс инде.

(Тынып калалар.)


ЯН КҮРЕНЕШ

   Г ә ү һ ә р ш а д  ва​кый​га​сы.




Г ә ү һ ә р ш а д н ы ң  са​рае эче. Түр​дә  Г ә ү һ ә р ш а д  уты​ра. Янын​да ха​тын​нар-кыз​лар аның хез​мә​тен то​та​лар. Җыр, уен-көл​ке мәҗ​ле​се ба​ра.
К ы з л а р  җ ы р ы: (биюләре барышында җырлана.)
Уйна да көл, үткән гомерләрне

Һич кайтарып булмас киредән,

Кәеф-сафа, дөнья рәхәтләре

Шик-шөбһәне алсын күңелдән.

Шәрабчылар шәраб өләшкәндә

Күңелләргә тула сөенеч,

Безгә дөнья сый-хөрмәтен бирсен,

Бетеп хәсрәт һәм дә көенеч.



Кабал сугып, шашынып бииләр, һәркем үз маһирлыгын күрсәтмәкче.

К ы з л а р  җ ы р ы: (шулай ук биюләре барышында җырлана.)

Җан-җанашым диеп егет кочса,

Канатлана гына күңелләр,

Бездән генә калган хәлләр түгел,

Тәндә-җанда бетеп түземнәр,

Кочагында дәрткә назын биреп,

Иреннәрдән төшәр ияккә,

Җан-җанашкай гына кайда йөри,

Утлар якты инде йөрәккә.
Г ә ү һ ә р ш а д (кинәт сикереп тора. Ачулы. Бар да тынып кала.)
Эттән туган Сафагәрәй, эт җан,

Ничәнче көн суык түшәгем,

Әллә кем дип белә килмешәген,

Сөембикәне, ногай ишәген.

Кемнең, диген, Надир бәкнең башын

Чаптым, шуннан, җиңдем, ди микән?

Ай-һай, белми, күзе сукыр ханның,

Җиңел котылалмас ул миннән.

Казан үзе һәм тәхете аның
Бары миңа тиеш, Гәүһәргә,

Ничә ханнар миңа тез чүктеләр,

Шаехгали... Әзер килергә?

Кара, ничек Сөембикә үзен

Өстен куя, мине кудыра,

Кемне, диген? Шушы, мин — Гәүһәрне,

Кешеләремне дә суйдыра.

Шаехгали, аны китерергә

Казан тәхетенә күптәннән!
Кая, кем бар? Булат кайда йөри?

Урын алсын монда, биредән!


Б у л а т  Ш и р и н  керә.
Г ә ү һ ә р ш а д
Кайда йөрисең син, күренмисең,

Оныттыңмы әллә бурычың?

Кем хакына бөек морза булдың,

Антлар эчтең, кая кылычың?
Б у л а т  Ш и р и н
Башым өсте, тыңлыйм, ханбикә, әйт,

Ни бурычың? Йөклә, күтәрәм!

Кылычым — сау, таза, дошманыңны,

Килә калса, чабып үтерәм.

(Кылычын кымшатып куя.)
Г ә ү һ ә р ш а д (сер итеп кенә сөйләшкәндәй.)

Шулай булсын! Егетлегең күрсәт,

Тәхетемнән читкә куалар,

Аһ, мин беләм, Сөембикә эше,

Хан янына аны куялар.

Надир бәкнең канын кайтаруны

Сиңа йөклим, бүген ул булса,

Иртәгә көн синең башка җитәр...

Эт иясен талый, котырса!..

Болай гына бирешәчәк түгел —
Гәүһәр белер нәрсә эшләргә!

Булат! (Әрнеп.)

Казан уттай кызсын, халык

Күтәрелеп алсын,

Кичләрдә

Кәндилләргә майны күбрәк салып,

Бәхәсләшсен, коткы таралсын,

Сөембикә йөзен якты йөртә,

Вакыт җитте, инде каралсын!
Б у л а т  Ш и р и н (шаярткандай.)

Соң, Гәүһәршад, бу халыкны әллә

Борчымыйкмы, вакыт ул түгел?

Хан күңелен беләсең бит, бүген

Читкә куйса, аннан үз күрер.
Г ә ү һ ә р ш а д (ачуланып, әмма иркәләнеп.)
Явыз Булат! Минем сүздән чыгып

Нишләмәкчең? Яле, әйт хәзер!

Анда Сөембикә буй йөретә,

Бала табарга да ул әзер.

Улы туса, тәхет аңа була,

Минем кадер бетә тәмамын,

Сиңа шулмы кирәк иде? Беләм

Уең кайсы якка барганын.

Миңа Казан кирәк! Син белеп тор,

Ахмак морза, кара, нәрсә ди?

Бар юлыңа, Казан кайнарлансын,

Утын өстә, төтен тулсын өй!


Тынып калалар.

Б у л а т  Ш и р и н
(тамашачыга.)
Хатыннарга урын — казан яны,

Эше — аш-су, әмма Казанның
Тәхетенә якын килсә алар,

Иргә төшә зуры казаның.


Б у л а т  Ш и р и н  чыгып бара.
Г ә ү һ ә р ш а д (шикләнеп.)
Тукта!.. Тукта-тукта, анда ни дисең?

Кемнәре бар тәхет янында?

Вәзирләре-морзалары тәмам

Талашсыннар сарай эчендә.

Бугазларын чәйнәшсеннәр һәм дә

Кылыч айкасыннар сугышып,

Араларга ут сал, яна бирсен,

Һәммәсе дә тәхет даулашып.

Теге чакта, онытмагансыңдыр,

Кара көздә Казан котырды,

Җангалинең башын ашадың да

Сафагәрәй килеп утырды.

Иң әүвәле сине соратты ул,

Белдермичә калдым үзенә,

Сөембикә белән җай таптылар,

Күрсәтмәдем сине күзенә.

Башың чабар иде, хыянәтче

Диеп санап, юри, сүз өчен…

Оныттыңмы әллә? Исеңә төшер,

Әүвәл уйла белеп үз эшең!
Б у л а т  Ш и р и н (куркынып.)

Гәүһәршад, дим! 
(Тезләнә.)
Гәүһәр бикә — илнең терәге син,

Ни әмерең, барсы үтәлер,

Һәр сүзеңә башны иям һәрчак,

Минем кирәк әле күп булыр!
Г ә ү һ ә р ш а д (тәхетеннән аяк өсте күтәрелеп, бармак төртеп әмер итә.)
Менә шулай... 

Юкса әллә нәрсә

Генә дидең...

Бераз саташып

Ала инде кеше дигән бәндә,

Санын бутап, юктан баш ашып.

Мәскәүгә хат күндер, Кадиш бәккә,

Илче җибәр, анда тик ята,

Терегол, Борнаш, Адай, Йәүтәк бәкләр

Ярдәм итәр безгә һәрчакта.

Ногай белән кырым тулды, диген,

Казаннарны бутап яталар,

Мине дә әйт, тәхет хезмәтендә

Дөрес ир юк, кәеф саталар.

Тагын шунсы! 

Мөхәммәдьяр бине

Мәхмүт шагыйрь, бәкләр санында,

Догачылык итә, Хан янында

Киңәшчесе аның һаман да.

Сөембикә аңа җан ата, дип

Гайбәт тарат, Сафагәрәйнең
Канын кыздыр, сүзләр җиткереп тор,

Ахмак, юньсез, диеп сөйләүнең
Булмый калмас мәгәр файдасы да,

Юкса һәрбер сүзен олылап

Кабул итә, гамәлендә тота

Сафагәрәй —
Алсын бер дулап.

Казан тышын болгап ил ялкыны,

Казан эче шаулап кайнасын!..
Булат Ширин, моңа көчең җитәр,

Чура Нарык адәм ялласын!

Тынып калалар.
К ы з л а р  җ ы р ы: (башка бүлмәдән ишетелә.)
Ил кадерен ирләр онытсалар,

Югалтсалар кызлар намусны,

Ни ямьнәре калыр бу дөньяның,

Заман җитәр гауга-тавышлы.

Буталыр бар дөрес ялган белән,

Кемнәр хаклы — һичкем беләлмәс, 

Шундый заман җитәр, Хак бәндәсе

Туры юлларыннан баралмас.

Кыямәтнең хәбәрләре булыр

Шушы хәлләр, Аллаһ сакласын,

Ил кадерен ирләр онытсалар,

Хода хакын кемнәр хакласын?


ТӨП КҮРЕНЕШ
М ө х ә м м ә д ь я р (“Төхфәи-мәрдан”нан укый.)

Эш белүче остазлардан риваять —
Сөйлим Шаһ Һарун турында хикәят.

Зур мөлкәтле, дәүләтле һәм ул солтан,

Хөкемендә иде аның хан-хакан.

Бар байлыгын тезсә дөнья йөзенә,

Кол булырлар барча шаһлар үзенә...

Сараеның кирпече — алтын-көмеш,

Җирләре дә аның ганбәри вә хуш.

Йөртте даим илдә туры хөкемен,

Бәхетсезгә насыйп итте бәхетен...

Хушнәва исемле колы бар иде,

Сандугачның тавышына пар үзе...

Әйтә иде җырларында уйларын,

Ярата иде шаһы турылыгын.

Урын бирде шаһы аңа янында,

Бәхетле шул тәхетенең каршында...

Вәзирләре күреп Хушхун эшләрен,

Шаһ катында бик якын торышларын,

Серләштеләр шаһка зарда керергә,

Уйладылар бер-бер чара күрергә:
 — Башы тишек, дивана ул,— дияргә, —

Йолкыш, әләкче, фетнәче,— дияргә...

— Бердәм тотып тартыйк аның колагын!—
Дип аулакта киңәш иттеләр тагын...

Дүрт кешене сайладылар әзерләп,

Җиңелгәнен күзәтергә җай күзләп...

Шаһ каршына болар килеп күренде,

Кинәт сүзгә кереп берсе үтенде.

Бичара Хушхунга ягып әләкләр,

Җанына мең төрле салып гайбәтләр.

Диде: “И бәхетсез, юләр, эт малай,

Эчең-тышың юк белән тулган шулай.

Үзеңне белмәвең чикләрдән ашкан,

Онытып Тәңрене, каның адашкан...

Шаһның хатынына уйнашы, дисең,

Шаһтан артык сөйгән җандашы, дисең.

Көлеп, шаһны сакалыннан элдерәм,

Җаен тапсам, дисең, шаһны үлтерәм...

Үлем кирәк сиңа, шомлы явызга, 

Имгән сөте кадрен белмәс авызга!”


ЯН КҮРЕНЕШ

Тә​хет ка​ты. Көй​че​ләр ты​ныч, моң​лы көй баш​ка​ра​лар. Вә​зир​лә​ре кар​шы​сы​на  С а ф а г ә р ә й  х а н  ке​рә.  Ба​ры​сы да ты​на.

С а ф а г ә р ә й  х а н (ачулы.)

Дөресме шул? Булат Ширин сүзен

Ишеттегез, нигә дәшмисез?

Китерегез монда ул эт җанны,

Кайдалыгын әллә белмисез?

М ө х ә м м ә д ь я р  үзе килеп керә. Барсы да аптырашып калалар.

С а ф а г ә р ә й  х а н
Менә үзе, чакырганны көтми

Килеп керде, мәкер иясе,

Тотып алып, башын чабыгыз да

Үтерегез, килми күрәсе.

Ай-һай ничек сүзгә осталанып

Сөйли иде, имеш, ул хаклы,

Шагыйранә ялган-хата белән

Тулган, эче-тышы гөнаһлы.

М ө х ә м м ә д ь я р н ы  дүрт  г а с к ә р и  кулга ала.

М ө х ә м м ә д ь я р (үтенеп.)

Ни гаебем тәхет каршысында?

Шушы көнгә кадәр хезмәттә,

Гел догада булдым һәр эшеңдә,

Гаебем юк бөртек тә хәтта!
С а ф а г ә р ә й  х а н (кайнарланып.)

Аһ шулаймы? Дәлил сорыйсыңмы?

Әнә, үтен, Булат Шириннән,

Ул аңлатып бирсен барысын да,

Сөйлә ни бар аның сереннән!
Б у л а т  Ш и р и н (тыныч һәм хәйләле.)

Сезнең әмер, ханым, һәрвакытта

Туры булды һәм дә ялгышсыз,

Гаеп анда, мәкерле ул явыз,

Сөйләмәдем һичбер хаксыз сүз.

Тәхетеңә якын килү белән

Хәйлә кылды, эшләр буталды,

Урыныңа менеп утырмакчы,

Ханбикәгә уйнаш күз салды.
С а ф а г ә р ә й  х а н (ачулы.)

Ишеттеңме? Инде җавабың бир,

Гаебеңне таны бу сәгать,

Иртәгә соң булыр, кара башың
Казан буйлап китәр тәгәрәп.
М ө х ә м м ә д ь я р
(Б у л а т  Ш и р и н г ә  таба килә. Яттан “Төхфәи-мәрдан”ны укый.)

Мин зур, димә. Олуг — Галәм иясе!

Без барчабыз тигез, зар җан иясе.

Акыллы шул — олылар белән булса,

Ялганнан, явызлыктан азат калса.

Акыллы ир: “Мин — олы!”— дип мактанмас,

Андый затта тәкәббер, кинә булмас.

“Синнән артыкмын!”— дип авыз ерасың,

Эчтән сасы, бозык эшләр корасың.

Ни файда тун киеп, сурәт агартып

Йөрүеңдә тик үзеңне кабартып?

Синең хак сүз дигәнеңдә бәхәс күп,

Эчең тулган яман, шакшы, нәҗес, чүп...

Акыллы ир бакмый тышкы сурәткә,

Карый алар ирнең холкын, йөрәккә.

Тыш сурәтен галимнәр “кабык” диләр,

Күңел халәтен карыйлар, күзлиләр.

Син — буш кабык, миндә акыл-фәһем бар,

Син җор булсаң, минем гүзәл ямем бар.

Синең күңелдә хәсәд-кинә зары,

Минем күңелдә Аллаһ гыйшкы бары.

Миңа дошманлык итмә, явыз, зинһар,

Ни чараң бар — Аллаһ булса миңа яр.
Б а у б ә к (ачуланып, М ө х ә м м ә д ь я р  әсәрендәгечә.)
И догачы, хәлең белеп йөр әле,

Җаныңны коткарырга юл күр әле.

Иясез эт кебек шыңшып-калтырап,

Сукбайларча йөрисең тешең кайрап.

Бу ялганны кемгә дип өйрәтәсең,

Гаепсезне гарьлектә көйрәтәсең.

Яшь түгәсең — бер матурга күз салсаң,

Тиз бизәсең — шаһтан берәр сүз алсаң.

Һич күрмәдем җирдә синнән түбәнне,

Алдау-этлек белән тулган бүтәнне.

Мине кара, укыган зат буламын,

Шаһка биргән сүздә туры каламын.

Сөйләр өчен кайчан авыз ачам мин,

Хуш ис бөркеп, энҗе-мәрҗән чәчәм мин.

Табылмастыр миңа тиң татлы аваз,

Миннән үзе оялачак моңлы саз.

Тик тор, юләр, вакыт тынсыз калырга,

Муеныңа кирәк богау салырга...
М ө х ә м м ә д ь я р (әсәрендәгечә әрнеп җавап бирә.)

Әйттең, синдә һичбер инсаф күренми,

Шапырынма, ни дә кулыңнан килми.

Үзеңне син галим, тугры саныйсың,

Сөюгә дә дәгъва белән яныйсың.

Ни файда бар дәгъвадан? Мәгънә кирәк,

Алдан — мәгънә, аннан һәм дәгъва кирәк.

Гүзәллеккә омтылу —теләк, җаным,

Күркәмнәр алдында синең юк саның.

И дивана, ник мин-минлек сатасың?
Көнләшүдән мине шаһка чагасың.

Миңа дуслар арабызда бар булыр,

Синең кебек дошман урны дар булыр.

Азмы миңа бу сукбайлык ярасы,

Кимемәсен синең йөзең карасы.

Мин — бер изге, яхшы каннан яралган,

Син — бәдбәхет, Иблис кебек каргалган.

Минем максат — шаһ догасын саклауда,

Синең максат — үз-үзеңне мактауда.

Ярышканда чигең белеп атла син,

Бүгеннән соң буш куыклар атма син.

Минем белән бәхәсең кис, тәмам ит,

Үз юлыңда сәламәт йөр, моннан кит.

Явызланып бу сүзгә ачу итмә,

Башыңдагы акылыңны киметмә.
Б а у б ә к (тәмам аптырап, ярдәмчесез калган кебек була. Кайгыга төшә. Ярдәм үтенеп  Ю л б а р ы с  б ә к к ә  текәлә.)
Юлбарыс бәк, и галим, һәм сезгә дан!
Мине йолып алсаң иде шушыннан?

Иң акыллы, күп белүче галим син,

Һәрбер эштә маһир-оста, камилсең!

Әйт син аңа? Ул бәхетсез чик белсен,

Телен кыскарт, сүзләреннән киселсен.
Ю л б а р ы с  б ә к
(​сүз​лә​ре​нә исе кит​ми​чә. М ө х ә м м ә д ь я р  әсә​рен​дә​ге​чә җа​вап би​рә.)

Ишетегез, Булат Ширин, Баубәк дус:

Хөрмәтле шул — аңарда булса намус.

Үз хөрмәтен кеше үзе белмәсә,

Ни файда бар, ахырдан мең үкенсә?

Күрдегезме бу акылы таркауны,

Сүз башласа — онытучы туктауны.

Аны сүздә кеше һич тә җиңәлмәс,

Ул тешләгән җәрәхәт һич төзәлмәс.

Кешеләрнең башында акыл булса,

Яхшы булыр аңа тими котылса.

Борынгыдан калган сүзгә колак сал:

— Яманнан син муеныңны сатып ал!
Көчең барда тырыш, арттыр ишеңне,

Тик үзеңә дошман итмә кешене.

Ачу, нәфрәт, кинә тотып юанма,

Дошманыңны зәгыйфь диеп куанма.

Җаны кара үз җайларын карый шул,

Җай килүгә — тишәр безне кадый ул.

Миннән аңа, әйдә, изгелек булсын,

Арабызда бары дуслык корылсын.

Ул да миңа сезнең кебек яр булсын,

Ул да җирдә һәрвакытта бар булсын.
М ө х ә м м ә д ь я р
(сөенеп.)

Акыллыны, менә, күреп аңлагыз,

Әдәпсезләр, татлы сүзен тыңлагыз.

Арагызда ул — Коръән белүчегез,

Аннан башкалар — эт икән үзегез.

Чын ир шундый — яман сүзне кичерә,

Мәрхәмәт табыныннан сый эчерә.

Юлбарыс бәк, сиңа — Аллаһ рәхмәте,

Җанны нурлады күңелең шәфкате.

Бу яманнарны үзеңә иш итмә,

Мин фәкыйрьне үзеңә чит-ят итмә!

  С а ф а г ә р ә й  х а н  кул иша​рә​се бе​лән  г а с к ә р и л ә р г ә  ки​тү өчен әмер би​рә,   М ө х ә м м ә д ь я р н ы ң  дүрт ягын​да​гы сак​чы​лар чы​га​лар.   
     М ө х ә м м ә д ь я р,  та​гын да дәрт​лә​неп һәм ку​а​нып,  сү​зен​дә тук​тал​мый дә​вам итә.

Чын хакыйкать, дөрес гамәлдер эшең,

Тик үзеңнән яманлыкны ташла син.

Теләкләрне безнең үзе шаһ тыңлар,

Кайсыбыз — яманмы-яхшы, ул аңлар.

Бер нәсыйхәт бирим сиңа, колак сал:

— Иясен сыйласаң, этенә сөяк сал!..

Чынга ашсын теләкләрең барлыгы,

Насыйп итсен үлгәч тә йөз аклыгы.

Ч у р а  Н а р ы к о в (мыс​кыл​лап,  М ө х ә м м ә д ь я р  әсә​рен​дә​ге​чә.)
... Бу ни хәл, гаҗәеп сер бу чаклы?

Җиңел сүздән кеше куркып үләрме?

Бу тиңсезгә 
(Тагын да мыскыллап көлә.)


...тиң булырга теләрме?
М ө х ә м м ә д ь я р (кайнарланып, үз әсәрендәгечә.)

Аллаң-мәзһәбең белмәүче татарсың!

Бу дөньяда этләрдән дә начар син!
И бәхетсез, килбәтсез, нәҗес татар,
Асрама эт баласын — асылына тартар!
Имансыз, шомлы язмыш бәдбәхет син,

Йөзең кара, җәһәннәмнең эте син!
Атаң — шайтан, үзең — хәйлә коручы,

Ялганчылар җыйма, тиенгә торучы.

Үзеңә сүз тимичә сүз эзлисең,

Минем затымның кемлеген күзлисең.

Урам этләре сиңа тиңдәшләрең,

Мәҗүси ата-анаң — диндәшләрең.

Әшәкесең, йөзең — ямьсез карарга,

Эчең-тышың тулган гайбәт сатарга.

Бу эшең дә хәйлә белән корылган —
Яшь түгәсең тамак гаме зарыннан.
Арадан чыга, сәхнә алдына килә, халыкка карап сөйли.

Сабырлыкта эш иткәннәр була шат,

Хушнәвага күп бүләкләр бирде шаһ.

Әйтте: — Миннән азат бул, син — иректә,

Сиңа михнәт тидермәсмен ничек тә!
Җиһан халкы шулай таба теләген,

Сабыр белән һәр эш бирә бүләген.

Чынбелгә шаһ данлы чапан, таҗ бирде,

Хәзинәдән аңа маллар китерде.

Урыныннан өчесе колак какты,

Кешегә үч тотканнар үзе капты.

Аңлы булсаң, кылма иргә явызлык,

Кое казып — үзе төшкән, ди халык.


ЯН КҮРЕНЕШ

    Г ә ү һ ә р ш а д  сараеның эче. 



Г ә ү һ ә р ш а д   үзе, Ч у р а  Н а р ы к о в, Б у л а т  Ш и р и н.

Ч у р а  Н а р ы к о в (хәсрәтле.)

Юлбарыс бәк аны яклап чыкты,

Ышанычын яулап ханның да,

Сафагәрәй хезмәтенә алды,

Хәзер йөри яхшы санында.
Г ә ү һ ә р ш а д (ачулы, әмма уйлы.)
Бу җиңелү вакытлыча гына,

Акыл белән эшне йөретсәк,

Аз-аз гына тамып торган сүздән

Сафагәрәй какшар бер, кисәк.

Булат Ширин? Ник дәшмисең әле?

Әллә җаның куркып калтырый?

Сиңа үлем кулы тия алмас,

Хәйлә белән күзең ялтырый.
Б у л а т  Ш и р и н (борчылып.)

Юлбарыс бәк һаман тынгы бирми,

Безнең серне яхшы белә ул…
Әгәр ханга әләк итә калса —

Шактый зыян салыр безгә ул!
Г ә ү һ ә р ш а д (көлеп һәм борчылып.)

Елдан артык вакыт үтеп китте,

Ә сез һаман исән, беләсез,

Юлбарыс бәк әгәр саткан булса,

Калмас идек без дә бәласез.

Ә шулай да Мәскәү юлын таптап
Хат йөреттең, алар килмәде,

Сөенгәннәр кебек иде, юкса,

Казан үзе шаулап гөрләде.

Күпме акча, алтын әрәм булды,

Бушка китте барлык тырышлык,

Алар безгә ялыначак әле,

Алтын җибәргәләп бер учлык.

Син дә, Чура, җаена кер ханның,

Серләренә якын торырга

Кирәк аның, инде оныткандыр…

Үткәннәргә ник аһ орырга?

Муромгача аның җире хәзер,

Кая барса, шунда — җиңүче,

Юлбарыс бәк гаскәрләрен йөртә —
Сугыш серен яхшы белүче.

Ә шулай да, Булат Ширин, махсус

Хат күндерсәң, барсаң Мәскәүгә,

Чакыр, Казан кайнап көтеп торыр,

Капка ачып, бөгелеп һәр гәүдә.
Б у л а т  Ш и р и н (баш иеп.)

Нәрсә дисәң, нәкъ сезнеңчә булыр,

Хат күндерәм кабат, килсеннәр,

Сафагәрәй яуга чыгып киткәч,

Капка ачык калыр, керсеннәр.
Г ә ү һ ә р ш а д (әмеп итеп, әмма ышанычсыз.)

Сүзеңдә тор, бу Сафаны үзем

Утыртучы булдым тәхеткә,

Инде вакыт, алып та ташлармын,

Сүзгә колак салмый, үгеткә.

Бу Казанда данлы Гәүһәр-ана 

Дип йөртәләр мине, теләгем

Үтәмәскә кемнең йөрәк җитәр,

Ул югалтыр җирдә терәген.

Сафагәрәй яу чабуга, син дә,

Булат Ширин, кузгал юл салып,

Сизенмичә, белмичә дә калыр,

Дошман күренүгә югалып.

Шунда тәхет кабат минем кулда

Чәчәк атар, сезгә, сердәшләр

Түрдән булыр урын, уңай гына

Бара бирер безнең бар эшләр.
Б у л а т  Ш и р и н (сөенеп.)

Шулай булсын, әзер торыйм, кайтып,

Хат күндерим көнне көтмичә,

Тиздән тәхет сезнең кулга күчәр,

Сафагәрәй калыр белмичә.


Б у л а т  Ш и р и н  һәм  Ч у р а  Н а р ы к о в  хушлашып чыгалар.

Г ә ү һ ә р ш а д (аяк өсте басып.)

Шулай булсын, амин сәгатенә

Туры килсен Тәңре Ходаның,

Барыгыз, бар, сөйләшкәнчә йөрик,

Акыллары гына юк аның.

Яудан-яуга чабып, җиһан гизеп,

Җиңүләрдән башы әйләнгән,

Сөембикә дә кочагыннан чыгар,

Язмышларга язмыш бәйләнгән,

Итәгенә кайгы ияргән.

Бүген көлсә, елар көне җитәр,

Язмыш белән булмый шаярып,

Аның кебек затлар минем алда

Тора бирер һәрчак оялып.

(Тынып кала.)


М ө х ә м м ә д ь я р  керә.

М ө х ә м м ә д ь я р (үзенең хикәятен әйтә.)

Иманы юк кешедә булмас оят —
Пәйгамбәрнең хәдисе бу риваять.

Димәк, оятсыз кешедә иман юк,

Оятсызлык — авыру ул, дәва юк.


(Халыкка таба борыла, сүзләрен дәвам итә. ЯН КҮРЕНЕШНЕҢ уты сүнә.)

Тик оятсыз кешедән килә яман,

Һич оялмас, китерер илгә зыян.

Кем курыкса, оялса ул Тәңредән,

Бер сәгать тә чыкмас аның әмреннән.

Чын күңелдән тәүбәләрен кылучы —

Аллаһ кушып гөнаһтан арынучы!

ЯН КҮРЕНЕШ

Тәхетендә С а ф а г ә р ә й  х а н, янында  С ө е м б и к ә  утыра.   Шунда Ю л б а р ы с  б ә к  керә.

Ю л б а р ы с  б ә к
(​тез​лә​неп, ку​лын күк​рә​ге​нә ку​еп мө​рә​җә​гать итә.)

Бөек ханым, башым өсте, яман

Хәбәр килде дошман ягыннан...


(Аяк өсте тора.)
Безнең өскә олуг чирү чыккан,

Чиксез төмән, кайдан җыелган?

Алар белән орыш кылсак, безнең
Гаскәребез харап булачак,

Бер-бер иргә алтау туры килә,

Елгаларга каннар тулачак.
С а ф а г ә р ә й  х а н (кызуланып.)

Син — яу башы, әгәр болай куркып,

Койрык кыссаң, югал алдымнан,

Гаскәреңне торгыз, үзем чыгам,

Үзем барам яуның алдыннан.
Ю л б а р ы с  б ә к (чигенеп.)
Ханым!..

Минем әйткән сүзем

Ялган түгел, куркып калмадым,

Илем-ханым өчен җаным фида,

Мин һичвакыт куркак булмадым!..
С а ф а г ә р ә й  х а н
Югал күздән диеп әйтмәдемме?

Бар, әзерлә яуга гаскәрне!..
Ю л б а р ы с  б ә к (баш иеп.)
Башым өсте, ханым!..
С а ф а г ә р ә й  х а н
Бар-бар, ашык!..


Ю л б а р ы с  б ә к  ашыгып чыга.

Сөйләп йөрмә ул буш сүзләрне!..


(Шашынып йөренә башлый.)

С ө е м б и к ә (тыныч.)
Ханым-җаным... Кулга ал үзеңне,

Ил башына ярсу килешми,

Сәхипгәрәй ханга илче күндер,

Ярдәм итсен, дошман килешли —
Юлын киссен, синең сүзне тыңлар,

Мин ышанам, безне ташламас,

Авыр чакта ярдәм кулын сузар,

Куркып дошман, явын башламас.
С а ф а г ә р ә й  х а н (ты​ныч​лан​ган​дай бу​ла, юал​кып кит​кән​дәй итә.)

Ансы шулай, синең сүзләр алтын,

Гел дөрескә чыга, җанашым,

Юлбарыс бәк, әнә, куркып калган,

Мондый чакта кемгә таяныйм?
С ө е м б и к ә (һаман да тыныч.)
Догачыңа... Шагыйрьләрнең таҗы

Мөхәммәдьярыңа эш йөклә,

Аның даны халыкларны тота,

Моны башкаралмас бер бәк тә.

Аның сүзен Сәхипгәрәй тыңлар,

Кире кага алмас, шагыйрьнең
Сүзе үтеп, җанын кузгатачак,

Чакырт, килсен, сына, күрерсең...


Пауза.


М ө х ә м м ә д ь я р  күренә.

С а ф а г ә р ә й  х а н (тәхетенә утыра. Әмер бирә, әмма кызып-кызып сөйли.)

Мөхәммәдьяр бине Мәхмүт, бирегә

Якынрак килсәң иде син безгә.

Моңа кадәр хезмәтеңне күп күрдем,

Инде сиңа махсус әмер җиткердем!
Сахипгәрәй туганыма барырсың,

Илчелектә догамны күтәрерсең.

Дошманнарны кемдер тагын котырткан,

Безнең өскә яу йөртсен дип чакырткан.

Кемнең эше, төгәл генә хәбәр юк,

Аллаһ бирсен бәндәләргә сабырлык.

Мохтаҗ үзем туганым ярдәменә,

Аның анты калмасын сүздә генә.

Син шагыйрьсең, җиткер сүзне үзенә,

Дәрткә чумып чыксын дөнья йөзенә.

Ул күренсә, койрык кысар дошманым,

Ярдәм бирсен иде бу көн туганым.
С ө е м б и к ә (тыныч һәм ягымлы.)

Шагыйрь сүзе шундыйдыр, кан йөгертсен,

Аңга үтеп, йөрәккә барып җитсен.

Тел белән һәркем сөйләр бар гозерен,

Әмма җаны уяу булмас үзенең.

Шагыйрь сүзе кинаялы-хөрмәтле,

Акылы бар аңлый булыр хикмәтне.

Син дә шулай хәлне сөйлә сак белеп,

Кинаяда энҗе-мәрҗәнне чигеп.

Ишетүгә — аңлар, серне төшенер,

Ярдәм өчен безнең якка йөгерер.

Ничек, дәртең булырмы шушы эшкә?

Синнән артык шагыйрь юк бездә һич тә.

Телим, дисәң, сине сынап карарбыз,

Җавабың тот, тиз төзәлсен ярабыз.
С а ф а г ә р ә й  х а н (сер чишеп, әмма борчылып.)

Һичкем белмәс, без болардан хәбәрдар:

Аңа — солтан хуҗа, агам моңа зар.

Үз илендә хан булып ул йөресә,

Солтанга җайлы-җайсыздан сүз килсә,

Чакырта тиз соңартмыйча Сәхипне,

Әйтеп тормый аңа һичбер үгетне.

Вәзиредәй янында һаман йөртә,

Агамны шушы хәл гаҗиз итә.

Без теләрбез догабызда сабырлык,

Кылмасын дип кызулык-баһадирлык.

Җайга торсын һаман солтан катында,

Югалтмас шунда ханлыгын, санын да.

Сабырлыкта ышанычын яуласын,

Җае барда солтан күңлен ауласын.

Илгә кайтып, ханлыгын тотар даим,

Ни диярсең? Сөйләп күрсәт, тап җаен.
С ө е м б и к ә (киңәш итеп.)

Кинаяның хикмәтен онытмасаң,

Буш сүз белән һәм үзен котыртмасаң,

Шагыйрьлекнең булыр илгә хезмәте,

Ирешәчәк сиңа ханның хөрмәте!
М ө х ә м м ә д ь я р (тыныч, әсәреннән өзек укый.)

Бер хикәят сөйлим әле купшылап,

Мәҗлес халкы, ишетегез яхшылап.

Хорасанда зур бер дәүләт иясе

Бар иде, ул — асыл белем иясе.

Әбу-Сәгыйть иде аты, бел аны,

Акыл белән тота иде дөньяны.

Бер вәзире бар иде аның, мәгәр

Гыйлем-хикмәттә шактый да мөгътәбәр.

Падишаһка беркөнне булып күндәм,
Мәшгуль иде киңәшен тыңлау белән.

Ә вәзирнең итегенә бер чаян

Керде, чәнчеде кинәт шушы заман.

Күпме борчымасын чаян вәзирне,

Туктатмады падишаһ белән сүзне.

Сөйли торган фикерен онытмады,

Хәлен үзгәртергә һич тырышмады.

Шаһ белән яхшы сөйләшеп бар сүзен,

Борчылса да бик сабыр тотты үзен.

Шаһ катыннан барлык бәкләр таралды,

Һәммәсе дә өйләренә юл алды.

Ул вәзир дә өенә таба барды,

Итеген дә бик тиз тартып чыгарды.

Шул вакытта үзе дә хәйран калды,

Итегеннән чаян чыгарып салды.

Падишаһ та бу хакта хәбәр алды,

Вәзиренең эшенә хәйран калды.

Шелтә белән әйтте аңа: — И вәзир,

Акылыңда идеңме, сөйлә хәзер?
Сине чаян анда чаккан чагында

Ни сәбәпле кычкырмадың шушында?

Итегеңнән ник какмадың каһәрне?

Нигә анда йоттың шундый зәһәрне?

— И җиһанның шаһы,— диде ул вәзир, —
Алдыгызда аңлатып бирим хәзер.

Сез миңа шундый да игелек итеп,

Үзегезгә якын сердәшкә тотып,

Киңәшергә мине лаек күрдегез,

Уегызны үземә белдердегез.

Сүзегезне миңа әйткән чагында

Чага калса мине чаян тагын да,

Сезнең әйткән сүзегезне тыңламый,

Боерган эшегезне дә аңламый,

Чыгып китсәм сабыр итми, шаһ җиһан,

Нинди файдам булыр иде ул заман?

Ул чаян чакканга һичбер түзмичә,

Сабырымны да сезгә сиздермичә,

Бер чәнечкәннән түзмичә ычкынып
Киткән булсам мин алдыгыздан чыгып,

Сезнең дошманнарыгыз сугышына,

Баскыннарның кылычта орышына

Ничек түзгән булыр идем мин, шаһым?

Синең кол мин, кичерегез гөнаһым?!.
Вәзиренең сүзен солтан тыңлады,

Акыллы сөйләгәнен һәм аңлады.

Шаһка хуш килде вәзирнең  бу сүзе,

Шуннан аңа бүләкләр  бирде үзе.

Шулай акыллы икәнен белде ул,

Дәүләтен дә хәтта аңа бирде ул.

Сабырлыкка кеше тота икән юл —
Теләгәнен ахыр таба икән ул!

С а ф а г ә р ә й  х а н (сөенеп, аннары борчылып.)
Афәрин, йә Мөхәммәдьяр бине Мәхмүт,

Хикәятең күңелемә килде бик хуп.

Сүзләреңне сайлап син чыгарасың,

Телләреңдә гүя кош сайратасың.

Тагын да сөйлим үзеңә серемне,

Ничек әйтерсең икән ул сүзеңне?

Бу хәлләрнең шактый зурдыр тарихы,

Сөйли китсәк, булыр көннең сарыфы.

Кыскасы шул, Сәхипгәрәй катында

Улым бар, Бүләк — яхшылар санында.

Әмма дә китектер аның күңеле,

Зур тәхеткә, һич шигем юк, тиң үзе.

Тик шулай да ялгышып йөз чөергән,

Солтан өчен яу чапмыйк, җитәр, дигән.

Ногайларны сугышта әсир иткәч,

Азат итик, диеп улым сүз әйткәч,

Шуннан бирле Сәхипгәрәй ачулы,

Улым Бүләккә дәшкән ул ярсулы.

Безнең хакка яхшырсын аралары,

Сүз маеннан төзәлсен яралары.
С ө е м б и к ә (киңәш итеп.)

Шагыйрьлекнең хикмәтен безгә күрсәт,

Ни диярсең, инде бир безгә сөйләп.

Мөхәммәдьяр бине Мәхмүт — исемең,

Сүз гәүһәрен тезүдә һич юк тиңең.

Кинаяны Сәхипгәрәй аңласын,

Моннан ары безгә үпкә тотмасын.

Җир йөзендә булмас бәндә хатасыз,

Хан, савыгып, яши бирсен хафасыз.

Ногай белән һаман сугышып торды,

Алар күңле һәрдаим зарга тулды.

Ул аларны әсир итеп тотканга,

Атам йөзен буяды яшьле канга.

Гаепсез булмаслар ансы, монсы да,

Бер атаның каны ага барсында.

Татар иле сугышсыз торалмады,

Туганга туган сүзе ярамады.

И шагыйрь, сүзеңне ишетсә ул хан,

Барчасына бирсен хөрмәт, яхшы сан.

Гаделлек белән йөретсен эшләрен,

Әрәм итеп түкмәсен бар көчләрен.

Ни диярсең безнең сүзне җиткереп,

Җаныбызга тынычлыкны китереп?
М ө х ә м м ә д ь я р (уйда торганнан соң.)

Ярый, сүземне башлармын мин болай,

Бер хикәят — кинәялы, бар шулай:
(“Нуры-содур” поэмасыннан укый.)
Борын үткән заманнарда шәүкәтле

Бер падишаһ бар иде бик хөрмәтле.

Мәсгуд иде исеме дә үзенең,

Шаһы иде ул шушы җир йөзенең.

Шул гасыр эчендә тагын, без белик,

Янә бер шаһ бар иде — бик белемлек.

Ибне Әсгать иде ул шаһ, белсәгез,

Шуның хакында хәбәрне сөйләрбез.

Икесе дә дошманнар иде алар,

Берсен-берсе алдый иделәр алар.

Бере-берсен җиңәлмәде һичничек,

Шул хакта мин хәбәр итәм, сез ишет.

Гаскәр җыйды Мәсгуть һич тә арымый,

Сугышырлык бер ир илдә калдырмый.

Явыз ниятендә бар да тырышты,

Ике гаскәр бик күп каты сугышты.

Тәкъдире җитсен дигәнгәдер Хода Хак,

Ибне Әсгать гаскәре сынды шулчак.

Аллаһыдан Мәсгутькә бирелде юл —
Ибне Әсгать гаскәрен кырдырды ул...

Җиңү-шөһрәт белән кайтты йортка шаһ,

Әсирләрнең барсын китерде ул шаһ.

Үзе алтын тәхетендә утырып —

Сорый барды барсын шунда китертеп.

Шулчак бер егеткә төшеп шаһ күзе,

Дәштерде дә аннан сорады үзе.

Әйтте егет шунда: — И шаһ җиһаным,

Бер сүзем бар, сөйлим, имин ит җаным?
Диде ул шаһ: — Иминлек бирәм сиңа,

Нинди сүзең — әйтеп бир аны миңа!
— Күңелгә киң шаһым,— диде ул егет,—
Сүзләремне әйтәм хәзер, йә ишет.

Насыйп итте Аллаһ — нәрсә дигәнең,

Үтәү кирәк инде Аллаһ теләген.

Җиңү иде теләгәнең — ирештең,

Гафу итеп — үтә Аллаһ теләген!

Хак тәгалә ирештерде байлыкка,

Дошманнарың каһәр тапты барлык та.

Җиһан шаһы, Аллаһының хакына,

Кичер безне, гафу биреп ханыма.

Безнең начар ягыбызга карама
Һәм, каһәрләп, безне утка ташлама.

Киң күңелне бирде сиңа Хак Ходай,

И шөһрәтле, безне хур итмә болай...

Киң күңелле ирдән килер изгелек,

Безгә өлеш итсәң иде игелек.

Шаһ шушында аңлады егет сүзен:
“Матур сөйли!”— диде, мактады үзен.

Ул сүзләрне һич авырга алмады,

Егеткә дә җәбер-җәфа салмады.

Егет әйткәннәрне тыңлап-ишетеп,

Гафу итеп, киң күңелдән эш итеп,

Аллаһ ризалыгы өчен шаһ җиһан

Әсирләрне азат итте ул заман.

Бүләкләде егетне һәм кичерде,

Гомеренә җитәр шатлык эчерде.

(Бераз паузадан соң.)
Ахырдан сүзгә яртеп болай диик,

Ханга зурлык һәм дә бәясен бирик.

(Уйда торганнан соң.)
Дөнья солтаннарының и солтаны,

Җиде тарафтагы ханнарның ханы!
Иминлек терәге булдың шулчаклы,

Барча кеше рәхәтләнде шул чакны.

Бүген иминлек сәбәбен сез, дибез,

Дөньяда Аллаһ шәүләсен сез, дибез!
Сезгә килеп сыену тапса кеше —

Гаделлектә үтәлә һәрбер эше.

Ходай сезгә үзе булган якын яр

Һәм бәхет тә сезгә булды һәрчак бар.

Ни уеннар уйнасагыз — оттыгыз,

Ахырда сез бар дөньяны тоттыгыз.

Уң-сул тараф сезнеке булды шулай,

Падишаһлар — сезнең хезмәтче малай.

Сезгә бәхәссез бирелде бу җиһан,

Сезгә шулай буйсындылар барча җан.

Бар дөньяга хөкем кулыңда булды,

Гаделлегең барлык җиһанга тулды.

Күрсә иде гаделлегең Нәүширван,

Колың булыр иде синең, шаһ җиһан!
Саллы җәядән ук атсагыз төбәп,

Башын ияр Рөстәме-Әфрасийаб.

Хәтта дөньядагы алып батырлар,

Колың булып, синдә хезмәт тартырлар.

Хакның рәхмәтле шаһыннан үзегез,

Дөньяны басып тота һәр сүзегез.

Хөкемеңдә төзелде ил, йорты-өй,

Сүзең белән хикмәт тапты акыл-уй.

Һәр урында өстенлек бәхетендә

Йөз елларча патшалык тәхетендә

Шөһрәт-байлык белән бергә яшәгез,

Дошманыгыз була калса — түшәгез.

Сезгә кемнәр укыса изге теләк,

Аңа мәрхәмәтле булулар кирәк.
С а ф а г ә р ә й  х а н (сөенеп.)

Бу сүзләрең Сәхипгәрәй ишетеп,

Китмәс микән тәхетендә бүселеп?

С ө е м б и к ә (елмаеп.)

Мактасалар шагыйрьләр — күккә чөя,

Хурласалар бәндәне — тереләй суя.

Сүзең безгә дәрт вә дәрман китерсә,

Бара торып, Сахипкә дә ирешсә,

Тотар булсаң теләкне язган сүздә,

Яхшылыкта кайтырлык яса безгә.
С а ф а г ә р ә й  х а н (борчылып.)

Эче — шаулый, тышы — утлы Казанның,

Кем болгатып кайнатадыр һәм тагын

Кәферләрнең гаскәре күтәрелгән,

Сәхипгәрәй ни хәбәр көтә бездән?

Һич ваемсыз тәхет саклап ятмасын,

Иманын да ышанычны сатмасын.

Дошман хәйләне һаман да таратыр,

Дуслыкны һәм илебезне таркатыр.

Кызыл маллар күзләрне кыздырырлар,

Туганнарның каннарын боздырырлар.

Кәфер димәк — иләмсез бер шайтандыр,

Башта сорар иманны, аннан — җандыр.

Тыныч булмас күңелең, әгәр күршең
Кәфер икән, күп бәлаләр күрерсең.

Канәгать тотмас ул, талап, малыңа,

Һаман да кулын сузар иманыңа.

Дөрес булыр кәфердән котылуың,

Өстенә кылычыңны күтәрүең.

Сәхипгәрәйнең ярдәмен үтенеп,

Карендәшлекне исенә төшереп,

Чыгарталсам иде аны яуга мин,

Кәферләрне шунда төшреп зарга мин,

Ирешер идем тәмам бар морадыма,

Куркып калыр иделәр шул чагында...

Шагыйрь булсаң, сөйлә теләкне данлап,

Сәхипгәрәйнең ак күңелен даулап.

Казан эче, беләсеңдер, гөр килә,

Яу чыгалмыйм бүген ышаныч белә(н).

Аның ярдәменә мохтаҗлыкта мин,

Болар хакында ничек әйтер син?

Әгәр монда да күңелне яуласаң,

Теләгемне кинаяда аңлатсаң,

Илчем итеп җибәрермен Кырымга,

Тиз йөрерсең, соңармассың юлымда.

Инде дә тапмасам сүздән канәгать,

Саклар өчен серемне, шушы сәгать —

Башыңны чабармын, кызганып тормам,

Йә урының булыр караңгы зиндан!

Бурычың зур, кирәк аны түләргә,

Илең өчен маңгай тирең түгәргә.

Сәхипгәрәй укысын да аңласын,

Түземсездән юлга керсен, яу чапсын.

Казанымны китерермен тәртипкә,

Сөйлә, шагыйрь, торасы юк әйтеп тә.
М ө х ә м м ә д ь я р (бераздан соң әсәреннән өзек укый.)

Газа бабын бәян итим, тыңлап үт,

Газыйлык ул — сәгадәттер, шик тә юк.

Газыйларның ниндилеген аңлагыз,

Газаватның хикмәтләрен тыңлагыз.

Газыйлыкны кылу үзе бер һөнәр,

Газыйлардыр бу җиһанда мөгътәбәр.

Газа кылса кеше шушы дөньяда —
Җәннәт насыйп аңа теге дөньяда.

Ике дөньяны файдалы итәрләр,

Теләгәнгә шул вакытта җитәрләр.

Дөньяда һаман батырлык кылучы

Үлә калса — зур бәхетләр табучы.

Хөрмәтлебез, тыңлагыз, хәдис сүзен:

— Баһадир кешенең Хак сөя үзен!

Тик бер генә еланны үтерсәң, бел:

— Таба ул кеше оҗмахка туры юл!
Намазыңда күренсә елан-чаян,

Аямагыз, үтерегез шул заман.

Халыкларга кемнәр кылдылар җәфа,

Шушы хакта Мөхәммәт итте хафа:

— Кайсы кеше халыкка кылса зыян,

Чын мәгънәсендә булыр уклы чаян.

Зыян иткән кешене үтерсәләр,
Елан үтергәнгә тиң бу кемсәләр.

Дингә дошман һәрвакыт кәфер булыр,

Кәферләргә газыйлар сугыш кылыр.

Кешеләрнең сыйфаты газыйлык ул,

Андыйларга Аллаһ җәннәт бирә шул.

Дөньялыкта газа гаҗәп нәрсә ул,

Газыйлыкта җәннәткә табыла юл.


(Башын ия.)

С а ф а г ә р ә й  х а н (аяк өсте торып баса.)

Хуш, кабулдыр сүзләрең, инде хәзер

Хөҗрәңә бар, шагыйрь, намә яз, китер.

Телдәгесе каләмгә күчә барсын,

Даның бездән аларга хәбәр салсын.

Шагыйрьлекнең эше-хикмәте шунда —
Лаек хезмәт күрсәтегез сез монда.

Бозык күңелгә дә шифа бирә сүз,

Төзек күңелне дә боза яман сүз.

Безгә кирәк сүзнең файда иткәне,

Тышта калмый, аңга-җанга үткәне.

Ил эчендә дәртле шагыйрь бетмәгән,

Күпмеләре инде сайрап үтмәгән,

Әмма файда китергәне аз булыр,

Бу хәлләргә замана хәйран торыр.

Шагыйрь булсаң, күрсәт илгә хезмәтең,

Халкым бирер сиңа барлык хөрмәтен.

Сиңа ачык, бүген китсәң, барыр юл,

Калсаң монда, бар ишекләр ябылыр.
М ө х ә м м ә д ь я р (тәхет алдында кабат баш ия, сәхнә алдынарак чыга, ялгызы кала.)

Хан каршында хезмәттә тора идем,

Инде дә олуг бурычка йөкләндем.

Мәгәре бу хәлдән шашса күңелем,

Ни диярмен, хаклыктан узса сүзем?

Сәхипгәрәй — Кырым иле ханыдыр,

Минем бурыч — илче булып барудыр.

Мактаган сүз йомышартыр күңелен,

Танып алыр ул шунда кем дип үзен.

Әлбәттә, сүземдә болай диярмен,

Каршына килеп, башны да иярмен:
    (Әсәреннән өзек укый башлый.)

Олуг солтан, бөек Сәхипгәрәй хан,

Нәсел белән ул ханнарның улы хан.

Җир йөзендә падишаһ — дан иясе,

Чиксез дәүләт һәм бәхетләр хуҗасы.

Сүз эчендә бөек сердәш булган зат,

Акылы да якты кояш нуры — хак.

Гали Арыслан сыйфатта баһадур,

Көчегездән дошман курку йотадыр.

Кылычтан һәм аждаһа тармар була,

Ук очы тиеп Бәһрам сукыр кала.

Илең халкын аң белән тоткач үзең,

Шуңа йөрер мәшрикъ-мәгъриптә сүзең.

Буйсындырган дөньяны, сез, үзеңә,

Падишаһлар кол булдылар сүзеңә.

Ике дөньяда Хак сезне зур итте,

Барчалар җир үбеп, тезләрен чүкте.

Тырышлыгың белән бизәдең барын,

Җиде икълимгәчә тараттың даның.

Шуңа булдың һаман хөрмәт эчендә,

Булыр даим патшалыгың көчендә.

Үтенечтә бу доганы кылабыз,

Дуслык итеп сез дә «Амин!» диярсез.

Барчабызны бар кылган Ходаебыз,

Ялварып синнән телибез барыбыз:

— Никадәр нурларын кояш сибәчәк,

Никадәр тамчысын болыт түгәчәк.

Аллаһы, гомерегез дәвам кылсын,

Ишегеңдә дошманны бәндә кылсын.

Солтанлык тәхетендә һәрчак даим —
Мәңгелек итсен, берүк, Хак — Ходаем...

Ходам, кабул ит теләгем соңгысын,

Кабул кылып Мөхәммәдьяр догасын...

(Амин тота.)


ТӨП КҮРЕНЕШ

       Шагыйрьнең хөҗрәсе. 

М ө х ә м ә д ь я р  шунда килә, язуга тотына. Үз әсәреннән укый.

Алдым кулга кара белән каләмем,

Гаскәр тезеп, телем кадап әләмен.

Диде Күңлем: — Шундый чак, хис ташыган,

Тәкәбберлек чыга күрсен башыңнан.

Галәм шаһы, дөньяда ханнар ханы,

Имин булсын инде барчалар җаны.

Гаделлектә чыкты шаһлык атыгыз,

Дөньяда аякта йөрсен затыгыз.

Хөкемегездән куркып һәм, шаһ җиһан,
Көчсезләргә көчле тидермәс зыян.

Бүре белән сарык бергә су эчәр,

Үрдәк белән карчыга бергә очар.

Даим изге дога кылсын дип шулай,

Бу китапны яза башладым болай:


Пауза.

Дәрвишләрчә хезмәт итеп мин үзем,

Шул хәлемдә дога иттем хуш сүзем,

Күңелем хәзинәсе энҗеләрен

Шушы каләм барлады һәм һәрберен

Сайлап алып аларны шушы вакыт,

Бергә тезеп һәммә бар энҗе-якут,

Мәгънәләрен ясап төрки теленчә,

Шаһка атап китап яздым үземчә.

Рәхмәт әйтер үз нәселе хакына,

Догачы мин шаһның изге затына...

Инде әйтим китабымның исемен,

Әдәп белән тезеп китим һәр сүзен.

«Нуры-содур» исеме, шаһи җиһан,

Укыганның һәрберенә керер җан...

Бәхет белән озын гомер корыгыз,

Шатлык җыеп дөньяда күп торыгыз.

Шаһка бәхетен лаек ит, и Ходам,

Байлыгын да арттыр аның, и Ходам.

Сәгадәт белән күп еллар йөресен,

Солтан булып бу дөньяда күп торсын...

“Кем син?”— диеп сораса ул шаһ сәрвәр:

— Атам — Мәхмүт, догачың — Мөхәммәдьяр!..

Тарих тугыз йөз кырык сигезендә,

Бәрәкәтле Мөхәррәм уникесендә,

Шәһри Казанның Болгар капкасында,

Уйга калган кеше күп каршысында.

Мөхәммәд Әмин кабере янында
Бер догачы идем — эшнең хагында!



Атлар кешнәгән-чапкан тавышлар ишетелә. М ө х ә м ә д ь я  р   уйда кала. И б р а һ и м  ш ә е х  һәм С ә и д  Б о е р г а н  керәләр. Исәнләшеп, дога кылып утырышалар.
Б о е р г а н (бераздан сүз башлый, борчулы.)

Казан шаулый, болар барсы, сизәм,

Гәүһәршадның эше, ул бутый,

Үз янына бәк һәм әмирләрне

Җыйнап алган, тик бәддога укый.

Эшләр болай китсә алга таба,

Татар башын татар ашаса,

Ата белән улы сугышырлар…

Ни эшләрбез дошман камаса?

Гәүһәр сүзен бәкләр һәм морзалар

Өстен куя, ханны яманлый,

Байлыклары амбар-амбар юкса,

Аларга ул артык тоелмый.

Кешеләрне җирдә байлык боза,

Борыннарын күккә чөйдерә,

Тузыналар, мескен калган халык

Чарасыздан җанын көйдерә.

И б р а һ и м  ш ә е х (боегып утырган җиреннән баш калкыта.)

Моның соңы яхшы белән бетмәс,

Инде халык ханны гаепли,

Түрәләрнең яман булулары

Хан өстенә төшә, тез чүкми,

Башлар болгап тавыш-гауга китәр,

Дошманнарга бары шул кирәк,

Алтын Урда шулай җимерелде,

Илем хәле яман, юк терәк.

Инде сүзләр килеп ирештеләр,

Дошман гаскәр туплап кузгалган,

Без хәбәрдар, бар ышаныч синдә,

Мөхәммәдьяр, барып җит алдан.

Сәхипгәрәй дәшеп кырымнарны,

Киссен юлын явыз дошманның,

Карендәшкә генә бар ышаныч,

Мохтаҗ чагы җитте Казанның.
Б о е р г а н (үгет катыш.)
Дустым Ибраһим дөрес әйтә,

Сафагәрәй инде соңарды,

Ул мөртәтләр башсыз калачаклар,

Җитәр, алар артык уйнады.

Кара халык ханны яклый иде,

Бәк-морзалар бар да башбаштак,

Казна дигән булып ясак җыя,

Ил эченә тулды мең алдак.

Олау-олау ашлык озаталар

Кемгә, диген, дошман ягына...

Ни хакына шулай азыналар?

Аңлашылмый монсы тагын да.

Кемгә калыр диеп уйламыйлар,

Нәфселәре алдый үзләрен,

Исләренә төшәр, тик соң булыр,

Тәмуг алсын кара йөзләрен?
(К о л ш ә р и ф н е ң  мөнәҗәтен көйләп әйтүгә күчә.)

И күңел, бил баглама, күпне кичергән дөньядыр,

Бу үлем ширбәтен халыкка эчергән дөньядыр.

Син сыенма, дөньяда мин мәңге калырмын, диеп,
Күп янар вакыт чыраларны очырган дөньядыр.

Улын атадан аерып, кызын анадан шулай,

Елатып бер-бер ишектә зарлы кылган дөньядыр.

Әүвәлен һич кеше белмәс, ахырын да һәм шулай,

Әүвәле дә, ахыры да бер искергән дөньядыр.

Әмере: атаң-анаң синнән борынгылар кая?

Барчаларын куенына әшнә кылган дөньядыр.


(Тамашачыга.)
Йә, дөрес түгелме бу сүзләр,

Кайсыгыз бәхәс кыла?

Алданып, дөнья артыннан

Ник бу бәндәләр куа?..
И б р а һ и м  ш ә е х (дәртләнгәндәй.)
Шулай, Боерган, хак, халык диндә

Күңеленә таба юаныч,

Аллаһыга таяналар, шунсы

Минем өчен олы куаныч.

Атабыз да даим әйтә иде,

Ил буталса — иман китә, дип,

Безгә хәзер бердәм булу кирәк,

Илдә башсыз адәм җитәрлек.

Тынып калалар.
М ө х ә м м ә д ь я р (борчулы.)
Гәүһәршад та, алтмыш яшьтән узып,

Нишләмәкче икән, ни уйлый?

Аңа нәрсә кирәк, һич аңламыйм,

Сөембикәдән ул ник көнли?

Илең булса, даим гаделлеккә

Таянсын һәр олы һәм кече,

Ул вакытта җәнҗал-талаш купмас,

Җитмәс дошманнарның да көче.
Ялгызы алга чыга. Артында ут сүнә. М ө х ә м м ә д ь я р  “Нуры-содур”  әсәреннән өзекне яттан тантана белән укый башлый.
Инде әйтим гаделлекне аңлатып,

Галәм шаһы гадел сүзен кузгатып

Гаделлекнең өстенлеген аңлагыз,

Олы-кече аны, әйдә, тыңлагыз.

Дөньяда бар гыйбадәттән өстен ул,

Гадел булыр, ышан сүзгә, гадел бул!
Көн һәм төндә һәр кеше кылса аны,

Файда итә үзенә ул кылганы.

Башкаларга аннан һич өлеш тимәс,

Күпме гыйбадәт кылсаң да — ул килмәс!
Бераз гына патша кылса гаделлек,

Гаделлектән халык тапса иркенлек,

Һәркемгә дә тияр аннан зур өлеш,

Барча халык рәхәт табар шул килеш.

Гадел белән ил тәмам булыр әман,

Калмас илдә золым һәм фетнә һаман.

Гаделлекне халык гамәле итсә,

Ул гадел гаделеннән өлеш җитә,

Хак тәгалә андый эштән зур өлеш

Бүләк итә гадел кылганга мең иш.

Ягъни, гыйбадәткә шул сәбәп җитә,

Шунда да Хак аңа рәхимлек итә!


ЯН КҮРЕНЕШ
Тәхет яны.  С а ф а г ә р ә й  х а н,  С ө е м б и к ә,  Б о е р г а н һәм дә  И б р а һ и м  ш ә е х,  Ю л б а р ы с  б ә к,  г а с к ә р и л ә р.


М ө х ә м м ә д ь я р  керә.
С а ф а г ә р ә й  х а н (М ө х ә м ә д ь я р г а.)
Йә, бире кил, шагыйрьләрнең шагыйре,

Итагатьлек һәм олылык диңгезе!

Дастаныңны укып безләр хушланды,

Тиңсез ирне күреп җан тынычланды.

Ни зур эшләр булса илең каршында,

Сабырлык ит, вакыт җиңәр барсын да.

Әмма килергә дәвердән сүз калыр,

Гыйбрәтле ул, халыклар хәйран калыр.

Юлың ерак, Мөхәммәдьяр, ышанам,

Фәрманымны үтәп кайтырсың аннан.

Тәхет яны синдәй ирдән нурлана,

Тиз кайтырсың, озакка калма анда.

Ирдә булыр ил кайгысы һәрдаим,

Барчабызга ныклык бирсен Ходаем.
М ө х ә м м ә д ь я р (сабыр гына сөйли башлый.)

Юлга чыгам илемә саулык теләп,

Сез каласыз монда — халкыма терәк.

Бу китабым бүләк булсын үземнән,

Мең яшәгез, чыкмыйча хак сүземнән.

Олыларын сөйгән халык зур булыр,

Күңеленә мәрхәмәт, илһам тулыр.

Мин китәмен, әгәр дә булсам харап,

Төзегез бар эшне дөрес юл карап.

Бу язганым халкыма да ирешсен,

Мәңге бәхет эчендә гомер итсен.


(С а ф а г ә р ә й г ә  китабын бирә, баш ия һәм чыгып китә.)

С а ф а г ә р ә й  х а н (китапны ача, укый. М ө х ә м м ә д ь я р  әсәреннән)

Бер хикәят әйтәм, и дөнья ханы,

Ялганы юк, күнеп тыңлагыз аны.

Хәбәрчеләр аны безгә сөйлиләр,

Күңел куеп аны сезләр тыңлыйлар.

Давыт улы Сөләйман, Хак илчене,

Беркөн җыйды барчасын бәкләрене.

Өндәде ул вәзирләрен янына,

Туй була, дип хәбәр салды барына.

Төрле бәкләр һәм вәзирләр килделәр,

Шул заманда бер олы туй кылдылар.

Ил халыгы бар да килде җыйналып,

Кайсы килде кадерле бүләк алып.

Төрле тансык күп бүләк китерделәр

Һәм аларны бик кадерләп бирделәр.

Бәк-вәзирләр утырганда шул заман

Ул олылар арсына дәшмәстән,

Бик ерактан килде бер тургай талып,

Саранча бер кортны аузына алып.

Әйтте ул: — Котлы булсын бу, шушы туй,

Бүләк итә белмәдем тик елкы-куй.

И Сөләйман, шушы булыр тапканым,

Туй бүләгенә диеп һәм салганым.

Дөньяда канәгатьлек булыр эшем,

Хәлемә күрә бу бүләк-тиешем.

Ул Сөләйман — Аллаһның пәйгамбәре,

Ишетте шул тургай әйткән сүзләрне,
Үтенечен кабул итте олылап,

Борчылмады тургайны кимгә уйлап.

Шунда ук ул тургайны күп сыйлады,

Дусты тургай өйгә барып сайрады.

Мин дә шундый инде, и шаһы-җиһан,

Бу тургай сыйфатта булдым бу заман...

Шәфкать белән кабул итсәгез әгәр,

Хаста күңлем борчылмас иде мәгәр.

Мәрҗән тартып укыр идем догамны,

Чын күңелдән сезгә атап мин аны.

И юмарт Илаһи — Бердәнберем-Бар,

Сиңа ялвара фәкыйрь Мөхәммәдьяр.

Тәңре ярдәме белән бу тәмам булып,

Белегез сез моны барчагыз укып.



Ба​ры​сы да ты​нып ка​ла​лар, аяк өс​те ба​са​лар.

Сәх​нә ал​ды​на тан​та​на​лы төс​тә М ө х ә м м ә д ь я р чы​га, ал​га​рак үтә. Бе​раз тын​лык​тан соң үз әсә​рен кү​ңе​лен​нән укый баш​лый.

М ө х ә м м ә д ь я р (әсәреннән укуны үзе дәвам итә, алга чыга бара. Утлар сүнә, шагыйрь халык алдында ялгызы кала.)

Төбәләбез ярдәм сорап син Хактан,

Өмет баглап догабызда һәр яктан.

Күңел хәзинәмдәге бар байлыгым —

Кызганмыйча сарыф иттем барлыгын.

Нинди мәгънә монда, сүзләрдә — фикер,

Сүздәге мәгънәдән юк башкалык бер!
Кем мәгърур үзенең байлыгына,

Мохтаҗы юк башкадан теләнергә!..

Белекләргә теләк шушы тагын да,

Сүзләремнән файда тапкан чагында

Сагынырлар бу сөекле гидайны,

Дога белән сөендерерләр аны!
Шул теләгем бар минем яхшылардан —
Телебезне белгән китапчылардан:
Әйткәнемнең мәгънәсен бозмасыннар ,

Сүзләремне башаяк кылмасыннар!

   Тыныч кына ут сүнә, моң ишетелә.


СӘХНӘ ЯБЫЛА.

        (Тәмам.)










Казан шәһәре, 










     май-июнь, 1997 ел.

